
ᐃᖃᓗᐃᑦ, ᓄᓇᕗᑦ 
ᐊᐃᑉᐱᖅ, ᒫᑦᓯ 1, 2005 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᐊᖓᔪᖅᑳ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᓯᑏᕝ 
ᒪᑉᓴᓚᒃ, ᐸᑎᖅ ᓇᑦᑎᖅ, ᐅᖃᖅᑎ ᔫᐱ ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᑐᓵᔨᒃᑯᑦ): ᐅᓐᓄᓴᒃᑯᑦ. ᐊᐱᕆᔪᒪᔭᕋ ᐊᓚᕋᓚᒃ ᒪᑐᐃᕐᓂᖓᓄ ᑐᒃᓯᐊᑎᑦᑎᓗᓂ. 
 
>>ᑐᒃᓯᐊᕐᓂᖅ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᓯᕗᓕᑦᑏ, ᐊᖓᔪᖅᑳᑦ ᐊᒻᒪ ᐃᓚᒋᔭᐅᔪᑦ. ᑲᑎᒪᒃᔪᑎᒃᓴᓅᕐᓗᑕ. ᐃᓚᖓ 2. 
ᐊᖓᔪᖅᑳᑉ ᐅᖃᐅᓯᒃᓴᖏᑦ. ᓯᕗᓕᖅᑎ ᐅᑲᓕᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 055 - 2(2): ᑎᒃᑯᐊᖅᑕᐅᓂᖅ ᓘ ᐱᓕᑉ ᐊᖏᔪᖅᑳᖑᓗᓂ ᕿᑭᖅᑖᓗᒻᒥ 

ᐃᑲᔪᖅᑕᐅᕕᒻᒥ 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᑉᐳᖓ ᐅᖃᐅᔨᔪᓐᓇᕋᒪ ᐅᓪᓗᒥ. 
ᐃᖅᑲᖅᑐᐃᕕᓕᕆᔨᒃᑯᓂ ᐃᓕᓴᖅᓯᓯᒪᒐᑦᑕ ᑐᕌᖓᓂᖅᓴᐅᓂᐊᕐᒪᑕ ᐃᖅᑲᓇᐃᔭᕐᕕᑦ ᐃᓄᓐᓄᑦ, ᐃᓄᓐᓂ 
ᐱᑕᖃᕆᐊᖃᕐᒪᑦ. 
 
ᐊᕐᕌᒍᐸᓘᓕᖅᑐᒥ, ᐃᖅᑲᖅᑐᐃᕕᓕᕆᔨᐅᔪᖅ ᐱᒋᐊᖅᑎᑦᑎᓚᐅᕐᒪᑦ ᑕᑯᒐᔭᖅᑐᓂ ᑎᓴᒪᓂ ᐃᖅᑲᓇᐃᔭᕐᕕᐅᔪᓂ 
ᐊᐅᓚᑕᐅᓗᑎ ᐃᓄᓐᓄᑦ. ᑕᐃᑲᙵᓂᑦ, ᐅᑯᐊ ᐊᐅᓚᑕᐅᓂᖏᓐᓄ ᐊᓯᔾᔨᖅᓯᒪᓕᕐᑐᑦ: 
 

• ᔮᓂ ᐱᓕᐅᕆᑎ ᖁᕙᕆᐊᖅᑕᐅᓚᐅᕐᑐᖅ ᐊᐅᓚᑦᑎᓕᖅᑐᓂ ᐅᑕᖅᑭᕕᒻᒥ 
• ᓖᑎᐊ ᑲᐅᓵᓕ ᑎᒃᑯᐊᖅᑕᐅᓚᐅᖅᑐᖅ ᐊᐅᓚᑦᑎᔨᐅᓂᕐᒧ ᐃᓕᓐᓂᐊᖅᑐᓂ ᐃᓱᒪᖅᓱᖏᑦᑐᒃᑯᕕᒻᒥ 

ᒪᒃᑯᑦᑐᓄ ᐃᑲᔪᖅᑕᐅᕕᒻᒥ ᒫᓂ ᐃᖃᓗᓐᓂ 
• ᕼᐊᓚᓐ ᓚᕌᖅ ᐊᐅᓚᑎᔨᐅᓕᖅᑐᖅ 

 
ᐅᖃᖅᑏ, ᖁᕕᐊᑉᐳᖓ ᐅᖃᐅᔨᒋᐊᒃᓴᖅ ᑭᖑᓪᓕᖅᐹᕆᔭᖓ ᑎᓴᒪᓂ ᐃᖅᑲᓇᐃᔭᕐᕕᓂ ᒫᓐᓇᐅᔪᖅ 
ᐊᐅᓚᑦᑎᔨᖃᓕᕐᑐᑦ ᐃᓄᒻᒥᑦ: ᓘ ᐱᓕᑉ ᑎᒃᑯᐊᖅᑕᐅᕋᑖᓚᐅᕐᑐᖅ ᐊᐅᓚᑦᑎᔨᐅᓗᓂ ᕿᑭᖅᑖᓗᒻᒥ ᐃᑲᔪᖅᑕᐅᕕᒻᒥ. 
 
ᐃᑉᐱᐊᔪᒻᒦᖔᕐᓂᑯ, ᓘ ᐊᕐᕌᒍᓂ 27-ᓂ ᐃᖅᑲᓇᐃᔭᖅᓯᒪᕗᖅ ᐸᓖᓯᒃᑯᓐᓄ. ᓇᓂᓯᕕᒻᒦᒃᓯᒪᔪᖅ, ᐃᒡᓗᓕᒻᒥ, 
ᒥᑦᑎᒪᑕᓕᒻᒥ ᐊᒻᒪ ᐃᖃᓗᓐᓂ, ᐊᒻᒪ ᐊᐃᑉᐸᖏᓐᓂᑦ ᓄᓇᕘᑉ ᓄᓇᓕᖏᓐᓃᑦᓯᒪᒻᒥᔪᖅ ᐸᓖᓯᒃᑯᓕᕆᔭᖅᑐᖅᑐᓂ.  

ᓘ ᐃᓅᓪᓗᓂ ᓯᕗᓪᓕᖅᐹᖑᓯᒪᔪᖅ ᐸᓖᓯᓪᓚᕆᐅᓪᓗᓂ ᐊᒻᒪ ᓯᕗᓪᓕᖅᐹᖑᓯᒪᔪᖅ ᐃᓅᓪᓗᓂ ᖁᕙᕆᐊᖅᑕᐅᓪᓗᓂ 
ᑯᐊᐳᕈᒧᑦ. ᐊᕐᕌᒍᓂ 27-ᓂ ᐸᓖᓯᐅᓯᒪᓕᖅᑎᓪᓗᒍ, ᐊᒃᓱᕈᖃᑦᑕᖅᓯᒪᔪᖅ ᐃᓄᓐᓂ ᐸᓖᓯᕈᒃᑲᓐᓂᖁᔨᓪᓗᓂ. 
 
ᐅᖃᖅᑏ, ᖃᐅᔨᒪᑦᑎᐊᕋᒪ ᓘ ᐱᓕᑉ ᐊᕐᕌᒍᒐᓚᓐᓂ ᐸᓖᓯᐅᓯᒪᑎᓪᓗᒍ, ᐊᖏᔪᖅᑳᖑᓂᕐᒧ ᖃᐅᔨᒪᔭᖏᑦ, ᐊᒻᒪ 
ᖃᐅᔨᒪᓂᖓ ᐃᓄᐃᑦ ᖃᐅᔨᒪᔭᑐᖃᖏᓂ, ᐊᒻᒪ ᐃᓄᒐᓚᐅᔪᑦ ᐃᖅᑲᓇᐃᔭᖃᑎᒋᓂᐊᖅᑕᖏᑦ, ᑐᓂᓯᓂᐊᕐᑐᖅ 
ᐃᖅᑲᖅᑐᐃᕕᔾᕆᔨᒃᑯᓐᓄ ᐃᓄᓐᓄ ᑐᕌᖓᓂᖅᓴᓂ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑉ ᐅᖃᐅᓯᒃᓴᖏᑦ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳᑉ ᐅᖃᐅᓯᖓ 056 - 2(2): ᓄᑖᑦ ᐃᓪᓗᐃᑦ ᓴᓇᔭᐅᓯᒪᓂᖏ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᑉᐳᖓ ᑐᓴᖅᑎᑦᑎᒋᐊᖅᑐᖓ 
ᐃᓚᒋᔭᐅᔪᓄ ᐃᓪᓗᓄ ᓴᓇᓯᒪᓂᖏ ᓴᖅᑭᖅᑎᑕᐅᓯᒪᔪᑦ 'ᒪᓕᒐᓕᐅᕐᕕᒻᒥ' ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐᓂ 
ᐊᑐᖅᑕᐅᓂᐊᕐᑐᑦ 2005/2006. ᑖᓐᓇ ᓴᓇᓯᒪᓂᖓ ᓄᐊᑦᑕᐅᓯᒪᔪᑦ ᐃᓄᓐᓂ ᓄᓇᓕᓐᓂ ᖃᓄᖅ 
ᓴᓇᓯᒪᓂᖃᕈᓐᓇᕐᒪᖔᖅ ᐃᓄᐃᑦ ᐃᓅᓯᖏᓐᓄ ᑐᕌᖓᔪᑦ ᓄᓇᕗᒻᒥᐅᓄ. ᐱᖃᑎᐅᔾᔨᒻᒥᔪᖅᑕᐅᖅ ᐱᐅᓯᒋᐊᕈᑎᓂ 
ᐊᑲᐅᓂᖓᓄ ᐊᒻᒪ ᐊᐅᓚᒍᓐᓇᑎᐊᕐᓂᖓᓄ ᐅᑭᐅᑕᖅᑐᒥ ᐊᖏᕋᐅᔪᓂ. 
 
ᐃᓪᓗᓕᕆᔨᕐᔪᐊᒃᑯᑦ ᐱᓇᓱᐊᓗᐊᖅᓯᒪᔪᑦ ᐊᑐᖅᑕᐅᓂᐊᖅᑐᓂ "ᐋᔩᖃᑎᒌᓐᓂᖅ" ᐅᕝᕙᓘᓐᓃᑦ "ᐃᓱᒪᓕᐅᕐᓂᖅ 
ᐅᖃᖃᑎᒌᓐᓂᒃᑯᑦ ᐊᒻᒪ ᐃᓱᒪᒋᔭᐅᓯᒪᔪᓂ," ᐱᓇᓱᐊᖅᑐᑎ ᐃᓄᐃᑦ ᓄᓇᕗᒻᒥ ᐃᓱᒪᒋᔭᖏᓐᓂ. 
 
2004-ᒥ, ᐃᓪᓗᓕᕆᔨᕐᔪᐊᒃᑯᑦ ᐅᖃᖃᑎᖃᓚᐅᕐᑐᑦ ᒪᒃᑯᑦᑐᓂ, ᐃᓐᓇᑐᖃᕐᓂᑦ, ᐊᑐᖅᑐᐊᖅᑐᓂ ᐊᒻᒪ ᓄᓇᓕᒻᒥ 
ᓯᕗᓕᖅᑎᓂ ᓄᓇᕗᒻᒥ. ᐃᓄᐃᑦ ᐊᐱᕆᔭᐅᓚᐅᖅᑐᑦ ᓇᓗᓇᐃᖅᓯᖁᔨᓪᓗᑎ ᖃᓄᐃᑦᑐᑐᐃᓐᓇᕐ ᐱᖃᓯᐅᑎᓪᓗᑎ 
ᓴᓇᓯᒪᓂᖓ ᐊᒻᒪ ᐊᑐᖅᑕᐅᔪᓐᓇᖅᑐᓂ. ᑯᐊᐳᕇᓴᐅᔪᖅ ᐅᖃᖃᑎᖃᓚᐅᕐᑐᑦ ᐱᓕᕆᖃᑎᖏᓂ ᑲᓇᑕᒥ 
ᐃᓪᓗᓕᕆᔨᕐᔪᐊᑯᓐᓂ. 
 
ᑕᐃᒪᐃᓐᓂᖓᓄ, "ᓄᓇᕗᒻᒥ ᓴᓇᓯᒪᔪᖅ" ᐃᓪᓗᖃᖅᑎᑦᑎᓂᕐᒧ ᐋᖅᑭᒍᑏᑦ ᓴᖅᑭᖅᑎᑕᐅᓯᒪᔪᑦ. ᓴᓇᓯᒪᓂᖓ 
ᐊᑕᐅᓯᕐᒥ ᓇᑎᖃᖅᑐᖅ ᑕᓪᓕᒪᐅᓪᓗᑎ ᐃᓱᒪᒋᔭᐅᓯᒪᔪᓂ ᓄᓇᓕᓐᓂ ᐃᓄᓐᓄ. ᐃᓚᖏ ᐃᓱᒪᒋᔭᐅᓯᒪᔪᑦ 
ᐱᖃᓯᐅᔨᔪᑦ ᓯᓚᓪᓕᕐᒥ ᒪᑐᖃᖅᑐᑎ ᑐᓄᐊᒍ ᐊᓂᕕᖃᖅᑐᖅ, ᐊᒻᒪ ᖁᕕᐊᒋᓗᐊᓚᐅᕐᒥᔭᕋ ᐱᕕᑐᓂᐊᓄ 
ᐃᓕᓯᕕᒃᓴᓂ, ᐊᒻᒪ ᓂᕿᓕᕆᕕᒃᓴᐅᔪᓂ ᐅᐊᓴᕐᕕᖃᖅᑐᓂ ᐊᒻᒪ ᐊᒡᒍᐃᕕᑦᑕᖃᕐᑐᓂ. 
 
ᐅᖃᖅᑎ, ᑖᓐᓇ ᓴᓇᓯᒪᓂᖓ ᐆᒪᖅᑯᑎᓂ ᐊᑐᖏᓂᖅᓴᐅᓂᐊᕐᑐᖅ ᓇᑦᑎᖅᔭᐅᓯᒪᓂᖓᓄ ᐊᑭᑭᓐᓂᓴᐅᓪᓗᑎ 
ᐊᐅᓪᓚᖅᑎᑕᐅᒋᐊᖏᑕ. ᓄᑖᒥᑦᑕᐅᖅ ᐊᑐᕈᓐᓇᖅᑐᑕᓖᑦ ᐊᑦᑕᓇᖅᑕᐃᓕᒪᓂᕐᒧ. ᐆᑦᑑᑎᒋᓗᒍ, ᑰᖃᕐᕕᖓᓂ 
ᐃᑭᑦᑐᖃᓕᕐᓂᖅᐸᑦ, ᖃᒥᑦᑎᔾᔪᑎᐅᔪᖅ ᖃᓂᒋᔭᖓᓂ ᖃᒥᑦᑎᑎᑦᑎᑕᐅᑎᒋᒐᔭᖅᑐᖅ ᖄᐅᔨᒪᖏᓐᓂᒃ ᐊᒻᒪᓗ 
ᐃᑭᑦᑐᒥᒃ ᖃᒥᑦᑎᓗᓂ. ᐊᓯᒃᑲᓐᓂᐊᑕᐅᖅ ᐋᖅᑭᒃᑕᐅᓯᒪᔪᖅ ᐃᑭᒍᓐᓇᖏᑦᑐᖅ ᐃᑭᐊᖅᑎᔅᓴᖅ 
ᑐᓴᖅᓴᐅᑎᑦᑎᓗᐊᖏᑦᑐᖅ. 
 
ᑕᓪᓕᒪᑦ ᑲᑎᙵᔪᑦ ᐃᓪᓗᑦ ᓴᓇᔭᐅᒍᓐᓇᖅᑐᖅ ᐃᓪᓗᓕᐅᖅᑕᐅᓗᓂ ᒥᑭᔫᑎᑕᐅᓗᓂ ᑲᑎᙵᔪᑎᑐᑦ, ᐅ"ᕙᓘᓐᓃᑦ 
ᐃᓚᒋᐊᖅᑕᐅᓯᒪᓗᓂ 6 - 8-ᓂᓘᓐᓃᑦ ᑲᑎᙵᔪᓂᒃ ᐃᓪᓗᓂᒃ. ᓄᑖᖅ ᑎᑎᕋᐅᔭᖅᓯᒪᓂᖓ ᐱᖃᓯᐅᔾᔨᒻᒥᔪᖅ 
ᐃᓐᓇᑐᖃᐃᑦ ᐱᔭᕆᐊᓕᖏᓐᓂᒃ ᐃᓱᒪᔅᓴᖅᓯᐅᕈᑕᐅᓗᑎᒃ ᐱᑕᖃᑦᑎᑦᑎᓂᒃᑯᑦ ᒪᑐᐃᖓᔪᒥᒃ ᐃᓗᐊᓂ ᐃᓪᓘᑉ.  

ᐅᖃᖅᑎ, ᑕᐃᓐᓇ ᓄᑖᖅ ᐃᓄᓐᓄᒃ ᐃᓪᓗᒃᓴᖅ ᓴᓇᔭᐅᒪᓂᒃᓴᖓᑕ ᑎᑎᕋᖅᑕᐅᓯᒪᔪᖅ ᐃᓪᓗᓕᕆᔨᕐᔪᐊᑯᓐᓂᑦ 
ᐆᑦᑑᑎᑦᑎᐊᕙᒻᒪᕆᐊᓗᒃ ᖃᓄᖅ, ᐋᔩᖃᑎᒌᓐᓂᒃᑯᑦ, ᓄᓇᕗᒻᒥᐅᑦ ᐊᑐᖅᑕᐅᓂᖃᒻᒪᕆᒻᒪᑕ ᐱᕙᓪᓕᐊᓂᖓᒍᑦ 
ᐃᓪᓗᖃᕆᐊᖃᕐᓂᖏᓐᓄᑦ ᐅᑭᐅᖅᑕᖅᑐᒥ ᓈᒻᒪᑦᑐᓄᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᖏᑦ. ᐊᖓᔪᖅᑳ ᐊᑭᓱᒃ. 
 
ᐊᖓᔪᖅᑳᑉ ᐅᖃᐅᓯᖓ 057 - 2(2): ᑭᖑᓪᓕᖅ ᐊᑭᓖᓂᖅ ᕿᓯᓐᓂᒃ 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᑭᒡᒐᖅᑐᐃᓪᓗᖓ 
ᐱᓕᕆᕕᖓᓂᒃ ᐊᕙᑎᓕᕆᔨᒃᑯᑦ. ᓇᖏᖅᓯᔪᖓ ᐅᓂᒃᑳᕈᒪᓪᓗᖓ ᐱᓕᕆᕕᕗᑦ ᐱᓕᕆᐊᖃᖅᓯᒪᐃᓐᓇᐅᔭᕐᒪᑕ 
ᐆᒻᒪᖅᑎᕆᒃᑲᓂᕐᓂᕐᒥᒃ ᕿᓯᕐᓂᒃ ᓄᓇᕗᒻᒥ. ᖃᐅᔨᒪᒐᑦᓯ, ᕿᓯᓕᕆᓂᖅ ᓄᓇᕗᒻᒥ ᒪᑭᒪᐅᑎᐅᓇᓱᐊᖏᓐᓇᕐᒪᑦ 
ᐊᒻᒪᓗ ᐃᓚᒋᓪᓗᓂᐅᒃ ᐃᓅᓇᓱᐊᕐᓂᑦᑕ.  
 
ᐱᓕᕆᕕᖓ ᐊᕙᑎᓕᕆᔨᒃᑯᑦ ᐱᓕᕆᐊᖃᑉᐸᒻᒪᑕ, ᕿᓯᓐᓄᑦ ᐊᑭᓕᖅᓱᐃᔾᔪᑎ, ᐃᑲᔪᕈᑎᐅᕙᑦᑐᑦ ᐊᖑᓇᓱᒃᑎᐅᔪᓄᑦ 
ᓂᐅᕐᕈᑎᖃᕈᒪᔪᓄᑦ ᕿᓯᓐᓂᒃ ᕿᓯᓐᓂᒃ. ᓇᑦᑏᑦ ᕿᓯᖏᑦ ᐊᑭᓖᔾᔪᑎᑦ ᐊᖑᓇᓱᒃᑎᓂᒃ ᐊᑭᓕᖅᑕᐅᖃᑦᑕᖅᑐᑦ 
ᑕᕝᕙᑦᑕᐅᑎᒋ, ᒪᓕᒃᑐᒍ ᐊᖏᓂᖓᓂᒃ ᐊᒻᒪᓗ ᐱᐅᓂᖓᓂᒃ. ᕿᓰᑦ ᓄᐊᑎᖅᑕᐅᕙᑦᑐᑦ ᐆᒪᔪᓕᕆᔨᑦᑎᓐᓄᑦ 
ᓄᓇᓕᓐᓄ ᐊᒻᒪᓗ ᐊᐅᓚᖅᑎᑕᐅᓪᓗᑎᒃ ᕿᓰᑦ ᐊᖑᓇᓱᒃᑎᓄᑦ ᐊᑭᒃᑐᕋᐅᑎᓂᖅ ᐅᕙᓂ North Bayᒥ. 
 
ᐱᓕᕆᐊᖑᓇᓱᐊᖅᑐᑦ ᐊᑭᓕᖅᓱᐃᔾᔪᑎᑎᒍᑦ ᐃᑲᔪᖅᑐᐃᔪᒪᓪᓗᑎᒃ ᐊᖑᓇᓱᒃᑎᓂᒃ, ᐱᑕᖃᑦᑎᑦᑎᓗᑎᒃ ᓄᓇᕗᒻᒥᑦ 
ᓇᑦᑏᑦ ᕿᓯᖏᓐᓂᒃ ᓄᓇᕐᔪᐊᕐᒥ ᓂᐅᕐᕈᑎᖃᑉᐸᑦᑐᓄᑦ, ᐱᕚᓪᓕᖅᑎᒍᒪᓪᓗᒍ ᓄᓇᕗᑦ ᕿᓯᖁᑎᖏᑦ 
ᑲᔪᓰᓐᓇᕈᓐᓇᓂᒃᑯᑦ ᓂᐅᕕᖅᑕᐅᖃᑦᑕᕐᓂᖏᓐᓄᑦ ᐱᖅᑯᓯᑐᖃᒃᑯᑦ ᐊᖑᓇᓱᒍᑕᐅᓲᖅ, ᐊᒻᒪᓗ ᑎᓕᐅᕐᓗᒋᑦ 
ᐊᖑᓇᓱᒃᑏᑦ ᐱᐅᓯᕙᓪᓕᐊᑎ�ᑏᓇᕐᓗᑎᒃ ᕿᓯᕐᓂᒃ ᓂᐅᕐᕈᑎᐅᕙᑦᑐᓂᒃ. ᑕᐃᒪᖓᓐᓂ ᐊᑐᖅᑕᐅᓕᓚᐅᕐᒪᑦ 
ᐊᑭᓕᖅᓱᐃᔾᔪᑎ, ᓂᐅᕐᕈᑎᖃᕐᓂᕐᒧᑦ ᐊᑭᖓ ᓄᓇᕗᑦ ᕿᓯᖏᓐᓄᑦ ᐅᓄᖅᓯᕚᓪᓕᖅᓯᒪᒻᒪᕆᑦᑐᖅ. 1990-ᖏᓐᓂ 
ᕿᓰᑦ ᓂᐅᕐᕈᑕᐅᕙᓚᐅᖅᑐᖅ ᑐᖔᓂ $20 ᐊᑕᐅᓯᕐᒧᑦ. 
 
ᐊᓕᐊᓇᐃᒍᓱᑉᐳᖓ ᐅᓂᒃᑳᕈᓐᓇᕋᒪ ᐅᓄᖅᓯᕚᓪᓕᕐᓂᕆᓯᒪᔭᖓ ᐱᔪᒪᔭᐅᓂᖏᓐᓄᑦ ᖁᑦᑎᓂᖅᓴᒻᒪᕆᐊᓘᓕᕐᒪᑦ 
ᐊᑭᒋᕙᓚᐅᖅᑕᖓᓂᒃ $70 ᐊᑕᐅᓯᕐᒧᑦ ᕿᓯᕐᒧᑦ ᑎᓯᐱᕆ 2004 ᐊᑭᑦᑐᕋᐅᑎᓂᖃᑦᑎᓪᓗᒋᑦ. 
 
ᐆᒪᔪᓐᓂᐊᖅᑎᕗᑦ, ᐱᓕᕆᖃᑎᖃᑦᑐᑎᒃ ᐊᖑᓇᓱᒃᑎᓂᒃ ᐱᑕᖃᑦᑎᑎᓗᑎᒃ ᑐᑭᓯᐅᒪᔾᔪᑎᓂᒃ ᐊᒻᒪᓗ 
ᐃᓕᓐᓂᐊᑲᓐᓂᕐᓂᕐᒥᕐ ᐅᖑᒪᑎᑦᑎᓂᕐᒥᒃ ᕿᓯᑦᑎᐊᕙᐅᔪᓂᒃ, ᖁᔭᒋᔭᐅᔭᕆᐊᖃᑦᑎᐊᖅᑐᑦ ᐆᒻᒪᖅᑎᑕᐅᑲᓂᕐᓂᖓᓄᑦ 
ᕿᓯᓕᕆᓂᖅ. 
 
ᐅᖃᖅᑎ, ᕿᓯᕐᓄᑦ ᐊᑭᓘᔾᔪᑎᕗᑦ ᓴᓇᔭᐅᓯᒪᒻᒪᑦ ᐃᑲᔪᖅᑐᐃᓂᐊᕐᓗᓂ ᐊᖑᓇᓱᒃᑎᓂᒃ, ᐊᒻᒪᓗ 
ᑮᓇᐅᔭᖅᑐᕈᑎᐅᔭᕆᐊᖃᑦᑐᓂᓗ ᐊᐅᓚᑦᑎᓂᒃᑯᑦ ᐊᒻᒪᓗ ᐊᓯᖏᓐᓄᑦ. ᑭᓯᐊᓂᓕ, ᐊᑭᑐᓂᖏᓐᓄᑦ, 
ᑮᓇᐅᔭᓕᐅᖅᓯᒪᒻᒪᕆᑦᑐᒍ. 
 
ᑕᒪᑐᒥᖓ ᐱᑦᔪᑎᖃᑦᑐᓂ, ᐊᖏᖅᑕᐅᓯᒪᕗᖓ ᑮᓇᐅᔭᓕᕆᓂᕐᒧᑦ ᐊᐅᓚᑦᑎᔩᑦ ᑲᑎᒪᔨᖏᓐᓂ ᑐᓂᓯᖁᔭᐅᓪᓗᖓ 
ᓄᓇᕗᒻᒥ ᓇᑦᑎᕋᓱᐊᖅᐸᑦᑐᓂᒃ ᐊᖑᓇᓱᒃᑎᓂᒃ ᐊᑕᐅᓯᐊᖅᑐᒥᒃ ᐊᐃᑉᐸᖓᓂᒃ ᐊᑭᓖᓗᑕ $10-ᓚᒥᒃ 
ᐃᓘᓇᖏᓐᓄᑦ ᓇᑦᑏᑦ ᕿᓯᖏᑦ ᐆᒪᔪᓐᓂᐊᑎᒃᑯᓐᓅᕈᔾᔭᐅᓯᒪᔪᑦ 2004-ᒥ North Bay -ᒥ 
ᐊᑭᑦᑐᕋᐅᑎᔪᖃᑦᑎᓪᓗᒍ. ᓯᒃᑮᑦ ᐊᐅᓚᖅᑎᑕᐅᓂᐊᖅᑐᑦ ᐸᐃᑉᐹᓕᕆᔪᖃᕇᖅᑲᑦ. 
 
ᓴᖅᑭᑏᓐᓇᑎᑦᑎᖃᑦᑕᓂᐊᕐᑐᒍ ᐊᒻᒪ ᐊᐅᓪᓚᑎᓪᓗᒋ ᐅᕙᒍᑦ ᐱᓕᕆᐊᖏᓐᓂ ᐱᐅᓛᒥ ᐃᑲᔪᖅᓯᕈᓐᓇᖅᑐᒥ 
ᓇᑦᑎᕋᓱᐊᕐᓂᕐᒥ ᖁᔭᓐᓇᒦᒃ, ᐅᖃᖅᑏ. 

>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑉ ᐅᖃᐅᓯᒃᓴᖏᑦ. ᐊᖓᔪᖅᑳ ᓯᒪᐃᓚᒃ. 
 
ᐊᖓᔪᖅᑳᑉ ᐅᖃᐅᓯᖓ 058 - 2(2): ᓂᓪᓕᓇᖅᑐᒥ ᖃᖓᑕᓲᓂ ᖃᐅᔨᓴᕐᓂᖅ - ᐃᖃᓗᓐᓂ ᖃᖓᑐᓲᒃᑯᕕ. 
 
ᐊᖓᔪᖅᑳ ᑕᐃᕙᑎ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑏ. ᖁᕕᐊᑉᐳᖓ ᑐᓴᖅᑎᑦᑎᒋᐊᒃᓴᖅ ᒪᓕᒐᓕᐅᕐᕕᒻᒥ ᓄᓇᕗᑦ 
ᑲᔪᓯᑎᑦᑎᑎᐊᕈᓐᓇᓚᐅᕐᒪᑦ ᓂᓪᓕᓇᖅᑐᒥ ᖃᖓᑐᓲᓂ ᖃᐅᔨᒪᕐᓂᕐᒥ ᓄᑖᓂ EC-725 ᖁᓛᒎᓕᓐᓂ ᔮᓐᓂᐊᕆᒥ, 
ᐊᒻᒪ Airbus A-318 ᐊᒻᒪ Hawker Horizon ᕕᕗᐊᕆᒥ. 
 
ᖃᖓᑐᓲᓂ ᖃᐅᔨᓴᕐᓂᐅᔪᖅ EC-725-ᓂ ᐱᒋᐊᓚᐅᕐᑐᖅ ᔮᓐᓄᐊᕆᒥ ᐊᒻᒪ ᐊᑯᓂᐅᓂᖃᓚᐅᖅᑐᓂ ᐱᓇᓱᐊᕈᓯᕐᓂ 
ᐱᖓᓱᓂ. ᖁᓛᒎᓖᑦ ᐊᒻᒪ ᓱᓇᒃᑯᑖᑦ ᐊᐅᓪᓚᖅᑎᑕᐅᓚᐅᕐᑐᑦ ᐃᖃᓗᓐᓄ ᖃᖓᑕᓲᒃᑯᕕᖓᓄ ᓄᓇᕐᔪᐊᒥ 
ᐊᖏᓛᖑᔪᒥ ᐊᐅᓪᓚᑎᑦᑎᒍᓐᓇᖅᑐᒥ ᖃᖓᑕᓲᒥ, ᐅᓛᓵᒃᑯᓐᓂ ᓴᓇᔭᐅᓂᑯ Antonov 124-100. 15-ᓂ 
ᐃᖅᑲᓇᐃᔭᖅᑎᓕ, ᐱᖃᓯᐅᑎᓪᓗᑎ ᖃᖓᑕᓲᓂ ᐆᑦᑐᕋᖅᑏᑦ ᐊᒻᒪ ᓴᓇᔨᖏᑦ, ᖁᕕᐊᓱᓚᐅᖅᑐᑦ 
ᐃᑲᔪᖅᑕᐅᓂᖏᓐᓄ ᐃᖃᓗᐃᑦ ᖃᖓᑕᓲᒃᑯᕕᖓᓂ. 
 
ᖃᖓᑕᓲᖅ Airbus A-318, ᓄᑖᓂ ᐊᐅᓚᐅᑎᓕᒃ, ᖃᐅᔨᓴᖅᑕᐅᓚᐅᕐᑐᖅ ᐃᖃᓗᐃᑦ ᖃᖓᑕᓲᒃᑯᕕᖓᓂ ᑕᖅᑭᐅᑉ 
ᐱᒋᐊᖓᕐᓂᖓᓂ. ᐃᖅᑲᓇᐃᔭᖅᑎᓕ 20-ᓂ ᐊᐅᓪᓚᓚᐅᕐᑐᑦ ᐃᖃᓗᓐᓄ ᖃᐅᔨᓴᕆᐊᖅᑐᑎ. 
 
ᐱᖓᔪᒋᓕᕐᖓᒍ ᐊᕐᕌᒍᐃᑦ ᓄᑖᑦ ᖁᓛᒎᓖᑦ ᖃᐅᔨᓴᖅᑕᐅᓯᒪᓕᕐᑐᑦ ᐃᖃᓗᓐᓂ. NATO ᖁᓛᒎᓕᖏᑦ 
ᖃᐅᔨᓴᓚᐅᕐᑐᑦ NH-90 ᐅᓇᓕᕐᓄᑦ ᖁᓛᒎᓕᒃ 2003-ᒥ ᐊᒻᒪ Eurocopter ᖃᐅᔨᓴᓚᐅᕐᑐᑦ EC-155 ᐸᓖᓯᒃᑯᑦ 
ᑯᓛᒎᓕᖓ 2004-ᒥ. 
 
ᐅᖃᖅᑎ, ᐃᖃᓗᐃᑦ ᖃᖓᑕᓲᒃᑯᕕᖓ ᖃᐅᔨᓴᕐᕕᓪᓗᐊᑕᐅᒻᒪᑦ ᐃᒃᑮᓇᖅᑐᒥ European ᖃᖓᑐᓲᖏᓐᓄ. 
ᐊᒻᒪᓗᑦᑕᐅᖅ, ᓄᓇᕐᔪᐊᒥ ᐊᖏᓛᓂ ᖃᖓᑕᓲᓂ ᓴᓇᑦᓱᓂ Boeing ᐊᒻᒪ Airbus, ᑕᒪᕐᒥ ᐊᑐᖃᑦᑕᖅᑑᒃ 
ᐃᖃᓗᐃᑦ ᖃᖓᑕᓲᒃᑯᕕᖓᓂ ᐃᒃᑮᓇᖅᑐᒥ ᖃᐅᔨᓴᕈᑎᓂ. 
 
ᑮᓇᐅᔭᓕᐅᕐᓂᖃᒐᓛᑉᐸᑦᑐᖅ ᐃᖃᓗᐃᑦ ᓄᓇᓕᖓ, ᐊᒻᒪ ᓄᓇᕗᒻᒧ, ᖃᐅᔨᓴᕐᓂᖏᓐᓄ ᐊᑐᖅᑕᐅᕙᑦᑐᑦ ᐃᖃᓗᐃᑦ 
ᖃᖓᑕᓲᒃᑯᕕᖓᓂ. ᐱᓕᕆᖃᑎᒋᖃᑦᑕᓂᐊᖅᑕᒃᑲ ᐱᓕᕆᕕᒐ ᓴᖅᑭᔮᖅᑎᑦᑎᓂᕐᒥ ᐃᒃᑮᓇᐅᖅᑐᒥ ᖃᐅᔨᓴᕐᓂᕐᒥ 
ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑉ ᐅᖃᐅᓯᒃᓴᖏᑦ. ᐊᖓᔪᖅᑳ ᐲᑯ. 
 
ᐊᖓᔪᖅᑳᑉ ᐅᖃᐅᓯᖓ 059 - 2(2): "ᖁᔭᓐᓇᒦᒃ ᐊᔾᔨᐅᖏᑎᑦᑎᒐᕕᑦ" ᖃᓄᐃᓘᕐᑕᑦ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ ᑲᑎᓐᓂᐅᔪᖅ ᓄᓇᕗᓕᒫᒥ ᐃᓕᓴᐃᔩᑦ 
ᐱᔭᕇᕋᑖᓚᐅᕐᒪᑦ. ᐱᓇᓱᐊᕈᓯᐅᓚᐅᕐᑐᒥ ᐱᔭᒃᓴᖃᕐᓇᒻᒪᕆᓚᐅᕐᑐᖅ, ᐱᓕᕆᑦᑎᐊᓚᐅᕐᑐᑦ ᐱᓇᓱᐊᕈᓯᐅᔪᒥ 527-ᓄ 
ᐃᓕᓴᐃᔨᓄ ᒫᓂ ᐃᖃᓗᓐᓂ. ᐊᑕᐅᓯᐅᔪᖅ ᐱᓕᕆᐊᖑᓚᐅᖅᑐᖅ ᐅᖃᐅᓯᕆᒍᒪᔭᕋ ᐃᓚᒋᔭᐅᔪᓄᑦ ᐅᓪᓗᒥ 
ᒪᓕᒐᓕᐅᕐᕕᒻᒥ: "ᖁᔭᓐᓇᒦᒃ ᐊᓯᔾᔩᓚᐅᕋᕕᑦ" ᖁᕕᐊᓱᒍᑎᐅᔪᖅ. 

ᐅᕝᕙ ᐊᑕᐅᓯᖅ ᐃᓕᓐᓂᐊᖅᑎ ᐅᖃᐅᓯᖃᕈᓐᓇᓚᐅᕐᑐᖅ ᐃᓕᓴᐃᔨᖓᓂ: "ᐃᓕᓚᐅᖅᑐᖓ ᓈᓴᐅᓯᕆᓂᕐᒥ ᐊᒻᒪ 
ᐃᓕᓚᐅᖅᑐᖓ ᐅᖃᓕᒫᕈᓐᓇᓂᖅᓴᐅᓕᖅᑐᖓ ᐃᓄᑦᑎᑐᑦ." 
 
ᑖᓐᓇ ᐃᓚᒋᔭᐅᓚᐅᕐᑐᖅ 1500-ᓂ ᑎᑎᕋᖅᑕᐅᓚᐅᖅᑐᓂ ᓄᐊᑕᐅᔪᑦ ᑲᑐᔾᔨᖃᑎᒌᖓᓄ ᓄᓇᕗᒻᒥ ᐃᓕᓴᐃᔩᑦ 
ᑕᖅᑭᒐᓚᐅᓕᖅᑐᓂ. ᑕᐅᓴᖏᓐᓃᑦᑐᑦ ᐃᓕᓐᓂᐊᖅᑏᑦ ᐊᒻᒪ ᐊᖓᔪᖅᑳᖏ ᐃᓱᒪᖅᓴᖅᓯᐅᕈᓐᓇᓚᐅᕐᒪᑕ ᖃᓄᖅ 
ᐊᓯᔾᔩᓯᒪᒻᒪᖔᑕ ᐊᒻᒪ ᑎᑎᕋᖅᑕᐅᓪᓗᑎ. 
 
ᐅᖃᐅᓯᕆᖅᑲᐅᔭᕋ ᑎᑎᕋᖅᑕᒥᓂᖅ ᔨᐅᕆ ᐊᑏᑕᕐᒧᑦ ᐊᒧᔭᐅᓚᐅᕐᑐᖅ ᑎᑎᕋᖅᑕᐅᓯᒪᔪᓂ. ᓄᑖᒥ 
ᖃᕋᓴᐅᔭᖅᑖᓂᐊᕐᑐᖅ ᑐᓂᔭᐅᔪᖅ ᐃᓕᓐᓂᐊᖅᑐᓕᕆᔨᒃᑯᓂ ᐃᑲᔪᓂᒃᑯᑦ ᑕᑯᒃᓴᐅᑎᑕᕙᑐ.  
 
ᐃᓕᓴᐃᔨᓄᓪᓕ, ᑲᙳ ᐊᑭᖅᑎᕋᖅ, ᐃᔫᔭᖅ ᐃᓕᓐᓂᐊᕕᒻᒥ ᐃᑉᐸᔪᒻᒥ, ᑐᓂᓯᔭᐅᓂᐊᕐᑐᖅ ᕘᔅᑦ ᐃᐅᑯᓐᓂ ᒪᕐᕉᓐ 
ᖃᖓᑦᑕᐅᑏᓐᓂ ᓇᒧᑐᐃᓐᓇᖅ ᐊᐅᓚᕐᕕᒋᔪᓐᓇᖅᑕᖓᓄ ᕘᔅᑦ ᐃᐅᑯ. 
 
"ᖁᔭᓐᓇᒦᒃ ᐊᓯᔾᔩᔪᓐᓇᕋᕕᑦ" ᐱᒋᐊᖅᑎᑕᐅᓚᐅᖅᓯᒪᔪᖅ 1998-ᒥ. ᐃᑲᔪᖃᑦᑕᖅᑐᖅ ᖃᐅᔨᒪᑎᑦᑎᓂᕐᒥ ᐱᐅᔪᒥ 
ᑕᑯᒃᓴᐅᑎᑦᑎᓂᕐᒥ ᐃᓕᓴᐃᔨᓂ. 
 
ᖃᐅᔨᒪᒐᕕᑦ, ᐅᖃᖅᑎ, ᐅᖃᕈᓐᓇᖅᑐᓂ "ᖁᔭᓐᓇᒦᒃ ᐊᓯᔾᔩᔪᓐᓇᕋᕕ" ᑭᒃᑯᑐᐃᓐᓇᕐᓄᑦ ᖁᕕᐊᒋᔭᐅᖃᑦᑕᖅᑐᖅ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑉ ᐅᖃᐅᓯᒃᓴᖏ. ᐊᖓᔪᖅᑳ ᐲᑯ. 
 
ᐊᖓᔪᖅᑳᑉ ᐅᖃᐅᓯᖓ 060 - 2(2): ᔫᒥ ᐃᓕᓐᓂᐊᕐᕕᒃ ᒪᑐᐃᕐᓂᖓ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᖁᕕᐊᑉᐳᖓ ᐅᖃᐅᔨᒋᐊᒃᓴᖅ ᑖᓐᓇ ᔫᒥ ᐃᓕᓐᓂᐊᕐᕕᒃ 
ᒪᑐᐃᖓᓕᖅᑐᖅ ᐅᓪᓗᒥ ᐃᓕᓐᓂᐊᖅᑎᓄ, ᒫᑦᓯ 1, 2005. 
 
>>ᐸᑦᑕᑐᖅᑐᑦ 
 
ᐃᖃᓗᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏ ᓇᓗᓇᐃᖅᓯᖅᑲᐅᔪᑦ ᑖᔅᓱᒥᖓ ᑐᓴᕈᒥᓇᖅᑐᒥ ᐊᖏᔪᖅᑳᕆᔭᐅᔪᓄᑦ, 
ᐊᒻᒪᓗᑦᑕᐅᖅ ᑕᑯᔭᖅᑐᖅᑕᐅᔪᓐᓇᓛᖅᑯ ᒫᑦᓯ 24-ᖑᓕᖅᑲᑦ, ᕿᒥᕐᕈᐊᖅᑕᐅᔪᓐᓇᕐᓗᓂᑦ ᐃᓄᓐᓄᑦ ᑕᑯᔪᒪᔪᓄᑦ, 
ᐊᒻᒪᓗᑦᑕᐅᖅ ᖃᐃᖁᕙᒃᑲ ᒪᓕᒐᓕᐅᖅᑎᐅᔪᑦ ᑕᑉᐲᑯᖓ ᓄᑖᖑᔪᒧᑦ ᔫᒥ ᐃᓕᓐᓂᐊᕕᒻᒧᑦ 
ᕿᒥᕐᕈᐊᕈᐊᕆᐊᖅᑐᕐᓗᑎᑦ. 
 
ᑕᒪᓐᓇ ᐱᓕᕆᐊᕆᔭᐅᔪᖅ ᐱᔭᕇᖅᑕᐅᔪᓐᓇᖅᓯᓚᐅᖅᑯ ᓯᕗᓂᐊᒍᑦ ᐱᔭᕇᕐᕕᔅᓴᖓᑕ, ᐊᒻᒪᓗ ᑲᒪᓇᐸᓗᒻᒪᕆᑉᐳᖅ 
ᔪᓚᐃ 4, 2003-ᖑᑎᓪᓗᒍ ᐃᓕᓐᓂᐊᕐᕕᐅᔪᖅ ᐃᑭᓚᐅᕐᖓᑦ ᑭᓯᐊᓂᓕ ᐸᕐᓇᐅᑕᐅᔪᓐᓇᓚᐅᖅᑯ, 
ᑎᑎᖅᑐᒐᖅᑕᐅᓂᖓ ᐊᒻᒪᓗ ᓴᓇᔭᐅᓚᐅᖅᑯ ᓄᑖᖑᔪᖅ ᐱᐅᔪᒻᒪᕆᐅᔪᖅ ᐃᓕᓐᓂᐊᕐᕕᒃ ᐅᓪᓗᒥᐅᔪᖅ ᑕᑯᔭᕗᑦ, 
ᐊᕐᕌᒎᓂ ᐊᑕᐅᓯᕐᒥᑦ ᐊᒻᒪᓗ ᐊᕝᕙᖓᓂ. 
 
ᐅᖃᖅᑎ, ᑕᒪᓐᓇ ᑐᐊᕕᐅᔾᔭᐅᒻᒪᕆᓚᐅᖅᑎᓪᓗᒍ, ᐅᐱᒍᓱᒻᒪᕆᖅᐳᖓ ᐅᖃᕆᐊᔅᓴᖅ ᐱᖃᓯᐅᔾᔨᔪᓐᓇᓚᐅᕋᑦᑕ 
ᖃᓄᐃᑦᑑᓂᐅᔪᓂᑦ ᐃᓕᓐᓂᐊᕕᒻᒥ ᓴᖅᑭᔮᖅᑎᑦᑎᓂᕐᒥᑦ ᐆᒪᖅᑯᑎᓂᑦ ᐊᑐᓗᐊᖅᑕᐃᓕᒪᓂᕐᒥᑦ ᐊᒻᒪᓗ 
ᐱᕙᓪᓕᐊᑎᑦᑎᓂᕐᒥᑦ ᐃᒥᕐᒥᑦ ᐊᑐᓗᐊᕐᑕᐃᓕᒪᓂᕐᒥᑦ; ᐱᐅᓂᖅᐹᖑᔪᒥᑦ ᐊᐅᓚᐅᑎᓂᑦ ᐊᑐᕐᓂᖅ; ᐱᐅᓂᖅᓴᒥ 
ᐊᓄᕌᕈᑎᐅᔪᓂᑦ ᐃᓪᓘᑉ ᐃᓗᐊᓂ ᐊᒻᒪᓗ ᓱᒃᑲᓕᓗᐊᙱᑦᑐᒥ ᐅᖅᑯᓴᐅᑎᒃᑯᑦ ᓴᓇᓯᒪᔪᓂᑦ; ᓴᓇᔭᐅᓂᑰᔪᑦ  

ᓱᕈᖅᑕᐃᓕᒪᔾᔪᑎᖃᕐᑐᑎᑦ; ᐊᒻᒪᓗᑦᑕᐅᖅ ᐊᑐᓂᕐᓴᐅᓂᕐᒥᑦ ᓯᓚᐅᑉ ᖃᐅᒪᖓᓂᑦ ᐱᖃᓯᐅᔾᔨᓯᒪᓪᓗᑎᑦ ᑮᓇᐅᔭᐃᑦ 
ᐊᑐᙱᓂᖅᓴᐅᔪᓂᑦ ᖃᐅᒻᒪᖅᑯᑎᖃᕐᑐᑎᑦ. 
 
ᐅᖃᖅᑎ, ᐃᓚᒋᐊᕐᓗᒍ, ᐱᓕᕆᕕᐅᔪᑦ ᐃᓕᓐᓂᐊᕐᓂᓕᕆᔨᒃᑯᓐᓂ ᓄᓇᓖᑦ ᐱᔪᒪᔭᖏᓐᓂ ᑐᔅᓯᕋᓚᐅᖅᑯᑦ 
ᐸᕐᓇᐅᑎᖓᓄᑦ ᐊᒻᒪᓗ ᖃᓄᐃᑦᑑᓂᐊᕐᓂᖓᓂ ᔫᒥ ᐃᓕᓐᓂᕕᒻᒥ. ᑐᑭᓯᒋᐊᕕᖃᐃᓐᓇᕐᑐᑎᑦ ᐃᓕᓐᓂᐊᕐᑎᓂᑦ, 
ᐃᓕᓴᐃᔨᓂᑦ, ᐃᖃᓗᐃᑦ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓂ ᐊᒻᒪᓗᑦᑕᐅᖅ ᐃᓄᑐᖃᐅᔪᓂᑦ ᓴᖅᑮᑎᑦᑎᓯᒪᕗᖅ 
ᐱᐅᔪᒻᒪᕆᐅᔪᒥᑦ ᐊᕙᑎᖃᕐᓂᕐᒥᑦ ᐱᖃᓯᐅᔾᔨᓪᓗᑎᑦ ᐃᓄᐃᑦ ᖃᐅᔨᒪᔭᑐᖃᖏᓐᓂ. 
 
ᖁᓚᙱᓚᖓ, ᐊᒻᒪᓗ ᐅᖃᐅᓯᖃᕐᑎᐸᑉᑲ ᒪᓕᒐᓕᐅᖅᑎᓕᒫᑦ, ᐅᐱᒍᓱᓐᓂᕋᖅᓱᑐᖓ ᐊᒥᓲᔪᓂᑦ ᐃᓄᓐᓂ 
ᐃᖅᑲᓇᐃᔮᖃᕐᓯᒪᔪᓂᑦ ᐊᓯᔾᔨᖅᑕᐅᓂᖓᓂ ᔫᒥ ᐃᓕᓐᓂᐊᕐᕕᒃ, ᐊᒻᒪᓗᑦᑕᐅᖅ ᐃᓕᓐᓂᐊᕐᑎᐅᔪᑦ ᐊᒻᒪᓗ 
ᐃᓕᓴᐃᔨᐅᔪᑦ ᐱᐅᓛᓂᑦ ᐊᑐᖁᔨᓂᕐᒥᑦ ᓄᑖᖑᔪᒥᑦ ᐃᓕᓐᓂᐊᕐᕕᒋᓕᖅᑕᖓᓂ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑉ ᐅᖃᐅᓯᖏᑦ. ᐅᑎᕆᐊᕐᓗᑕ ᑲᑎᒪᔾᔪᑎᔅᓴᓂᑦ ᐅᓪᓗᒥᒧᑦ. 
ᑲᑎᒪᔾᔪᑎᔅᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᑭᓱᒃ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 

ᒪᓕᒐᓕᐅᑦᑎᐅᑉ ᐅᖃᐅᓯᖓ 122 - 2(2): ᐊᑯᓂᐅᔪᒧᑦ ᐃᖅᑲᓇᐃᔭᕐᓂᕐᒧᑦ ᐱᔾᔪᓯᐊᕐᓂᖅ ᑭᙵᕐᓂ 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᕈᒪᓪᓗᖓ ᑭᙵᕐᓅᓚᐅᕋᒪ 
ᐃᓕᑕᕐᓯᒋᐊᖅᑐᖅᑐᖓ ᐊᕐᕌᒎᓄᑦ ᖁᓕᓄᑦ, 15-ᓄᑦ ᐊᒪᓪᓗ 20-ᓄᑦ ᐅᑯᓂᐅᔪᒧᑦ ᐃᖅᑲᓇᐃᔭᕐᓯᒪᓕᖅᑐᓄᑦ 
ᐱᔾᔪᓯᐊᕐᑎᑦᑎᓂᕐᒥᑦ ᐃᓄᓐᓂ ᐊᑯᓂᐅᔪᒧᑦ ᐃᖅᑲᓇᐃᔭᕐᓂᖏᓐᓄᑦ ᑭᙵᕐᓂ. ᖁᔭᓐᓇᒦᕈᒪᕙᕋᑦᑕᐅᖅ ᓗᐃ ᑕᐹᕐᔪᒃ, 
ᒪᓕᒍᓐᓇᓚᐅᕐᓂᖓᓄᑦ ᐅᕙᓐᓂ ᑭᙵᕐᓄᑦ ᐱᔾᔪᓯᐊᖅᑎᑦᑎᑎᓪᓗᒋᑦ; ᐊᒻᒪᓗᑦᑕᐅᖅ ᖁᔭᓐᓇᒦᖅᑕᕋ ᔫ ᐋᓚᓐ 
ᐃᕝᔭᒍᑕᐃᓚᒃ, ᒪᓕᒍᓐᓇᓚᐅᕐᓂᖓᓄᑦᑕᐅᖅ ᐅᕙᓐᓂ. 
 
ᖁᔭᓐᓇᒦᕈᒪᕗᖓ ᐃᓕᔅᓯᓐᓂ ᐊᒻᒪᓗ ᐃᖅᑲᓇᐃᔭᖅᑎᕗᑦ ᓰᓚ ᑯᓗᓛ ᐊᒻᒪᓗ ᓯᐅᕋᓐ ᑲᑉᓘᓇ. 
ᖁᔭᓐᓇᒦᕈᒪᕙᖃᑦᑕᐅᖅ ᒪᐃᔭᐅᔪᖅ ᑭᙵᕐᓂ ᐊᒻᒪᓗ ᐃᖅᑲᓇᐃᔭᖅᑐᓕᕆᔨᒃᑯᓐᓂ ᐃᖅᑲᓇᐃᔭᖅᑎᒋᔭᖏᓐᓂ 
ᐊᒻᒪᓗᑦᑕᐅᖅ ᑕᐃᒃᑯᓄᖓ ᐱᔾᔪᓯᐊᒪᐅᖅᑐᓄᑦ. ᐱᐅᓂᖅᐹᖑᔪᓂᑦ ᐊᑐᖁᔨᒐᓗᐊᖅᑯᒍᑦ ᓯᕗᓂᑦᑎᓐᓂ. ᐊᒻᒪᓗᑦᑕᐅᖅ 
ᖁᔭᓐᓇᒦᕈᒪᕙᒃᑲ ᐃᓕᓐᓂᐊᕐᑏᑦ ᑲᑕᔾᔭᓚᐅᕐᓂᖏᓐᓄᑦ ᖁᔭᓕᔾᔪᑎᖃᕐᑎᓪᓗᑕ ᐊᒻᒪᓗᑦᑕᐅᖅ 
ᑕᑯᕋᓐᓈᑎᑦᑎᓚᐅᖅᑐᑦ ᑕᐃᔅᓱᒪᓂ. 
 
ᑭᙵᕐᓃᑎᓪᓗᑕ, ᒥᓂᔅᑕᐅᔪᖅ ᐃᓕᖅᑯᓯᓕᕆᔨᒃᑯᓐᓄᑦ ᑲᑎᒪᖃᑎᖃᕈᓐᓇᓚᐅᖅᑯ ᐃᓄᑐᖃᕐᓂᑦ ᐊᒻᒪᓗ ᒪᒃᑯᑦᑐᐃᑦ 
ᑲᑎᒪᔨᖏᓐᓂ ᐊᒻᒪᓗ ᖃᐅᔨᒪᓂᖅᓴᐅᓕᖅᑯᑦ ᑭᓱᓂᑦ ᐱᔪᒪᒻᒪᖔᑕ ᓄᓇᓕᐅᔪᒥᑦ. 
 
ᖁᔭᓐᓇᒦᕈᒪᕙᒃᑲᑦᑕᐅᖅ ᑯᐊᐸᒃᑯᑦ ᑐᙵᓱᑦᑎᑦᑎᓚᐅᕐᓂᖏᓐᓄᑦ ᐅᕙᑦᑎᓐᓂ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐹᓇᐸᔅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 123 - 2(2): ᖃᓄᐃᑦᑑᓂᖓᓂ ᐅᖅᓱᐋᓗᐃᑦ ᐃᒃᐱᐊᕐᔪᒻᒥ 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓐᓄᓴᒃᑯᑦ. ᑕᕝᕙᐅᕗᑏᖅᑯᖓ ᓄᓕᐊᓐᓂ ᐊᒻᒪᓗ ᕿᑐᕐᖓᓐᓂ. 
 
ᐅᓪᓗᒥ ᓂᑯᕕᑉᐳᖓ ᐅᖃᐅᓯᖃᕈᒪᓪᓗᖓ ᐱᔾᔪᑎᒋᓗᒍ ᐅᖅᓱᐋᓗᐃᑦ ᐃᒃᐱᐊᕐᔪᒻᒥ. ᐊᒥᓲᔪᑦ ᒪᓕᒐᓕᐅᖅᑎᐅᖃᑎᒃᑲ 
ᐅᖃᐅᓯᕐᓯᒪᒻᒪᑕ ᑕᒪᔅᓱᒪ ᒥᔅᓵᓄᑦ ᐊᒻᒪᓗᑦᑕᐅᖅ ᐃᓚᓕᐅᑎᒍᒪᒋᕙᒃᑲ ᐃᓱᒫᓘᑎᒋᔭᒃᑲ. 
 
ᐅᖃᖅᑎ, ᐃᓄᐃᑦ ᐃᒃᐱᐊᕐᔪᒻᒥ ᐅᕙᓐᓂ ᐅᖃᕐᓯᒪᕗᑦ ᐱᔾᔪᑎᖃᕐᑐᑎᑦ ᐊᒥᓲᔪᓂᑦ ᑲᓱᑦᑕᐅᑎᙳᐊᖑᔪᓂᑦ 
ᓱᕋᖃᑦᑕᖅᑐᓂᑦ ᐊᒻᒪᓗ ᐳᔫᓗᐊᖃᑦᑕᕐᓂᖏᓐᓄᑦ ᓯᑭᑑᖏᓐᓂ ᐅᑭᐅᑦᑎᓐᓂ. ᓱᓕᒍᒪ ᑕᒪᓐᓇ ᑐᕌᖓᔪᖅ ᒑᓴᓖᑉ 
ᐱᐅᖏᓐᓂᖓᓄᑦ ᓄᓇᓕᓐᓄᑦ ᑐᓂᔭᐅᓚᐅᖅᑐᖅ. ᑕᒪᕐᒥᒃ ᒪᓕᒐᓕᐅᖅᑏᑦ ᖃᐅᔨᒪᔪᐃᓐᓇᐃᑦ ᐱᒻᒪᕆᐅᓂᖓᓂᒃ 
ᑐᕚᖃᕐᓂᐅᑉ ᒑᓴᓖᒥᒃ ᖃᒧᑕᐅᔭᓄᑦ. 
 
ᐅᖃᖅᑎᑦ, ᖃᐅᔨᒪᔪᐃᓐᓇᐅᒐᑦᓯ, ᐅᑭᐅᖅᑕᖅᑐᒥ ᓯᓚᖓ ᐃᒃᑮᓇᖃᑦᑕᑐᒻᒪᕆᐊᓘᒻᒪᑦ ᐊᒻᒪᓗ ᐊᒃᓱᐊᓗᒃ 
ᓂᓪᓚᓱᒃᐸᑦᑐᓂ ᐅᑭᐅᒃᑯᑦ. ᐃᓚᖏᑦ ᓂᕈᐊᖅᑎᒋᓯᒪᔭᒪ ᑐᕚᖃᑉᐸᒻᒪᑕ ᐊᖑᓇᓱᓐᓂᕐᒥᒃ ᐃᓚᒥᓂᒃ 
ᓂᕿᒃᓴᖃᑦᑎᑦᑎᓇᓱᐊᖅᑐᑎᒃ ᐊᒻᒪᓗ ᐊᓯᖏᓐᓂᒃ, ᑐᕚᖃᖃᑦᑕᖅᑐᑦ ᖃᒧᑕᐅᔭᒥᓂᒃ ᐊᐅᓚᕈᑎᖃᕐᓗᑎᒃ ᓄᓇᒧᑦ 
ᐊᖑᓇᓱᓪᓗᑎᒃ ᓂᕿᒃᓴᒥᓂᒃ ᐊᒻᒪᓗ ᒥᑭᒋᐊᖃᕐᓂᕐᒧᑦ. 
 
ᑭᓇᑐᐃᓐᓇᖅ ᓄᓇᒥ ᐊᔪᓕᕈᒪᖏᒻᒪᑦ. ᑕᒪᓐᓇᓗ ᐊᑦᑕᓇᐃᖅᓯᒪᒋᐊᖃᕐᓂᕐᒧᑦ ᑐᕌᖓᓪᓚᕆᒻᒪᑦ, ᐃᓚᓕᐅᑎᓪᓗᒍ 
ᐊᑭᑦᑐᐸᓪᓕᐊᓂᖓᓄᑦ ᑕᒪᒃᑯᐊ ᖃᒧᑕᐅᔭᐃᑦ ᒪᑭᒪᑎᒐᓱᐊᖅᑐᒋᑦ. ᐊᐱᕆᔪᒪᓪᓗᖓ ᐃᓘᓐᓇᖏᓐᓄᑦ 
ᐊᖏᖅᑕᐅᔪᒪᓪᓗᖓ ᐅᓂᒃᑳᕆᔭᒃᑲᑦ ᐱᐊᓂᒍᒪᓪᓗᒍ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᕗᖅ ᐃᓘᓇᖏᓐᓄᑦ ᐱᐊᓂᒍᒪᓪᓗᓂᐅᒃ ᐅᖃᐅᓯᕆᔭᓂ. 
ᐋᒡᒑᖅᑐᖃᑉᐸ. ᐱᑕᖃᖏᒻᒪᑦ. ᐹᓇᐸᔅ, ᑲᔪᓯᒋᑦ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ. ᐅᖃᖅᑲᐅᒐᒪᐃᓛᒃ, ᑕᒪᓐᓇ 
ᐊᑦᑕᓇᐃᖅᓯᒪᓂᕐᒧᑦ ᐃᓱᒫᓘᑎᐅᒻᒪᑦ, ᐃᓚᒋᓪᓗᓂᐅᒃ ᐃᓱᒫᓘᑕᐅᓂᖓᑕ ᐊᑭᑦᑐᐸᓪᓕᐊᓂᖏᓐᓄᑦ 
ᖁᒧᑕᐅᔭᖃᕋᓱᐊᖅᑐᓂ. ᐊᓯᔾᔨᑕᕆᐊᖃᐃᓐᓇᕐᓂᖏᑦ ᑲᓱᑦᑕᐅᑎᙳᐊᑦ ᐊᑭᑭᖏᒻᒪᑕ. 
 
ᐅᖃᖅᑎ, ᓴᖅᑮᓂᐊᕐᕋᒪ ᐊᑦᔨᙳᐊᓂᒃ ᑲᓱᑦᑕᐅᑎᙳᐊᓂᒃ ᓱᕈᖅᓯᒪᔪᓂᒃ ᐊᒻᒪᓗ ᐊᐱᕆᓂᐊᖅᑐᒍ ᐊᖓᔪᖅᑳ 
ᑕᒪᑐᒧᖓ ᓈᒻᒪᓕᖅᐸᑦ. ᐊᒻᒪᑕᐅᖅ ᐃᓇᒍᒪᓪᓗᒋᑦ ᓂᕈᐊᖅᑎᒋᓯᒪᔭᒃᑲ ᖃᐅᓱᐃᑦᑐᒥᐅᑦ ᐊᐅᓱᐃᑦᑐᒥᐅᓪᓗ ᐅᕙᓐᓄᑦ 
ᖃᐅᔨᒋᐊᕐᓗᑎᒃ ᐃᓱᒫᓘᑎᖃᑉᐸᑕ ᒑᓴᓖᑦ ᖃᓄᐃᑦᑑᓂᖓᓄᑦ ᓄᓇᖏᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᑏᑦ ᐅᖃᐅᓯᖏᑦ. ᐋᕆᐊᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 124 - 2(2): ᕿᑭᖅᑕᕐᔪᐊᑉ ᐊᖑᓇᓱᒃᑐᓕᕆᔨᖏᑕ ᑲᑎᒪᔨᑦ ᓴᖅᑮᓚᐅᖅᑐᑦ 

ᒪᓯᓕᒃ ᑯᐊᐳᕇᓴᓐᒥᑦ 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᐃᓕᑕᖅᓯᔪᒪᓪᓗᖓ ᓇᑦᑎᓕᒃ 
ᐊᖑᓇᓱᒃᑐᓕᕆᔨᒃᑯᖏᑕ ᑲᑎᒪᔨᖏᓐᓂᒃ ᕿᑭᖅᑕᕐᔪᐊᕐᒥ ᐋᖅᑭᓚᐅᕐᓂᖏᓐᓄᑦ 100 ᐳᓇᓐ ᓇᒻᒥᓂᕆᔭᐅᔪᒥᒃ 
ᑕᐃᔭᐅᔪᖅ ᒪᓯᓕᒃ ᑯᐊᐳᕇᓴᓐᒥᑦ. ᓄᓇᓕᖓᑦ ᕿᑭᖅᑕᕐᔪᐊᑉ ᖁᑦᑎᑐᒻᒪᕆᐊᓗᒻᒥᒃ ᐃᖅᑲᓇᐃᔭᖏᑦᑐᓄᑦ 
ᓈᓴᐅᑎᖃᒻᒪᑦ. ᓴᖅᑭᑕᐅᓂᖓᓄᑦ ᑖᒃᓱᒪ ᑯᐊᐳᕇᓴᐅᑉ, ᓄᐃᑦᑎᓂᐊᕐᓕᕐᒪᑕ ᐱᑕᖃᕆᐊᖃᓪᓚᕆᑦᑐᓂᒃ 
ᐃᖅᑲᓇᐃᔮᒃᓴᓂᒃ. 
 
ᐅᖃᖅᑎᑦᑎᐄᓚᒋᐊᕈᑎᑦ ᐃᓕᑕᖅᓯᓪᓗᖓ ᐃᖃᓗᓕᕆᓂᖅ ᓄᓇᕗᒻᒥ ᐱᔭᕆᐊᑐᔪᒻᒪᕆᐊᓘᒻᒪ ᑲᒪᒋᓇᓱᐊᖅᑐᒍ 
ᐊᒻᒪᓗ ᖃᐅᔨᒪᑦᑎᐊᖅᑐᖓ ᐱᑕᖃᒻᒪᑦ ᐃᓄᓐᓂᒃ ᑕᖅᑳᓂ ᖃᐅᔨᒪᑦᑎᐊᖅᑐᓂ ᐋᖅᑭᒃᓱᐃᔪᓐᓇᓂᕐᒥᒃ ᑕᒪᒃᑯᓂᖓ  

ᑯᐊᐳᕇᓴᓂᒃ. ᑭᒡᒐᑐᕐᓗᒋᑦ ᕿᑭᖅᑕᕐᔪᐊᕐᒥᐅᑦ, ᖁᕕᐊᒋᔪᒪᓪᓗᒋᑦ ᑲᑐᔾᔨᖃᑎᒌᖑᔪᑦ ᐋᖅᑭᒃᓯᓚᐅᕐᓂᖏᓐᓂᒃ 
ᑯᐊᐳᕇᓴᒻᒥᒃ. ᐊᒻᒪᓗ ᑎᓕᐅᕆᔪᒪᓪᓗᖓ ᐃᖃᓗᒐᓱᐊᖅᑎᐅᕙᑦᑐᓂᒃ ᑲᔪᓯᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᑉᓴᓚᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 125 - 2(2): ᐋᓐᓂᐊᕕᓕᐊᖅᐸᑦᑐᑦᓄᑦ ᐊᐅᓚᖅᑐᑎᒃ ᐊᑐᐊᒐᖅ ᐊᒻᒪᓗ 

ᒪᓕᒃᑎᐅᖃᑦᑕᖅᑐᑦ 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᐃᓱᒫᓘᑎᒥᒃ ᐅᖃᐅᓯᖃᕈᒪᓪᓗᖓ ᐊᒥᓱᑦ 
ᓂᕈᐊᖅᑎᒋᓯᒪᔭᒃᑲ ᐅᕙᓐᓄᑦ ᐅᖃᖃᑦᑕᖅᓯᒪᒻᒪᑕ ᑕᒪᓐᓇ ᐋᓐᓂᐊᕕᓕᐊᖅᑐᓄᑦ ᐊᐅᓚᖃᑦᑕᕐᓂᐅᔪᒧᑦ ᐊᑐᐊᒐᖅ 
ᒪᓕᒃᑎᐅᕙᑦᑐᓄᑦ. ᓂᕈᐊᖅᑎᒋᓯᒪᔭᒃᑲ ᐅᖃᖅᓯᒪᒻᒪᑕ ᐊᒻᒪᓗ ᖃᓪᓗᓈᑎᑑᕈᓐᓇᖏᑦᑐᑦ ᐃᓄᒃᑎᑐᐃᓐᓇᖅ 
ᐅᖃᐅᓯᖃᑦᑐᑦ ᐊᐅᓚᖃᑦᑕᕐᓂᖏᑦ ᓄᓇᓕᖏᓐᓂᒃ ᐃᓛᓐᓂᒃᑯᑦ ᒪᓕᒃᑎᖃᑦᑎᑕᐅᖃᑦᑲᖏᒻᒪᑕ. ᑕᒪᓐᓇᑦᑕᐅᖅ 
ᐱᖃᓯᐅᔾᔨᒻᒥᔪᖅ ᐃᓄᓐᓂᒃ ᑎᒥᖏᒍᑦ ᐊᔪᕈᑎᖃᑦᑐᓂᒃ. 
 
ᐅᖃᖅᑎ, ᐅᕙᓐᓄᑦ ᐱᔭᕆᐊᑐᒻᒪᑦ ᑭᐅᓇᓱᒋᐊᖏᑕ ᓂᕈᐊᖅᑎᒋᓯᒪᔭᒃᑲ, ᑭᓯᐊᓂᓕ ᖃᐅᔨᒪᔪᖓ ᒐᕙᒪᒃᑯᑦ 
ᐱᖃᒻᒪᑕ ᐊᐅᓚᐸᑦᑐᓄᑦ ᐊᑐᐊᒐᕐᒥᒃ. ᑖᓐᓇ ᑎᑎᖅᑲᐅᔪᖅ ᓇᓗᓇᐃᖅᓯᖏᒻᒪᑦ ᖃᓄᖅ ᐋᓐᓂᐊᔪᓕᕆᔩᑦ 
ᐃᓱᓕᒪᐅᖃᑦᑕᕐᒪᖔᑕ ᖃᖓᒃᑯᑦ ᒪᓕᒃᑎᖃᕆᐊᖃᒻᒪᖔᑕ. 
 
(ᑐᓵᔨᒃᑯᑦ ᐃᓱᓕᑉᐳᖅ) ᒪᓕᒐᓕᐅᖅᑎᐅᖃᑦᑕᖅᓯᒪᔪᖅ ᐃᓱᒫᓘᑎᖃᖃᑦᑕᖅᓯᒪᒻᒥᔪᖅ ᑕᒪᑐᒥᖓ ᐊᑕᐅᓯᐊᖏᑦᑐᑎᒃ. 
ᐊᓪᓛᑦ, ᓅᕕᕙᒥ 16, 2003-ᒥ, ᐊᖓᔪᖅᑳᖓ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ 
ᓇᓗᓇᐃᖅᓯᓗᐊᖑᐊᓚᐅᖅᓯᒪᔪᖅ ᐃᓐᓇᑐᖃᕐᒥᒃ ᐃᓄᒃᑎᑐᐃᓐᓇᖅ ᐅᖃᐅᓯᖃᑦᑐᒥᒃ ᖃᓪᓗᓈᓅᖅᑐᖃᕐᓂᐊᖅᐸᑦ 
ᐊᐅᓚᕐᓗᓂ ᐋᓐᓂᐊᕕᓕᐊᕐᓗᓂ, ᒪᓕᒃᑎᖃᕆᐊᖃᕐᓂᖏᓐᓂᒃ. ᑭᐅᔾᔪᑎᐅᔪᖅ ᐊᐱᖅᑯᑕᐅᓯᒪᔪᒧᑦ 
ᒪᓕᒐᓕᐅᖅᑎᐅᖃᑎᓐᓄᑦ ᖁᑦᑎᑦᑐᒥᒃ, ᐊᖓᔪᖅᑳᖓ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ 
ᓇᓗᓇᐃᖅᓯᓚᐅᖅᓯᒪᔪᖅ ᐊᐱᕆᓂᐊᕐᕋᒥᐅᒃ ᐃᖅᑲᓇᐃᔭᖅᑎᓂ ᓴᖅᑭᖅᑕᐅᖁᓪᓗᒍ ᐊᑐᐊᒐᖅ ᐃᓄᓐᓄᑦ 
ᓄᓇᕗᒻᒥᐅᓄᑦ ᐱᕙᓪᓕᐊᔪᑎᒍᑦ ᐊᒻᒪᓗᖃᐃ ᓰᕖᓰᒃᑯᑦ. 
 
ᐅᖃᖅᑎ, ᑐᑭᓯᐅᒪᕙᓪᓚᐃᖏᓐᓇᑦᑕ ᑖᓐᓇ ᐱᓕᕆᕕᖓ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ 
ᐋᓐᓂᐊᕕᓕᐊᖃᑦᑕᖅᑐᐃᑦ ᐊᑐᐊᒐᖓ ᒪᓕᒃᑎᒋᖃᑦᑕᖅᑕᖏᓐᓄᑦ. ᐊᐱᖅᓱᕈᓐᓇᖅᓯᒍᒪ ᐊᐱᖅᑯᑎᖃᕐᓂᐊᕐᒥᔪᖓ 
ᑕᒪᑐᒧᖓ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᕿᓚᕝᕙᖅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 126 - 2(2): ᓄᑖᒥᒃ ᐆᒪᔪᓐᓂᐊᖅᑎᑖᖅᑐᑦ ᐸᖕᓂᖅᑑᖅ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒪᐅᖓᓚᐅᖏᓂᓐᓂ ᐃᖃᓗᓐᓄᑦ, ᐃᓄᓐᓂᒃ 
ᑲᑎᒪᖃᑎᖃᓚᐅᕐᕋᒪ ᓄᓇᖅᖃᑎᓐᓂᒃ ᐸᖕᓂᖅᑑᒥ. ᖃᐅᔨᒪᖏᑦᑐᖓ ᑏᕖᒃᑯᑦ ᑕᑯᓐᓇᕈᓐᓇᓂᐊᕐᒪᖔᑕ ᐅᓐᓄᒪᓐᓇ 
ᖃᐅᒪᖏᑦ ᖃᒥᙵᔪᐊᓘᒻᒪᑕ ᐊᒻᒪᓗ ᑕᐃᒪ ᑏᕖᖏᑦ ᐊᒻᒪᓗ ᐅᖄᓚᐅᑎᖏᑦ ᐱᔪᓐᓇᖏᑦᑐᐃᓐᓇᐅᕗᑦ. 
ᖃᐅᔨᒪᓪᓚᑖᖏᑦᑐᖓ ᑲᑎᒪᓂᑦᑎᓐᓂᒃ ᑕᑯᓐᓇᕈᓐᓇᓂᐊᕐᒪᖔᑕ ᐅᓪᓗᒥ. 
 
ᑕᖅᑮᑦ ᐊᒥᓱᑲᓪᓚᐃᑦ ᐊᓂᒍᖅᓯᒪᓕᕐᒪᑕ ᐆᒪᔪᓐᓂᐊᖅᑎᖃᕈᓐᓃᑎᓪᓗᑕ ᐊᒻᒪᓗ ᒫᓐᓇᐅᔪᖅ, ᐱᕕᖃᕐᓂᓐᓂ, 
ᖁᔭᓐᓇᒦᕈᒪᓪᓗᒍ ᐊᖓᔪᖅᑳ ᑐᓂᓯᒍᓐᓇᖅᓯᒪᒻᒪᑦ ᐃᖅᑲᓇᐃᔮᒃᓴᒥᒃ. ᑕᐃᓐᓇ ᐃᖅᑲᓇᐃᔭᖅᑎᑖᖑᔪᖅ  

ᐃᓕᔭᐅᒍᓐᓇᖑᓱᒻᒪᑦ ᐅᓪᓗᒥ ᐆᒪᔪᓐᓂᐊᖅᑎᑖᖑᓗᓂ. ᐊᒥᓱᐊᓗᓐᓂᒃ ᐱᓕᕆᐊᒃᓴᖃᖏᓱᒻᒪᑦ, ᑕᒪᓐᓇᓗ 
ᐃᖃᓗᓕᕆᓂᖅ ᐊᒻᒪᓗ ᐊᕙᑎᕗᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑕᐹᕐᔪᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 127 - 2(2): ᐃᓕᑕᖅᓯᓂᖅ ᑐᓂᕐᕈᑎᑎᒍᑦ 
 
ᐊᖓᔪᖅᑳ ᓗᐃ ᑕᐹᕐᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᒡᓗᓕᒃᒥᐅᑦ ᐃᓱᒪᒋᑦᑎᐊᐸᒃᑲ ᐊᒻᒪᓗ ᓴᓂᕋᔭᕐᒥᐅᑦ. 
ᑐᓴᖅᑎᑦᑎᔪᒪᓪᓗᖓᓗ ᑕᖅᑭᐅᓚᐅᖅᑐᒥ, ᐱᒋᐊᓕᕋᑖᖅᑎᓪᓗᒍ ᕖᕗᐊᓕ, ᓄᓇᕗᑦ ᑲᒥᓴᓇᖓ ᐃᒡᓗᓕᒃᒨᓚᐅᕐᒪᑦ 
ᐃᓕᑕᖅᓯᔭᖅᑐᖅᑐᓂ ᐃᓄᓐᓂᒃ ᐃᑲᔪᖃᑦᑕᖅᓯᒪᓂᖏᓐᓄᑦ ᓄᓇᓕᖓᓄᑦ. 
 
ᐊᒃᓱᐊᓗᒃ ᑲᑎᓂᕆᔭᐅᓚᐅᖅᑐᖅ ᑲᔪᓯᑦᑎᐊᕐᓚᐅᖅᑐᖅ ᐊᒻᒪᓗ ᑐᓂᕐᕈᑎᑕᖃᑦᑐᓂ ᐃᓄᓐᓄᑦ 
ᐃᓅᓕᒃᓯᓂᒥᓂᖏᓐᓄᑦ. ᐊᑕᐅᓯᖅ ᐱᓗᐊᖅᑐᒥᒃ ᕋᐃᓱᓪ ᐅᔭᒐᓱᒃ, ᐃᓕᑕᕆᔭᐅᓚᐅᖅᑐᖅ ᐃᑲᔪᕐᓂᒥᓂᖓᓄᑦ 
ᐃᓄᖏᓐᓄᑦ ᐃᒡᓗᓕᒃᒥᐅᑦ ᐃᓄᐃᑦ ᖃᐅᔨᒪᔭᑐᖃᖏᑎᒍᑦ. ᐊᒻᒪᓗ ᓱᓕ, ᐊᓯᐊᑦᑕᐅᖅ ᐃᓐᓇᑐᖃᖅ 
ᐃᓕᑕᕆᔭᐅᓚᐅᖅᑐᖅ ᐃᑲᔪᖃᑦᑕᕐᓂᖓᓄᑦ ᐃᓄᓐᓂᒃ ᐋᓐᓂᐊᔪᓂᒃ. ᑐᕇᓯ ᐃᑦᑕᓐᓂᐊᖅ, ᐊᔭᒋᔭᕋ/ᐊᑦᑕᒋᔭᕋ. 
 
ᐅᐱᒋᑦᑎᐊᐸᒃᑲ ᑖᒃᑯᐊ ᒪᕐᕉᒃ ᐃᓅᒃ ᐃᓕᑕᕆᔭᐅᓚᐅᖅᑑᒃ ᐊᒻᒪᓗ ᐅᓪᓗᒥᒧᑦ ᐊᑐᖅᑕᐅᓂᖓ ᐃᓄᐃᑦ ᐃᓕᖅᑯᓯᖓ. 
ᐊᖏᔪᔾᔪᐊᕐᕌᓗᒻᒥᒃ ᐃᑲᔪᕐᓂᖃᖅᓯᒪᕗᑦ, ᐊᒃᓱᕈᓐᓇᕋᓗᐊᖅᑎᓪᓗᒍ. ᐱᑕᖃᓚᐅᕐᒥᔪᖅᑕᐅᖅ ᐊᓯᐊᓂᒃ 
ᐃᓐᓇᑐᖃᐅᖏᑐᕐᓕ. ᑖᓐᓇᓕ ᐃᓕᑕᕆᔭᐅᓚᐅᖅᑐᖅ ᑭᒍᑕᐃᔭᐃᖃᑦᑕᖅᓯᒪᓂᖓᓄᑦ ᐊᒻᒪᓗ ᐃᑲᔪᖃᑦᑕᖅᑐᓂ 
ᐃᓄᓐᓂᒃ ᑭᒍᓯᕆᔪᓂᒃ. ᐊᑎᖓ ᓇᑕᓖᓄ, ᐊᖏᔪᕐᔪᐊᕐᒥᑦᑕᐅᖅ ᐃᑲᔪᖃᑦᑕᖅᓯᒪᔪᖅ. 
 
ᓱᓕᒃᑲᓐᓂᖅ, ᐃᓚᖏᑦᑕᐅᖅ ᐃᓅᓕᒃᓯᓂᒥᓂᖏᓄᑦ ᐊᒻᒪᓗ ᐃᑲᔪᕐᓂᒥᓂᖏᓐᓄᑦ, ᖁᕕᐊᒋᑦᑎᐊᐸᒃᑲ ᑖᒃᑯᐊ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑕᓴᓐ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 128 - 2(2): ᐃᖃᓗᒃᑑᑎᐊᕐᒥ ᐊᑯᓂᐊᓗᒃ ᐃᖅᑲᓇᐃᔭᖅᓯᒪᓕᖅᑐᐃᑦ 

ᐃᓕᑕᕆᔭᐅᓂᖏᑦ  
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᓕᐊᓇᐃᒍᓱᑉᐳᖓ ᓇᖏᖅᓯᒍᓐᓇᕋᒪ ᐅᓪᓗᒥ ᐃᓕᑕᖅᓯᔪᒪᓪᓗᖓ ᐊᒥᓱᓂᒃ 
ᓂᕈᐊᖅᑎᒋᓯᒪᔭᒃᑲᓂᒃ ᐃᖃᓗᒃᑑᑎᐊᕐᒥ ᒫᓐᓇᕋᑖᖑᓚᐅᖅᑐᖅ ᐊᑯᓂᒧᑦ ᐃᖅᑲᓇᐃᔭᖅᑎᐅᓂᖏᓐᓄᑦ 
ᑐᓂᕐᕈᓯᐊᓚᐅᖅᑐᑦ ᓄᓇᕗᑦ ᒐᕙᒪᒃᑯᓐᓂᑦ ᕖᕗᐊᓕ 16, 2005-ᖑᑎᓪᓗᒍ. 
 
ᓂᕈᐊᖅᑕᐅᓯᒪᔪᒃ ᒐᕙᒪᓕᕆᔨᐅᔪᑦ ᓇᓗᓇᐃᖅᑎᕆᖃᑦᑕᕐᒪᑕ ᐊᑐᐊᒐᕐᓂᒃ ᐊᒻᒪᓗ ᑮᓇᐅᔭᖁᑎᓂᒃ 
ᓈᒻᒪᓴᖅᑎᐅᕙᑦᑐᑎᒃ ᒐᕙᒪᒃᑯᓐᓄᑦ. ᑕᒪᒃᑯᐊᓕ ᐃᖅᑲᓇᐃᔭᖅᑎᕗᑦ ᐱᓕᕆᑦᑎᐊᖅᑐᑦ ᑲᒪᒋᔭᖃᖃᑦᑕᖅᑐᑦ 
ᐱᓕᕆᐊᖑᔪᓂᒃ ᐊᒻᒪᓗ ᐱᔨᑦᑎᕈᑎᓂᒃ ᐃᓄᓐᓄᑦ ᓂᕈᐊᖅᑕᐅᔾᔪᑎᒋᓯᒪᔭᕗᑦ ᐱᔨᑦᑎᕐᓂᐊᕐᕋᑦᑕ. ᐃᖅᑲᓇᐃᔭᖅᑏᑦ 
ᐊᒥᓱᓄᒃ ᓄᓇᓖᑦ ᐃᓐᓇᑐᖃᕐᖏᓐᓄᑦ ᐅᐸᑦᑕᐅᑦᑎᐊᕐᓚᐅᖅᑐᑦ, ᐊᒻᒪᑕᐅᖅ ᓯᕗᓕᖅᑎ ᐊᒻᒪᓗ ᐊᖓᔪᖅᑳᖓ 
ᑮᓇᐅᔭᓕᕆᔨᒃᑯᑦ. 
 
ᐊᒻᒪᑕᐅᖅ ᐊᑦᔨᓕᐅᕆᔨᐅᓚᐅᕐᒥᔪᖓ ᑲᑎᙵᔪᖃᑦᑎᓪᓗᒍ, ᓇᓗᒐᓗᐊᖅᑐᖓ ᐊᑦᔨᓕᐅᓚᐅᖅᑕᒃᑲ 
ᓂᕕᖓᖅᑕᐅᓂᐊᕐᒪᖔᑕ ᐊᕙᓗᒧᑦ ᑕᑯᔭᒐᖃᕝᕕᒻᒥ ᖃᖓᑦᑎᐊᕈᓗᒃ. ᐅᖃᖅᑎᑦᑎᐄᓚᒋᐊᕈᑎᑦ ᐃᖅᑲᓇᐃᔭᖅᑏᑦ  

ᑐᓂᔭᐅᓚᐅᖅᑐᑦ ᐊᑯᓂᒧᑦ ᐃᖅᑲᓇᐃᔭᕐᓂᖏᓐᓄᑦ ᐊᕐᕌᒍᓄᑦ ᑕᓪᓕᒪᓅᖓᓚᐅᖅᑐᑦ, ᕌᐴᑦ ᑳᕐ, ᐄᕙ ᑯᒪᒃ, ᕗᕌᓐᒃ 
ᕙᓚᑦ, ᒐᓐᑕᔅ ᕆᓴᐃᑕᔅ, ᔭᐃᒥ ᑕᐃᐹᓇ, ᑖᓇ ᓖ-ᐃᒃᐸᑯHᐊᒃ, ᒪᐃᒃ ᑲᐃᔪᒐᓇ, ᐹᑎ ᐸᓚᐃ, ᑐᐊᕆᔅ ᐊᖑᕼᐃᐊᑐᒃ. 
 
ᐊᕐᕋᒍᑦ ᖁᓕᓄᑦ; ᒥᐊᓕ ᐃᒃᐸᑯHᐊᒃ, ᕆᑦᓱᑦ ᑯᑦᔅ. ᐊᕐᕌᒍᓄᑦ 15-ᓄᑦ: ᑏᐋᓇ ᑯᓗᒡᔅᑕᓐ, ᑳᑎ ᕉᐊᓐ ᐊᒻᒪᓗ 
ᐃᓕᓴᐱ ᑲᐅᓲᓂ. ᐊᒻᒪᑕᐅᖅ ᐊᓯᐊᓄᑦ ᐱᓕᕆᖃᑦᑕᖅᓯᒪᓂᖓᓄᑦ 30-ᓂᑦ ᐊᕐᕌᒍᓄᑦ, ᑕᐃᓂᐊᖅᑕᕋ ᑖᓐᓇ ᐊᖑᑦ 
ᓯᕗᓂᐊᒍᑦ, ᐊᕐᕌᓂ, ᑕᒡ ᑯᕌᔅᓕ. 
 
ᐅᖃᖅᑎ, ᐃᓕᑕᖅᓯᔭᕆᐊᖃᑦᑐᒍᑦ ᐱᓕᕆᓯᒪᓂᐊᓗᖏᓐᓄᑦ ᐃᖅᑲᓇᐃᔭᖅᑐᓕᕆᔨᒃᑯᑦ ᑐᓂᐅᖅᑲᐃᒍᓐᓇᓚᐅᖅᑐᑦ 
ᓄᓇᓕᓐᓄᑦ ᓄᓇᕗᓗᒃᑖᒥ. ᒪᓕᒐᓕᐅᖅᑏᑦ ᐊᐱᕆᔪᒪᔭᒃᑲ ᐅᕙᓐᓂᒃ ᐅᐱᒍᓱᖃᑎᖃᖁᓪᓗᒋᑦ ᑖᒃᑯᓂᖓᓕᒫᖅ 
2005-ᒥ ᐊᑯᓂᐊᓗᒃ ᐃᖅᑲᓇᐃᔭᓕᖅᑐᓄᑦ ᑐᓂᔭᐅᔪᓂᒃ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᓚᕋᓚᒃ. 

ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐲᑯᑦᑐᒐᓱᐊᔾᔮᖏᓚᖓ. ᖁᔭᓐᓇᒦᒃ. ᐅᓪᓗᒥ ᓇᖏᖅᓯᔪᖓ 
ᑐᓴᖅᑎᑦᑎᔪᒪᓪᓗᖓ ᖃᓄᐃᓕᐅᕈᑕᐅᓚᐅᖅᑐᒥᒃ ᐊᕐᕕᐊᓂ. ᖁᔭᒋᔪᒪᓪᓗᒋᑦ, ᖃᐅᔨᒪᔪᖓ ᐃᓛᓐᓂᒃᑯᑦ 
ᐊᔪᓐᓇᖃᑦᑕᕐᒪᑦ ᐊᓐᓇᐅᒪᓇᓱᐊᖅᑐᓂ. ᓯᒨᓇ ᐸᐃᑯᕐ ᓚᐃᒃ, ᐅᐊᓇᐸᐃᒨᓚᐅᖅᑐᖅ ᐃᓕᓐᓂᐊᕐᕆᐊᒃᑲᓂᕐᑐᓂᒃ, 
ᐊᒃᓱᐊᓗᒃ ᐱᓕᕆᓯᒪᒻᒪᑦ ᓄᓇᑦᑎᓐᓂ ᐱᒋᐊᖅᑎᑦᑎᓇᓱᐊᖅᑐᓂᒃ ᓂᕿᓂᒃ ᓄᐊᑎᕆᓪᓗᓂ ᑐᓂᐅᖃᕈᑎᒃᓴᓂᒃ 
ᐃᑲᔪᖅᑕᐅᔭᕆᐊᓕᓐᓄᑦ. 
 
ᐱᒋᐊᖅᑎᑦᑎᓚᐅᕐᒪᑦ ᓂᕿᓂᒃ ᓄᐊᑦᑎᓂᕐᒥᒃ ᐊᕐᕕᐊᓂ ᐊᒻᒪᓗ ᐃᖅᑲᓇᐃᔭᒪᐅᕐᒪᑦ ᐊᒃᓱᕉᑎᓪᓗᓂᐅᒃ 
ᐱᒋᐊᖅᑎᓇᓱᐊᖅᑐᓂᐅᒃ ᓂᖃᐃᓱᕐᓗᕕᒃ ᐅᓪᓗᒥᒧᑦ ᑎᑭᑦᑐᒍ ᐊᒻᒪᓗ ᑐᓴᖅᓯᒪᓕᕐᒥᒐᑦᑕ ᒫᓂᑑᕙᒥ 
ᓂᖃᐃᓱᕐᕕᐅᔪᖅ ᐊᐅᓪᓚᑎᑦᑎᓯᒪᒻᒪᑕ 1 ᑕᐅᓴᓂ ᐅᖁᒪᐃᓐᓂᓕᓐᓂᒃ ᐊᒻᒪᓗ ᑖᒃᑯᐊ ᐊᐅᓪᓚᖅᑎᑕᐅᒥᓃᑦ ᓲᕐᓗᒃ 
ᐊᖏᑎᒋᓂᖏᑦ ᐊᔾᔨᖃᐸᓗᑉᐳᑦ 100-ᓂᒃ ᑐᒃᑐᓂᒃ. ᐊᒻᒪᓗ ᑖᒃᑯᐊ ᐊᒥᓲᓗᐊᖅᑐᒻᒪᕆᐅᒻᒪᑕ ᐊᒻᒪᓗ 
ᑲᒪᓇᒻᒪᕆᑦᑐᓂ ᐅᕙᑦᑎᓐᓂᑦ ᐃᑲᔪᖅᑐᒻᒪᕆᐊᓘᒻᒪᑕ ᒫᓂᑑᕙᑉ ᐃᓄᖏᑦ ᓂᕿᓂᒃ ᐊᐅᓪᓚᑎᑦᑎᒻᒪᕆᓲᖑᕗᑦ 
ᓄᓇᑦᑎᓐᓄᑦ ᑐᒃᑐᐃᑦ ᐊᕐᕕᐊᓅᓗᐊᖃᑦᑕᕈᓐᓃᕐᓂᖏᓐᓄᑦ. 
 
ᑕᐃᓐᓇ ᐃᓄᒃ ᐃᓕᓐᓂᐊᖅᑐᐃᓐᓇᐅᙱᓚᖅ ᐃᓐᓇᐅᕗᖅ ᐃᓕᓐᓂᐊᖅᑎᐅᓪᓗᓂ ᐊᒻᒪᓗ ᖃᐅᔨᒪᔪᖓ ᐊᒃᓱᕈᖅᑐᓂ 
ᐱᓕᕆᔪᒪᒻᒪᑦ ᐊᒻᒪᓗ ᐃᓕᒃᑲᓐᓂᕐᓂᖃᕈᒪᓪᓗᓂᓗ ᐱᓕᕆᔭᒥᓂᒃ ᐊᒻᒪᓗ ᑕᐃᒪᐃᓕᐅᕐᓂᖓᓄᑦ ᖁᔭᒻᒪᕆᑉᐸᕋ 
ᐊᒻᒪᓗ ᖁᔭᒋᓂᕋᕐᓗᒍ ᐅᖃᐅᑎᔪᒪᕙᕋ ᐊᓯᖏᑦ ᐃᑲᔪᖅᑎᐅᓚᐅᖅᑐᑦᑕᐅᖅ /ᕆᔅᑕ ᕘᒐᔅ ᐊᕐᕕᐊᒥᐅᑕᐅᓕᖅᑐᖅ 
ᐊᒻᒪᓗ ᐃᖅᑲᓇᐃᔭᖅᐸᒻᒪᑦ ᐊᑭᓕᖅᓱᖅᑕᐅᙱᑦᑐᓂ ᐊᕐᕕᐊᕐᒥᐅᑦ ᐃᓐᓇᖁᑎᖏᑦ ᒪᒃᑯᑦᑐᖁᑎᖏᓪᓗ 
ᓂᕿᖃᑦᑎᐊᕋᓗᐊᕐᒪᖔᑕ ᖃᐅᔨᒪᓇᓱᐊᑦᑎᐊᖏᓐᓇᓲᖑᒻᒪᑦ. 
 
ᑕᐃᒪᐃᒻᒪᑦ ᖁᔭᒋᔪᒪᕙᒃᑲ ᐊᕐᕕᐊᕐᒥᐅᑦ ᑮᓇᐅᔾᔭᒃᓴᒐᑎᒃ ᐃᖅᑲᓇᐃᔭᖅᐸᑦᑐᑦ ᐃᓄᐃᑦ ᑳᙱᒃᑲᓗᐊᕐᒪᖔᑕ 
ᓂᕿᖃᑦᑎᐊᕐᓂᐊᕋᓗᐊᕐᒪᖔᑕ ᖃᐅᔨᒪᓇᓱᐊᑦᑎᐊᖅᑐᑎᑦ ᓂᖃᐃᓱᕐᕕᒻᒥ ᐋᖅᑮᓯᒪᒻᒪᕆᓕᖅᑐᑦ ᐊᒻᒪᓗ 
ᓂᕿᑕᖃᕕᐅᑎᓕᕐᒪᑦ ᐊᑐᐃᓐᓇᐅᒪᑦᑎᐊᖅᑎᑕᒥᓂᐅᓪᓗᑎᓪᓗ. ᖁᔭᓕᕙᒃᑲ ᐊᒻᒪᓗ ᐱᓇᓱᐊᕈᓰᒃ ᒪᕐᕉᒃ ᓈᒐᐃᒻᒪᑎᒃ 
45-ᖑᔪᑦ ᐃᓄᐃᑦ ᓂᖓᖅᓯᒋᐊᖅᑐᓲᖑᔪᑦ ᓂᖃᐃᓱᕐᕕᒻᒧᑦ. 
 
ᐃᑲᔪᖅᑕᐅᔭᕆᐊᖃᓕᕌᖓᑦᑕ ᓂᕿᑖᕈᑎᒃᓴᑲᓐᓂᕐᓂᒃ ᑕᐃᑯᖓ ᐊᐃᒃᓯᕐᕕᐅᓲᖑᕗᖅ ᓂᖃᐃᓱᕐᕕᐅᔪᖅ ᐊᒪᓗ 
ᖁᔭᓐᓇᒦᕈᒪᕙᒃᑯ ᐃᓄᓗᑦᑖᖏᑦ ᐊᕐᕕᐊᑦ ᐱᓕᕆᑦᑎᐊᖃᑦᑕᖅᑐᒻᒪᕆᐅᓂᖏᓐᓄᑦ. ᖁᔭᓐᓇᒦᒃ.  
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. ᐲᑯ. 



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᒪᒃᑯᑦᑐᑦ ᐃᓕᓐᓂᐊᖅᑎᑦᑎᔪᑦ ᐋᓐᓂᐊᖃᕐᓇᙱᑦᑐᓕᕆᓂᕐᒥᒃ 
ᐅᑭᐅᖅᑕᖅᑐᒥ ᖁᕕᐊᓇᖅᑑᕗᖅ, ᓄᑖᖅ ᐃᓕᓐᓂᐊᕋᒃᓴᖅ ᐱᓕᒻᒪᒃᓴᐃᔪᑦ ᐃᓕᓐᓂᐊᑎᑦᑎᓪᓗᑎᑦ ᒪᒃᑯᑦᑐᓂᑦ 
ᑕᒪᓐᓇᓗ ᐃᓕᓐᓂᐊᕋᒃᓴᐅᔪᖅ ᓯᕗᓪᓕᖅᐸᐅᓪᓗᓂ ᐊᒻᒪᓗ ᐱᓕᕆᖃᑎᒌᑦᑎᑦᑎᖃᑦᑕᕋᔭᖅᑐᓂ ᐱᕕᒃᓴᖃᑦᑎᐊᕐᓂᒃᑯᑦ 
ᒪᒃᑯᑦᑐᖁᑎᑦᑎᓐᓄᑦ ᑎᒥᖏᑕ ᖃᓄᐃᓐᓂᙱᓐᓂᖏᓐᓂᒃ ᑲᒪᑦᑎᐊᕐᓂᖅᓴᐅᓕᕐᓗᑎᑦ. 
 
ᕖᕝᕗᐊᕆ 2-ᖑᑎᓪᓗᒍ, ᖃᐃᖁᔭᐅᓯᒪᓚᐅᖅᓯᒪᒐᒪ, ᓄᓇᖅᑲᑎᒌᑦᑐᓪᓗ ᐊᓯᖏᑦ, ᐃᓚᐅᖃᑕᐅᖁᔭᐅᓪᓗᖓ 
ᑖᒃᑯᓄᖓ ᐃᓕᓐᓂᐊᖅᑎᑦᑎᔨᒃᑯᓐᓄᑦ ᒪᒃᑯᑦᑐᐃᑦ ᑲᑐᔾᔨᖃᑎᒌᖑᔪᑦ ᑲᑎᒪᒋᐊᖃᑕᐅᖁᔭᐅᓪᓗᖓ 
ᖃᐃᖅᑯᔨᓯᒪᔪᒥᓂᐅᑎᓪᓕᓗᒋᑦ, ᐊᒻᒪᓗ ᑲᑎᒪᒋᐊᖃᑕᐅᓯᒪᓚᐅᕆᕗ ᖅᒪᐃᔭ ᐃᓕᓴᐱ ᓯᐅᑎᐊᐱᒃ ᐊᒻᒪᓗ ᓯᕗᓕᖅᑎ 
ᐹᓪ ᐅᑲᓕᖅ. ᒪᒃᑯᑦᑐᑦ ᓯᖓᐃᖃᑦᑕᕐᓂᖏᑕ ᐊᒥᓲᓂᖏᑦ ᐊᒻᒪᓗ ᑯᔭᓐᓂᒃᑯᑦ ᖁᐱᕐᕆᑦᑐᒥᓂᐅᔪᑦ ᓄᓇᕘᒥ 
ᐊᒥᓲᓗᐊᖅᑐᐊᓘᒻᒪᑕ. ᑖᔅᓱᒪᓕ ᐱᓕᕆᐊᖑᔪᖅ ᐃᓕᓐᓂᐊᕋᒃᓴᑉ ᐱᔾᔪᑎᒋᕙᐅᒃ ᐃᓕᓐᓂᐊᖅᑎᑦᑎᓇᓱᐊᖅᑐᑎᑦ 
ᒪᒃᑯᑦᑐᓂᒃ ᑯᔭᖃᑦᑕᕐᓂᕐᒧᑦ ᐊᑦᑕᓇᙱᑦᑐᒥᒃ ᐊᒻᒪᓗ ᖃᓄᐃᑦᑐᑐᐃᓐᓇᑦ ᐱᖃᓐᓈᖃᑦᑎᐊᕐᓂᕐᒧᑦ ᐊᓯᖏᓐᓂᒃ 
ᐱᔾᔪᑎᖃᖃᑦᑕᖅᑐᑎᒃ, ᐊᓯᐊᒍᑦ ᐅᖃᐅᓯᕆᓗᒍ, ᐃᓱᒪᓕᐅᕋᓱᐊᕐᓂᕐᒥᒃ ᐊᒻᒪᓗ ᐱᖃᓐᓈᖃᑦᑎᐊᕐᓂᕐᒧᑦ 
ᐃᓕᓐᓂᐊᖅᑎᑦᑎᓪᓗᑎᑦ ᐊᒻᒪᓗ ᒪᒃᑯᑦᑐᖁᑎᑦᑎᓐᓂ ᑐᑭᓯᒋᐊᖅᑎᑦᑎᓗᑎᑦ, ᐃᓱᒪᓕᐅᑐᐃᓐᓇᖅᑎᑦᑎᒐᓱᐊᕋᑎᓪᓕ, 
ᑭᓯᐊᓂᓕ ᐃᓕᓐᓂᐊᖅᑎᑦᑎᖃᑦᑕᖁᔭᐅᓪᓗᑎᑦ ᐊᓯᖏᓐᓂᒃ ᒪᒃᑯᑦᑐᓂᒃ. 
 
ᐅᖃᖅᑎ, ᐅᓐᓄᒃᑯᑦ ᐱᒋᐊᕈᓯᖃᔪᔪᒍᑦ ᑐᙵᓱᐊᖃᑎᒌᑦᑐᑕ ᒪᒃᑯᑦᑐᓂᒃ ᐊᒻᒪᓗ ᐱᙳᐊᖅᑎᑕᐅᔪᒋᓪᓗᑕ 
ᐃᓱᒪᒃᓴᖅᓯᐅᕈᑎᖃᕆᐊᓕᓐᓂᒃ ᐱᒡᒐᓇᙱᑦᑐᓂᒃ ᐅᖃᐅᓯᖃᖅᑎᑦᑎᔪᓪᓗᑎᑦ ᒪᒃᑯᑦᑐᑦ ᑯᔭᓐᓂᕐᒧᑦ 
ᐊᑦᑕᓇᐅᖅᑕᐃᓕᓂᕐᒦᑦᑎᑦᑎᓇᓱᐊᖅᑐᑎᑦ ᐊᒻᒪᓗ ᑕᒪᓐᓇ ᐊᐅᓚᑕᐅᔪᓪᓗᓂ ᒪᒃᑯᑦᑐᓄᑦ ᑲᑐᔾᔨᖃᑎᒌᖏᓐᓂᒃ 
ᐃᓚᒋᔭᐅᖃᑕᐅᔪᓄᑦ. ᑖᒃᑯᐊ ᒪᒃᑯᑦᑐᑦ ᐃᓚᒋᔭᐅᖃᑕᐅᔪᑦ ᐋᖅᑮᓯᒪᔪᔪᑦ ᐃᓐᓇᕐᓂᒃ ᑭᐅᔪᓐᓇᖅᑎᑦᑎᔪᙱᒻᒪᕆᑦᑐᑦ 
ᓇᓗᓇᕐᓂᖏᓐᓄᑦ, ᐅᕙᖓᑦᑕᐅᖅ ᐊᒥᓱᓂᒃ ᑭᐅᔪᓐᓇᔪᙱᓐᓂᕗᖓ. 
 
ᐃᓚᖓᑦ ᐱᙳᐊᕈᓯᖅ ᐃᒡᒑᓐᓂᒃ ᑕᐅᑐᑦᑎᐊᓇᙱᑦᑑᓐᓂᒃ ᐊᑎᓯᒋᐊᖃᔪᕗᒍᑦ ᖃᐅᔨᓂᐊᕋᑦᑕ ᐋᙵᔮᖅᑐᑦ ᖃᓄᖅ 
ᑕᑯᓐᓈᓲᖑᒻᒪᖔᕐᒥᒃ, ᐊᒡᒑᖅᓯᒪᓪᓗᑕ ᐊᒻᒪᓗ ᕿᓂᕋᓱᐊᖅᑎᑕᐅᔪᕗᒍᑦ ᐅᓱᒻᒧᑦ ᐴᕐᒥᒃ 
ᐅᓱᙳᐊᕐᒨᖅᑎᒋᐊᖃᔪᓪᓗᑎᒍ. ᐅᖃᖅᑎ, ᑕᒪᓐᓇ ᑲᙳᓇᖅᑑᒐᓗᐊᖅᑎᓪᓗᒍ, ᐱᓕᕆᐊᕆᐊᖃᕋᓱᐊᖅᑑᔪᔪᑦ 
ᐱᓪᓚᕆᑦᑐᐊᓘᔮᔪᕗᑦ ᐊᒻᒪᓗ ᑐᑭᓯᒋᓇᑦᑎᐊᖅᑐᐊᓘᔪᓪᓗᓂ. ᐅᖃᖅᑎ, ᐃᔪᕐᓇᖅᑐᓂᒃ ᐃᓚᓕᐅᑎᓪᓗᒋᑦ ᑯᔭᓐᓂᕐᒧᑦ 
ᑐᑭᓯᒋᐊᖅᑎᑦᑎᓇᓱᑦᑎᓪᓗᒋᑦ, ᒪᒃᑯᑦᑐᖁᑎᕗᑦ ᑐᑭᓯᓯᒪᓂᖅᓴᐅᓛᓕᖅᑐᑦ ᐃᓱᒪᓕᐅᑦᑎᐊᕈᑎᖃᖁᓪᓗᒋᑦ ᖁᔭᓐᓂᕐᒥᒃ 
ᐊᒻᒪᓗ ᑎᒥᖏᑕ ᖃᓄᐃᙱᓐᓂᖏᓐᓂᒃ. ᐊᕐᕌᒎᓛᖅᑐᒥᒃ, ᒪᒃᑯᑦᑐᑦ ᐊᓯᖏᓐᓄᑦ ᓄᓇᓕᓐᓄᑦ ᑕᐃᒫᒃ 
ᐃᓕᓐᓂᐊᖅᑎᑦᑎᖃᑦᑕᕈᒪᓛᖅᑐᑦ ᐊᒻᒪᓗ ᓄᓇᕘᓕᒫᒧᑦ ᖃᐅᔨᒪᔭᒥᓂᒃ ᑲᑐᔾᔨᔪᒪᓪᓗᑎᑦ ᐊᓯᖏᓐᓂᒃ ᒪᒃᑯᑦᑐᓄᑦ. 
ᐅᖃᖅᑎ, ᐱᕕᒃᓴᖃᕐᓂᓐᓂ ᖁᔭᓐᓇᒦᕈᒪᕙᒃᑯ ᓕᑎ ᐄᔅᑦᕗᑦ, ᑯᐊᑦᓂ ᓰᑯᐃᓐ ᐊᒻᒪᓗ ᐊᓯᖏᑦ ᒪᒃᑯᑦᑐᒃᑯᑦ 
ᑲᑐᔾᔨᖃᑎᒌᓂ ᐃᓚᒋᔭᐅᖃᑕᐅᔪᑦ ᐱᓕᕆᑦᑎᐊᖅᑐᒻᒪᕆᐅᓚᐅᕐᓂᖏᓐᓄᑦ ᑭᒡᒐᖅᑐᐃᓪᓗᑎᑦ ᐊᒻᒪᓗ ᑖᒃᑯᓄᖓ 
ᒪᒃᑯᑦᑐᓄᑦ ᐱᓕᕆᓪᓗᑎᑦ ᐃᓄᓐᓄᓪᓗ ᐃᖃᓗᒻᒥᐅᑕᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑎᒪᔾᔪᑎ 4 
ᑲᑎᒪᔾᔪᑎᒃᓴᑦ. ᐅᑎᕐᕕᒋᓗᒋᑦ ᐅᖃᐅᓯᒃᑯᑦ ᐊᐱᖅᑯᑎᐅᔪᑦ. ᐅᑎᕐᕕᒋᓗᒍ ᑲᑎᒪᔾᔪᑦ 5. ᐃᓕᓴᕆᔭᐅᓂᖏᑦ 
ᓈᓚᒋᐊᖅᑐᖅᓯᒪᔪᑦ ᒪᓕᒐᓕᐅᕐᕕᒻᒧᑦ. ᐹᓇᐸᔅ. 
 

ᑲᑎᒪᔾᔪᑎᔅᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ ᐃᓕᓴᖅᓯᔪᒪᒐᒪ ᐃᓄᒻᒥᑦ ᓈᓚᒋᐊᖅᑐᖅᓯᒪᔪᒥᒃ. ᓯᕗᓪᓕᖅᐹᒥᒃ ᕕᐅᓪ 
Hᐊᐅᑎᖕ, ᐊᓪᓚᑦᑎ ᐃᒃᐱᐊᕐᔪᒻᒥ. ᐃᑲᔪᖅᓯᒪᒻᒪᕆᑦᑐᖅ ᓄᓇᓕᐅᑉ ᐊᐅᓚᓂᖏᓄ, ᑮᓇᐅᔭᖃᖅᑎᑕᐅᒋᐊᓕᖏᓐᓄ. 
ᖃᐅᔨᑎᖃᑦᑕᕌᖓ ᐱᕙᓪᓕᐊᓂᐅᔪᓂ. ᑕᐃᒪᐃᓐᓂᖓᓄ ᐃᑲᔪᖅᓯᒪᒻᒪᕆᑦᑐᖅ ᐅᕙᓐᓄ. ᐊᒻᒪᓗᑦᑕᐅᖅ, 
ᐃᓕᓴᕆᔪᒪᔭᕋ ᐃᑲᔪᖅᑎᒐ, ᕗᐃᓕ. ᐅᕙᓃᖃᑎᒋᓂᐊᖅᑕᕋ ᑕᒫᓂ ᐱᓇᓱᐊᕈᓯᕐᒥ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᕐᕕᒻᒧ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂ ᒪᓕᒐᓕᐅᕐᕕᒻᒧ. ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ, ᑕᕝᕙᐅᕗᑏᕈᐊᖅᑐᖓ ᑕᓗᕐᔪᐊᒧ 
ᐊᒻᒪ ᐅᖅᓱᖅᑑᒧ ᐊᒻᒪ ᐊᓈᓇᒐ. ᐃᓕᓴᕆᔪᒪᔭᕋ ᐊᕐᓇᖅ ᑕᓗᕐᔪᐊᕐᒥᐅᖅ, ᐊᓗᑭ, ᐊᕐᓇᓂ ᐃᑲᔪᖅᑎᐅᖃᑕᐅᔪᖅ. 
ᐅᕙᓃᒍᓐᓇᕐᖓᑦ ᐅᓪᓗᒥ, ᑕᐃᒪᐃᓐᓂᖓᓄ ᐃᓕᓴᕆᔪᒪᔭᕋ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᕐᕕᒻᒧ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂ ᒪᓕᒐᓕᐅᕐᕕᒻᒧ. ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓕᓴᕆᔪᒪᔭᕋ ᓴᓂᓪᓕᒥᓂᕋ ᐅᕙᓃᑦᑐᖅ, ᐊᒻᒪ ᒫᓐᓇ 
ᐊᖏᔪᖅᑳᖑᓕᖅᑐᖅ ᓄᓇᕗᒻᒥ ᑮᓇᐅᔭᓕᐅᕋᓱᓐᓂᕐᒧ ᑎᒥᖓᓂ, ᔮᓂ ᒪᐃᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᕐᕕᒻᒧ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂ ᒪᓕᒐᓕᐅᕐᕕᒻᒧ. ᐃᓚᖓ 6, 
ᐅᖃᐅᓯᒃᑯᑦ ᐊᐱᖅᑯᑏᑦ. ᐅᐊᑦᑎᐊᕈᐃ. ᒪᓕᒐᓕᐅᖅᑎ ᑲᖏᕐᖠᓂᐅᑉ ᓂᒋᐊᓄ, ᑰᓕ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 164 - 2(2): ᐊᖏᖅᑕᐅᓂᖓ ᐊᙳᑎᒋᐊᕈᑕᐅᑲᐃᓐᓇᖅᑐᖅ ᐊᑭᑦᑐᕆᐊᕐᓂᕐᒧ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖅᑎᒍᒪᔭᕋ ᑲᒪᒋᔭᖃᖅᑐᖅ ᐆᒻᒪᖅᑯᑎᓕᕆᓂᕐᒧ. ᐃᑉᐸᒃᓴᖅ, 
ᐱᖃᑎᒌᑦᑐᑎ ᐊᖓᔪᖅᑳ ᑮᓇᐅᔭᓕᕆᓂᕐᒧ, ᐅᖃᓚᐅᕐᒪᑕ ᖁᕙᒋᐊᒐᓛᓂᐊᕐᒪᑦ 3ᓴᒥᑦ ᐃᑲᕋᖅ ᐊᑕᐅᓯᖅ 
ᐆᒪᖅᑯᑎᓄ. 
 
ᖁᕙᕆᐊᕐᓂᐅᔪᖅ 15-ᐳᓴᒥ ᐊᑭᑐᓗᐊᒐᓛᒻᒪᑦ ᐃᓚᖏᓐᓄ ᓄᓇᓕᓐᓄ. ᐅᕙᖓᓕ, ᑭᓯᐊᓂ, ᒥᑭᓂᖅᓴᐅᒻᒪᑦ 
ᖁᓪᓕᖅ ᑯᐊᐳᕇᓴᒃᑯᑦ ᐱᒍᒪᓯᒪᔭᖓᓂ. ᐅᓇ ᐊᐱᖅᑯᑎᒐ, ᐱᓂᐊᕐᖓᑕ $8-ᒥᓕᐊᓂ ᐱᒍᒪᑎᓪᓗᒋ 15ᐳᓴᒥ 
ᑭᓯᐊᓂᓕ ᐱᒃᑲᓐᓂᕆᐊᖃᕐᒪᑕ $4-ᒥᓕᐊᓂ ᐊᐅᓚᓂᖏᓐᓄ ᖁᓪᓕᖅ ᑯᐊᐳᕇᓴᓐ. ᓯᕗᓂᐊᒍᒻᒪᑦ ᐅᖅᓱᐊᓘ 
ᐊᑭᖓᓂ. ᐊᑭᓖᒋᐊᖃᕆᓪᓗᑕ ᐅᖅᓱᐊᓗᒻᒧ ᐊᒻᒪ ᓂᐅᕕᖃᑦᑕᖅᑐᑦ ᐊᑭᓕᕆᐊᖃᕐᓂᐊᖅᑕᖏ. ᓱᒻᒪ ᐊᖓᔪᖅᑳᑉ 
ᐊᖏᓚᐅᖅᐸᐅ. ᐊᑭᐊᒎᖅᑐᒥ ᐱᔭᕆᐊᖃᖅᑭᑕ ᐊᙳᑎᒋᐊᕈᑕᐅᑲᐃᓐᓇᖅᑐᖅ ᐊᑭᑦᑐᕆᐊᕐᓂᕐᒧ. ᓱᒻᒪ 
ᐊᖏᓚᐅᖅᐱᐅ ᑖᓐᓇ ᑕᑯᓚᐅᕐᓇᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᖅᑐᖅ ᐆᒻᒪᖅᑯᑎᓕᕆᓂᕐᒧ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. 15ᐳᓴᒥ ᖁᕙᕆᐊᕈᑎᐅᔪᖅ ᖃᓂᒋᐸᓗᒻᒪᒍ 3.18ᓴᓐ ᐃᑲᕋᖅ 
ᐊᑕᐅᓯᕐᒥ. ᐊᒻᒪ ᐃᓚᒋᔭᐅᔪᖅ ᓱᓕᔪᖅ, ᒥᑭᓂᖅᓴᓪᓗᐊᑲᓪᓚᐅᒻᒪᑦ ᓂᕆᐅᒋᔭᐅᓚᐅᖅᑐᒥ. 

ᐆᒻᒪᖅᑯᑎᓕᕆᔨᒃᑯᑦ ᐊᑭᖏᓐᓂ ᐱᒍᒪᓯᒪᔭᖓ ᑎᑎᖅᑲᒃᑯ ᖃᖓᑦᑕᐅᑎᑎᑐᑦ ᐊᒻᒪ ᑕᐃᒪᐃᓐᓂᖓᓄ 
ᖁᕙᕆᐊᖅᓯᒪᒐᔭᖅᑐᖅ ᓄᓇᕗᒻᒥ. ᑖᓐᓇ ᐊᖏᖅᑕᐅᓚᐅᖏᑦᑐᖅ. ᑭᓯᐊᓂᓕ, ᐆᒻᒪᖅᑯᑎᓄ ᐊᑭᖏᓐᓄ ᕿᒥᕈᔩᑦ 
ᖃᐅᔨᓚᐅᕐᑐᑦ, ᐊᔾᔨᒋᑎᑦᑐᓂᐅ ᐆᒻᒪᖅᑯᑎᓄ ᐅᖅᓱᐊᓗᑦᑐᖅᑐᓄ ᐆᒻᒪᖅᑯᑎᖃᕈᓐᓇᓂᐊᕐᒪᑕ, ᖃᕙᕆᐊᑳᓚᒃᓯᒪᔪᑦ 
ᐅᖅᓱᐊᓗᒻᒧ ᐊᑭᖏᓐᓄ. 
 
ᑲᒪᒋᓂᐊᕐᓗᒍ ᖁᕙᕆᐊᑳᓪᓚᓐᓂᐅᔪᖅ ᐅᖅᓱᐊᓘᑉ ᐊᑭᖏᓐ ᐱᔪᓐᓇᖅᑎᑕᐅᔪᑦ ᐆᒻᒪᖅᑯᑎᓕᕆᔩᑦ, ᐅᕙᓂᓕ, 
ᖁᓪᓕᖅ ᑯᐊᐳᕇᓴᒃᑯᑦ, ᐅᖅᓱᐊᓗᒻᒧ ᐊᑭᑦᑐᕆᐊᕈ. ᐊᑭᑦᑐᕆᐊᕈ ᐊᑐᓕᖅᑎᑕᐅᒐᔭᖅᑐᖅ ᐅᖅᓱᐊᓗᒻᒨᖓᔪᑦ 
ᖁᕙᕆᐊᕐᓂᕈᑎ ᐅᕝᕙᓘᓐᓃᑦ ᐊᑉᐸᕆᐊᑉᓂᕈᑎ 1-ᒥᓕᐊᓂ. ᑕᐃᒪᐃᔾᔪᑎᒋᕚ. ᐅᕙᓂᓕ, ᐊᑭᒃᑲᓐᓂᕆᔭᖏ 
ᐅᖅᓱᐊᓗᒻᒧ ᐊᑭᑦᑐᕆᐊᕈᑎᖓᓃᓐᓂᐊᖅᑐᑦ ᐊᒻᒪ ᑕᐃᒪᐃᓐᓂᖓᓄ, ᐊᑭᖓ ᖃᕙᕆᐊᕆᐊᖃᖏᑦᑐᖅ. 
 
ᑕᐃᒪᐃᓐᓂᖓᓄ, ᐃᓚᒋᓚᐅᖅᑕᖓ ᐱᖁᔭᐅᓯᒪᔪᓂ. ᐆᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑦ 
ᐊᖏᕈᑎᖃᓚᐅᖏᒻᒪᑕ ᐊᓯᖏᓐᓂᒃ ᐊᙳᑎᒋᐊᕈᑕᐅᑲᐃᓐᓇᖅᑐᑦ ᐊᑭᑦᑐᕆᐊᕐᓂᕐᒧᑦ, ᐱᖃᓯᐅᑎᓇᒍ ᐊᑭᑐᔪᓄᑦ 
ᐊᑭᑦᑐᕆᐊᓗᐊᔾᔭᐃᒃᑯᑎᒃ. ᑕᐃᒪᓕ, ᒪᕐᕉᒻᒪᑎᒃ ᐊᑭᑦᑐᕆᐊᓗᐊᔾᔭᐃᒃᑯᑏᒃ ᑕᕝᕙᓂ ᐆᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ 
ᑲᑎᒪᔨᖏᑕ ᐅᓂᒃᑳᖓᓂ ᓈᒻᒪᒋᓚᐅᖅᑕᕗᑦ. ᑕᕝᕙᓂ ᑕᐃᒪᐃᑐᐃᓐᓇᖅᑑᔮᖅᑐᑦ. 
 
ᐊᑐᖅᑕᐅᓕᓚᐅᖅᓯᒪᔪᖅ ᑕᐃᒃᑯᓇᑐᖃᖅ ᓄᓇᕗᒻᒥ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑯᖏᓐᓂᒃ. ᐊᑐᖅᑕᐅᔪᖅ 
ᐅᐊᓕᖕᓂᕐᒥ. ᐊᑐᖅᑕᐅᔪᖅ ᐊᓯᖏᓐᓂᒃ ᓄᓇᓕᓐᓂ ᓴᙱᓂᖃᕝᕕᐅᔪᓂ. ᐊᑐᓕᖁᔭᐅᔪᑐᐃᓐᓇᖅ, ᑕᒪᒃᑯᓄᖓ, 
ᐆᒻᒪᖅᑯᑎᓄᑦ ᑯᐊᐳᕇᓴᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, ᑯᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᐊᐱᕆᖅᑲᓐᓂᕈᒪᓪᓗᒍ ᐊᖓᔪᖅᑳᒃ. ᐊᖓᔪᖅᑳ ᑎᓕᔭᐅᓯᒪᖏᑦᑐᖅ ᐊᖏᖅᑎᐅᓗᓂ 
ᖃᐅᔨᒪᓇᖏᑦᑐᒥᒃ ᐊᑭᒃᑐᕆᐊᓗᐊᔾᔭᐃᒃᑯᑎᒥᒃ ᓴᖅᑭᑕᐅᑎᓪᓗᒍ.  
 
ᐊᐱᖅᑯᑎᒐ ᐅᓇ ᓱᓕ, ᖃᓄᐃᒻᒪᑦ ᐊᖓᔪᖅᑳ ᓈᒻᒪᔅᓴᕋᔭᖅᐸ ᑲᖐᓱᓐᓂᑐᐃᓐᓇᒃᑰᖓᑎᓪᓗᒍ, 
ᐱᑕᖃᖏᑐᐃᓐᓇᕆᐊᖃᑦᑎᓪᓗᒍ ᐅᓄᖅᓯᒋᐊᖅᑎᑦᑎᓂᕐᒥᒃ ᐊᑭᖏᓐᓂᒃ ᓂᐅᕐᕈᑎᖃᕝᕕᐅᕙᑦᑐᓄᑦ ᓄᓇᕗᒻᒥ 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎᑦ ᑕᕝᕗᖓᓪᓗᐊᑦᑎᐊᖅ ᐊᒃᑐᐃᕗᖔᓯᑦ, ᐱᑦᔪᑎᒋᓪᓗᒍ 
ᐅᓄᖅᓯᒋᐊᕆᐊᖃᑦᑐᖃᖏᑉᐸᑦ, ᐱᑕᖃᕆᐊᖃᖏᑦᓱᖅ ᐊᑭᒃᑐᕆᐊᓗᐊᖅᑕᐃᓕᒪᔾᔪᑎᒥᒃ, ᑕᐃᒪᓕ ᐱᑕᖃᕋᔭᖏᓚᖅ 
ᐊᑭᑦᑐᕆᐊᓗᐊᔾᔭᐃᒃᑯᑎᒥᒃ. ᐊᖏᖃᑎᒋᒐᔭᖅᑕᕋ ᒪᓕᒐᓕᐅᖅᑎ. ᑲᖐᓱᓐᓂᑐᐃᓐᓇᒃᑯᑦ 
ᐊᑭᒃᑐᕆᐊᓗᐊᔾᔭᐃᒃᑯᑎᑕᖃᑦᑐᖅ ᒫᓐᓇᐅᔪᖅ ᐱᑦᔪᑎᒋᓪᓗᒍ ᐱᒍᒪᖏᓇᑦᑎᒍ.  
 
ᐃᐳᕈ 1- 2005-ᒥ, ᐊᕐᕌᒍᒋᒻᒪᒍ ᐆᑦᑐᕋᓐᓂᕐᒧᑦ, ᑕᐃᒪᓕ ᐅᖅᓱᐊᓗᒃ ᓱᕐᕋᑦᑕᐃᓕᒪᑎᑦᑎᓂᕐᒧᑦ ᑮᓇᐅᔭᖃᐅᑎᖓ 
ᐊᒥᐊᒃᑯᖃᑉᐸᑦ ᐅᕝᕙᓘᓐᓃᑦ ᐊᑭᓕᒃᓴᐅᑉᐸᑦ 1 ᒥᓕᐊᓐ ᑖᓚᔅ, ᑕᐃᒪᓕ ᐱᕕᖃᓕᖅᐳᑦ ᑖᒃᑯᐊ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑯᖏᑦ ᓴᖅᑭᖅᓯᓗᑎᒃ ᐊᖓᔪᖅᑳᒧᑦ ᐊᒻᒪᓗ ᐅᖃᓪᓗᑎᒃ ᐱᓇᓱᒍᒪᓂᕋᓪᓗᑎᒃ 
ᐊᑭᒃᑐᕆᐊᓗᐊᔾᔭᐃᒃᑯᑎᒥᒃ. 
 
ᑕᐃᒪᓕ, ᓈᓴᐃᒐᔭᖅᑐᑦ ᓱᓇ ᐱᔭᐅᒋᐊᖃᒻᒪᖔᖅ ᑮᓇᐅᔭᖅᑐᕆᑎᖏᑎᒍᑦ. ᓲᕐᓗ, ᐊᑭᖓ ᐅᖅᓱᐊᓘᑉ ᐅᕝᕙᓘᓐᓃᑦ 
ᐅᖅᓱᐊᓗᑐᐃᓐᓇᐅᑉ 44 ᑖᓚᖑᑉᐸᑦ ᖃᑦᑕᐅᔭᖅ ᐊᒻᒪᓗ ᐊᑭᖓ ᐊᕐᕌᓂ 50 ᑖᓚᖑᓚᐅᕐᓗᓂ ᖃᑦᑕᐅᔭᖅ, ᑕᐃᒪᓕ 
ᑐᖔᓃᒻᒪᕆᑉᐳᖅ ᐊᑭᒋᓚᐅᖅᑕᖓᑕ ᐊᒻᒪᓗ ᑐᒃᓯᕋᖏᑐᐃᓐᓇᕆᐊᖃᑦᑐᑎᒃ ᐊᑭᑦᑐᕆᐊᓗᐊᔾᔭᐃᒃᑯᑎᒥᒃ. 
ᐊᑭᑦᑐᕆᐊᓗᐊᔾᔭᐃᒃᑯᑎ ᑮᓇᐅᔭᓕᐅᕈᓐᓇᑎᑦᑎᔪᖅ ᑕᐃᒃᑯᐊ ᐊᑭᖏᑦ ᖁᕝᕙᕆᐊᖅᑎᓪᓗᒋᑦ, ᐅᑎᙱᖔᕐᓗᓂ 
ᐊᒻᒪᓗ ᐊᑭᖏᓐᓄᑦ ᑐᒃᓯᕋᖅᑐᖃᕐᓗᓂ ᐊᒻᒪᓗ ᐅᓄᖅᓯᑎᓪᓗᒍ ᖃᐅᒪᓄᑦ ᐊᑭᖏᑦ. ᐊᑭᑦᑐᕆᐊᓗᐊᔾᔭᐃᒃᑯᑎ 
ᐊᑐᖅᑕᐅᑲᐃᓐᓇᑐᐃᓐᓇᓲᖅ ᐅᑎᖅᑎᑦᑎᓇᓱᐊᖅᑐᑎᒃ ᐅᖅᓱᐊᓘᑦ ᐊᑭᖏᓐᓂᒃ ᐊᒻᒪᓗ ᐊᑭᓕᖅᑕᐅᓗᑎᒃ. ᖁᔭᓐᓇᒦᒃ, 
ᐅᖃᖅᑎ. 
 



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐃᑉᐸᖓ ᐃᓚᒋᐊᕈᑎᕕᑦ, ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ ᓂᐅᕐᕈᑎᖃᕝᕕᐅᓲᑦ ᓄᓇᕗᒻᒥ, ᐱᓗᐊᖅᑐᒥᒃ ᐊᑕᐅᓯᕐᒥᒃ ᐅᖃᐅᓯᓕᓐᓄᑦ 
ᓂᐅᕐᕈᑎᖃᕝᕕᐅᔪᑦ ᐆᒻᒪᖅᑯᑎᑦ ᐊᑭᖏᓐᓄᑦ ᓄᓇᕗᒻᒥ, ᐊᑦᔨᒋᖏᓐᓂᖓᓂᒃ ᓇᓗᒐᔭᖅᑐᑦ ᐊᑭᒋᕙᑦᑕᖓᓂᒃ 
ᐅᕝᕙᓘᓐᓃᑦ ᐅᖅᓱᐊᓘᑉ ᐊᑭᑦᑐᕆᐊᓗᐊᔾᔭᐃᒃᑯᑎᖓᓂᒃ. 
 
ᓴᖅᑭᑐᐃᓐᓇᐅᓂᐊᖅᑐᑦ ᐊᑭᓕᕋᔅᓴᐅᕙᑦᑐᓂ ᐊᒻᒪᓗ ᐊᑭᓕᖅᑕᐅᔭᕆᐊᖃᕐᓂᐊᖅᑐᑦ ᑖᒃᑯᓄᖓ ᓄᓇᕗᒻᒥ 
ᐆᒻᒪᖅᑯᑎᓄᑦ ᑯᐊᐳᕇᓴᒃᑯᖏᓐᓄᑦ. ᒐᕙᒪᒃᑯᑦ ᑭᐅᓇᓱᐊᖅᐳᑦ ᑐᒃᓯᕋᕐᓂᒃᑯᑦ ᐊᒻᒪᓗ ᐊᖏᖅᓯᒪᓪᓗᑎᒃ 
ᐊᑐᓕᕈᒪᓪᓗᑎᒃ ᐃᓚᒋᐊᕈᑎᑦ ᐊᑐᖅᑕᐅᔪᒫᓐᓂᐊᖅᑐᓄᑦ 22 ᒥᓕᐊᓐᓄᑦ ᐅᖅᓱᐊᓗᒻᒧᑦ. ᖃᓄᐃᒻᒪᑦ 
ᐃᓚᓯᑐᐃᓐᓇᕈᓐᓇᖏᓚᓯ ᐊᒥᓲᓂᖓᓂᒃ ᐱᑕᖃᕆᐊᖃᕐᓂᐊᖅᑐᒋᔭᑦᓯ ᐊᑐᖅᑕᐅᔪᒫᓐᓂᐊᖅᑐᓄᑦ ᑭᓕᕆᐊᓕᓐᓄᑦ, 
ᐊᐱᕆᖏᖔᕐᓗᓯ ᓄᓇᕗᒻᒥ ᓂᐅᕐᕈᑎᖃᑦᑎᐅᕙᑦᑐᓂᒃ ᐊᑭᓕᖅᑕᐅᓗᓂ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. 22 ᒥᓕᐊᓐ ᑮᓇᐅᔭᖅ ᐊᓯᐊᒎᖓᔪᖅ ᐊᑭᑦᑐᕆᐊᓗᐊᔾᔭᐃᒃᑯᑎᐅᑉ. 
ᑖᓐᓇᓕ ᐃᓘᓇᖓᑎᒍᑦ ᐊᑭᑦᑐᕆᐊᓗᐊᔾᔭᐃᒃᑯᑎᐅᔪᒧᑦ ᑐᒃᓯᕋᐅᑎᐅᓂᖓ ᑖᓐᓇᐅᔪᖅ ᐊᑭᑦᑐᕆᐊᓗᐊᔾᔭᐃᒃᑯᑎ 
ᐋᖅᑭᒃᑕᐅᓯᒪᔪᖅ ᐃᐳᕈᒧᑦ 1, 2005-ᒥ. 
 
ᐅᖃᖃᑦᑕᖅᓯᒪᔪᒍ ᑕᕝᕙᓂ ᒪᓕᒐᓕᐅᖅᕕᒻᒥ, ᒪᓕᒐᓕᐅᖅᑏᑦ ᓇᓗᓇᐃᖅᓯᖃᑦᑕᖅᓯᒪᔪᑦ ᒪᓕᒐᓕᐅᖅᕕᒻᒥ, 
ᐱᓗᐊᖅᑐᒥᒃ ᖁᕕᐊᓱᒃᕕᐅᓚᐅᖏᑎᓪᓗᒍ, ᓅᕖᕙᒥ ᑲᑎᒪᓂᖃᑦᑎᓪᓗᑕ, ᐃᓄᖏᑦ ᓄᓇᕗᑦ ᐊᑭᓖᔭᕆᐊᖃᖏᑦᑐᑦ 
ᑖᒃᑯᓂᖓ ᐊᑭᓕᕆᐊᖃᖅᓯᒪᔭᖏᓐᓂᒃ ᑯᐊᐳᕇᓴᓐᑯᑦ ᑕᐃᒃᓱᒪᓂ ᖁᐊᖅᑎᑲᑦᑎᒍ ᐊᑭᖓ ᐊᒻᒪᓗ 
ᓇᓗᓇᐃᖅᑎᕆᓇᓱᒃᑐᑕ ᓱᓇᐅᒻᒪᖔᑕ ᑮᓇᐅᔭᖅᑖᕆᔭᕆᐊᖃᕐᓂᐊᖅᑕᖏᑦ ᑯᐊᐳᕇᓴᓐᑯᑦ. ᐊᒻᒪᓗ 22 
ᒥᓕᐊᙳᓚᐅᖅᑐᓂ. 
 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᙵ ᑎᓕᔭᐅᓚᐅᖅᓯᒪᔪᖅ ᐊᑭᓖᖁᔭᐅᓇᓂ ᐅᖅᓱᐊᓗᒻᒧᑦ 
ᐊᑭᓕᕆᐊᓕᒻᒥᓂᒃ. ᑕᐃᒪᐃᖁᓚᐅᖅᑕᕗᑦ. ᖃᐃᔨᒪᓚᐅᖅᑐᒍᑦ ᐊᒥᓲᓂᖓᓂᒃ, ᐊᒻᒪᓗ ᓱᓇᒥᒃ 
ᖃᐃᔪᖃᑉᐸᓕᐊᒻᒪᖔᖅ. ᐊᐱᕆᔭᕆᐊᖃᕈᑦᑕ ᐃᓄᓐᓂᒃ ᐊᑭᓖᖁᓗᒋᑦ ᑖᔅᓱᒥᖓ, ᑕᐃᒪᓕ ᓄᓇᕗᑦ ᒐᕙᒪᒃᑯᑦ 
ᐊᑭᓖᒐᔭᖅᐳᖅ 80-ᐳᓴᙵᓂᒃ ᐃᓘᓇᖓᓂᒃ ᖃᐅᒪᓄᑦ. 
 
ᑕᐃᒪᓕ, ᑕᒪᓐᓇ ᑐᑭᖃᑉᐳᖅ ᒐᕙᒪᒃᑯᑦ ᐊᕐᕌᓂ ᐅᕝᕙᓘᓐᓃᑦ ᐅᖓᑖᓂ ᐊᕐᕌᒎᓚᐅᖅᑑᑉ, ᓴᖅᑮᔭᕆᐊᖃᓚᐅᖅᑐᑦ 
ᐃᒪᓐᓇᓂᒃ $18 ᒥᓕᐊᓐ ᑮᓇᐅᔭᖁᑎᖏᓐᓂᒃ ᐊᒻᒪᓗ ᑐᓂᔭᐅᓗᓂ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑯᖏᓐᓄᑦ. 
ᑖᓐᓇ 22 ᒥᓕᐊᓐ ᒪᓕᒐᓕᐅᖅᑏᑦ ᐅᖃᐅᓯᕆᔭᖓ ᑖᒃᑯᓄᙵᖓᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᙳᖏᓐᓄᑦ ᐊᒻᒪᓗ ᐅᑎᖅᐸᑦᑐᓂ ᓄᓇᕗᑦ ᒐᕙᒪᒃᑯᓐᓄᑦ. 
 
ᐅᑯᓄᖓᖃᑦᑕᖏᑦᑐᖅ ᓵᓯᑳᑦᓱᕚᓐᒥᐅᑕᓄᑦ ᐅᕝᕙᓘᓐᓃᑦ ᐊᓯᖏᓐᓄᑦ. ᐅᑎᖃᑦᑕᖅᑐᖅ ᐅᕗᖓ. ᐱᓕᕆᕕᒃᑯᑎᒍᑦ 
ᐊᐅᓛᕐᓂᐅᔪᖅ ᐊᑭᓕᕆᐊᓕᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑏᑦ, ᑯᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳ ᐃᓱᒪᒥᓂᒃ ᐋᖅᑭᒃᓯᓯᒪᔭᕇᕙᓗᒻᒪᑦ ᐊᓯᒃᑲᓐᓂᐊᓂᒃ ᐃᓄᓐᓄᑦ 
ᓈᓚᒋᐊᕐᓂᖅ ᐊᑐᖅᑕᐅᔭᕆᐊᖃᖏᓐᓂᖓᓂᒃ, ᑐᙵᕕᖃᓪᓗᑎᒃ ᐊᖏᖅᓯᒪᔭᕇᓐᓂᖓᓄᑦ ᑲᖐᓱᓐᓂᑐᐃᓐᓇᒃᑯᑦ 
ᓈᓴᐅᑎᒥᒃ ᐅᖅᓱᐊᓗᒻᒧᑦ ᐊᑦᑭᑐᕆᐊᓗᐊᔾᔭᐃᒃᑯᑎᑕᖃᕆᐊᖃᕐᓂᖓᓄᑦ. 
 
ᐊᖓᔪᖅᑳ ᐅᖃᕈᓐᓇᖏᒻᒫᑦ ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᓐᓄᑦ, ᑲᑎᒪᑎᑦᑎᑲᓐᓂᕐᓗᑎᒃ, ᑕᒪᓐᓇ 
ᐱᓗᐊᖅᑐᒥᒃ ᐊᓯᒃᑲᓐᓂᖏᓐᓂᒃ ᑮᓇᐅᔭᖅᑐᕈᑎᓂᒃ ᐊᑭᓕᖅᑕᐅᔭᕆᐊᖃᕋᓗᐊᕐᒪᖔᑕ ᓂᐅᕐᕈᑎᖃᑉᐸᑦᑐᓄᑦ. 
 



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

 

925

ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᓇᓖᕌᕋᔅᓴᖅ ᑕᕝᕙᓃᑉᐳᖅ. ᐊᕐᕌᒍᒥ 2003, 
ᐆᒻᒪᖅᑯᑎᓕᕆᔨᒃᑯᑦ ᑐᔅᓯᕋᓚᐅᖅᑯᑦ ᐊᑭᑦᑐᓗᐊᕆᐊᕐᔭᐃᒃᑯᑎ, ᐋᖅᑭᑦᑕᐅᓯᒪᒌᖅᓯᒪᔪᖅ, ᓇᒻᒥᓂᖅ 
ᐊᐱᕆᔭᖅᑐᓚᐅᖅᑯᖓ ᐆᒻᒪᖅᑯᑏᑦ ᐊᑭᖏᓐᓂ ᖃᐅᔨᓴᕐᑎᐅᔪᓂᑦ ᑲᑎᒪᔩᑦ ᖃᐅᔨᓵᖃᖁᓪᓗᒋᑦ ᑖᔅᓱᒥᖓ. 
 
ᐆᒻᒪᖅᑯᑎᓕᕆᔨᒃᑯᑦ, ᑕᐃᔅᓱᒪᓂᐅᔪᖅ, ᑐᔅᓯᕋᓚᐅᖅᑯᑦ 5-ᓴᒥᑦ, ᐊᐱᕆᒃᑲᓂᑦᑕᓕᕆᕗᑦ 10-ᓴᒥᑦ. ᐆᒻᒪᖅᑯᑏᑦ 
ᐊᑭᖏᓐᓂ ᖃᐅᔨᓴᕐᑎᐅᔪᓂᑦ ᑲᑎᒪᔨᐅᔪᑦ ᐅᖃᓚᐅᖅᑯᑦ; ᓇᓗᕗᒍᑦ ᑮᓇᐅᔭᐃᑦ ᐃᓯᖅᑐᔅᓴᓂᑦ. ᕿᑎᖓᓅᓚᐅᖅᑯᒍᑦ 
ᐊᒻᒪᓗ ᐅᖃᕐᑐᑎᑦ 7.5-ᓴᒥᑦ. 
 
ᑕᒪᓐᓇ ᓇᓖᕌᕋᔅᓴᐅᔪᖅ ᑕᕝᕙᓃᑉᐳᖅ, ᐊᒻᒪᓗ ᒪᓕᒐᓕᐅᖅᑎ ᓱᓕᕗᖅ, ᐊᒻᒪᓗᑦᑕᐅᖅ ᐅᖃᕆᐊᕈᒪᕗᖓ 
ᑕᐃᒪᐃᓂᐊᖅᑐᒋᓪᓗᑕ. ᑭᓯᐊᓂᓕᑦᑕᐅᖅ, ᑖᒃᑯᐊ ᐊᐱᖅᑯᓯᐅᑐᐃᓐᓇᕐᖓᑕ, ᑕᐃᑲᓃᙱᓇᑦᑕᓱᓕ. ᑕᒪᓐᓇ 
ᐊᑐᖅᑕᐅᔪᔅᓴᖅ ᑕᕝᕙᓃᑉᐳᖅ ᐊᒻᒪᓗ ᐊᑐᕈᓐᓇᖅᑲᕗᑦ ᑕᕝᕗᖓᖅᑲᑦ ᐅᖓᑖᓄᑦ ᐅᕝᕙᓘᓐᓃᑦ ᐊᑖᓄᑦ $1,000,000 
ᐅᖅᓱᐋᓗᒻᒧᑦ ᐃᑲᔫᑎᒧᑦ ᐊᑭᑦᑐᓗᐊᕆᐊᔾᔭᐃᒃᑯᑎᐅᔪᒥᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑯ. ᐅᖃᐅᓯᒃᑯᑦ ᐊᐱᖅᑯᓰᑦ. ᓇᑦᑎᖅ. 
 
ᐊᐱᖅᑯᑦ 165 - 2(2): ᐃᓅᓯᑦᑎᐊᕆᓕᖅᑎᑕᐅᓇᓱᐊᕐᑐᑦ ᐱᓕᕆᐊᖑᔪᑦ 
 
ᓇᑦᑎᖅ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᓯᕆᔭᕋ ᐊᖓᔪᖅᑳᖑᔪᒧᑦ ᒪᓕᒐᓕᕆᔨᒃᑯᓐᓄᑦ. ᐱᓇᓱᐊᕈᓯᐅᓚᐅᖅᑐᒥᑦ, 
ᐅᖃᐅᓯᖃᓚᐅᖅᑯᖓ ᒪᓕᒐᓕᐅᕐᕕᑎᓐᓂ ᓄᓇᕗᒻᒥ ᐊᒥᓱᒻᒪᕆᐅᔪᓂᑦ ᐱᕋᔭᑦᑕᐅᕙᑦᑐᓂᑦ, ᐱᓗᐊᖅᑐᒥ 
ᓂᙵᐅᔾᔨᓂᕐᒥᑦ. ᐅᖃᓚᐅᖅᑯᖓᓗ ᐱᔾᔪᑕᐅᒐᔪᒃᐳᖅ ᐃᒥᐋᓗᓐᓂ ᐊᒻᒪᓗ ᐋᖓᔮᕐᓇᖅᑐᓂᑦ ᐊᑐᕐᓂᓗᑉᐸᑦᑐᓂᑦ. 
 
ᑲᑎᒪᑎᓪᓗᑕ ᑭᖑᓪᓕᖅᐹᒥ, ᑐᓂᓯᓚᐅᖅᑯᖓ ᑎᑎᕋᖅᓯᒪᑦᑎᐊᕐᑐᒥᑦ ᐊᐱᖅᑯᑎᒥᑦ ᑖᔅᓱᒧᖓᔅᓴᐃᓐᓇᖅ ᐊᖓᔪᖅᑳᒧᑦ 
ᐱᔾᔪᑎᖃᕐᑐᓂ ᐅᑎᕐᑕᖃᑦᑕᕐᑐᓂᑦ ᐱᕋᔭᒃᐸᑦᑐᓂᑦ ᑎᒍᔭᐅᕙᑦᑐᓂᑦ ᐊᒻᒪᓗ ᐱᐅᓯᕚᓪᓕᕈᑕᐅᓇᓱᐊᖅᑐᑦ 
ᐱᓕᕆᐊᖑᔪᑦ. ᐊᖓᔪᖅᑳᖑᔫᑉ ᑭᐅᔾᔪᑎᒋᓚᐅᖅᑕᖓ ᐅᑎᕐᑕᖃᑦᑕᕐᑐᓂᑦ ᐊᖑᑎᓄᑦ ᐃᓐᓇᕐᓄᑦ 51%; ᐊᖑᑎᓄᑦ 
ᐅᑭᐅᑭᑦᑐᓄᑦ 75%ᖑᓪᓗᓂ  
 
(ᑐᓵᔨᒃᑯᑦ) ᑕᐃᒃᑯᐊ ᐱᕋᔭᑉᐸᑦᑐᑦ ᑎᒍᔭᐅᒃᑲᓂᖅᐸᑉᐳᑦ. (ᑐᓵᔨᒃᑯᑦ ᓄᖅᑲᖅᑯ): ᐃᒪᓐᓇᑦᑕᐅᖅ, ᐊᕝᕙᖏᑦ ᐃᓇᐃᑦ 
ᐊᖑᑏᑦ ᐱᕋᔭᒃᑲᓂᖅᐸᑉᐳᑦ ᐊᓂᑎᑕᐅᓚᐅᖅᑎᓪᓗᒋᑦ, ᐊᒻᒪᓗᑦᑕᐅᖅ ᐱᖓᓲᔪᑦ ᑎᓴᒪᐅᔪᓂᑦ ᑕᐃᒪᐃᒃᑲᓂᖅᐸᒃᑭᕗᑦ. 
 
ᑭᐅᔾᔪᓯᐅᔪᖅ ᐊᐱᖅᑯᓯᕆᔭᓐᓄᑦ ᑕᑯᔅᓴᐅᑎᑦᑎᒋᕗᖅ ᐱᓕᕆᕕᐅᔪᑦ ᐱᐅᓂᖅᓴᒥᑦ ᓴᖅᑭᑎᑦᑎᓂᕐᒥᑦ ᐊᑐᖅᑕᐅᔪᔅᓴᒥᑦ 
ᐱᓕᕆᐊᖑᔪᓂᑦ ᖃᑦᑏᓇᕐᓂᖅᓴᐅᑎᑦᑎᒐᓱᓐᓂᕐᒥᑦ ᐅᖅᑎᕐᑕᕐᑐᓄᑦ ᑎᒍᔭᐅᕕᒻᒧᑦ. ᐊᐱᖅᑯᓯᕆᔭᕋ ᐊᖓᔪᖅᑳᒧᑦ: 
ᓇᓪᓕᐊ ᐱᓕᕆᕕᐅᔫᑉ ᐱᓕᕆᐊᕆᔭᖏᑦ ᐊᑑᑎᖃᖅᑲᑦ ᐊᒻᒪᓗ ᓇᓪᓕᐊ ᐊᑑᑎᖃᙱᒻᒪᖔᑕ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ ᒪᓕᒐᓕᕆᔨᒃᑯᓐᓄᑦ. ᐅᑲᓕᖅ. 

ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐱᓇᓱᐊᖅᑯᒍᑦ ᐊᔾᔨᒌᙱᑦᑐᓂᑦ ᐱᓕᕆᐊᖑᔪᓂᑦ ᒫᓐᓇᐅᔪᖅ. 
ᐱᐅᓂᖅᓴᓂᑦ ᐱᔪᓐᓇᖅᑯᒍᑦ. ᒫᓐᓇ, ᐆᑦᑑᑎᐅᔪᒥᑦ ᐱᓕᕆᐊᖃᖅᑯᒍᑦ ᑲᖏᖅᖠᓂᕐᒥᑦ ᐊᐃᑉᐸᖏᓐᓂ 
ᐋᓐᓂᖅᑎᕆᕙᑦᑐᓂᑦ. ᑕᒪᓐᓇ ᐊᑲᐅᓂᐊᖅᑑᔮᖅᑯ. 
 
ᐅᖃᐅᓯᖃᕐᓯᒪᒐᒪ, ᐱᐅᓂᖅᐹᖑᔮᖅᑐᖅ ᐱᓕᕆᐊᖑᔪᖅ ᐅᐊᑦᑎᐊᕈᓂᑦ ᓄᓇᓕᕋᓛᓐᓄᑦ ᐊᐅᓪᓚᑎᑦᑎᓂᕐᒥᑦ 
ᐊᒻᒪᓗᑦᑕᐅᖅ ᑕᑯᒃᑲᓐᓂᕈᒪᒐᓗᐊᖅᑯᖓ ᐊᒥᓲᓂᖅᓴᓂᑦ ᓄᓴᕗᒻᒥ ᑕᐃᒪᐃᑦᑐᓂᑦ ᐊᐅᓪᓚᑎᑦᑎᖃᑦᑕᓂᕐᒥᑦ 
ᓄᓇᓕᕋᓛᓄᑦ. ᐱᕋᔭᒃᐸᑦᑐᑦ ᐅᑎᖅᑕᓂᕐᒥᑦ ᐱᙱᓂᖅᓴᐅᕗᑦ, ᐱᓗᐊᖅᑐᒥᑦ ᐅᑭᐅᑭᑦᑐᓄᑦ ᓄᓇᓕᕋᓛᖑᔪᓄᑦ 
ᐊᐅᓪᓚᑎᑦᑎᓂᕐᒥᑦ. 
 
ᑕᐃᒪ, ᑖᒃᑯᐊ ᐱᐅᓂᖅᓴᐅᔮᖅᑯᑦ ᐊᒻᒪᓗ ᐅᓪᓗᒥ ᐅᖃᐅᓯᕆᖅᑲᐅᔭᓐᓂ, ᐃᓄᓐᓂᑦ ᐊᐅᓚᑦᑎᓂᕐᒥᑦ 
ᐱᓇᓱᐊᕐᓂᖅᓴᐅᕗᒍᑦ ᐊᐅᓪᓚᑎᑦᑎᓂᕐᒥᑦ, ᑕᐃᒃᑯᐊ ᐅᐸᑦᑕᐅᓯᒪᔪᑦ ᐃᓕᖅᑯᓯᕐᓂᑦ ᐊᑐᕐᓂᖅᓴᐅᓂᖏᓐᓄᑦ 
ᐱᕋᔭᒃᐸᑦᑐᓄᑦ. ᑕᐃᒪᙵᑦ ᓴᖅᑭᑎᑦᑎᔪᓐᓇᓂᖅᓴᐅᕗᒍᑦ ᐱᖅᑯᓯᒃᑯᑦ ᒪᒥᓴᕐᓂᒃᑯᑦ ᐊᒻᒪᓗ ᐊᑲᐅᓂᖅᓴᓂᑦ 
ᐊᑐᕐᓂᕐᒥᑦ ᐱᓕᕆᐊᖑᔪᓂᑦ. ᑕᐃᒪᓕ, ᐱᓇᓱᐊᖅᑯᒍᑦ ᐊᔾᔨᒌᙱᑦᑐᓂᑦ ᒫᓐᓇᐅᔪᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᐹᖅ ᐃᓚᒋᐊᕈᑎ. ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᕙᕋ ᐊᖓᔪᖅᑳᖑᔪᖅ ᐅᓪᓗᒥᐅᔪᒧᑦ ᐃᖅᑲᓇᐃᔮᕆᔭᐅᔪᓄᑦ 
ᐊᒻᒪᓗ ᐃᑲᔪᖅᓱᕐᓂᖓᓄᑦ ᒪᒃᑯᑦᑐᓂ. (ᑐᓵᔨᒃᑯᑦ ᓄᖅᑲᕐᑐᖅ): ᐊᕝᕙᓪᓗᐊᐸᓗᖏᑦ ᐊᖑᑏᑦ ᐱᕋᔭᒃᐸᑦᑐᑦ 
ᐱᕋᔭᒃᑲᓂᖅᐸᖏᒻᒪᑕ. ᓱᒻᒪᓕᑭᐊᕐᖓᐃᑦ ᑕᐃᒪᐃᑉᐸᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᑐᑭᓯᒋᐊᕈᑎᐅᔪᖅ ᐱᓯᒪᙱᓇᒃᑯ ᒫᓐᓇᐅᔪᖅ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᖓᓄᑦ. ᑐᑐ. 
 
ᐊᐱᖅᑯᑦ 166 - 2(2): ᐃᓄᐃᑦ ᐃᖅᑲᓇᐃᔭᖅᑏᑦ ᐊᒻᒪᓗ ᑳᓐᑐᕌᓄᑦ ᐱᔭᐅᒋᐊᖃᕐᐸᑦᑐᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᐊᖓᔪᖅᑳᒧᑦ ᑲᒪᔪᒧᑦ ᓄᓇᓕᓐᓂ ᒐᕙᒪᓕᕆᓂᕐᒥ ᐊᒻᒪᓗ 
ᐱᔨᑦᑎᕋᖅᑐᓕᕆᓂᕐᒥᑦ ᑲᒪᕙᑦᑐᓂᑦ ᑳᓐᑐᕌᓂᑦ ᐊᒻᒪᓗ ᐃᖅᑲᓇᐃᔮᕆᔭᐅᔪᓄᑦ ᐱᔭᐅᔭᕆᐊᖃᕐᐸᑦᑐᓂᑦ ᒐᕙᒪᒃᑯᓐᓂ. 
 
ᐊᖓᔪᖅᑳᖑᔪᖅ ᓇᓗᓇᐃᕐᓯᐊᕐᔪᒍᓐᓇᖅᐸ ᖃᓄᖅ ᑕᒪᓐᓇ ᑲᒪᒋᔭᐅᒻᒪᖔᖅ, ᖃᓄᐃᑦᑐᓂᒃ ᐃᓗᓕᖃᕆᐊᖃᕐᒪᖔᖅ, 
ᑕᐃᒃᑯᐊ ᑳᓐᑐᕌᖑᔪᑦ ᐃᖃᓗᓐᓂ ᒐᕙᒪᒃᑯᓐᓂᑦ, ᐃᓄᓐᓄᑦ ᐃᖅᑲᓇᐃᔭᖑᔪᓐᓇᖅᑐᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᓄᓇᓕᓐᓂ ᒐᕙᒪᓕᕆᔨᒃᑯᓐᓄᑦ, ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᓯᕗᓪᓕᕐᒥ ᒪᒥᐊᖅᑳᕈᒪᔪᖓ, ᑕᐃᓐᓇ ᐊᐱᖅᑯᑎᒋᔭᖓ 
ᑐᑭᓯᑦᑎᐊᙱᓐᓇᒃᑯᑦ. ᐱᔾᔪᑎᖃᖅᓱᖅ ᐃᓄᐃᑦ ᐃᖅᑲᓇᐃᔭᖅᑎᐅᑕᐅᓂᖏᓐᓄᑦ ᑳᓐᑐᕌᒃᑕᐅᓯᒪᔪᑦ ? ᑕᐃᒪᓕᖃᐃ 
ᑕᐃᓐᓇ ᐊᐱᖅᑯᑎᒥᓂᒃ ᐅᖃᕆᐊᒃᑲᓐᓂᕈᓐᓇᖅᐳᖅ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 

ᑐᑐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᔪᖓ ᐃᖅᑲᓇᐃᔭᖃᑦᑕᓚᐅᕐᓯᒪᒐᒪ ᐃᓪᓗᓕᕆᔨᒃᑯᓐᓂᑦ, 
ᓇᓗᓇᐃᕐᓯᒪᔭᕆᐊᖃᖃᑦᑕᓚᐅᕐᓯᒪᒻᒪᑕ ᑳᓐᑐᕌᒃᑕᐅᓂᐊᖅᑎᓪᓗᒋᑦ ᓴᖅᑭᑕᐅᔪᓂᒃ ᓄᓇᕗᒻᒥ ᓇᒻᒥᓂᖃᖅᑐᓄᑦ 
ᐃᑲᔪᑏᑦ, ᐊᒻᒪ ᑕᒪᓐᓇ ᐃᓗᓕᒋᔭᕆᐊᖃᖅᑐᓂᐅᒃ ᑳᓐᑐᕌᒃᑕᐅᓯᒪᔪᓄᑦ ᐱᓯᒪᔭᐅᓂᐊᕐᒪᑕ ᐃᓄᐃᑦ 
ᐃᖅᑲᓇᐃᔭᕈᓐᓇᖅᑐᑦ ᐊᒥᓲᓂᖏᑦ. ᐊᐱᕆᔪᒪᔭᕋ ᐊᖓᔪᖅᑳᖑᔪᖅ ᖃᓄᐃᓕᖓᒻᒪᖔᑕ ᐅᕙᓂ ᐃᖃᓗᓐᓂ 
ᒐᕙᒪᒃᑯᓐᓄᑦ ᑳᓐᑐᕌᖑᔪᓄᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐊᒥᓲᒻᒪᑕ ᑳᓐᑐᕌᖑᔪᑦ, ᐊᖏᓂᕐᓴᐅᔪᑦ ᑳᓐᑐᕌᖑᔪᑦ ᐃᖃᓗᓐᓂ. 
ᒪᓕᓪᓗᒋᑦ ᐊᒥᓲᓂᖏᑦ ᑳᓐᑐᕌᖑᔪᑦ ᐊᖏᓂᖏᓪᓗ. ᑕᒪᓐᓇ ᐃᒃᐱᒋᔭᐅᓂᖃᕐᓯᒪᒻᒪᑦ ᐱᔭᐅᔭᕆᐊᖃᖅᑐᑦ ᐊᑖᓂ 
ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᓐᓄᑦ. ᑕᐃᒪᓕ ᑕᒪᓐᓇ ᐃᒃᐱᓐᓇᕐᓂᖃᖅᐳᖅ ᖃᓄᐃᑦᑑᓂᖏᓐᓂᒃ ᐱᓕᕆᐊᖑᔪᑦ 
ᑲᒪᒋᔭᐅᓚᐅᖅᑐᖅ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᒥᒃ ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐆᒃᑑᑎᖃᕐᓂᐊᖅᑐᖓ ᑳᓐᑐᕌᖑᔪᒥᒃ ᒫᓐᓇᐅᔪᖅ. ᖃᐅᔨᖃᑦᑕᕐᓯᒪᒐᒪ 
ᑳᓐᑐᕌᒃᑖᖁᔨᓂᕐᒧᑦ ᓄᑖᒧᑦ ᐃᓪᓗᒧᑦ ᐊᑖᓂ ᐃᖃᓗᓐᓂ ᐃᓪᓗᓕᕆᔨᒃᑯᑦ. ᑐᑭᓯᐅᒪᔪᖓ ᑕᒪᒃᑯᐊ ᐃᓄᐃᑦ 
ᐃᖅᑲᓇᐃᔭᖅᑎᑕᐅᔪᓐᓇᕐᓂᖏ ᒪᓕᓪᓗᒍ 25%. ᖃᐅᔨᒍᒪᒐᓗᐊᖅᑐᖓ ᐊᖓᔪᖅᑳᖑᔪᖅ ᐅᖃᕈᓐᓇᕐᒪᖔᖅ ᑕᒪᓐᓇ 
ᑕᐃᒪᐃᒐᔪᒻᒪᖔᖅ, 25% ᖁᕝᕙᓯᓐᓂᕐᓴᐅᓱᖑᕙᓘᓐᓃᑦ ᑳᓐᑐᕌᓄᑦ ᑕᐃᒪᐃᑦᑐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑲᐅᒐᒪ, ᑕᑯᖃᑦᑕᕐᓯᒪᔪᖓ ᒪᓕᒃᑕᐅᔭᕆᐊᖃᖅᑐᓂᒃ 
25% ᐅᖓᑖᓂ. ᐆᒃᑑᑎᖃᕐᓂᐊᖅᐳᖓ ᓄᓇᓕᐅᔪᒥᒃ, ᐊᓯᖏᓐᓂᒃ ᐃᓪᓗᓕᐅᖅᑕᖃᙱᑉᐸᒐᑦ, ᐊᑕᐅᓯᕐᒥᖃᐃ 
ᐱᓕᕆᔪᖃᖅᐸᑦ ᐊᓯᐊᓂᓪᓘᓐᓂᑦ, ᑕᒪᓐᓇ ᓇᓗᓇᐃᕐᓯᔭᕆᕈᓐᓇᖅᑐᖅ ᐊᒥᓱᒃᑲᓐᓂᐅᑉᐸᑕ ᐃᓄᐃᑦ ᓄᓇᓕᓐᓂ 
ᑕᐃᒪᐃᑦᑐᒥᒃ ᐊᑐᕈᓐᓇᖅᑐᑦ ᑕᐃᒪᓕ ᐃᓄᐃᑦ ᐃᖅᑲᓇᐃᔭᖅᑐᑦ ᐊᒥᓲᓂᖏᑦ ᐊᒥᓱᕈᒃᑲᓐᓂᕋᔭᖅᐳᑦ, 
ᕿᒥᕐᕈᖅᑲᐅᔪᖓ ᐃᓄᐃᑦ ᐃᖅᑲᓇᐃᔭᕈᓐᓇᖅᑐᑦ ᐊᑐᐃᓐᓇᐅᔪᑦ.  
 
ᑕᐃᒃᓱᒪᓂ ᑳᓐᑐᕌᖑᔪᒥ ᐅᖃᐅᓯᕆᔭᖓᓂ, ᑕᒪᓐᓇ ᖃᐅᔨᒪᒃᑲᓐᓂᕆᐊᖃᕋᒃᑯᑦ ᐋᖅᑭᒃᓯᒪᓂᖏᓐᓄᒃ ᐃᓄᐃᑦ 
ᐃᖅᑲᓇᐃᔭᖅᑎᑕᐅᓂᖏᓐᓄᑦ 25%-ᒧᑦ ᑕᕝᕙᓂ ᑳᓐᑐᕌᖑᔪᒥ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᐃᒃᐸᖓ ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᔪᖓ ᑳᓐᑐᕌᒃᑕᕈᑕᐅᔪᒪᔪᖅ ᐊᑐᐃᓐᓇᐅᔪᖅ ᒫᓐᓇ, ᐊᖓᔪᖅᑳᖑᔪᖅ 
ᓇᓗᓇᐃᕐᓯᓯᒪᔪᖅ, ᒪᓕᓪᓗᒋᑦ ᐱᓕᕆᐊᑦ ᐊᒥᓲᓂᖏᑦ ᓄᓇᓕᓐᓂ ᐃᖅᑲᓇᐃᔭᒃᓴᖅᑕᖃᖅᐸᑦ 
ᖃᐅᔨᔾᔪᑕᐅᔪᓐᓇᖅᑐᓂᒃ ᖃᓄᑎᒋ ᐃᓄᓐᓂᒃ ᐃᖅᑲᓇᐃᔭᖅᑎᖃᕆᐊᖃᕐᒪᖔᑕ, ᖃᖓᒃᑯᐸᓪᓗ ᒫᓐᓇᐅᔪᖅ ᑕᕝᕙᓂ 
ᑳᓐᑐᕌᖑᔪᒥ. ᐊᓯᖏᓐᓂ ᐱᓕᕆᐊᖑᔪᓂ ᓄᓇᓕᓐᓂ ᐊᓯᖏᓐᓂ ᒪᑐᓯᒪᔪᓄᑦ ᐅᑭᐅᖑᓂᖓᓂ. ᑕᐃᒪᓕ 
ᖃᐅᔨᔪᒪᔪᖓ ᑕᒪᓐᓇ ᖃᐅᔨᓇᓱᐊᕐᒪᖔᖅᐱᐅᒃ ᖃᐅᔨᓇᓱᐊᕐᓗᑎᓪᓗ ᖃᓄᖅ ᐊᒻᒪ ᖃᓄᐃᒻᒪᑦ 25%-ᑐᐃᓐᓇᕐᒥ 
ᑐᕌᒐᖃᕐᒪᖔᑕ ᑕᐃᒃᓱᒧᖓ ᐱᓕᕆᐊᖑᔪᒧᑦ. ᖁᔭᓐᓇᒦᒃ, ᐅᖃᖅᑎ.  

ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᕿᓚᕝᕙᖅ.  
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐅᖃᐅᓯᒃᑎᐊᕙᐅᕗᖅ. ᖃᐅᔨᒋᐊᓪᓚᕆᓐᓂᐊᖅᐸᒃᑲ 
ᐱᔾᔪᑎᒋᔭᖏᑦ ᐋᖅᑭᒃᓯᒪᓂᖓ 25%, ᖃᐅᔨᒋᐊᕐᓗᒍᓗ, ᐊᑕᐅᓯᒃᑯᑦ, ᐱᔾᔪᑎᖃᕐᒪᖔᖅ ᐊᖏᕈᑕᐅᓯᒪᔪᓂᒃ 
ᐃᖅᑲᓇᐃᔭᖅᑎᑕᐅᑐᐃᓐᓇᕆᐊᖃᖅᑐᓂᒃ ᐊᑐᓕᕐᓯᓯᒪᙱᑦᑐᓂᒃ ᐱᓕᕆᐊᖑᔪᒥᒃ. 
 
ᐊᖏᖃᑎᒋᑦᑎᐊᖅᑕᕋ ᒪᓕᒐᓕᐅᖅᑎᐅᔪᖅ, ᐊᒻᒪ ᐅᖃᖃᑎᒋᓚᐅᕐᓗᒋᑦ ᐃᖅᑲᓇᐃᔭᖅᑎᒃᑲ, ᖃᐅᔨᒋᐊᕐᓂᐊᖅᐸᕋ 
ᖃᓄᐃᑦᑐᒥᒃ ᐱᔾᔪᑎᖃᕐᒪᖔᖅ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ. ᐋᕆᐊᒃ. 
 
ᐊᐱᖅᑯᑦ 167 - 2(2): ᕿᓰᑦ ᐊᑭᖏᑦ ᓂᐅᕕᖅᑕᐅᖃᑦᑕᕐᓂᖏᓐᓄᑦ. 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᐊᖓᔪᖅᑳᒧᑦ ᐊᕙᑎᓕᕆᔨᒃᑯᓐᓄᑦ. 
 
ᐅᐊᑦᑎᐊᕈ ᐅᖃᖅᑲᐅᒻᒪᑦ, ᑕᒪᒃᑯᐊ ᕿᓯᑦ ᐊᑭᑦᑐᐸᓪᓕᐊᓕᕐᓂᖏᓐᓂᒃ, ᑕᒪᒃᑯᐊ ᑭᒃᑯᑐᐃᓐᓇᐃᑦ ᕿᓯᓐᓂᒃ 
ᓂᐅᕕᕐᓂᕐᓴᐅᕙᓪᓕᕐᒪᑕ ᐊᒻᒪ ᑕᐃᒃᑯᐊ ᐊᖑᓇᓱᒃᑎᐅᔪᑦ ᖁᕕᐊᓱᒃᑐᑎᒃ ᐊᑭᖏᓐᓂᒃ. ᐊᐱᕆᔪᒪᔭᕋ ᐊᖓᔪᖅᑳᖑᔪᖅ 
ᐅᖃᖅᑲᐅᒻᒪᑦ ᐊᑭᖃᓕᕐᒪᑕ $70 ᕿᓯᒃ ᐊᑕᐅᓯᖅ, ᐃᓚᖏᑦ ᖁᑦᑎᓂᕐᓴᐅᓪᓗᑎᒃ ᐊᑦᑎᓂᕐᓴᐅᓪᓗᑎᓪᓗ. 
ᐊᐱᕆᔪᒪᔭᕋ, ᖃᓄᖅ ᐊᓯᕙᖅᑎᐅᔪᑦ ᐊᑭᓕᖅᑕᐅᖃᑦᑕᕐᓂᐊᖅᐸᑦ ᐊᐅᓪᓚᖅᑎᑎᒐᐃᑉᐸᑕ ᕿᓯᖁᑎᖏᓐᓂᒃ. 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᔪᖅ ᐊᕙᑎᓕᕆᓂᕐᒧᑦ. ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐹᒥᒃ ᓂᐅᕕᖃᑦᑕᓕᖅᑎᓪᓗᑕ ᕿᓯᓐᓂᒃ, 
ᐊᑭᑦᑐᕆᐊᖅᐸᓪᓕᐊᒐᓛᓕᓚᐅᖅᑐᑦ ᐊᑭᑦᑐᕋᐅᑎᓂᕐᒥᒃ. ᑕᐃᒪᒃᓱᒪᓂᐅᑎᓪᓗᒍ, ᐊᑭᖃᖃᑦᑕᓚᐅᖅᑐᑦ $30 ᕿᓯᒃ 
ᐊᑕᐅᓯᖅ. ᒫᓐᓇᐅᔪᕐᓕ, ᑕᒪᒃᑯᐊ ᐊᑭᑦᑐᕆᐊᕐᓯᒪᓕᖅᑐᑦ ᐊᒻᒪᓗ ᓯᕗᓕᖅᐹᖅ ᐊᑭᓕᑦᓴᐃᑦ ᐊᖑᓇᓱᑦᑎᓄᑦ 
ᐊᖏᓪᓕᒋᐊᖅᑎᓚᐅᖅᑕᕗᑦ. ᐊᕐᕌᓂᐅᔪᖅ ᑎᑭᖃᑦᑕᓕᓚᐅᖅᑐᑦ $40, $50, $60 ᐊᒻᒪ ᐊᑭᑭᓐᓂᖅᐹᖓ $30-
ᒥᑦᑐᓂ. ᐊᔾᔨᒌᙱᓐᓂᖏᑦ ᐊᑭᖏᑕ ᒪᓕᖃᑦᑕᕐᒪᑕ ᐱᐅᓂᖏᓐᓂᒃ ᕿᓯᐅᔪᑦ, ᑕᐃᒃᑯᐊ ᐃᒪᓐᓇᓂ ᐊᑭᖃᕈᓐᓇᖅᑐᑦ 
$30-ᒥ $60-ᒧᑦ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᒥᒃ ᐃᓚᒋᐊᕈᑦ. ᐋᕆᐊᒃ. 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒪᒥᐊᓇᖅ, ᑐᑭᓯᕙᓪᓚᐃᙱᒻᒪᑦ ᐅᕙᖓ ᐊᐱᖅᑯᑎᖓᓂᒃ. 
ᑭᐅᕋᑖᙱᒻᒪᑕ. ᐃᒪᐃᒐᔪᒃᑯᑦ, $60 ᐃᓱᒋᒐᔪᒃᑕᖓ ᐊᖑᓇᓱᒃᑎᓄᑦ. ᑕᐃᒃᑯᐊ ᐊᖑᓇᓱᒃᑎᐅᔪᑦ 
ᐊᑭᓕᖅᑕᐅᖃᑦᑕᕐᓂᐊᖅᐸᑦ $60 ᐅᖓᑖᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᒪᒃᑯᐊ ᐊᑭᑦᑐᕋᐅᑎᓂᕐᒧᑦ ᐊᑭᖏᑦ ᐊᔾᔨᒌᙱᒻᒪᑕ 
ᐊᕐᕌᒍᑕᒫᑦ. ᐊᑭᑦᑐᕋᐅᑎᓂᖅ ᑎᓯᐱᕆ 2004-ᒥ, ᐊᑭᖏᑦ ᐊᖏᓂᖅᐹᖑᓚᐅᖅᑐᑦ ᕿᓯᓂᒃ 
ᓂᐅᕕᐊᑦᓴᖃᖃᑦᑕᓕᖅᑎᓪᓗᑕᓂ. ᐊᕐᕌᒎᓂᐊᖅᑐᖅ ᑕᑯᓪᓗᒍ, ᖃᐅᔨᒪᓗᐊᙱᑦᑐᒍᑦ ᓂᐅᕕᖅᑏᑦ ᖃᑦᓯᓂᒃ 
ᐊᑭᓖᓂᐊᕐᒪᖔᑎᑦ ᐊᑭᑦᑐᕋᐅᑎᑎᓪᓗᒋᑦ ᓄᐊᑦ ᐸᐃᒥ, ᑭᓯᐊᓂᓕ ᐊᑭᑦᑐᐸᓪᓕᐊᑐᐃᓐᓇᖅᑐᑦ,  

ᕿᒥᕐᕈᔭᕆᐊᖃᕐᓂᐊᖅᑐᒍ ᐅᕙᒍᑦ ᒐᕙᒪᒃᑯᓪᓗᑕ ᑕᒪᓐᓇ ᐃᑲᔪᒃᑲᓐᓂᖅᑎᔪᓐᓇᕐᒪᖔᑦᑎᒍᑦ ᐊᖑᓇᓱᑦᑎᓄᑦ. 
ᐆᒃᑐᑎᒋᓗᒍ, ᓯᕗᓂᑦᑎᓐᓂ, ᐊᑭᑦᑐᕆᐊᖏᓐᓇᖅᐸᑦ, ᑕᑯᓕᕈᓐᓇᖅᑐᒍᑦ $10 ᕿᓯᒻᒧᑦ ᐊᑕᐅᓯᕐᒧᑦ ᐊᑭᒃᑐᑲᓐᓂᕐᓂᖅ. 
ᑭᓯᐊᓂᓕ, ᐊᕐᕌᒍᐃᑦ ᐃᓚᖏᑎᒍᑦ, ᑮᓇᐅᔭᓂᒃ ᔭᒐᐃᓱᖑᔪᒍ ᑕᐃᒃᑯᐊᓗ ᐊᒃᑐᕆᐊᖃᓕᖅᑐᒋᑦ ᑮᓇᐅᔭᖁᑎᕗᑦ 
ᐅᑎᖅᑕᐸᒃᑐ. 
 
ᓄᑖᒥᖃᐃ ᐊᕐᕌᒍᒥ, ᒪᓕᓪᓗᒍ ᖃᓄᐃᓕᖓᓂᐊᕐᓂᖓ, ᑕᒪᓐᓇ ᖃᐅᔨᒋᐊᒃᑲᓐᓂᕈᓐᓇᖅᑕᕗᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᐃᒃᐸᖓ ᐃᓚᒋᐊᕈᑦ. ᐋᕆᐊᒃ. 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒫᓐᓇᐅᔪᖅ, ᑕᒪᒃᑯᐊ ᕿᓰᕋᐃᒻᓚᑕ ᐊᖑᓇᓱᒃᑎᐅᔪᑦ, ᑕᕝᕙᓴᐃᓐᓇᖅ 
ᐊᑭᓕᖅᑕᐅᑦᑕᐅᑎᒋᕙᒃᑐᑦ. ᑕᐃᒪᓕ ᓂᕆᐅᒋᐊᖃᖅᐸᑦ ᐊᑭᓕᖅᑕᐅᑲᓐᓂᕐᓂᐊᕆᐊᒃᓴᖅ ᓯᕗᓂᑦᑎᓐᓂ? ᖁᔭᓐᓇᒦᒃ, 
ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓂᕆᐅᓐᓂᐊᖅᑐᑦ $10 ᐊᑭᑦᑐᕆᐊᕐᓂᕐᒧᑦ 
ᐊᐃᑉᐸᖓᒍᑦ ᐊᑭᓕᐅᑎᑦᓴᐅᓗᓂ. ᐅᖃᖅᑲᐅᒐᒪ, ᐊᑭᒋᓂᐊᖅᑐᑦᓴᐃᑦ ᖃᐅᔨᒋᐊᒃᑲᓂᓛᕋᑦᑎᒍᑦ, ᒪᓕᓪᓗᒍ 
ᖃᓄᐃᓐᓂᖏᑦ ᐊᑭᑦᑐᕋᐅᑎᓂᕐᒥᒃ ᑕᕝᕙᓂ ᐊᕐᕌᒍᒥ. ᒪᓕᓪᓗᒋᑦ ᑕᐃᒃᑯᐊ ᓂᐅᕕᖅᑕᐅᓂᖏᑦ, ᐊᑭᑐᓂᕐᓴᐅᓗᑎᒃ 
ᓂᐅᕕᖅᑕᐅᑉᐸᑕ, ᑕᐃᒪᓕ ᕿᒥᕐᕈᓕᕋᔭᖅᐳᒍᑦ ᐊᑭᑦᑐᕆᐊᕆᓂᕐᒧᑦ ᓯᕗᓂᑦᑎᐊᑎᓐᓂ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐋᕆᐊᒃ. 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᑐᑭᓯᔭᕋ ᑭᐅᔾᔪᑎᖓ. ᖃᐃᕈᓖᑦ ᕿᓯᖏᑦ ᒫᓐᓇᐅᔪᖅ 
ᓂᐅᕕᐊᖏᖃᑦᑕᖏᑦᑐᑦ. ᓂᐅᕕᐊᖑᕙᓪᓕᐊᓂᐊᓯᕙᑦ ᖃᐃᕈᓖᑦ ᕿᓯᖏᑦ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᔪᓐᓇᕈᑦᑕ ᐱᐅᔪᓂᒃ ᕿᓯᓐᓂᒃ, ᓇᓗᖏᑎᐊᖅᑐᖓ 
ᐱᕙᓪᓕᐊᑎᒍᓐᓇᖅᑕᕗᑦ. ᐊᑯᑭᑦᑐᓂᓕ, ᐱᓕᐊᖃᑉᐸᑦᑐᑦ ᖃᐃᕈᓖᑦ ᕿᓯᖏᓐᓂᒃ, ᑭᓯᐊᓂᓕ ᓄᓇᕗᒻᒥ ᐃᓄᐃᑦ 
ᐱᔪᒪᓂᖅᓴᐅᒻᒪᑕ ᓇᑦᑏᑦ ᕿᓯᖏᓐᓂᒃ. ᑕᐃᒪᓕ ᖃᐅᔨᒋᐊᕆᐊᖃᑦᑐᒍᑦ ᖃᐃᕈᓖᑦ ᕿᓯᖏᓐᓂᒃ ᓂᐅᕕᖃᑦᑕᓂᕐᒥᒃ,  
 
ᐱᓕᕆᕕᖓ ᐊᕙᑎᓕᕆᔨᒃᑯᑦ ᓂᐅᕐᕈᑎᖃᐃᓇᓂᐊᖅᐳᑦ ᐊᒻᒪᓗ ᐱᕙᓪᓕᐊᑎᑦᑎᓗᑎᒃ ᓂᐅᕐᕈᑎᖃᕐᓂᕐᒥᒃ ᕿᓯᓂᒃ 
ᐊᑭᑐᓂᖅᓴᐅᔪᒃᑯᑦ, ᐱᓗᐊᖅᑐᒥᒃ ᐃᑲᔫᑎᖃᕐᓂᐊᖅᐸᑕ ᐃᓄᖏᓐᓂᒃ ᓄᓇᕗᑦ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐊᑯᓪᓕᒧᑦ. ᒪᑉᓴᓚᒃ. 
 
ᐊᐱᖅᑯᑦ 168 - 2(2): ᐋᓐᓂᐊᕕᓕᐊᖅᐸᑦᑐᑦ ᐊᐅᓚᖃᑦᑕᖅᑐᐃᑦ ᐊᑐᐊᒐᖓ 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑲᐅᒐᒪᐃᓛᒃ, ᓇᓗᓇᐃᖅᓯᔭᕇᖅᑲᐅᒐᒪ ᐊᐱᕆᓂᐊᕐᓂᕋᑦᑐᖓ 
ᐊᖓᔪᖅᑳᖓᓐᓂᒃ ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ. 

ᓅᕖᕙᐅᑎᓪᓗᒍ, ᐊᖓᔪᖅᑳ ᐅᖃᓚᐅᖅᓯᒪᒻᒪᑦ ᑎᓕᓯᓂᐊᕐᓂᕋᑦᑐᓂ ᐃᖅᑲᓇᐃᔭᖅᑎᒥᓂᒃ ᑕᒪᑐᒧᖓ 
ᒪᓕᒃᑎᐅᕙᑦᑐᐃᑦ ᐃᓄᓐᓄᑦ ᐋᓐᓂᐊᕕᓕᐊᕆᐊᖃᑦᑐᓄᑦ. ᑕᒪᓐᓇ ᑕᑯᓇᒃᑕᐅᓯᒪᕙ ᐊᖓᔪᖅᑳᒧᑦ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᐋᓐᓂᐊᖅᑐᓕᕆᔨᒃᑯᓐᓂᑦ ᐊᒻᒪᓗ ᐃᓄᓕᕆᔨᒃᑯᓐᓂᑦ. ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᒪᑐᒧᖓᓕ ᐊᐱᖅᑯᑎᒋᔭᖓᓄᒃ, ᐄ. ᑕᒪᕐᒥᒃ 
ᐋᓐᓂᐊᕕᐅᔪᑦ ᑐᓂᔭᐅᓯᒪᓕᖅᑐᑦ ᐊᑐᐊᒐᕐᓂᒃ ᑐᕌᖓᔪᒥᒃ ᑕᒪᑐᒧᖓ ᒪᓕᒃᑕᐅᔭᕆᐊᓕᒃ ᐃᓄᓐᓄᑦ 
ᐊᐅᓚᖃᑦᑕᖅᑐᓄᑦ ᐋᓐᓂᐊᕕᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᑦ ᐃᓚᒋᐊᕈᑏᑦ, ᒪᑉᓴᓚᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳ ᑐᓴᖅᑎᑦᑎᒋᐊᕈᓐᓇᖅᑲ ᖃᓄᐃᑦᑐᓂᒃ ᓱᓕᕆᐊᔅᓴᓂᒃ ᐱᓕᕆᕕᖓ 
ᐅᓪᓗᒥᒧᑦ ᐱᓕᕆᓯᒪᓕᕐᒪᖔᑕ ᑐᑭᓯᓇᑦᑎᐊᖅᑐᒥᒃᑦ ᓇᓗᓇᐃᖅᑕᐅᓂᖓ ᐋᓐᓂᐊᕕᓕᐊᖅᑐᑦ ᐊᐅᓚᖃᑦᑕᓂᖏᓐᓄᑦ 
ᐊᑐᐊᒐᖅ ᓄᓇᕗᒻᒥᐅᓄᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ: ᖁᔭᓐᓇᒦᒃ, ᐅᖃᖅᑎ. ᐊᑐᐃᓐᓇᐅᓕᖅᑎᓯᒪᔪᖃᑦᑐᖅ ᐅᖃᓕᒫᒐᕐᓂᒃ ᐊᒻᒪᓗ 
ᑎᑎᕋᖅᓯᒪᔪᓂᒃ ᓄᓇᕗᓗᒃᑖᒥ ᐊᒻᒪᓗ ᐃᓘᓇᖏᓐᓂ ᐋᓐᓂᐊᕕᐅᔪᓂ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ. ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳ ᑎᓕᓯᔪᓐᓇᖅᐸ ᐃᖅᑲᓇᐃᔭᖅᑎᒥᓂᒃ, ᐱᓗᐊᖅᑐᒥᒃ 
ᓂᕈᐊᖅᑎᒋᓯᒪᔭᓐᓄᑦ ᓇᐅᔮᓂ ᐊᒻᒪᓗ ᑰᒑᕈᒻᒥ, ᐱᑦᔪᑎᒋᓪᓗᒍ ᓇᓗᖏᓐᓇᒪ ᐊᒥᓱᑦ ᐃᓄᐃᑦ 
ᓇᓗᓇᐃᖅᓯᕕᐅᒍᒪᔪᑦ. ᐃᓱᒪᓪᓗᖓ ᑎᓕᓯᒍᓐᓇᕐᒪᖔᖅ ᐃᖅᑲᓇᐃᔭᖅᑎᒥᓂᒃ ᓄᓇᓕᓐᓅᖃᑦᑕᕐᓗᑎᒃ ᐊᒻᒪᓗ 
ᓇᓗᓇᐃᖅᓯᓗᑎᒃ ᑖᔅᓱᒥᖓ ᐊᑐᐊᒐᕐᒥᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᖃᐅᔨᒋᐊᕈᓐᓇᖅᑐᖓ ᑕᒪᑐᒥᖓ ᐊᒻᒪᓗ 
ᖃᓄᖅ ᐱᓕᕆᕕᕗᑦ ᐃᑲᔪᕈᓐᓇᕐᒪᒑᑕ ᓄᓇᓕᖏᓐᓂᒃ ᓇᐅᔮᑦ ᐊᒻᒪᓗ ᑰᒑᕈᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᕼᐊᑦᓴᓐ ᐃᒪᖓᓄᑦ. ᑲᑦᑐᒃ. 
 
ᐊᐱᖅᑯᑦ 169 - 2(2): ᐅᓪᓗᒥᒧᑦ ᑎᑭᓯᒪᔪᓂ ᖃᐅᔨᒋᐊᕐᓂᖅ ᓇᓐᓄᑦᑕᐅᔪᓐᓇᖅᑐᓂ ᓴᓂᑭᓗᐊᕐᒥ 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑐᕌᖅᑎᓂᐊᖅᑕᕋ ᐊᐱᖅᑯᑎᒐ ᑲᒪᒋᔭᖃᖅᑐᒧ ᐊᕙᑎᓕᕆᓂᕐᒧ ᐱᓪᔪᑎᓕ 
ᓇᓄᕐᓄ ᐊᖏᖃᑎᒌᒍᒃ ᑐᑭᓯᐅᒪᖃᑦᑕᐅᑎᓂᕐᒧ ᐊᑎᓕᐅᖅᑕᐅᓚᐅᕐᑐᑦ ᐊᖓᔪᖅᑳᒧ ᐊᒻᒪ ᓄᓇᕗᑦ ᑐᙵᕕᒃᑯᓐᓂ. 
 
ᐅᕙᖓ ᑭᒡᒐᑐᖅᑕᖏᓐᓂ, ᐊᓯᔾᔨᖅᓯᒪᖏᒻᒪᑕ ᓇᓐᓄᑦᑕᐅᔪᓐᓇᖅᑐᑦ. ᑲᑎᒪᖃᑎᖃᓚᐅᕋᒪ ᐆᒪᔪᕐᓂᐊᑎᒃᑯᓐᓂ  

ᔮᓐᓄᐊᕆᒥ. ᐊᖓᔪᖅᑳ, ᑕᐃᑲᓂ, ᐅᖃᓚᐅᕐᒪᑦ ᖃᐅᔨᒋᐊᕐᓂᐊᕐᓂᕋᖅᑐᓂ ᖃᓄᐃᓕᖓᓂᖓᓂ ᓴᓂᑭᓗᐊᕐᒥ. 
ᐊᖓᔪᖅᑳ ᑐᑭᓯᑎᑦᑎᒋᐊᕈᓐᓇᖅᑲ ᖃᓄᐃᓕᖓᓕᕐᒪᖔᖅ ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐊᕙᑎᓕᕆᓂᕐᒧ, ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓇᓄᓕᕆᓂᐅᔪᖅ ᓄᓇᕗᒻᒥ ᐱᒻᒪᕆᐅᕗᖅ. ᐃᓚᖏ 
ᐊᖏᕈᑎᐅᓯᒪᕗᑦ ᐊᒻᒪᓗᑦᑕᐅᑦ ᐊᖏᕈᑕᐅᓯᒪᖏᑦᑐᑦ ᐃᓱᒪᓕᐅᖅᑕᐅᓯᒪᔪᓂ ᒐᕙᒪᒃᑯᓂ ᐃᓛᒃ, 
ᖁᕕᐅᓱᑦᑎᑕᐃᓐᓇᕆᔪᓐᓇᑦᑎᒍ. ᐊᒥᓱᒐᓚᐅᔪᑦ ᓄᓇᓖᑦ ᐅᑕᖅᑭᓯᒪᔪᑦ ᐱᐅᓯᑎᒋᐊᕈᑎᒃᓴᓂ ᓄᓇᓕᒋᔭᖏᓐᓂ. 
 
ᐱᔾᔪᑎᒋᔭᐅᔪᑦ ᓴᓂᑭᓗᐊᕐᒥ, ᒐᕙᒪᒃᑯᑦ ᑲᑎᒪᖃᑎᖃᕆᐊᖃᕐᓂᐊᕐᑐᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᑯᓐᓂ 
ᐱᓕᕆᖃᑎᖃᑦᑕᖅᑕᕗ ᓇᓄᓕᕆᓂᕐᒧ. ᓇᓐᓄᖅᑕᐅᔪᓐᓇᖅᑐᐃᓪᓕ, ᑕᑯᓂᐊᕆᐊᖃᕐᓂᐊᖅᑕᕗ ᐃᓕᔭᐅᓯᒪᔪᑦ 
ᓄᓇᕗᒻᒧ. ᑭᓯᐊᓂᓕ ᐅᖃᐅᑎᒍᒪᔭᕋ ᐃᓚᒋᔭᐅᔪᖅ ᑲᑎᒪᖃᑎᖃᕐᓂᐊᕋᒪ ᑖᒃᑯᓂᖓ ᐱᓕᕆᐊᓂ ᕿᓚᒥᐅᔪᒃᑯᑦ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐅᖃᐅᓯᒃᓴᐃᑦ, ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓇᓐᓄᑦᑕᐅᔪᓐᓇᖅᑐᓂ ᐱᖁᔭᐅᓯᒪᔪᑦ ᑕᓯᐅᔭᕐᒧ, ᐊᖓᔪᖅᑳ ᐅᕙᓐᓂ 
ᐅᖃᐅᔨᒍᓐᓇᖅᑲ ᑕᒪᓐᓇ ᖃᖓ ᑲᒪᒋᔭᐅᓂᐊᕐᒪᖔᖅ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒫᓐᓇ ᐱᓯᒪᖏᑕᕋ, ᑭᓯᐊᓂᓕ ᖃᐅᔨᒃᑲᓂᐊᖅᑕᕋ 
ᐃᓚᒋᔭᐅᔪᖅ ᖃᐅᔨᓴᕐᓂᐊᓕᕈᑦᑕ ᓇᓄᐃᑦ ᐊᒥᓲᓂᖏᓐᓂ ᑕᓯᐅᔭᕐᒥ. ᐱᓯᒪᓕᑐᐊᕈᒃᑯ ᑐᑭᓯᒋᐊᕐᕕᒃᓴᐃᑦ, 
ᑲᑎᖃᑎᒋᓂᐊᖅᑕᕋ ᐃᓚᒋᔭᐅᔪᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᖅᑯᑎᐅᔪᖅ ᖃᐅᔨᒃᑲᐅᑎᒋᕙᐅ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐃᖃᓗᐃᑦ ᕿᑎᐊᓄ, ᑐᑐ. 
 
ᐊᐱᖅᑯᑦ 170 - 2(2): ᐅᖅᓱᐊᓗᒻᒧ ᐊᑭᑦᑐᓗᐊᕐᔭᐃᒃᑯᑎᒧ ᖁᕙᕆᐊᕈᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖅᑐᖅ ᑲᒪᒋᔭᖃᖅᑐᖅ ᐅᕙᑦᑎᓐᓂ ᖃᐅᒪᖃᖅᑎᑦᑎᔪᒥ, ᐊᖓᔪᖅᑳ 
ᑲᒪᒋᔭᖃᖅᑐᖅ ᐆᒻᒪᖅᑯᑎᓕᕆᓂᕐᒧ. ᐅᐊᑦᑎᐊᕉᖅᑲᐅᔪᖅ ᐊᖓᔪᖅᑳ ᑭᐅᖅᑲᐅᒻᒪᑦ ᐃᓚᒋᔭᐅᔫᑉ ᐊᐱᖅᑯᑎᖓᓂ 
ᐱᔾᔪᑎᓕ ᐃᑲᔫᑎᐅᔪᖅ ᐊᑦᑐᖅᑕᐅᓂᖓᓄ. ᐊᖓᔪᖅᑳ ᖃᐅᔨᒪᕙ ᐊᒻᒪ ᖃᑦᑎᓂ ᑮᓇᐅᔭᖅᑐᓂᐊᖅᑲ ᐊᓯᖏᓐᓄ 
ᐊᑭᑦᑐᓗᐊᖅᔭᐃᒃᑯᑎᓄ ᐊᖏᖅᑕᐅᓚᐅᖅᑐᖅ ᒐᕙᒪᒃᑯᓐᓄ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᐆᒻᒪᖅᑯᑎᒥᒃ, ᐲᑯ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑦ 
ᐊᑐᓕᖁᔨᔾᔪᑎᖃᓚᐅᖅᑐᑦ ᐊᒻᒪᓗ ᓈᒻᒪᓴᖅᑐᑎᒃ ᐱᓕᕆᐊᖑᓂᖓᓂᒃ ᑖᒃᑯᐊ ᒪᕐᕉᒃ ᐊᖑᒪᑎᔾᔪᑕᐅᓇᓱᐊᖅᑑᒃ 
ᖁᓪᓕᖅ ᐆᒻᒪᖅᑯᑎᓄᑦ ᑯᐊᐳᕇᓴᓐᑯᑦ, ᐊᑕᐅᓯᖅ ᐊᑭᑐᔪᑦ ᐊᑭᑦᑐᕆᐊᓗᐊᔾᔭᐃᒃᑯᑎᐅᔪᖅ ᐊᒻᒪᓗ ᑕᐃᓐᓇ 
ᐅᖅᓱᐊᓗᒻᒧᑦ ᐊᑭᑦᑐᕆᐊᓗᐊᔾᔭᐃᒃᑯᑕᐅᔪᖅ. 
 
ᐊᐱᕆᓯᒪᔪᒍᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓂᒃ ᐅᑎᖁᓪᓗᒋᑦ 90 ᐅᓪᓗᐃᑦ ᐃᓗᐊᓂ 
ᑐᒃᓯᕋᐅᑎᖃᕐᓗᑎᒃ ᐊᑭᑐᔪᓄᑦ ᐊᑭᑦᑐᕆᐊᓗᐊᔾᔭᐃᑯᑎᒥᒃ, ᖃᐅᔨᒪᖏᑦᑐᖓ ᒫᓐᓇᐅᔪᖅ ᖃᓄᐃᑦᑑᒪᖔᖅ 
ᐊᖏᓂᖓ, ᐅᕝᕙᓘᓐᓃᑦ ᖃᓄᐃᑦᑑᒪᖔᖅ ᑐᒃᓯᕋᐅᑎᖓ. ᑕᐃᒪᓕ, ᐅᑕᕿᔭᕆᐊᖃᑦᑐᒍᑦ ᑖᔅᓱᒥᖓ. ᓱᓕᓗ, 
ᐱᕕᖃᑦᑎᑕᐅᓗᐊᖅᓯᒪᖏᑦᑐᑎᒃ ᐱᓕᕆᐊᕆᔭᕆᐊᖓᓄᑦ, ᑐᙵᕕᖃᑦᑐᑎᒃ ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ 
ᑲᑎᒪᖏᑕ ᐊᑐᓕᖁᔨᔾᔪᑎᖏᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐃᒻᒪᖃ ᐊᖓᔪᖅᑳ ᐱᒋᐊᖃᑦᑐᖅ ᐊᑭᑐᔪᓄᑦ ᐸᕐᓇᒍᑎᒥ ᑐᓂᓚᐅᕐᓂᕋᑦᑕᖓᓂᒃ 
ᒪᓕᒐᓕᐅᖅᕕᒻᒧᑦ ᐱᒋᐊᓕᕋᑖᖅᑎᓪᓗᒍ ᐱᓇᓱᐊᕈᓯᖅ, ᖃᐅᔨᑎᑦᑎᑐᐃᓐᓇᕆᐊᖃᑦᑐᖅ ᐅᕙᑦᑎᓐᓂᒃ ᖃᓄᑎᒋ 
ᑯᐊᐳᕇᓴᓐᑯᑦ ᐱᔭᕆᐊᖃᕐᓂᐊᕐᒪᖔᑕ ᐊᑭᑐᔪᓄᑦ ᑕᒫᓂ ᐊᕐᕌᒍᒥ. 
 
ᓇᓗᓇᐃᖅᓯᕚ ᖃᐅᔨᒪᖏᓐᓂᖏᓐᓂᒃ ᖃᑦᑎᐅᒻᒪᖔᑕ ᐊᑭᑐᔪᓄᑦ ᐊᑐᖅᑕᐅᔭᕆᐊᖃᕐᓂᐊᖅᑐᑦ ᑐᒃᓰᕌᕆᓂᐊᖅᑕᖓ 
ᐊᕐᕌᒎᓂᐊᖅᑐᒧᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐊᑭᑐᔪᓄᑦ ᐊᑭᑦᑐᕆᐊᓗᐊᔾᔭᐃᑯᑎ ᐃᑲᔪᖅᓯᓂᐊᖅᑐᖅ 
ᐊᑭᑦᑐᕆᐊᕈᑎᐅᔪᓂᒃ. ᒫᓐᓇᐅᔪᖅ, ᓄᓇᓕᓐᓂ ᑐᙵᕕᖃᑦᑐᓂᒃ ᐊᑭᖁᑎᖃᑦᑐᒍᑦ ᓄᓇᕗᒻᒥ. 
 
ᐆᑦᑏᖃᖅᑲᐅᔪᖓ, ᑭᖑᓪᓕᖅᐹᖑᓚᐅᕐᒪᑦ ᐊᐅᓚᐅᑎᖃᕝᕕᐅᔪᖅ ᓴᓇᓚᐅᖅᑕᕗᑦ, ᐊᒻᒪᓗ ᖃᒪᓂᖅᑐᐊᒦᑦᑐᖅ. 
ᑭᓯᐊᓂᓕ, ᑲᖏᖅᑐᒑᐱᒃ ᐆᑦᑑᑎᑦᑎᐊᕙᐅᕗᑦ. ᓴᓇᓚᐅᕐᕋᑦᑕ ᓄᑖᒥᒃ ᐊᐅᓚᐅᑎᖃᕝᕕᒻᒥᒃ, ᐊᑭᑐᓂᖃᓚᐅᖅᑐᖅ $4 
ᒥᓕᐊᓐᓂᑦ. ᓄᓇᓖᑦ ᐊᑭᖁᑎᖏᑎᒍᑦ, ᐃᓄᖏᑦ ᑲᖏᖅᑐᒑᐱᒻᒥᐅᑦ ᐊᑭᓖᔭᕆᐊᖃᑦᑑᒐᓗᐊᑦ ᑮᓇᐅᔭᖅᑐᕈᑎᐊᓂᒃ 
ᑖᒃᓱᒪ $4 ᒥᓕᐊᓐ ᐊᐅᓚᐅᑎᖃᕝᕕᒃ. ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑦ ᕿᒥᕐᕈᓚᐅᖅᑐᑦ ᑖᔅᓱᒥᖓ 
ᐊᒻᒪᓗ ᐅᖃᖅᑐᑎᒃ ᓈᒻᒪᖏᓐᓂᕋᐃᓪᓗᑎᒃ. ᓂᕆᐊᒃᑐᔅᓴᐅᖏᑦᑐᓯ ᒥᑭᔪᕈᓗᒃ ᐊᐅᓚᐅᑎᖃᕝᕕᓕᒃ ᑲᖏᖅᑐᒑᐱᒻᒥ 
20-ᓂᑦ ᐊᕐᕌᒍᐃᑦ ᐅᖓᑖᓂ ᐊᑭᖃᕈᓐᓃᐸᓪᓕᐊᓂᒃᑯᑦ ᐊᑭᓕᖅᑕᐅᓗᓂ ᑖᓐᓇ $4 ᒥᓕᐊᓐ. 
 
ᐅᖃᓚᐅᖅᑐᑦ, ᐊᑐᖅᑕᐅᒍᓐᓇᖅᑐᒥᒃ ᐊᑭᓖᓂᖏᑎᒍᑦ ᐊᑭᑐᔪᑎᒍᑦ ᐊᑭᑦᑐᕆᐊᓗᐊᔾᔭᐃᒃᑯᑎᖃᕐᓄᑎᒃ, 
ᖃᓄᐃᑦᑑᒐᔭᕐᒪᖔᖅ, ᖃᐅᔨᓂᐊᖅᑐᒍᑦ ᐅᓗᐃᑦ 90-ᖑᓂᐊᖅᑐᓂ. ᓄᑖᒥᒃ ᐊᐅᓚᐅᑎᖃᕝᕕᒻᒥᒃ ᓴᓇᔪᖃᑉᐸᑦ, 
ᐊᒻᒪᓗ ᑕᐃᓇ ᐊᖑᒻᒪᑎᔾᔪᑕᐅᓇᓱᒃᑐᖅ ᐊᑐᖅᑕᐅᓕᕈᓂ, ᐊᑐᖅᑕᐅᓕᕈᓐᓇᖅᑐᖅ ᑮᓇᐅᔭᖁᑎᑎᒍᑦ 
ᐃᓕᔭᐅᓯᒪᒐᔭᖅᑐᖅ ᑯᐊᐳᕇᓴᓐᑯᓐᓂᑦ ᑖᒃᑯᑎᒎᓴ ᐊᑭᑐᔪᑦ ᑮᓇᐅᔭᖅᑐᕈᑎᖏᓐᓄᑦ ᐱᑕᖃᕐᓂᐊᖏᓐᓇᑦᓯ 
ᖁᐊᖅᓵᓇᖅᑐᓂᒃ ᐊᑭᓂᒃ ᓄᓇᓕᐅᔪᓂ. 
 
ᒥᑦᑎᒪᑕᓕᒃ, ᐅᕝᕙᓘᓐᓃᑦ ᑲᖏᖅᑐᒑᐱᒃ ᐅᕝᕙᓘᓐᓃᑦ ᓴᓪᓖᑦ, ᐅᕝᕙᓘᓐᓃᑦ ᓇᓪᓕᐊᒃ ᒥᑭᓂᖅᓴᐅᔪᖅ ᓄᓇᓖᑦ 
ᐊᑭᓖᔭᕆᐊᖃᕐᓂᐊᕐᖏᒻᒪᑕ ᐃᓘᓇᖓᓂᒃ ᑮᓇᐅᔭᖅᑐᕈᑎᐅᔪᒥᒃ ᐊᑭᑐᔪᓄᑦ ᐋᖅᑭᒋᐊᕈᑕᐅᔪᓄᑦ ᓄᓇᓕᖓᓂ. 
ᑕᒪᓐᓇ ᑐᓴᕈᒥᓇᖅᑐᖅ ᓄᓇᕗᒻᒧᑦ, ᐱᓗᐊᖅᑐᒥᒃ ᒥᑭᔫᑎᖁᑎᑦᑎᓐᓄᑦ ᓄᓇᓕᓐᓄᑦ. 
 
ᐊᑭᑐᔪᓄᑦ ᐸᕐᓇᒍᑎ ᒫᓐᓇᐅᔪᖅ ᑲᒪᒋᔭᐅᕙᓪᓕᐊᔪᖅ ᑮᓇᐅᔭᖃᑦᑎᑕᐅᕙᒌᖅᑐᓂ ᑖᒃᑯᓇᓂ ᑮᓇᐅᔭᖁᑎᖏᓐᓂᒃ 
ᑯᐊᐳᕇᓴᓐᑯᑦ. ᒪᓕᒐᓕᐅᖅᑎ ᐅᖃᕋᑖᕐᒪᑦ, ᐊᖓᔪᖅᑳ ᐱᒋᐊᓕᕋᑖᖅᑎᓪᓗᒋ ᐱᓇᓱᐊᕈᓯᖅ 
ᐊᑐᐃᓐᓇᕈᐃᒐᔭᕐᓂᕋᐃᓪᓗᓂ ᐅᕙᓐᓂᒃ ᐊᑭᑐᔪᓄᑦ ᑮᓇᐅᔭᖁᑎᖏᓐᓂᒃ ᒪᓕᒐᓕᐅᖅᕕᒻᒧᑦ. ᐃᑉᐸᔅᓴᖅ 
ᐅᖃᓚᐅᖅᑐᖓ. ᐱᔭᐅᕙᓪᓕᐊᔪᑦ ᑐᑭᓯᐅᒪᔾᔪᑎᑦ ᒫᓐᓇᐅᔪᖅ ᐊᒻᒪᓗ ᐊᔪᓐᓂᐊᖅᑐᒋᓇᖓ ᐃᑲᕐᕋᐅᓂᐊᖅᑐᓂᒃ 48-
ᓂ ᓴᖅᑭᖅᓯᓗᖓ ᑖᔅᓱᒥᖓ ᒪᓕᒐᓕᐅᖅᕕᒻᒧᑦ ᑎᓕᔭᐅᓂᕋ ᒪᓕᓪᓗᒍ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐃᕙᖃᑎᖃᔾᔮᖏᑦᑐᖓ ᐊᖓᔪᖅᑳᒥᒃ ᐅᖃᑦᑎᓪᓗᒍ ᑐᓴᕈᒥᓇᕐᓂᕋᐃᑎᓪᓗᒍ, ᐊᒻᒪᓗ 
ᖁᔭᓐᓇᒦᕈᒪᓪᓗᒍ ᓱᓕ ᐅᓂᒃᑳᑦᑎᐊᕙᖓᓄᑦ ᖃᓄᖅ ᐊᑐᖅᑕᐅᒍᓐᓇᕐᒪᖔᖅ. ᑐᑭᓯᔭᕋ. 
 
ᐊᐱᕆᔾᔪᑎᖃᖅᑲᐅᔪᖓ, ᐊᖓᔪᖅᑳ ᖃᐅᔨᒪᖏᒻᒪᖔᖅ, ᑯᐊᐳᕇᓴᓐᑯᑦ ᖃᐅᔨᒪᖏᒻᒪᖔᑕᑦᑕᐅᖅ ᖃᓄᑎᒋᑦ 
ᐊᑭᑐᔪᓄᑦ ᑮᓇᐅᔭᖅᑐᕈᑎᖃᕐᓂᐊᕐᒪᖔᑕ ᑕᒫᓂ ᐊᕐᕌᒍᒥ. ᑕᐃᒪᓕ, ᖃᐅᔨᒪᒋᐊᖃᑦᑑᔮᕐᒪᑕ ᖃᑦᑎᓂᒃ 
ᑮᓇᐅᔭᖃᕆᐊᖃᕐᓂᐊᕐᒪᖔᕐᒥᒃ ᓴᖅᑮᓂᐊᖅᐸᑕ ᐊᑭᑦᑐᕆᐊᓗᐊᔾᔭᐃᒃᑯᑎᒥᒃ ᑮᓇᐅᔭᖃᐅᑎᒋᓂᐊᕐᓗᓂᒋᑦ 
ᐊᑭᑐᔪᓄᑦ. 
 
ᐅᖃᕐᒪᑦ ᐊᖏᖅᑕᐅᓯᒪᔭᕇᓐᓂᕋᑦᑐᓂᐅᒃ. ᐊᖏᖅᑕᐅᓯᒪᕙᒌᖅᐸᑦ, ᖃᐅᔨᒪᒐᔭᖅᑐᑦ ᐱᔭᕆᐊᖃᑦᑕᒥᓂᒃ. ᓱᓕᓛᒃ, 
ᐊᐱᕆᕙᕋ ᐊᖓᔪᖅᑳ, ᖃᑦᑎᓂᒃ ᑮᓇᐅᔭᓂᒃ ᑯᐊᐳᕇᓴᓐᑯᑦ ᐱᒋᐊᖃᕐᓂᐊᕐᒪᖔᑕ ᐊᑭᑦᑐᕆᐊᓗᐊᔾᔭᐃᑯᑎᒧᑦ, 
ᐊᒻᒪᓗ ᖃᓄᑎᒋᑦ ᓂᐅᕐᕈᑎᖃᑉᐸᑦᑐᓄᑦ ᐊᑭᓖᒋᐊᖃᑦᑎᑕᐅᓂᐊᖅᐸᑦ ᑖᒃᓱᒧᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᕋᒪ ᐊᒥᓲᓂᖏᓐᓂᒃ ᓈᒻᒪᒋᔭᐅᔪᒥᓂᐅᒋᐊᖏᓐᓂᒃ, ᐊᑭᑐᔪᓄᑦ 
ᑮᓇᐅᔭᖅᑐᕈᑎᑦ ᑯᐊᐳᕇᓴᓐᑯᑦ ᐊᒻᒪᓗ ᑮᓇᐅᔭᖁᑎᖏᑦ ᑯᐊᐳᕇᓴᓐᑯᑦ ᐊᖏᖅᑕᐅᓯᒪᔪᑦ ᑲᑎᒪᔨᖏᑕ ᑯᐊᐳᕇᓴᓐ. 
ᐱᓇᓱᐊᕈᓯᐅᓚᐅᖅᑐᒥᒃ ᑲᑎᒪᓚᐅᖅᑐᑦ, ᓱᓕᒍᒪ ᑕᒫᓂ ᐃᖃᓗᓐᓂ. ᓈᒻᒪᒃᓴᓚᐅᖅᑐᑦ ᑮᓇᐅᔭᖅᑐᕈᑎᒋᓂᐊᖅᑕᒥᓂᒃ 
2005/06-ᒧᑦ, ᓲᖃᐃᒻᒪ, ᐊᑭᑐᔪᓄᑦᑕᐅᖅ. ᑕᐃᒪᓐᓇ ᐊᒥᓲᓂᖏᑦ ᐊᖏᖅᑕᐅᓚᐅᖅᐳᑦ. ᐱᓯᒪᖏᑦᑐᖓ 
ᐊᒥᓲᓂᖏᓐᓂᒃ ᖃᑦᑎᓚᑦᑖᖑᓚᐅᕐᒪᖔᑕ ᑮᓇᐅᔭᑦ ᒫᓐᓇᐅᔪᖅ, ᑕᐃᒪᓐᓇ ᐅᖃᔾᔮᖏᓚᖓ ᓱᓇᐅᒻᒪᖔᑕ ᑭᓯᐊᓂᓕ 
ᐊᑭᑐᔪᓄᑦ ᑮᓇᐅᔭᑦ ᐊᒻᒪᓗ ᓱᓇᓕᒫᑦ ᐊᑐᐃᓐᓇᕈᓐᓂᐊᕐᐸᒃᑲ ᒪᓕᒐᓕᐅᖅᑎᓄᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᑦ ᐃᓚᒋᐊᕈᑏᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᓪᓗᒍ ᐊᖓᔪᖅᑳ ᓇᓗᓇᐃᖅᓯᓂᖓᓄᑦ ᖃᐅᔨᒪᓂᖏᓐᓄᑦ ᖃᓄᑎᒋ 
ᐊᑭᑐᔪᓄᑦ ᐸᕐᓇᒍᑎᖃᒻᒪᖔᑕ ᑮᓇᐅᔭᖅᑐᕈᑎᓄᑦ ᐊᕐᕌᒍᓂᐊᖅᑐᒥ. 
 
ᑐᓂᓯᓂᖓᑕᓕ ᐊᓯᐊᓄᑦ ᐊᑭᑐᔪᓄᑦ ᐸᕐᓇᒍᑎᖏᓐᓂᒃ ᑯᐊᐳᕇᓴᓐᑯᑦ, ᐊᖓᔪᖅᑳ ᑐᓂᓯᒍᓐᓇᖅᐸ ᐅᕙᑦᑎᓐᓄᑦ 
ᑐᑭᓯᐅᒪᔾᔪᑎᒥᒃ ᖃᓄᑎᒋ ᓂᐅᕐᕈᑎᖃᑉᐸᑦᑐᑦ ᐊᑭᓕᒋᐊᖃᑦᑎᑕᐅᓂᐊᕐᒪᖔᑕ ᑖᒃᓱᒧᖓ ᐊᖑᒻᒪᑎᔾᔪᑕᐅᓇᓱᒃᑐᒧᑦ 
ᐊᑭᓖᔾᔪᑕᐅᓂᐊᖅᑐᓂᒃ ᐊᑭᑐᔪᓄᑦ ᑖᒃᑯᐊ ᑲᑎᒪᔩᑦ ᓈᒻᒪᒋᓯᒪᕙᒌᖅᑕᖏᓐᓄᑦ ᑭᖑᓪᓕᕐᒧᑦ ᑮᓇᐅᔭᖅᑐᕈᑎᐊᑕ 
ᐊᕐᕌᒍᐊᓄᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐋᒡᒐ, ᐊᔪᖅᑐᖓ ᑕᐃᓐᓇ ᐱᓕᕆᓂᐅᔪᖅ, ᐅᓪᓗᐃᑦ 90 
ᐱᓕᕆᓂᐅᔪᖅ ᐅᖃᕈᑎᒋᕋᑖᖅᑕᕗᑦ ᑖᒃᑯᐊ ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑕ ᐊᑐᓕᖁᔾᔪᑎᒋᓯᒪᔭᖓ. 
ᑕᐃᒪᓕ, ᐅᓪᓗᓂᒃ 90-ᓂᒃ ᐅᑎᕈᓐᓇᖅᑐᒍᑦ ᐅᕙᓐᓄᑦ ᖃᓄᐃᑦᑑᔭᕆᐊᖃᒻᒪᖔᖅ ᐊᖑᒻᒪᑎᔾᔪᑕᐅᓇᓱᒃᑐᖅ ᐊᒻᒪᓗ 
ᐳᓴᓐᑎᖓ ᖃᓄᐃᑦᑑᓂᐊᕐᒪᖔᖅ ᐊᒻᒪᓗ ᖃᑦᑎᐅᒐᔭᕐᒪᖔᖅ. ᑕᐃᓐᓇ ᑐᑭᓯᐅᒪᔾᔪᑎ ᐅᑎᖅᐸᑦ ᐅᕙᓐᓄᑦ 
ᓴᖅᑭᑕᐅᓂᐊᖅᑐᖅ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎᖓ ᑲᖏᖅᖠᓂᐅᑉ ᐅᐊᓐᓇᖓᓄᑦ, ᑰᓕ. 
 
ᐊᐱᖅᑯᑦ 171 - 2(2): ᑮᓇᐅᔭᐃᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᓐᓄᑦ 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᐃᑉᐸᒃᓴ ᓇᓗᓇᐃᖅᑕᐅᓚᐅᖅᑎᓪᓗᒍ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ 
ᐃᑲᔫᑎᖏᑦ, ᒐᕙᒪᒃᑯᑦ, ᐅᖓᑖᒍᑦ ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑦ, ᓇᓗᓇᐃᖅᓯᓯᒪᔪᑦ 
ᐊᑐᐃᓐᓇᕈᐃᓐᓂᐊᕐᓂᕋᑦᑐᑎᒃ. 
 
ᐊᐱᕆᔪᒪᓪᓗᒍ ᐊᖓᔪᖅᑳᖓ ᑮᓇᐅᔭᓕᕆᔨᒃᑯᑦ ᑲᑎᒪᔨᖏᓐᓄᑦ ᐱᑕᖃᕐᓂᐊᕐᒪᑦ ᐃᓚᒋᐊᕈᑎᓂᒃ 
ᐊᑐᖅᑕᐅᔪᒫᓐᓂᐊᖅᑐᓄᑦ $22 ᒥᓕᐊᓐ. ᑖᓐᓇ $22 ᒥᓕᐊᓐ ᑐᓂᔭᐅᓂᐊᖅᑐᖅ ᐅᖅᓱᐊᓗᓕᕆᔨᒃᑯᓐᓄᑦ. 
ᑐᓂᔭᐅᓂᐊᖅᐸᑦ ᐅᖅᓱᐊᓗᓕᕆᔨᒃᑯᓐᓄᑦ, ᖃᓄᕐᓕ ᒐᕙᒪᒃᑯᑦ ᐅᑎᖅᑎᑦᑎᓂᐊᕐᒪᑕ ᑖᔅᓱᒥᖓ ᑮᓇᐅᔭᒥᒃ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᑮᓇᐅᔭᓕᕆᔨᒃᑯᑦ, ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐄ, ᐃᑉᐸᒃᓴᖅ ᓇᓗᓇᐃᖅᓯᓚᐅᖅᑐᖓ ᐊᓯᒃᑲᓐᓂᐊᓂᒃ 
ᑐᓂᕐᕈᑎᓂᒃ $22 ᒥᓕᐊᓐᓂᑦ ᐊᑐᐃᓐᓇᐅᔪᖃᕐᓂᐊᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓄᑦ. 
ᕿᒪᑦᑕᑎᓐᓂ, ᓇᓗᓇᐃᖅᓯᖃᑦᑕᖅᓯᒪᔪᖓ ᑐᓂᕐᕈᑎᖃᖃᑦᑕᕐᓂᕋᑦᑐᑕ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᓐᑯᖏᓐᓄᑦ ᐊᑐᙱᖔᖅᑐᒍ ᐅᖅᓱᐊᓗᒻᒧᑦ ᐊᖑᒻᒪᑎᔾᔪᑕᐅᓇᓱᒃᑐᖅ. ᑮᓇᐅᔭᐃᑦ ᑐᓂᐅᖅᑲᑦᑕᐅᓯᒪᔪᑦ 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᓐᓄᑦ ᑐᓂᕐᕈᑎᓄᑦ ᐊᖏᖃᑎᒌᒍᑎᒃᑰᖅᓯᒪᔪᑦ ᐊᒻᒪᓗ ᑕᖅᑭᑕᒫᑦᑎᐊᖅ, 
ᐅᖅᓱᐊᓗᒻᒧᑦ ᑯᐊᐳᕇᓴᓐᑯᑦ ᓴᖅᑮᔭᕆᐊᖃᑦᑐᑦ ᐊᑭᓕᕆᐊᓕᓐᓂᒃ ᑐᓂᔭᐅᓂᐊᕐᒪᑕ ᑖᔅᓱᒥᖓ ᑮᓇᐅᔭᒥᒃ. ᑕᐃᒪᓕ, 
ᐱᓯᒪᓕᕈᑦᑎᒍ ᑕᐃᒃᑯᐊ ᑮᓇᐅᔭᓕᕆᓂᕐᒧᑦ ᑎᑎᖅᑲᖏᑦ, ᑐᓂᓯᒐᔭᖅᑐᒍᑦ ᑮᓇᐅᔭᒥᒃ ᑕᖅᑭᑕᒫᖅᓯᐅᑎᑎᒍᑦ 
ᑯᐊᐳᕇᓴᓐᑯᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ, ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᓪᓚᕆᖏᑦᑐᖓ ᐃᓄᐃᑦ ᖃᐅᔨᒪᑦᑎᐊᕐᕋᓗᐊᕐᒪᖔᑕ ᑖᒃᑯᐊ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐ ᐊᕐᕌᒍᑕᒫᑦ ᑐᓂᔭᐅᖃᑦᑕᓂᐊᖅᑐᑦ ᑮᓇᐅᔭᓂᒃ, ᖃᖓᑐᐃᓐᓇᒃᑯᑦ 
ᑮᓇᐅᔭᑭᔅᓴᓗᐊᖅᑑᔮᕋᐃᑉᐸᑕ ᓇᐅᒃᑯᒃᑭᐊᖅ. 
 
ᑐᑭᓯᔭᒃᑯᓪᓕ, ᑖᓐᓇ $22 ᒥᓕᐊᓐ ᐊᐅᓛᖅᑕᐅᓂᐊᖅᑐᖅ ᑮᓇᐅᔭᒃᑯᕕᖓᓂᒃ ᓄᓇᕗᑦ ᒐᕙᒪᒃᑯᑦ ᐊᓯᐊᓄᑦ 
ᑮᓇᐅᔭᖃᐅᑎᒧᑦ. ᐃᓱᒪᕗᖓᓕ ᑖᒃᑯᐊᖑᒐᔭᕆᐊᖏᑕ ᐅᖅᓱᐊᓗᓕᕆᔨᒃᑯᑦ ᐅᑎᖅᑕᖅᑐᑦ ᑮᓇᐅᔭᖏᑦ. ᐅᑎᖅᑕᖅᑐᑦ 
ᑮᓇᐅᔭᐃᑦ ᑐᑭᒧᐊᑦᑎᑕᐅᕙᑦᑐᑦ ᒪᓕᒐᖏᑎᒍᑦ ᓄᓇᕗᑦ ᐊᒻᒪᓗ ᑮᓇᐅᔭᑦ ᐅᖅᓱᐊᓗᓕᕆᔨᒃᑯᑦ ᐅᑎᖅᑕᖅᑐᑦ 
ᑭᓇᐅᔭᖏᑦ ᐅᑎᖅᑎᑕᐅᔭᕆᐊᖃᑦᑐᑎᒃ ᑕᒪᒃᑯᑎᒎᓇ ᓂᐅᕐᕈᑎᖃᕐᓂᒃᑯᑦ ᐊᓯᖏᑎᒍᓪᓗ. ᖃᓄᕐᓕ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᐊᑭᓖᓂᐊᕐᒪᑕ ᑖᔅᓱᒥᖓ $22 ᒥᓕᐊᓐᒥᑦ? 
 
ᐅᖃᖅᑎ (ᑐᓵᔨᒃᑯᑦ): ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐃᓛᖃᐃ ᖃᐅᔨᒪᔭᐅᑦᑎᐊᖅᑐᖅ ᒪᓕᒐᓕᐅᖅᑎᓕᒫᓄᑦ 
ᑖᒃᑯᐊ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐ ᑮᓇᐅᔭᓕᐅᕈᓐᓇᖅᓯᒪᖏᓐᓂᖏᓐᓂᒃ ᑯᐊᐳᕇᓴᓐᑯᓐᓄᑦ 
ᐊᕐᕌᒎᓐᓂᒃ ᒪᕐᕉᓂᒃ, ᐊᒻᒪᓗ ᑲᔪᓯᓂᐊᕐᓗᑕ ᑖᔅᓱᒥᖓ ᐊᑭᖏᓐᓄᑦ ᐱᓕᕆᓂᕐᒥᒃ, ᐱᔭᕆᐊᖃᓚᐅᖅᑐᒍᑦ ᑮᓇᐅᔭᓄᑦ 
ᑎᑎᕋᖅᓯᒪᔪᓂᒃ, ᑕᐃᒃᑯᓂᖓ ᑮᓇᐅᔭᖅᑐᕈᑎᓪᓚᑦᑖᒥᓂᕐᓂᒃ ᐊᐅᓚᓂᖓᑕ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ 
ᓄᓇᕗᒻᒥ. 
 



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᓯᕗᓂᐊᒍᓪᓕ, ᑯᐊᐳᕇᓴᓐᑯᑦ ᓄᓇᑦᑎᐊᕐᒥ ᐊᐅᓚᑕᐅᓪᓗ ᑲᑐᔾᔨᖃᑎᒌᖑᓚᐅᕐᒪᑦ. ᑕᐃᒪᓕ ᒪᕐᕉᓐᓂᒃ ᐊᕐᕌᒎᓐᓂᒃ 
ᐅᑕᖅᑭᓯᒪᔪᑦ ᑮᓇᐅᔭᓄᑦ ᑎᑎᕋᖅᓯᒪᔪᖁᑎᖏᓐᓂᒃ, ᖃᐅᔨᒪᓇᓕᓚᐅᖅᑐᖅ ᑮᓇᐅᔭᑭᔅᓴᓕᕐᓂᖏᓐᓂᒃ ᐊᑭᖏᑦ 
ᐃᓱᒪᒋᔭᖃᓚᐅᕐᕈᓐᓃᕐᒪᑕ ᑮᓇᐅᔭᖅᑐᕈᑎᖏᓐᓂᒃ ᐊᐅᓚᑦᑎᓂᐊᕐᓗᓂ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓂᒃ. 
 
ᑕᐃᒪᐃᓕᓚᐅᖅᑎᓪᓗᖓ, ᐊᑭᓖᒍᓐᓇᖅᓯᓯᒪᖏᑦᑐᑦ ᐅᖅᓱᐊᓗᒻᒥᓂᒃ. ᐊᑭᓕᖅᓱᐃᓯᒪᔪᒍᑦ ᑮᓇᔭᑎᒍᑦ 
ᑯᐊᐳᕇᓴᓐᑯᓐᓄᑦ, ᐊᑐᙱᖔᖅᑐᒍᑦ ᐅᖅᓱᐊᓗᒻᒧᑦ ᐊᖑᒪᑎᔾᔪᑕᐅᓇᓱᒃᑐᖅ, ᐊᑭᓕᕐᓗᒍ ᑖᓐᓇ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑯᖏᓐᓄᑦ ᐊᒻᒪᓗ ᑕᐃᒪ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᙵ 
ᐊᑭᓖᒐᔭᖅᑐᑎᒃ ᑮᓇᐅᔭᓂᒃ ᐅᖅᓱᐊᓗᓕᕆᔨᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᑐᑭᓯᐅᒪᔭᒃᑯᓪᓕ ᐅᖅᓱᐊᓗᓕᕆᔨᒃᑯᑦ ᐅᑎᖅᑕᖅᑐᒃᑯᑦ ᑮᓇᐅᔭᖏᑦ ᑭᓪᓕᖃᑦᑎᑕᐅᔪᑦ 
$110 ᒥᓕᐊᓐᓂᒃ, ᐊᑭᓖᔾᔪᑎᐅᓗᑎᒃ ᐅᖅᓱᐊᓗᖃᑦᑎᑕᐅᒋᐊᖃᕐᓂᕐᒧᑦ ᑭᒃᑯᑐᐃᓐᓇᓕᒫᓂᒃ, ᑎᒃᒍᒐᔭᖅᐸᑦ ᐊᒻᒪᓗ 
ᔭᐃᓐ ᐊᒻᒪᓗ ᑭᓇᑭᐊᖅ, ᐱᖃᓯᐅᑎᓪᓗᒍ ᖃᖓᑕᓲᓄᑦ ᐅᖅᓱᐊᓗᒃ. 
 
ᑖᓐᓇ $22 ᒥᓕᐊᓐ ᐊᓯᒃᑲᓐᓂᐊ  ᑭᓇᐅᔭᖅ ᐅᖅᓱᐊᓗᓕᕆᔨᒃᑯᓐᓄᑦ, ᑕᐃᒪᓕ ᑐᑭᖃᕋᔭᖅᐳᑦ ᓇᓚᐅᑦᑖᓂᒃᑯᓪᓕ 
ᑖᓐᓇ ᐊᖏᓪᓕᒋᐊᖅᑎᑦᑎᒐᔭᖅᑐᖅ ᐊᒥᓲᓂᖓᓂᒃ $110 ᒥᓕᐊᓐ ᐅᕗᖓ $132 ᒥᓕᐊᓐᒧᑦ? 
 
ᐅᖃᖅᑎ (ᑐᓵᔨᒃᑯᑦ): ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐃᓚᒋᐊᕈᑎᓄᑦ ᐊᑐᖅᑐᒃᓴᒫᖑᔪᑦ ᓴᖅᑭᑕᐅᓂᐊᖅᑐᑦ, ᑖᓐᓇ 
$22 ᒥᓕᐊᓐ, ᓇᓗᓇᐃᖅᓯᓂᐊᖅᑐᖅ ᐊᕕᑦᑐᖅᑕᐅᓯᒪᓂᖏᓐᓂᒃ ᖃᓄᖅ ᑐᓂᐅᖅᑲᑦᑕᐅᓂᐊᕐᒪᖔᖅ. 
 
ᒫᓐᓇᐅᔪᖅ ᑐᑭᓯᐅᒪᔾᔪᑎᐅᔪᖅ ᐱᓯᒪᔭᕋ ᐊᕕᑦᑐᖅᓯᒪᓂᖏᓐᓄᑦ ᐃᒪᐃᓕᖓᔪᖅ, ᐱᑕᖃᑦᑐᖅ ᐊᑭᓕᕆᐊᓕᓐᓂᒃ 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᐊᑭᓕᕆᐊᖃᑦᑕᖏᑦ ᐊᕐᕌᒍᓚᐅᖅᑐᓂᒃ ᐊᑭᓕᖅᓯᒪᖏᑕᖏᑦ 
ᐅᖅᓱᐊᓗᓕᕆᔨᒃᑯᑦ ᑮᓇᐅᔭᖏᓐᓄᑦ. ᐱᑕᖃᕐᒥᔪᖅᑕᐅᖅ ᑮᓇᐅᔭᓂᒃ ᐊᑐᐃᓐᓇᐅᔪᓂᒃ ᐱᑕᖃᕆᐊᓕᓐᓄᑦ ᐊᑭᑐᔪᓄᑦ 
ᐊᒻᒪᓗ ᐊᓯᒃᑲᓐᓂᖏᓐᓄᑦ ᑮᓇᐅᔭᖅᑐᕈᑎᓄᑦ ᐅᖅᓱᐊᓗᒻᒧᑦ ᐊᕐᕌᓂᐅᓚᐅᖅᑐᒥ. ᑕᐃᒃᑯᐊᖑᔪᑦ 
ᑮᓇᐅᔭᖅᑐᕈᑎᐅᓂᑯᐃᑦ ᓯᕗᓂᐊᒍᑦ ᐊᒻᒪᓗ ᑕᐃᓐᓇ ᑐᑭᓯᐅᒪᔾᔪᑎ, ᓇᓗᓇᐃᖅᓯᒪᓂᖅᓴᒃᑯᑦ, 
ᐊᑐᐃᓐᓇᐅᓕᕐᓂᐊᖅᑐᖅ ᒪᓕᖓᓕᐅᖅᕕᒻᒧᑦ ᐃᓚᒋᐊᕈᑎᓂ ᐊᑐᖅᑕᐅᔪᒫᓐᓂᐊᖅᑐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ, ᑰᓕ. 
 
ᑰᓕ: ᖁᔭᓐᓇᒦᒃ. (ᑐᓵᔨᒃᑯᑦ ᐃᓱᓕᑉᐳᖅ) ᖃᐅᔨᒪᓇᖅᑑᔮᖏᑦᑐᖅ ᖃᓄᖅ ᑖᓐᓇ $22 ᒥᓕᐊᓐ 
ᐊᑭᓕᖅᑕᐅᓂᐊᕐᒪᖔᖅ, ᑖᒃᑯᓇᙵᑦ ᑮᓇᐅᔭᓕᕆᔨᒃᑯᑦ ᑲᑎᒪᔨᖏᓐᓂᑦ ᑖᒃᑯᓄᖓ ᐅᖅᓱᐊᓗᓕᕆᔨᒃᑯᓐᓄᑦ. 
ᑕᐃᓐᓇᓕᑭᐊᖅ $110 ᒥᓕᐊᓐ ᐅᑎᖅᑕᖅᑐᖅ ᑮᓇᐅᔭᖅ ᐊᑭᓕᖅᑕᐅᔭᕆᐊᖃᕐᓂᐊᖅᑐᖅ ᑖᕿᑯᓄᖓ ᒪᓕᒐᖅᑎᒍᑦ 
ᑖᒃᑯᐊ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᐅᑎᖅᑎᑎᔾᔮᖏᒻᒪᑕ ᑖᔅᓱᒥᖓ $22 ᒥᓕᐊᓐᒥᑦ, ᑕᐃᒪᓕ 
(ᑐᓵᔨᒃᑯᑦ ᐃᓱᓕᑉᐳᖅ) ᐊᑭᓖᒋᐊᖃᕐᓂᐊᖅᑐᒍᑦ ᐅᖅᓱᐊᓗᖃᑦᑎᑦᑎᖃᑦᑕᖅᑐᓄᑦ ᐊᒻᒪᓗ ᓂᐅᕐᕈᑎᖃᑉᐸᑦᑐᓄᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᓱᓕᓛᒃ, ᑮᓇᐅᔭᖅ ᐊᑭᓕᖅᑕᐅᓂᐊᖅᑐᖅ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓄᑦ ᐊᑭᓕᐅᑎᒋᔭᐅᓂᐊᕐᓗᓂ ᐅᖅᓱᐊᓗᓕᕆᔨᒃᑯᑦ ᑮᓇᐅᔭᖓᓄᑦ. ᖁᔭᓐᓇᒦᒃ, 
ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᑲᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᓇᓗᓕᒃᒧᑦ, ᓇᑦᑎᖅ. 
 
ᐊᐱᖅᑯᑦ 172 - 2(2): ᐃᑲᔪᕐᓂᖅ ᐃᖃᓗᓕᕆᕕᖓᓂᒃ ᐃᓪᓗᓕᒑᕐᔪᒻᒥ 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᓪᓗᒍ ᐊᖓᔪᖅᑳᖓ ᐊᕙᑎᓕᕆᔨᒃᑯᑦ. 
 
ᐃᓪᓗᓕᒑᕐᔪᒻᒥ, ᒥᑭᔪᑯᓘᒐᓗᐊᕐᒥᒃ ᐃᖃᓗᓕᕆᕕᒃᑕᖃᒻᒪᑦ ᐊᒻᒪᓗ ᐃᖃᒍᓐᓇᖅᑐᑎᒃ 100,000 ᐸᐅᒧᑦ, ᑭᓯᐊᓂᓕ 
ᐊᖅᑯᑎᖃᕆᐊᖃᑦᑐᑎᒃ ᖃᖏᖅᖠᓂᕐᒥᒃ ᓂᕿᓕᕆᕕᖓᑎᒍᑦ. ᖃᖏᖅᖠᓂᐅᑉ ᓂᕿᓕᕆᕕᖓ ᐱᔪᓐᓇᕐᒪᑦ ᑭᓯᐊᓂ 
10,000 ᐸᐅᒥᒃ ᐊᒻᒪᓗ ᑖᓐᓇ 10,000 ᐸᐅᓐ ᓄᖑᑕᐅᔭᕇᑉᐸᑦᑐᓂ ᑕᕝᕙᑲᐅᑎᒋ. 
 
ᐊᖓᔪᖅᑳ ᐃᑲᔪᕈᓐᓇᖅᑲ ᐊᖑᓇᓱᒃᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᑕᑕᑕᐅᔭᕋᐃᑉᐸᑦ 10,000 ᐸᐅᓐ, ᐃᒻᒪᖃ 
ᐊᐅᓚᑎᑦᑎᓗᑎᒃ ᐃᖃᓗᓐᓂᒃ ᐅᐊᓇᐸᐃᒧᑦ, ᐅᕝᕙᓘᓐᓃᑦ ᔨᐊᓗᓇᐃᒧᑦ, ᓇᓂᓯᒍᓐᓇᖅᐸᑕ ᓂᐅᕕᕈᒪᔪᓂᒃ. ᐃᒻᒪᖃ 
ᐊᖓᔪᖅᑳ ᐃᑲᔪᕈᒪᔪᖅ ᐃᓪᓗᓕᒑᕐᔪᒻᒥᐅᓂᒃ ᑕᐃᒪᓐᓇ, ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᐊᕙᑎᓕᕆᓂᕐᒥᒃ. ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᐄᓚᒋᐊᕈᑎᑦ ᐊᐱᖅᑯᑎᖓᓄᑦ, ᑕᒫᓂ ᐊᕐᕌᒍᒥ, 
ᐱᔭᕇᕐᓂᐊᖅᑕᕗᑦ ᐃᖃᓗᓕᕆᓂᕐᒧᑦ ᐋᖅᑭᒃᓯᒪᔾᔪᑎᒧᑦ ᐊᑐᐊᒐᕐᒥᒃ ᐊᒻᒪᓗ ᒫᓐᓇᐅᔪᖅ ᐱᓕᕆᐊᕆᓕᖅᑐᑎᒍ. 
 
ᐋᖅᑭᒃᓱᐃᓇᓱᐊᖅᑐᒍᑦ ᖃᓄᖅ ᐃᑲᔪᖅᑐᐃᒍᓐᓇᓂᖅᓴᐅᒻᒪᖔᑦᑕ ᓄᓇᓕᓐᓂᒃ ᑕᒪᑐᒧᖓ ᐃᖃᓗᓕᕆᕕᖏᑎᒍᑦ 
ᐱᑕᖃᕐᓂᖅᓴᐅᖁᓪᓗᒍ ᑮᓇᐅᔭᓕᐅᕈᑎᒃᓴᐅᔪᓂᒃ ᐃᓄᓐᓄᑦ, ᑭᓯᐊᓂᓕ ᒪᓕᒋᐊᖃᕐᒥᒐᑦᑕ ᒐᕙᒪᑐᖃᒃᑯᑦ 
ᒪᓕᒐᖏᓐᓂᒃ ᐱᓕᕆᐊᖃᓕᕋᐃᒐᑦᑕ ᓂᕿᓂᒃ ᓲᕐᓗ ᐃᖃᓗᓐᓂᒃ, ᑕᐃᒃᑯᐊ ᐊᑐᐊᒐᖏᑦ ᒪᓕᒋᐊᖃᓲᕆᒐᑦᑎᒍ 
ᐊᒻᒪᓗ ᕿᒥᕐᕈᑦᑎᐊᕆᐊᖃᕋᔭᖅᑕᕗᑦ ᐊᑐᐊᒐᐅᔪᑦ ᐊᒻᒪᓗ ᒪᓕᒐᖏᓐᓂᒃ ᒪᑦᑎᐊᕐᓗᑕ. 
 
ᐃᖃᓗᓕᕆᓂᐅᔪᖅ ᐊᖏᓪᓕᒃᑲᓐᓂᖁᓪᓗᒍ, ᖃᐅᔨᒪᑦᑎᐊᖅᑐᖓ ᑕᒪᓐᓇ ᐃᑲᔪᕐᓂᖃᕋᔭᕐᒪᑦ ᐃᓄᖁᑎᑦᑎᓐᓄᑦ 
ᑖᒃᑯᐊ ᑮᓇᐅᔭᑦ ᓇᓚᐅᑦᑖᖅᑕᐅᓯᒪᔪᑦ ᑲᒪᔭᐅᖅᑳᓚᐅᕐᓗᑎᑦ ᐃᑲᔫᑎᒃᓴᖅᑕᖃᒃᑲᓐᓂᕋᔭᕐᒪᑦ ᐃᓄᓐᓄᑦ. 
ᐅᓪᓗᒥᐅᓕᖅᑐᕐᓕ, ᐱᓕᕆᐊᕆᔪᒪᒐᑦᑎᒍ ᐃᖃᓗᓕᕆᓂᖅ ᐊᒻᒪᓗ ᐱᕙᓪᓕᐊᑎᓪᓗᒍ. ᕚᔅᑕᓐ-ᒦᒃᑲᑦᑕ ᖃᓪᓗᓈᓂ, 
ᓂᐅᕕᖃᑦᑕᕈᓐᓇᔪᒻᒪᑕ ᓲᕐᓗ ᑕᒫᓂᐸᓗᒃ 5 ᑕᐅᓴᓂᒃ ᐅᖁᒪᐃᓐᓂᓕᓐᓂ ᐃᖃᓗᓐᓂ. ᑕᐃᒪᐃᒻᒪᑦ, ᐃᖃᓗᕗᑦ 
ᓂᐅᕕᐊᒃᓴᕆᖃᑦᑕᕐᓂᐊᕋᑦᑎᒍ ᒥᐊᓕᒐᕐᓄᑦ ᑕᐃᒪᐃᒍᓐᓇᑐᐊᕋᐃᒍᑦᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᐸᕋ ᒥᓂᔅᑕᐅᔪᖅ ᑭᐅᕋᑖᖅᑕᖓᓄᑦ. ᐆᒪᔪᕐᓂᐊᖅᑎᒃᑯᑦ 
ᑎᑭᕋᕐᔪᐊᕐᒥᒃ, ᓂᐅᕐᕈᑲᐃᓐᓇᕈᓐᓇᖅᑕᑎᖅᑲᐃ ᐊᒻᒪᓗ ᐱᓕᕆᖃᑎᒋᓗᒋᑦ ᐃᓚᐅᖃᑕᐅᔭᕆᐊᖃᓪᓚᕆᒻᒪᑕ. 
ᕿᑎᕐᒥᐅᑦ ᐃᓚᓕᐅᔾᔭᐅᔭᕆᐊᖃᕐᒪᑕ. 
 
ᐅᖃᖅᑎ (ᑐᓵᔨᒃᑯᑦ): ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ', ᑕᒪᐃᓐᓂ ᓄᓇᓕᐅᔪᑦ ᐃᖃᓗᖁᑎᒥᓂᒃ 
ᓂᐅᕕᐊᒃᓴᖃᖅᑐᐃᓐᓇᐅᔪᒪᔪᒃᓴᐅᔪᑦ ᓂᐅᕕᕈᓐᓇᖅᑐᓂᒃ ᖃᐅᔨᑐᐊᕈᑎᑦ ᐊᒻᒪᓗ ᐱᕚᓪᓕᖅᑎᑕᐅᓗᓂ  

ᓂᐅᕐᕈᑎᖃᕋᓱᐊᖃᑦᑕᕐᓂᖏᑦ ᐃᖃᓗᓐᓂᒃ. ᑭᓯᐊᓂᓕ ᐊᕝᕕᐊᕈᑎᖃᕋᑦᑕ ᐱᕙᓪᓕᐊᓂᖃᕋᓱᐊᖅᑎᓪᓗᑕ ᐊᒻᒪᓗ 
ᐱᕙᓪᓕᐊᑎᓐᓇᓱᐊᖅᑐᑎᒍ ᐃᖃᓗᓕᕆᓂᐅᔪᖅ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᑦᑑᒃᓯᐊᕐᒧᑦ, ᐲᑕᓴᓐ  
 
ᐊᐱᖅᑯᑦ 173 - 2(2): ᐱᓕᕆᐊᕆᔭᐅᒋᐊᓕᓐᓄᑦ ᑮᓇᐅᔭᑦ ᒐᕙᒪᑐᖃᒃᑯᓐᓂ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᒥᓂᔅᑕᒧᑦ ᓄᓇᓕᓐᓂ ᒐᕙᒪᓕᕆᔨᒃᑯᓐᓄᑦ ᐊᒻᒪᓗ ᐱᔨᑦᑎᕋᖅᑎᓄᑦ 
ᐱᔾᔪᑎᖃᖅᑐᓂ ᓄᓇᓖᑦ ᐊᑐᖅᐸᑦᑕᖏᑦ ᐊᐅᓚᔪᓐᓇᖁᓪᓗᒋᑦ ᑮᓇᐅᔭᖃᖅᑎᑕᐅᓂᖏᑦ. ᑐᓴᖅᑎᑦᑎᔾᔪᑎᒥᒃ 
ᐱᓇᓱᐊᕈᓯᐅᑲᓪᓚᐅᓕᖅᑐᓂᒃ ᓴᖅᑭᖅᑎᑕᐅᔪᓪᓗᓂ., ᐊᖏᖃᑎᒋᓪᓗᒋᑦ ᑲᓇᑕᒥ ᒐᕙᒪᒃᑯᑦ, ᐊᖓᔪᖅᑳ 
ᐅᖃᓚᐅᖅᑐᖅ ᓄᓇᕗᑦ ᑮᓇᐅᔭᖅᑖᖅᑎᑕᐅᓛᕐᒪᑕ $37.5 ᒥᓕᐊᓂᒃ ᑮᓇᐅᔭᓂᒃ ᐊᕐᕌᒍᓄᑦ ᑕᓪᓕᒪᓄᑦ.  
 
ᒥᓂᔅᑕᐅᔪᖅ ᐅᖃᓚᐅᖅᓯᒪᒻᒪᑦ ᓄᕖᕝᕙᒥ ᑲᑎᒪᑎᓪᓗᑕ 1-ᐳᓴᓐᑎᓂᒃ ᐅᕝᕙᓘᓐᓃᑦ 1.5-ᐳᓴᓐᑎᓂᒃ 
ᑐᒃᓯᕋᕐᓂᐊᕐᓂᕋᖅᑐᒥᓂᐅᔪᓪᓗᓂ ᐊᖏᕈᑎᒥᒃ. ᐊᐱᖅᑯᑎᒐ ᒥᓂᔅᑕᒧᑦ, 37.5 ᒥᓕᐊ ᑮᓇᐅᔭᑦ .74 ᐳᓴᓐᑎᐅᔪᑦ 
ᐱᔾᔪᑎᒋᓪᓗᒋᑦ, ᒥᓂᔅᑕᐅᔪᖅ ᑐᓴᖅᑎᑦᑎᔪᓐᓇᖅᐸᑦ ᒪᓕᒐᓕᐅᕐᕕᒻᒥ ᓱᒻᒪᑦ ᑖᒃᑯᓂᖓ ᑮᓇᐅᔭᓂᒃ 1-ᐳᓴᓐᑎᒥᒃ 1.5-
ᐳᓴᓐᑎᓄᑦ ᐱᙱᑦᑐᒥᓂᐅᓂᖓᓄᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᐅᔪᖅ ᓄᓇᓕᓐᓂ ᒐᕙᒪᒃᑯᓐᓄᓪᓗ ᐱᔨᑦᑎᕋᖅᑎᒃᑯᑦ, ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᒫᓐᓇ ᐅᖃᐅᑎᔪᓐᓇᖅᐸᒋᑦ, ᐅᖃᖅᑎ, ᐱᓇᓱᐊᕐᓂᑦᑕ ᐱᔾᔪᑎᒋᔪᙱᒻᒪᒍ ᑕᒪᓐᓇ. 
ᑕᒪᓐᓇ ᑲᑐᔾᔨᓪᓗᑕ ᒐᕙᒪᑐᖃᒃᑯᓐᓂ ᐱᓕᕆᐊᕆᓯᒪᔪᕙᕗᑦ ᐊᒻᒪᓗ ᑖᒃᑯᐊ ᐅᑭᐅᖅᑕᖅᑐᒥ ᒪᕐᕈᑲᓐᓃᒃ ᒐᕙᒪᐅᔫᒃ 
ᑲᑐᑎᖃᑎᒋᔪᒐᑦᑎᒍ. ᐱᑦᑎᐊᖅᑐᖅ ᒪᓕᒐᓕᐅᖅᑎᐅᖃᑕᐅᔪᖅ ᐅᖃᐅᓯᖃᖅᑎᓪᓗᒍ 1.5-ᐳᓴᓐᑎᓂᒃ, 
ᐊᑐᖅᑕᐅᓚᐅᖅᑐᓂ ᒐᕙᒪᑐᖃᒃᑯᓐᓄᑦ, ᑖᒃᑯᐊᓗ ᑐᓂᔭᐅᓯᒪᓪᓗᑎᑦ ᐅᑭᐅᖅᑕᖅᑐᒥ ᒐᕙᒪᒃᑯᓐᓄᑦ. ᑕᐃᒪᐃᒻᒪᑦ, 
ᐅᖃᖃᑎᒋᓪᓗᒋᑦ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᒐᕙᒪᒃᑯᓐᓄᑦ ᑲᒪᒋᔭᐅᔪᑦ, ᐅᖃᖃᑎᒋᓚᐅᕐᓗᒋᓪᓕ 
.75-ᖑᔪᖅ ᐊᒥᓲᓂᖅᓴᒻᒪᕆᐅᔪᓪᓗᑎᑦ ᑐᒃᓯᕌᕆᔪᔭᕋᓗᐊᖅᑎᓐᓂ ᐃᓚᖏᓐᓄᑦ ᐊᒥᓲᓂᖏᓐᓂᒃ 
ᑐᓴᖃᑦᑕᓚᐅᖅᓯᒪᔭᑦᑎᓐᓂᒃ ᖃᐅᔨᒋᐊᕐᕕᖃᖃᑦᑕᓕᖅᑎᓪᓗᑕ. ᖃᐅᔨᒪᑦᑎᐊᖁᕙᒃᑲ ᒪᓕᒐᓕᐅᕐᕕᒻᒦᑦᑐᑦ ᐊᒻᒪᓗ 
ᒪᓕᒐᓕᐅᖅᑎᐅᖃᑕᐅᔪᖅ ᑐᒃᓯᕋᖅᓯᒪᔪᒐᓗᐊᕋᑦᑕ 1.5-ᐳᓴᓐᑎᓂᒃ ᐊᒥᓱᕈᕿᐊᖅᑕᐅᒃᑲᓐᓂᕐᓗᑎᑦ, 
ᑐᓂᓯᔭᐅᒐᔭᙳᐊᖅᑐᒥᓂᐅᑎᓪᓗᑕ ᑕᒪᓐᓇ 1.5-ᐳᓴᓐᑎᐅᔪᖅ ᐱᔭᒥᓂᕆᒍᑦᑎᒍ ᐃᒪᓐᓇᓂᒃ $80-ᒥᓕᐊᓂᒃ 
ᑮᓇᐅᔭᓂᒃ ᑕᓪᓕᒪᓄᑦ ᐊᕐᕌᒍᓄᑦ ᐊᑐᕋᒃᓴᐅᒐᔭᕐᓗᑎᑦ. ᑭᓯᐊᓂᓕ ᐱᔪᓐᓇᔪᙱᑕᕗᑦ ᑐᒃᓯᕌᕆᔪᔭᕗᑦ ᐱᔾᔪᑎᒋᓪᓗᒋᑦ 
ᑖᒃᑯᐊ ᐅᑭᐅᖅᑕᖅᑐᒥ ᒐᕙᒪᐅᖃᑎᕗᑦ ᑲᑐᔾᔨᒋᐊᖃᔪᒐᑦᑕ ᑕᒪᑦᑕ ᐱᖓᓲᖑᔪᑦ ᒐᕙᒪᐅᔪᒍᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᒋᕙᕋ ᒥᓂᔅᑕᐅᔪᖅ ᑭᐅᔪᓐᓇᕐᒪᑦ. ᐊᑲᐃᓪᓕᐅᕈᑎᐅᔪᓂᒃ ᑕᒪᓐᓇ 
ᓴᖅᑮᓂᖅᓴᐅᑎᑦᑎᕗᖅ ᐊᔾᔨᕐᓇᑦᑎᐊᕐᓂᖅᓴᐅᑎᑦᑎᓪᓗᓂ ᓄᓇᕘᒧ ᑕᒪᓐᓇ ᐊᑲᐅᙱᓕᐅᕈᑕᐅᖏᓐᓇᕐᓂᐊᖅᑐᓂ, 
ᑮᓇᐅᔭᓂᒃ ᐱᓇᓱᐊᖅᓯᒪᒐᓗᐊᕋᑦᑕ ᒐᕙᒪᑐᖃᒃᑯᓐᓂ. ᐊᑭᑦᑐᕋᐅᑎᖃᑎᖃᕋᑦᑕ 2000-ᖑᔪᓂᒃ ᐱᓕᕆᕝᕕᓂᒃ, 
ᑲᓇᑕᒥ ᐊᕕᑦᑐᖅᓯᒪᔪᓂᒃ ᐊᒻᒪᓗ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᓂᒃ ᖃᑦᑏᓐᓇᐅᓪᓗᑎᓪᓗ ᑕᒪᒃᑯᐊ ᑮᓇᐅᔭᑦ 
ᐊᑐᐃᓐᓇᐅᑎᑕᐅᔪᑦ ᐊᑭᑦᑐᕋᐅᑕᐅᓪᓗᑎᑦ.  
 
ᖃᐅᔨᔭᐅᔭᕆᐊᖃᙱᑦᑐᒦᙱᒻᒪᑦ ᓄᓇᕘᒥ ᓄᓇᓕᓐᓂ ᐊᑐᖅᐸᑦᑕᖏᑦ ᐊᐅᓚᔪᓐᓇᖁᓪᓗᒋᑦ ᐊᑭᓕᒃᓴᖏᑦ $300-
ᒥᓕᐊᓂᒃ ᐊᒥᒐᖅᓯᓯᒪᒻᒪᑕ ᐊᑭᓕᒃᓴᐅᓪᓗᑎᑦ. ᐅᑭᐅᖅᑕᖅᑐᒦᓐᓂᑎᓐᓄᑦ, ᓯᓚᕈᔫᓕᖅᓴᕋᐃᓐᓂᖓᓄᑦ ᐊᓪᓚᕝᕕᓂᒃ 
ᐃᒡᓗᓂᓪᓗ ᓱᕋᐃᓴᕋᐃᑎᑦᑎᓂᖅᓴᐅᓲᖑᒻᒪᑦ ᖃᓪᓗᓈᓂᓕ ᓱᕋᓐᓪᓇᔮᓲᖑᓪᓗᑎᑦ ᐃᒡᓗᐃᑦ. ᒫᓐᓇ ᑮᓇᐅᔭᓂᒃ 
ᐱᔭᕆᐊᖃᕋᑦᑕ ᑕᓪᓕᒥᒃ ᐊᕐᕌᒍᓂᐅᙱᑦᑐᖅ. ᖃᐅᔨᔪᒪᔪᖓ ᖃᓄᖅ ᒥᓂᔅᑕᐅᔪᑦ ᑖᒃᑯᓂᖓᑐᐊᑲᓪᓚᒃ $37.5-
ᒥᓕᐊᓂᒃ ᑕᓪᓕᒪᓄᑦ ᐊᕐᕌᒍᓄᑦ ᐊᑐᑦᑎᐊᕋᓱᐊᕋᔭᕐᒪᖔᖅ ᐊᑭᓕᐅᑎᒃᓴᖃᕆᐊᖃᕋᓗᐊᖅᑎᓪᓗᑕ $300-ᒥᓕᐊᓂᒃ 
ᑖᒃᑯᓄᖓ ᑐᐊᕕᕐᓇᖅᑐᓄᑦ ᐱᓕᕆᐊᕆᔭᐅᔭᕆᐊᓕᓐᓄᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᑭᓱᒃ. ᒪᒥᐊᓇᖅ. ᕿᓚᕝᕙᖅ. 
 



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

 

938

ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᓇᓗᓇᐃᖅᓯᓂᖅᓴᐅᔭᕆᐊᖃᑦᑐᖓᖃᐃ 
ᖃᓄᐃᓕᐅᖅᑐᖃᕐᓂᐊᕐᒪᖔᖅ ᑭᖑᓂᐊᒍᑦ ᓯᕗᓪᓕᖅ ᑕᓪᓕᒪᐃᑦ ᐊᕐᕌᒍ ᒑᓯᐅᑉ ᑖᒃᓯᖓᓄᑦ ᑮᓇᐅᔭᑦ ᐱᓂᐊᖅᑕᕗᑦ 
ᒐᕙᒪᑐᖃᒃᑯᓐᓂᑦ. 
 
ᐊᑐᖅᑎᓪᓗᒋᐅᓂᐊᕐᒪᑦ ᓯᕗᓪᓕᖅ ᑕᓪᓕᒪᐃᑦ ᐊᕐᕌᒍᑦ, $37 ᒥᓕᐊᓐ ᑐᓂᔭᐅᓂᐊᖅᑐᑦ ᓄᓇᕗᒻᒧᑦ. ᑭᓯᐊᓂᓕ, 
ᑭᖑᓂᐊᒍᑦ ᑕᓪᓕᒪᑦ ᐊᕐᕌᒍᑦ, ᐊᕐᕌᒍᑕᒫᑦ ᑎᑭᓪᓗᒍ ᐱᓕᕆᐊᖑᔪᖅ ᐲᖅᑕᐅᑉᐸᑦ, ᑕᑯᓐᓇᖅᑐᒍᑦ ᐊᓯᒃᑲᓐᓂᐊᓂᒃ 
$15 ᒥᓕᐊᓐᓂᒃ ᐊᕐᕌᒍᑕᒫᑦ. ᐊᒻᒪᓗ ᑕᒪᓐᓇ ᐊᖏᕈᑕᐅᓯᒪᓪᓗᓂ ᒐᕙᒪᑐᖃᒃᑯᓐᓂᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᓪᓗᒍ ᐊᖓᔪᖅᑳ ᓇᓗᓇᐃᖅᓯᓂᖓᓄᑦ. 
 
ᐅᖃᓕᒫᓚᐅᖅᑐᖓ ᐱᑕᖃᕐᓂᖓᓂᒃ $15 ᒥᓕᐊᓐᓂᒃ ᐊᕐᕌᒍᑉᐸᑦ ᑭᖑᓂᐊᒍᑦ ᑕᓪᓕᒪᑦ ᐊᕐᕌᒍᑦ, ᑭᓯᐊᓂᓕ 
ᐊᐱᕆᔾᔪᑎᒋᓂᐊᖅᐸᕋ. ᑖᓐᓇ ᓄᑖᖅ ᐊᑐᖅᑕᐅᔪᖅ ᐊᑭᑐᓗᐊᓕᕇᖅᑐᖅ. ᐱᖏᓂᖅᓴᐅᓂᐊᖅᑐᒍᑦ, ᐊᑦᔨᑐᐃᓐᓇᖓ 
ᑮᓇᐅᔭᑐᖃᐅᔪᑎᑐᑦ. ᐊᑭᓖᖏᓂᖅᓴᐅᔪᑎᑦ ᑕᕝᕙᓂ ᐊᒻᒪᓗ ᐱᓂᖅᓴᐅᓪᓗᑎᒃ ᑭᖑᓂᐊᓂ. ᐱᔭᕗᓪᓕ ᑭᓯᐊᓂ 
ᑐᕌᖓᑎᑕᐅᓯᒪᔪᖅ ᐊᕙᑎᓕᕆᓂᕐᒧᑦ ᐊᖏᔫᑎᓄᑦ, ᖃᐅᔨᒪᒐᑦᑕ ᐊᒥᓱᑦ ᐊᖏᔫᑎᑦ ᐊᕙᑎᓅᖓᖏᒻᒪᑕ. 
 
ᐱᑕᖃᑦᑐᒍᑦ ᓄᓇᓕᓐᓂ ᐱᙳᐊᖅᕕᓐᓂᒃ, ᐊᓐᓂᑭᑦᑐᐊᕐᔪᒃᕕᓐᓂᒃ, ᖃᖓᑕᓲᒃᑯᕕᓐᓂᒃ ᐊᒻᒪᓗ ᐊᓯᖏᓐᓂᒃ 
ᐊᖏᔫᑎᓂᒃ, ᐃᓱᒪᑐᐃᓐᓇᖅᐳᖓ ᐊᖓᔪᖅᑳ ᐅᖃᐅᔾᔨᒍᓐᓇᕐᒪᖔᖅ ᒪᓕᒐᓕᐅᖅᕕᒻᒥᒃ ᓇᑭᑦ ᓇᓂᓯᓂᐊᕐᒪᖔᖅ 
ᐊᖏᔫᑎᓄᑦ ᑮᓇᐅᔭᓂᒃ ᑕᒪᒃᑯᖓᓄ ᐊᓯᖏᓐᓄᑦ ᓄᓇᓕᓐᓂ ᐊᖏᔫᑎᓄᑦ ᐱᔭᐅᔭᕆᐊᓕᓐᓂᒃ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐱᓪᓗᐊᑕᖃᕋᓱᓗᐊᕐᓂᑯᒧᑦ ᐊᐱᖅᑯᑎᓪᓗᐊᑕᓐᓄᑦ, 
ᓇᓗᓇᐃᖅᓯᓚᑦᑖᕈᓐᓇᖏᑦᑐᑎᒃ ᐊᓯᖏᓐᓂᒃ ᐱᓕᕆᐊᖑᔪᓂᒃ. 
 
ᐊᓕᐊᓇᐃᒍᓱᑉᐳᖓ ᐅᖃᕈᓐᓇᕆᐊᔅᓴᖅ, ᒫᓐᓇᐅᔪᖅ, ᑖᒃᑯᐊ MRIF ᐊᒻᒪᓗ SIP ᐱᓕᕆᐊᖑᔪᑦ ᐋᔩᖃᑎᒌᒍᑕᐅᒻᒪᑕ 
ᒐᕙᒪᑐᖃᒃᑯᓐᓂᑦ. ᐊᒻᒪᓗ, ᒪᓕᒐᓕᐅᖅᑎ ᖃᐅᔨᒪᔪᖅ, ᑖᒃᑯᐊ ᐱᓕᕆᐊᖑᔪᑦ ᐊᑐᖅᑕᐅᑦᑎᐊᖅᓯᒪᒻᒪᕆᒻᒪᑕ 
ᓄᓇᕗᒻᒥᐅᓄᑦ ᐊᒻᒪᓗ ᐱᔭᐅᓯᒪᑦᑎᐊᖅᑐᑎᒃ ᓄᓇᕗᒻᒥᐅᓄᑦ. ᑕᐃᒪᓕ, ᐊᓯᖏᓐᓂᒃᑕᐅᖅ ᐱᑕᖃᕐᒥᒐᑦᑕ 
ᐋᔩᖃᑎᒌᒍᑎᐅᔪᓂᒃ ᖁᓛᒍᑦ ᒑᓯᐅᑉ ᑖᒃᓯᖓᑕ ᑮᓇᐅᔭᖓᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᔪᖓ ᑕᒪᒃᑯᓂᖓ ᐱᓕᕆᐊᖑᔪᓂᒃ ᐊᒻᒪᓗ ᖃᐅᔨᒪᓪᓗᖓ 
ᓄᖅᑲᑦᑎᑕᐅᒍᓐᓇᖅᑐᑦ ᖃᖓᑐᐃᓐᓇᑦᑎᐊᖅ. ᐅᖃᓕᒫᖅᑐᖓ ᐃᓚᖏᓐᓂᒃ ᓅᑖᑦ ᐃᓕᖅᑯᓯᕐᒧᑦ ᑐᓴᒐᑦᓴᐃᑦ, 
ᑮᓇᐅᔭᖑᔪᖅ ᑐᙵᕕᖃᑦᑐᖅ ᐱᓕᕆᐊᒃᓴᓂᒃ. ᐱᑕᖃᕈᓐᓇᖅᑐᖅ ᐊᕐᕌᒍᓄᑦ ᑕᓪᓕᒪᓄᑦ ᐅᕝᕙᓘᓐᓃᑦ 
ᐱᑕᖃᕈᓐᓇᖅᑐᖅ ᐊᕐᕌᒍᓄᑦ ᒪᕐᕉᓐᓄᑦ. ᖃᐅᔨᒪᖏᑦᑐᒍᑦ ᑖᒃᑯᐊ ᑮᓇᐅᔭᑦ ᐱᑕᖃᐃᓐᓇᓂᐊᕐᒪᖔᑕ. 
 
ᑕᐃᒪᓕ, ᐊᖓᔪᖅᑳ ᐅᕙᑦᑎᓐᓂᒃ ᖁᓚᓐᓇᐃᖅᓯᒍᓐᓇᖅᐸ, ᐅᓪᓗᒥ ᒪᓕᒐᓕᐅᖅᕕᒻᒥ, ᑖᒃᑯᐊ ᒐᕙᒪᑐᖃᒃᑯᑦ 
ᑐᓂᓯᓂᐊᖅᑐᑦ ᐅᕙᑦᑎᓐᓂᒃ ᑖᔅᓱᒥᖓ $37.5 ᒥᓕᐊᓐᓂ ᐊᕐᕌᒍᓄᑦ ᑕᓪᓕᒪᓄᑦ, ᐊᒻᒪᓗ ᑖᓐᓇ $15 ᒥᓕᐊᓐ  

ᐱᔭᐅᓂᐊᕐᓂᕋᑦᑕᐅᓯᒪᔪᖅ ᐊᕐᕌᒍᑕᒫᑦ ᑭᖑᓂᐊᒍᑦ ᑲᔪᓯᓂᐊᖅᐸ ᐱᔭᐅᖃᑦᑕᕐᓗᓂ ᓄᓇᕗᑦ ᒐᕙᒪᒃᑯᓐᓂᑦ 
ᐱᑐᖃᕈᑉᐸᓪᓕᐊᔪᓄᑦ ᐊᖏᔫᑎᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᒑᓯᒧᑦ ᑖᒃᓯᖓᓄᑦ ᑮᓇᐅᔭᖅ, ᓯᕗᓪᓕᖅᐹᒥ ᐊᕐᕌᒍᓄᑦ 
ᑕᓪᓕᒪᓄᑦ ᐃᒪᓐᓇᐅᔪᖅ $37.5 ᒥᓕᐊᓐ, ᐊᒻᒪᓗ ᐊᓯᒃᑲᓐᓂᖓ $15 ᒥᓕᐊᓐ ᐊᕐᕌᒍᑕᒫᑦ ᑭᖑᓂᐊᒍᑦ 
ᑐᓂᔭᐅᖃᑦᑕᓂᐊᖅᓯᒪᔪᖅ ᒐᕙᒪᑐᖃᒃᑯᓐᓂᑦ ᓄᓇᕗᒻᒧᑦ. 
 
ᑖᓐᓇᓕ ᐅᖃᐅᔾᔭᐅᓯᒪᑦᑎᐊᖅᑐᖓ, ᑐᓴᖅᓯᒪᒐᑦᑕ, ᐅᖃᐅᓯᐅᓚᐅᖅᑐᖅ ᒐᕙᒪᑐᖃᒃᑯᑦ ᑮᓇᐅᔭᓕᕆᓂᕐᒧᑦ 
ᐅᖃᐅᓯᖃᑦᑎᓪᓗᒋᑦ. ᑖᒃᑯᐊ ᑐᓂᔭᐅᓂᐊᖅᓯᒪᔪᑦ ᑮᓇᐅᔭᑦ ᑖᒃᑯᓄᖓ ᐊᕐᕌᒍᓄᑦ ᐊᒻᒪᓗ $15 ᒥᓕᐊᓐ ᐊᕐᕌᒍᑕᒫᑦ. 
ᓇᐃᓐᓂᖅᓴᐅᔪᓄᓪᓕ ᐱᓕᕆᐊᒃᓴᓄᑦ ᐋᔩᕈᑎᒋᖃᑦᑕᖅᓯᒪᔭᑦᑎᓐᓄᑦ ᒐᕙᒪᑐᖃᒃᑯᑎᒍᑦ, ᑕᐃᒃᑯᐊ ᑐᕌᖓᒻᒪᑕ 
ᑕᒪᑐᒧᖓᐅᓂᖅᓴᖅ ᐊᒥᓱᓄᒃ ᐊᕐᕌᒍᓄᑦ, ᐊᒻᒪᓗ ᐱᓕᕆᐊᒃᓴᐅᔪᒫᓐᓂᐊᖅᑐᓄᑦ ᓇᓗᐃᓇᐃᖅᑕᐅᓯᒪᔪᓄᑦ, 
ᐅᖃᕈᓐᓇᖏᑦᑐᖓ ᐱᐊᓂᒃᐸᑕ ᐱᓕᕆᐊᒃᓴᐅᔪᑦ, ᑮᓇᐅᔭᖃᕐᓂᐊᕐᒪᖔᑦᑕ ᑐᓂᔭᐅᓯᒪᔪᓂᒃ ᐅᕙᑦᑎᓐᓄᑦ 
ᒐᕙᒪᑐᖃᒃᑯᓐᓂᑦ. 
 
ᑭᓯᐊᓂᓕ, ᐅᖃᕈᓐᓇᖅᑐᖓ ᐱᓕᕆᕕᒋᔭᕋ ᐊᒻᒪᓗ ᐅᕙᖓ ᐱᓕᕆᓇᓱᐊᕐᓂᐊᖁᒍᑦ ᐋᔩᖃᑎᒌᓐᓂᕐᒥᒃ ᑖᒃᑯᓄᖓ 
ᑳᑦᑐᓛᖑᔪᓄᑦ ᓄᖑᑎᕆᓇᓱᐊᕐᓗᑕ ᓄᓇᕗᒻᒥ ᐊᖏᔫᑎᓄᑦ ᐊᑭᓕᒃᓴᕆᔭᑦᑎᓐᓂᒃ ᐅᓪᓗᒥᐅᔪᖅ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᑲᑦᑐᒃ. 
 
ᐊᐱᖅᑯᑦ 174 - 2(2) ᐊᖏᓂᖏᓐᓂᒃ ᕿᓰᑦ 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒥᓂᔅᑕ ᐊᕙᑎᓕᕆᔨᒃᑯᓐᓄᑦ ᐅᖃᐅᓯᕆᔪᔭᖓᓄᑦ ᐱᔾᔪᑎᖃᕐᓗᖓ, 
ᑭᖑᓪᓕᕐᒥᒃ ᐊᑭᓕᐅᑕᐅᔪᑦ ᕿᓯᕐᓄᑦ, ᖃᓄᖅ ᐊᖏᓂᖃᖅᑎᒋᔭᕆᐊᖃᕐᒪᑕ ᑖᒃᑯᐊ ᕿᓰᑦ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᐊᕙᑎᓕᕆᓂᕐᒧᑦ, ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎᐅᔪᖅ ᐊᐱᖅᓱᕐᒪᑦ 
ᖃᐅᔨᒪᓗᐊᙱᑕᓐᓃᕗᖓ ᖃᓄ ᑭᐅᒋᐊᑦᓴᖅ. ᒪᒥᐊᑉᐳᖓ. 
 
ᐆᒪᔪᕐᓂᐊᖅᑎᒃᑯᑦ ᓄᓇᓕᓐᓂ ᕿᓯᕐᓂᒃ ᓂᐅᕕᖃᑦᑕᓲᖑᒻᒪᑕ ᐊᒻᒪᓗ ᓇᒻᒥᓂᖅ ᐊᑭᖏᑦ ᐋᖅᑮᓱᖑᓪᓗᑎᑦ 
ᐊᖏᓂᖏᑦ ᐱᓪᓗᒋᑦ, ᐊᒻᒪᓗ ᓈᒻᒪᓐᓂᒋᓂᕋᖅᑕᖏᓂᒃ ᕿᓯᓂ. ᑕᐃᒪᐃᓕᐅᓲᖑᑦᑕᖅᐳᑦ. 
ᐊᐱᖅᑯᑎᕆᕙᓪᓚᐃᒻᒪᒍᓕ, 'ᐅᕝᕙᓘᓐᓃᑦ ᖃᓄᖅ ᐊᖏᑎᒋᒋᐊᖃᕐᒪᖔᑕ ᕿᓰᑦ ᓂᐅᕕᐊᕆᔭᐅᔭᕆᐊᓖᑦ,' ᒫᓐᓇ 
ᑐᑭᓯᒋᐊᕈᑎᖃᙱᑦᑎᐊᕋᒪ, ᑭᓯᐊᓂᓕ ᓂᐅᕕᐊᖑᒃᑲᐃᓲᖑᕗᑦ ᐊᑭᑦᑐᕋᐅᑎᔨᒃᑯᓐᓄᑦ ᖃᓪᓗᓈᓂ. ᖁᔭᓐᓇᒦᒃ, 
ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒥᓂᔅᑕᐅᔪᖃᐃ ᓴᖅᑭᖅᑎᑦᑎᔪᓐᓇᕋᔭᖅᑐᖅ ᐸᐃᑉᐹᓂᒃ ᑎᑎᕋᖅᓯᒪᔪᓂᒃ 
ᐊᑐᐊᒐᖏᓐᓂᒃ ᒪᓕᒐᖏᓐᓂᓪᓘᓐᓃᑦ ᖃᓄᖅ ᓈᒻᒪᒋᔭᐅᒻᒪᖔᕐᒥᒃ ᕿᓯᐅᔪᑦ ᐊᒻᒪᓗ ᐊᖏᓂᖏᓐᓂᒃ 
ᖃᓄᐃᓐᓂᖏᓪᓗ ᕿᓰᑦ. ᓲᕐᓗᖃᐃ ᓴᖅᑮᑎᑦᑎᒐᔭᖅᐸᑦ ᐸᐃᑉᐹᓂᒃ ᑎᑎᕋᖅᓯᒪᔪᓂᒃ ᐊᑐᐊᒐᖏᓐᓂᒃ 
ᒪᓕᒐᖏᓐᓂᓪᓘᓐᓃᑦ ᑖᒃᑯᓄᖓ ᕿᓰᑦ ᐱᔾᔪᑎᒋᓗᒋᑦ. ᖁᔭᓐᓇᒦᒃ, ᐅᖃᖅᑎ.  
 



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

 

940

ᐅᖃᖅᑎ (ᑐᓵᔨᒃᑯᑦ): ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ', ᓴᖅᑮᔪᓐᓇᕋᔭᖅᑐᖓ ᐸᐃᑉᐹᓂᒃ 
ᑎᑎᕋᖅᑕᐅᓯᒪᔪᓂᒃ ᑕᕝᕙᓂ ᒪᓕᓪᓗᒍ ᓴᖅᑮᑎᑦᑎᓂᕐᒥᒃ ᐸᐃᑉᐹᓂᒃ ᑎᑎᕋᖅᑕᐅᓯᒪᔪᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᒃᓴᖃᕐᓂᐅᔪᖅ ᐊᓂᒍᕐᒪᑦ. ᐅᑎᕐᕕᒋᓗᒋᑦ ᑲᑎᒪᔾᔪᑎᒃᓴᑦ, 
ᑲᑎᒪᔾᔪᑎ 7, ᑲᑎᒪᔾᔪᑎ 8. ᑲᑎᒪᔾᔪᑎ 9. ᑲᑎᒪᔾᔪᑎ 10. ᑲᑎᒪᔾᔪᑎ 12. ᑲᑎᒪᔾᔪᑎ 13. ᑲᑎᒪᔾᔪᑎ 14, 
ᓴᖅᑭᖅᑎᑕᐅᓂᖏᑦ ᐸᐃᑉᐹᑦ ᑎᑎᕋᖅᑕᐅᓯᒪᔪᑦ. ᐹᓇᐸᔅ. 
 

ᑲᑎᒪᔾᔪᑎᒃᓴᖅ 14: ᓴᖅᑭᑕᐅᔪᑦ ᑎᑎᖅᑲᐃᑦ 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 077 - 2(2): ᐊᔾᔨᙳᐊᑦ ᑲᓱᑦᑕᐅᑎᙳᐊᑦ ᖃᓄᐃᑦᑑᓕᕐᓂᖏᑦ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓴᖅᑭᖅᑎᑦᑎᒐᒪ ᐊᔾᔨᙳᐊᓂᒃ ᓄᓇᓐᓃᙶᖅᓯᒪᔪᓂᒃ 
ᑕᑯᔭᐅᔪᓐᓇᕋᔭᖅᑐᑦ ᑲᓱᑦᑕᐅᑎᙳᐊᑦ ᐱᐅᒍᓐᓃᖅᓯᒪᓂᖏᓐᓂᒃ ᓄᓇᓕᐅᔪᒥᒃ ᐃᒃᐱᐊᕐᔪᒻᒥ ᐊᒻᒪ ᐊᔾᔨᙳᐊᑦ 
ᑕᑯᑎᑦᑎᓪᓗᑎᑦ ᓯᑭᑑ ᐃᖏᕐᕋᑎᓪᓗᒍ ᐳᔪᕐᓗᐊᕿᒻᒪᑦ ᕿᕐᓇᖅᑕᒥᒃ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓴᖅᑭᖅᑎᑕᐅᓂᖏᑦ ᑎᑎᖅᑲᐃᑦ. ᐅᑎᕐᓗᑕ ᑲᑎᒪᔾᔪᑎᒃᓴᓄᑦ, ᓈᓴᐅᑖ 15. ᓈᓴᐅᑖ 16. 
ᓈᓴᐅᑖ 17. ᓈᓴᐅᑖ 18. ᓈᓴᐅᑖ 19. ᓈᓴᐅᑖ 20. ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᐃᓱᒪᖅᓴᓯᐅᕐᓂᖏᑦ 
ᒪᓕᒐᒃᓴᓂᑦ ᐊᓯᖏᓐᓂᓪᓗ. ᓴᖅᑭᖅᑎᑕᐅᓯᒪᔪᖅ ᑎᑎᖅᑲᒃ 52 - 2(2) ᐊᒻᒪ ᒪᓕᒐᒃᓴᖅ 8. ᓇᑦᑎᖅ 
ᐃᒃᓯᕙᐅᑕᐅᓂᐊᖅᑐᖅ. 20 ᒥᓇᒥᒃ ᓄᖅᑲᖓᓚᐅᑲᓐᓂᐊᖅᐳᒍᑦ. 
 
ᐃᖅᓱᖅᑏ. 
 
>>ᒪᓕᒐᓕᐅᕐᕕᒃ ᓄᖅᑲᖓᓚᐅᑲᓚᐅᖅᐳᑦ 15:22ᒥ ᐊᒻᒪ ᑲᔪᓯᒃᑲᓐᓂᖅᑐᑎᑦ 15:54ᒥ 
 

ᑲᑎᒪᔾᔪᑎᔅᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᐅᑎᕈᓐᓇᕋᒃᓯ. ᐱᒋᐊᖅᑎᒍᒪᔭᕋ ᑲᑎᒪᔨᕋᓛᑦ ᑲᑎᒪᓂᖓ. 
 
ᑲᑎᒪᔨᕋᓛᓂ ᑲᑎᒪᒃᔪᑎᒃᓴᖏᓐᓂ ᐅᑯᓂᖓ ᑲᒪᓂᐊᕐᑐᑦ; ᐃᓕᔭᐅᓯᒪᔪᑦ ᐸᐃᑉᐹᑦ 52 - 2 (1); ᒪᓕᒐᒃᓴᖅ 8. 
ᖃᓄᐃᓕᔪᒪᕙᑦ ᑲᑎᒪᔨᕋᓛᑦ? ᐲᑕᓴᓐ. 
 
ᐲᑕᓴᓐ: ᐃᑦᓯᕙᐅᑕᖅ, ᑲᔪᓯᒍᒪᔪᒍᑦ ᕿᒥᕐᕈᓗᑕ ᒪᓕᒐᖅ 1 ᐊᒻᒪ ᓇᓚᐅᑦᑖᖅᑕᐅᓯᒪᔪᑦ ᐃᓕᓐᓂᐊᖅᑐᓕᕆᔨᒃᑯᓐᓄ. 
ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᑲᑎᒪᔨᕋᓛᑦ ᐊᖏᕐᐸᑦ ᐊᖓᔪᖅᑳ ᐲᑯ ᐊᒻᒪ ᐃᖅᑲᓇᐃᔭᖅᑎᖏ ᓵᖓᓅᕐᓗᑎ? 
ᐊᖏᖅᑐᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᐲᑯ, ᑲᔪᓯᒍᓐᓇᖅᓯᕗᑎᑦ ᐊᐱᖅᓱᖅᑕᐅᕕᒻᒨᓪᓗᑎᑦ. 

ᖁᔭᓐᓇᒦᒃ, ᐊᖓᔪᖅᑳ ᑎᑎᕋᖅᓯᒪᓂᐊᕐᒪᑦ, ᑐᑭᓯᑦᑎᑎᒋᐊᕈᓐᓇᖅᑭᑦ ᐅᕙᑦᑎᓐᓂᒃ ᐃᖅᑲᓇᐃᔭᖅᑎᑎᑦ ᑭᒃᑰᒻᒪᖔᑕ. 
ᖁᔭᓐᓇᒦᒃ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᖃᑎᒋᔭᒃᑲ ᑕᒫᓂ ᐅᓪᓗᒥ ᑕᓕᖅᐱᓃᑦᑐᖅ; ᒥᔅ. ᕼᐃᓐ, ᑐᒡᓕᐊ 
ᐊᖓᔪᖅᑳᑉ ᐃᓕᓐᓂᐊᖅᑐᓕᕆᔨᒃᑯᑦ, ᐊᒻᒪᓗ ᓴᐅᒥᓐᓂ ᔮᓂᔅ ᒪᑉᔅ, ᐊᐅᓚᑦᑎᔨᖓ ᑮᓇᐅᔭᓕᕆᔨᒃᑯᑦ ᐊᒻᒪᓗ 
ᑎᒥᐅᔫᑉ ᑮᓇᐅᔭᓕᕆᔨᖓ ᐱᓕᕆᕕᐊᑕ ᐃᓕᓐᓂᐊᖅᑐᓕᕆᔨᒃᑯᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑯ ᐊᒻᒪᓗ ᐃᖅᑲᓇᐃᔭᖅᑎᑎᑦ. ᑐᙵᓱᒋᑦᓯ. ᐅᕙᓃᑦᑐᒍᑦ ᒪᑉᐱᖅᑐᒐᖅ G-
5. ᐃᑉᐸᒃᓴᖅ ᑎᑎᕋᖅᓯᒪᓚᐅᕐᕋᒃᑯᑦ ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᓗᓕᕋᒪ ᑖᒃᑯᓂᖓ ᐊᖏᕐᕋᖃᖏᑦᑐᓄᑦ ᐊᓪᓚᒡᕕᐊᓄᑦ ᑐᓂᕐᕈᑎᓂᒃ. 
ᕿᒪᑲᐃᓐᓇᕐᓂᐊᕐᕋᒃᑯ ᒫᓐᓇᐅᔪᖅ ᐊᒻᒪᓗ ᐊᐱᕆᑐᐃᓐᓇᕐᓗᒍ ᐊᖓᔪᖅᑳ ᐅᖃᖅᓯᒪᒻᒪᑦ ᐊᑕᐅᓯᐊᖅᑐᑎᒃ 
ᑐᓂᕐᕈᑎᖃᖅᓯᒪᔪᖅ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ, ᐅᓇ $100,000 ᐲᖅᑕᐅᓯᒪᔪᖅ ᑕᒫᓂ 
ᐋᕐᕌᒍᒥ ᑮᓇᐅᔭᖁᑎᖏᓐᓂᒃ. ᓇᓗᓇᐃᖅᓯᔪᓐᓇᖅᑲ ᐱᓗᐊᖅᑐᓂᒃ ᐱᓕᕆᐊᒃᓴᓂᒃ ᑮᓇᐅᔭᑦ 
ᐊᑐᖅᑕᐅᓚᐅᕐᓂᖏᓐᓄᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᐃᒃᐸᒃᓴᖅ ᐅᖃᓚᐅᕐᕋᑦᑕ ᑖᓐᓇ $100,000 
ᑐᓂᔭᐅᓯᒪᔪᖅ ᑮᓇᐅᔭᖁᑎᓂᒃ ᐊᕐᕌᓂ ᐊᒻᒪᓗ ᑐᕌᖓᓚᐅᖅᑐᓂ ᒪᑯᓄᖓ ᐃᑲᔪᖅᑕᐅᔭᕆᐊᓕᓐᓄᑦ. ᑖᓐᓇ 
ᐅᖓᑖᓃᓚᐅᖅᑐᖅ ᑮᓇᐅᔭᖃᑦᑎᑕᐅᓂᕆᓚᐅᖅᑕᖓᑕ ᐃᓗᐊᓂ ᑮᓇᐅᔭᖏᑕ ᐱᓕᕆᕕᐊᑕ 
ᐃᓕᓐᓂᐊᖅᑐᓕᕆᔨᒃᑯᑦ. 
 
ᑮᓇᐅᔭᖅᑕᖃᖅᓯᒪᖏᑦᑐᖅ 2003-2004-ᒧᑦ ᐊᒻᒪᓗ ᑕᑯᒃᓴᕈᓚᐅᖅᑑᒐᓗᐊᖅ ᑖᒃᑯᓇᓂ ᑮᓇᐅᔭᖅᑐᕈᑎᒃᓴᖏᓐᓂ 
2004-2005 ᐱᑦᔪᑎᖃᑦᑐᒃ ᐊᓯᐊᓂᒃ. ᑕᕝᕙᓂᓕ ᑮᓇᐅᔭᓂ ᐅᖓᑖᓃᑉᐸᓪᓚᐃᔪᑦ $2 ᒥᓕᐊᓐ ᑐᓂᔭᐅᓯᒪᔪᑦ ᐊᒻᒪᓗ 
ᑎᑭᒃᑯᑦᑎᒍ ᒪᑉᐱᖅᑐᒐᖓ ᑮᓇᐅᔭᖁᑎᓂ ᐊᒻᒪᓗ ᐅᖃᓪᓚᐅᑎᒋᔪᓐᓇᑎᐊᕐᓂᐊᖅᑕᕗᑦ ᑖᓐᓇ, ᐱᓗᐊᖅᑐᒥᒃ 
ᐃᑲᔪᖅᑕᐅᔭᕆᐊᖃᑦᑐᑦ ᓄᓇᕗᒻᒥ. 
 
ᑖᓐᓇ ᐲᖅᑕᐅᒐᔭᓚᐅᖅᑐᖅ ᑮᓇᐅᔭᖅ, $100,000. ᑮᓇᐅᔭᖁᑎᓂᒃ ᐅᖓᑖᓃᑦᑐᖅ $180 ᒥᓕᐊᓐ ᑐᖔᓃᑦᑐᖅ 
1/10-ᖓᑕ ᐊᑕᐅᓯᖅ ᐳᓴᓐ. ᑖᓐᓇᓕ ᑮᓇᐅᔭᐃᑦ ᑐᓂᔭᐅᓯᒪᔪᑦ ᑐᙵᕕᖃᑦᑐᑎᒃ ᐃᑲᔪᖅᑕᐅᔭᕆᐊᓕᓐᓂᒃ ᐃᓗᐊᓂ 
ᓄᓇᕗᑦ. ᐋᖅᑭᒋᐊᕋᔅᓴᐅᓚᐅᖅᑐᖅ ᐅᖃᓕᒫᓐᓂᒃᑯᑦ ᓄᓇᓕᓐᓂ ᐊᒻᒪᓗ ᐊᓯᖏᑎᒍᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑯ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪᓐᓇᐃᓚᐅᖏᑉᐸᑦ, ᓇᓗᖏᓚᖓ ᐊᖓᔪᖅᑳ ᑐᓂᓯᒍᓐᓇᕌᑎᒍ ᑎᑎᕋᖅᓯᒪᒧᓂᒃ 
ᖃᓄᖅ ᑖᓐᓇ ᑮᓇᐅᔭᖅ ᐊᑐᖅᑕᐅᓚᐅᕐᒪᖔᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑐᐃᓐᓇᐅᑎᓐᓂᐊᖅᐸᕗᑦ ᒪᓕᒐᓕᐅᖅᑎᒧᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᓱᓕ ᐊᐱᖅᑯᑎᑕᖃᑉᐸ? ᑐᑐ. 

ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᓕᕆᐊᖃᑦᑐᖅ ᓱᓕ ᐊᖏᕐᕋᖃᖏᑦᑐᐃᑦ ᐊᓪᓚᕝᕕᐊᓄᑦ. ᖃᐅᔨᒪᔪᖓ 
ᐊᖓᔪᖅᑳᖓ ᐃᓕᓐᓂᐊᖅᑐᓕᕆᔨᒃᑯᑦ ᐊᖏᕐᕋᖃᖏᑦᑐᓄᒃ ᐊᖓᔪᖅᑳᖑᒻᒪᑦ. ᖃᐅᔨᒪᔪᖓ ᒐᕙᒪᑐᖃᒃᑯᑦ ᑖᒃᑯᑎᒎᓇ 
ᑲᓇᑕᒥ ᐃᓪᓗᓕᕆᔨᕐᔪᐊᒃᑯᑦ ᐊᒻᒪ ᑖᒃᑯᐊᓕᒫᑦ. ᖃᐅᔨᒪᒐᒪ ᐊᖓᔪᖅᑳᖑᓚᐅᕐᑐᖅ ᐋᓐᓂᐊᖅᑐᓕᕆᓂᕐᒧ 
ᐊᑐᒐᓚᓚᐅᕐᒪᑦ ᑖᓐᓇ ᑲᒪᑦᑎᐊᕐᓂᐅᕙ. ᒐᕙᒪᑐᖃᖅᑎᒍ ᐱᔪᒪᔫᔮᕐᑐᑦ ᐊᒻᒪ ᐱᓯᒪᓗᒋ, ᖃᐅᔨᒪᒐᕕ 
ᐊᖏᕋᖃᖏᓐᓇᕕ ᐃᕝᕕ ᐊᖏᕋᖓᓄ ᐊᑕᐅᓯᕐᒥ ᐊᑖᓃᑦᑐᓂ. 
 
ᖃᐅᔨᔪᒪᑐᐃᓐᓇᖅᑐᖓᓂ ᐃᓱᒪᓯᒪᒻᒪᖔᑕ ᑖᓐᓇ ᒐᕙᒪᐅᔪᖅ ᑕᐃᒫᒃᓴᐃᓐᓇᖅ ᐱᒻᒪᖔᖅ ᐊᒻᒪ ᐊᖏᕈᖃᖏᑦᑐᓄ 
ᐊᓪᓚᕕᒃ ᐊᑑᓅᕐᒪᖔᑕ ᐃᓪᓗᓕᕆᔨᕐᔪᐊᑯᓐᓄ. ᐅᖃᖅᑕᐅᓚᐅᕐᒪᑦ ᐊᕐᕌᓂ, ᐃᖅᑲᓇᐃᔭᖅᑎᓄ ᐃᓪᓗᖃᕐᓂᐅᔪᖅ 
ᓴᓇᔪᓕᕆᔨᒃᑯᓃᓚᐅᕐᒪᑦ, ᐊᒻᒪ ᑐᓂᔭᐅᓚᐅᕐᑐᖅ ᐅᕝᕙᓘᓐᓃᑦ ᐅᑎᖅᑎᑕᐅᓪᓗᓂ ᐃᓪᓗᓕᕆᔨᕐᔪᐊᑯᓐᓄ. ᒫᓐᓇ 
ᑕᐃᒪ ᐊᔾᔨᓪᓗᐊᖓᓄ, ᐊᔾᔨᒌᑦᑎᓇᒧᐊᖅᑐᒋ ᑭᓱᓕᒫᑦ. 
 
ᐃᓱᒪᑐᐃᓐᓇᖅᑐᖓ ᑕᐃᒫᒃ ᐃᓱᒪᓯᒪᒻᒪᖔᑕ ᐅᕙᓂ ᐊᒻᒪ ᐊᑐᑦᑎᐊᕈᓐᓇᕐᓗᑎ ᓱᓇᒃᑯᑖᓂ. ᖁᔭᓐᓇᒦᒃ 
ᐃᔅᓯᕙᐅᑖᖅ. 
 
ᐃᑦᓯᕙᐅᑕᖅ: ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ ᐃᑦᓯᕙᐅᑖᖅ. ᐃᑦᓯᕙᐅᑖᖅ, ᐊᕐᕌᓂ ᓇᑉᐸᓗᐊᖏᓐᓂ 
ᐃᖅᑲᓇᐃᔭᖅᑎᖃᓚᐅᕋᑦᑕ ᑮᓇᐅᔭᖃᖅᑎᑦᑎᔪᓐᓇᓚᐅᕋᑦᑕ ᑲᑐᑎᓪᓗᑕ ᐃᓪᓗᓕᕆᔨᕐᔪᐊᑯᓐᓂ ᐱᔾᔪᑎᓕᓐᓂ 
ᐊᖏᕋᖃᖏᑦᑐᓕᕆᓂᕐᒧ. 
 
ᑮᓇᐅᔭᐃᑦ ᐊᖏᕋᖃᖏᓂᕐᒧ ᑐᕋᐃᓐᓇᐸᑦᑐ ᒐᕙᒪᑐᖃᒃᑯᓐᓂ ᐊᒻᒪ ᐃᖅᑲᓇᐃᔭᖅᑐᓕᕆᔨᒃᑰᖅᑐᑎ. ᐅᖃᕈᓐᓇᖅᑐᖓ 
ᒥᐊᓕ ᔭᐃᓐ ᐋᑕᒻᓴᓐ ᐊᐅᓚᑦᑎᔨᐅᔪᖅ ᒐᕙᒪᑐᖃᒃᑯᓃᖔᖅᑐᓂ ᓄᓇᕗᒻᒥ, ᐃᖃᓗᓐᓃᑦᑐᖅ ᐱᔨᑦᑎᖅᓯᒪᒻᒪᕆᑦᑐᖅ 
ᓄᓇᕗᒻᒥᐅᓄ. 
 
ᑕᐃᒪᐃᓐᓂᖓᓄ, ᑐᑭᓯᓇᖅᐳᖅ ᐅᐱᓐᓇᕋᓂ ᐱᓕᕆᖃᑎᖃᖃᑦᑕᖅᑐᑕ ᐃᖅᑲᓇᐃᔭᖅᑐᓕᕆᔨᒃᑯᓐᓂ ᐊᑖᓂ 
ᐃᓕᓐᓂᐊᖅᑐᓕᕆᓂᕐᒧ ᑮᓇᐅᔭᖃᖅᑎᑕᐅᒻᒪᑕ $100,000-ᓂ ᑕᔅᓱᒪ ᐊᑖᓂ ᐊᓪᓚᕕᒻᒥ. ᑕᐃᒪᐃᓐᓂᖓᓄ 
ᐅᐱᓐᓇᕋᓂ ᐊᖓᔪᖅᑳᖑᔪᖓ ᑲᒪᒋᔭᖃᖅᑐᖓ, ᐊᔪᕐᓇᐸᓗᑦᑐᖅ ᐅᖃᐅᔨᒋᐊᕆᐊᖓ, ᓲᕐᓗ, ᐃᓚᖓᓐᓄ 
ᐊᖓᔪᖅᑳᒧ, ᐊᖓᔪᖅᑳ ᐃᓪᓗᓕᕆᓂᕐᒧ, ᐅᖃᐅᑎᒋᐊᕐᓗᒋ ᐃᖅᑲᓇᐃᔭᖅᑎᖏ ᐱᓕᕆᐊᖏᑦ ᐃᓪᓗᓕᕆᓂᕐᒧ 
ᐊᖓᔪᖅᑳᖃᕇᖅᑎᓪᓗᑕ. 
 
ᓯᕗᓕᖅᑎᐅᔪᖅ, ᐋᖅᑭᒃᓯᑎᓪᓗᒍ ᐃᓂᒥ ᐊᒻᒪ ᑲᒪᒋᒋᐊᓕᖏᓐᓂ, ᐱᔪᓐᓇᐅᑎᖃᖅᑐᑑᒻᒪᑦ ᑲᓇᑕᒥ ᐊᓯᐊᓂ 
ᒐᕙᒪᑐᖃᒃᑯᓐᓂ; ᑲᒪᒋᔭᖃᓚᐅᕐᑐᑦ ᑕᐃᑲᓂ ᐊᖏᕋᖃᖏᑐᒃᑯᕕᒻᒥ ᐊᒻᒪ ᐅᐱᓐᓇᕋᓂ ᒐᕙᒪᑐᖃᒃᑯᑦ 
ᑲᒪᕙᓪᓕᐊᓚᐅᕐᒪᑕ ᐊᖏᕋᖃᖏᑦᑐᓕᕆᓂᕐᒥ ᑲᓇᑕᓕᒫᒥ. ᑕᐃᒫᒃ ᐱᔾᔪᑎᖃᓚᐅᕐᑐᑦ. 
 
ᒫᓐᓇ ᐱᕙᓪᓕᐊᓂᖃᖅᓯᒪᔪᒍᑦ ᐊᕐᕌᒍᓂ ᑎᓴᒪᐅᓕᖅᑐᓂ ᑐᕌᖅᑎᑦᑎᓯᒪᓪᓗᑕ $100,000-ᓂ ᐊᑐᖅᑕᐅᒐᔭᖅᑐᑦ 
ᑐᓂᔭᐅᓗᑎ ᐃᑲᔪᕐᓂᐊᖅᑐᓂ ᐊᖏᕋᖃᖏᓂᕐᒧ ᐊᒻᒪ ᐊᖏᕋᖃᖏᓂᕐᒧ ᐱᒋᐊᕈᑎᓂ ᓄᓇᕗᒻᒥ. ᖁᔭᓐᓇᒦᒃ, 
ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᐊᓯᐊᓂ ᐱᑕᖃᕐᐹ? ᑐᑐ? ᑰᓕ 

ᑰᓕ (ᑐᔮᔨᒃᑯᑦ): ᖁᔭᓐᓇᒦᒃ, ᐃᑦᓯᕙᐅᑖᖅ. ᓇᓗᓇᐃᖅᓯᖃᓐᓂᖁᔨᔪᖓ ᑕᐅᖅᓰᖃᑎᒌᓐᓂᕐᒧ ᐊᑐᐊᒐᕐᒥ. 
 
ᐊᖓᔪᖅᑳ ᐅᕙᑦᑎᓐᓄ ᓇᓗᓇᐃᖅᓯᔪᓐᓇᖅᑲ ᐃᓕᓯᓂᐊᕐᒪᖔᖅ ᐅᓂᒃᑳᓂ ᐅᕝᕙᓘᓐᓃᑦ ᐅᓂᒃᑳᓂ ᑐᓴᖅᑎᑦᑎᓗᓂ 
ᐱᔭᕇᖅᓯᒪᓕᕐᐸ? ᑐᓴᕈᒥᓇᖅᑐᓂ ᑐᓴᓚᐅᕋᑦᑕ ᐃᑉᐸᒃᓴᖅ ᑭᓯᐊᓂᓕ ᐅᓂᒃᑳᓂ ᑐᓴᖅᑎᑦᑎᔪᓐᓇᖅᑲ 
ᐱᔭᕇᖅᓯᒪᓕᕈᑎ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑕᐃᒪᐃᓐᓂᐊᖅᑐᖓ ᑐᓴᖅᑎᑦᑎᓗᖓ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᐊᓯᐊᓂ ᐱᑕᖃᕐᐹ? ᐃᓕᓐᓂᐊᖅᑐᓕᕆᓂᕐᒧ ᓇᓗᓇᐃᔭᖅᓯᒪᔪᑦ. ᐊᖏᔪᖅᑳᖃᕐᕕᒃ. 
ᑲᑎᑦᑐᒋ ᐊᐅᓚᓂᖏᓐᓄ ᐊᒻᒪ ᓴᓇᔭᐅᒋᐊᕐᓂᖏᓐᓄ, $1,222,000. ᐊᖏᖅᐱᓰ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᑦᓯᕙᐅᑕᖅ: ᒪᑉᐱᖅᑐᒐᖅ G-7. ᐃᓕᓐᓂᐊᖅᑐᓕᕆᓂᕐᒧ ᓇᓗᓇᐃᔭᖅᓯᒪᔪᑦ. ᐊᑐᐊᒐᐃᑦ ᐊᒻᒪ ᐸᕐᓇᑕᐅᓯᒪᔪᑦ. 
ᑲᑎᑦᑐᒋ ᐊᐅᓚᓂᖏᓐᓄ ᐊᒻᒪ ᓴᓇᔭᐅᒋᐊᕐᓂᖏᓐᓄ, $982,000. ᐊᖏᖅᐱᓰ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᑦᓯᕙᐅᑕᖅ: ᒪᑉᐱᖅᑐᒐᖅ G-9. ᒪᒥᐊᓇᖅ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑕᒪᑐᒥᖓ ᐊᖓᔪᖅᑳ ᓇᓗᓇᐃᖅᓯᖅᑲᐅᔪᖅ ᑲᒪᒋᔭᖃᕐᓂᖅ ᒪᓕᒐᓕᕆᓂᕐᒥ ᐊᒻᒪ 
ᑮᓇᐅᔭᖃᖅᑎᑦᑎᓂᕐᒧ ᐋᖅᑭᑕᐅᓯᒪᔪᖅ ᐊᒻᒪ ᑕᐃᒪᐃᑦᑐᑦ. ᐊᒻᒪᓗᑦᑕᐅᖅ ᓄᑖᖅ ᖃᐅᔨᓴᕐᓂᖏ ᐊᒻᒪ ᐊᑐᐊᒐᐃᑦ, 
ᐸᕐᓇᑕᐅᓯᒪᔪᑦ ᐊᒻᒪ ᐋᖅᑭᒃᓯᒪᓂᖓ ᐱᓕᕆᕕᐅᑉ. 
 
ᐅᑎᕐᓗᖓ ᐱᓕᕆᓂᕐᒧᑦ ᐸᕐᓇᒍᑕᐅᔪᒧᑦ. ᐊᑐᐊᒐᐅᔪᑦ ᐊᒻᒪᓗ ᐸᕐᓇᓂᕐᒧᑦ 7 ᐃᖅᑲᓇᐃᔭᖑᔪᑦ, ᐊᕐᕌᓂᑎᑐᑦ 
ᐊᔾᔨᒌᒻᒪᒍ; ᐊᑕᐅᓯᖅ ᒪᓕᒐᓕᕆᓂᕐᒧ, ᒪᕐᕉᒃ ᐊᖓᔪᖅᑳᖃᕐᕕᐅᔪᒧᑦ ᑐᓴᐅᒪᖃᑦᑕᐅᑎᓕᕆᓂᕐᒧᑦ ᐊᒻᒪᓗ ᑎᓴᒪᐅᔪᑦ 
ᐊᐅᓚᑦᓯᔨᐅᔪᑦ ᐊᐅᓚᑦᓯᔨᐅᑉ ᐊᓪᓚᕝᕕᖓᓂ; ᑲᑎᑦᑐᒋᑦ 7. 
 
ᑕᕝᕙᓂ ᐱᕙᓪᓕᐊᔾᔪᑕᐅᓪᓗᐊᑕᕐᒪᑦ ᓄᑖᒧᑦ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᕐᒧᑦ, ᓴᖅᑭᓂᐊᖅᑐᖅ ᑕᕝᕙᖓᑦ 
ᐊᕕᒃᑐᕐᓯᒪᔪᒥ ᐱᓕᕆᕕᐅᔪᒥ? ᖁᔭᓐᓇᒦᒃ, ᐅᖃᖅᑎ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. . ᐊᑐᐊᒐᓕᕆᓂᕐᒧᑦ ᐸᕐᓇᓂᕐᒧᑦ ᐱᓕᕆᕕᐅᔪᒧᑦ 
ᐊᐅᓚᑕᐅᔪᓐᓇᖅᑐᑦ; ᑕᒪᓐᓇ ᐊᒃᑕᕐᓇᕐᓂᖅᐸᐅᔪᖅ ᐱᒻᒪᕆᐅᓪᓗᓂ. ᕿᒥᕐᕈᔪᑦ ᐊᒻᒪ ᖃᐅᔨᓇᓱᐊᖅᑐᑎᒃ 
ᓇᓗᓇᐃᕐᓯᒪᔪᓂ ᑐᑭᓯᒋᐊᕈᑎᒃᓴᐅᔪᓂᒃ ᑎᓕᔭᐅᔾᔪᑕᐅᓯᒪᔪᓄᑦ ᑐᓂᔭᐅᓯᒪᔪᑦ ᐊᖓᔪᖅᑳᖑᔪᒧᑦ, ᒐᕙᒪᒃᑯᓐᓂᑦ 
ᐊᒻᒪᓗ ᒪᓕᒐᓕᐅᖅᑎᐅᔪᓂᒃ. ᐱᕙᓪᓕᐊᓂᐊᖅᑐᓂᒃ ᕿᒥᕐᕈᒻᒪᑕ. ᓂᕆᐅᓐᓂᖃᕋᓱᐊᖅᑐᑦ ᖃᓄᐃᓕᐅᕐᓂᐅᔪᓂ 
ᑲᓇᑕᐅᑉ ᒐᕙᒪᒃᑯᓐᓂᑦ, ᑲᓇᑕᒥ ᐊᕕᒃᑐᕐᓯᒪᔪᓂ, ᑕᐃᓐᓇ ᓄᒃᑎᖅᑕᐅᔪᓐᓇᕐᓗᓂ ᐱᓕᕆᕕᐅᔪᖅ ᐃᓗᐊᓂ 
ᐱᕕᒃᓴᖓᑕ ᐊᒻᒪᓗ ᑕᒪᒃᑯᐊ ᐱᓕᕆᐊᖑᓯᒪᔪᑦ ᐊᑐᐊᒐᓕᕆᔨᐅᔪᓄᑦ ᐱᒻᒪᕆᐅᒻᒪᑦ. 

ᐄ, ᐱᓕᕆᕕᐅᔪᖅ, ᐊᑐᐊᒐᓕᕆᓂᕐᒧᑦ ᐸᕐᓇᓂᕐᒧᑦ ᐱᓕᕆᕕᐅᔪᒥ ᑲᒪᔭᕆᐊᖃᕐᒪᑕ ᐸᕐᓇᓂᕐᒧᑦ ᐊᒻᒪᓗ 
ᑲᑎᒪᖃᑎᖃᖃᑦᑕᕐᓂᕐᒧᑦ ᖃᐅᔨᓴᕐᓂᕐᒧᓪᓗ, ᐊᓪᓚᕝᕕᒻᒥᓗ ᑲᒪᒋᔭᐅᓂᖏᓐᓄᑦ ᖃᐅᔨᓴᕐᓂᕐᒧᑦ ᑲᑐᔾᔨᓪᓗᑎᒃ 
ᒪᓕᒐᓕᐅᖅᑕᐅᔪᒃᓴᐅᔪᓂᒃ, ᐱᖃᓯᐅᔾᔨᓪᓗᑎᒃ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᕐᒥᒃ. 
 
ᐊᒥᓱᐊᖅᑎᐊᓗᒃ ᕿᒥᕐᕈᖃᑦᑕᕐᓂᐊᕐᒪᑕ, ᐆᒃᑐᑎᒋᓗᒍ, ᑕᒪᒃᑯᐊ ᐱᔾᔪᑎᖃᖅᑐᑦ ᐃᖅᑲᓇᐃᔭᕆᐅᕐᓴᓂᕐᒧᑦ 
ᐃᓕᓐᓂᐊᕐᓂᐅᔪᑦ ᐅᖃᐅᓯᕆᖃᑦᑕᕐᓯᒪᔭᕗᑦ, ᐃᖅᑲᓇᐃᔭᕐᓂᕐᒧᑦ ᐃᓕᓐᓂᐊᕐᕕᐅᔪᖅ ᐊᓯᖏᓪᓗ. ᑕᐃᒪᓕ ᑕᐃᒪᐃᑦᑐᑦ 
ᑎᓕᔾᔪᑕᐅᔪᑦ ᐊᑐᐊᒐᓕᕆᓂᕐᒥ ᐸᕐᓇᓂᕐᒧᑦ ᐱᓕᕆᕕᐅᔪᒥ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇᑦᑕᐅᖅ ᓴᖅᑭᓯᒪᕙ ᐊᓯᑦᔨᕆᐊᕈᑕᐅᔪᓄᑦ ᐃᓚᓕᐅᔾᔭᐅᓂᐊᖅᑐᑦ 
ᑮᓇᐅᔭᖃᖅᑎᑕᐅᓂᖏᓐᓄᑦ ᐃᓕᓐᓂᐊᕐᕕᐅᔪᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕ. ᖃᓄᐃᓕᐅᕐᓂᖃᑦᑕᕐᓯᒪᔪᑦ ᐃᓕᓐᓂᐊᕐᕕᐅᔪᑦ 
ᑮᓇᐅᔭᖃᖅᑎᑕᐅᓂᖏᓐᓄᑦ ᑕᒪᒃᑯᓄᖓ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ, ᑕᐃᒃᑯᐊ 
ᐃᓕᓐᓂᐊᖅᑐᓕᕆᓂᕐᒧᑦ ᖃᐅᔨᒪᔨᒋᔭᐅᔪᑦ ᑎᓕᓚᐅᖅᑕᒃᑲ ᐊᖓᔪᖅᑳᒧᑦ ᐊᒻᒪ ᑐᓴᖅᑎᑕᐅᖃᑦᑕᕐᓯᒪᓪᓗᑕ 
ᒪᓕᒐᓕᐅᖅᑎᓂᒃ, ᐆᒃᑐᑎᒋᓗᒍ ᐊᒻᒪ ᐃᓕᓴᐃᔨᐅᔪᑦ ᓄᓇᕗᒻᒥ. 
 
ᑕᒪᓐᓇ ᑲᒪᒋᔭᐅᔪᖅ ᐊᑐᐊᒐᓕᕆᔨᐅᔪᓂᒃ. ᐅᖃᐅᑕᐅᓯᒪᔪᖅ ᐃᓕᓐᓂᐊᕐᕕᐅᔪᒥ ᐱᓕᕆᕕᐅᔪᒥ, ᑮᓇᐅᔭᐃᑦ 
ᐊᑐᖅᑐᒃᓴᐃᑦ, ᐃᒪᐃᑦᑐᑦ ᒥᑭᓂᖅᐸᐅᔪᓂᑦ ᒍᕆᑦ 12-ᒧᑦ. ᑕᒪᓐᓇ ᓱᑯᑦᑎᐊ? ᐃᓕᓐᓂᐊᕐᕕᐅᔪᑦ ᐊᐅᓚᓂᖏᓐᓄᑦ. 
ᒪᒃᐱᒐ G-19. ᑕᐃᒪᐃᑦᑐ ᑐᑭᓯᒋᐊᕈᑎᒃᓴᐅᔪᑦ ᑕᕝᕙᓂᒃᑲᔭᖅᐳᑦ ᑮᓇᐅᔭᖃᖅᑎᑕᐅᓂᖏᓐᓄᑦ, ᑕᕝᕗᓇᓗ 
ᐃᒃᐱᓐᓇᕐᓂᖃᕐᓂᐊᖅᐳᑦ, ᒥᑭᓂᖅᐸᐅᔪᓂ ᒍᕆᑦ 12-ᒧᑦ. G-19.  
 
ᑕᕝᕙᓂ ᐊᑐᐊᒐᕐᓄᑦ ᐸᕐᓇᓂᕐᒧᑦ ᒪᓕᒐᓕᐅᖅᑎᐅᔪᖅ ᓱᓕᔪᖅ. ᒪᓕᒐᑎᒍᑦ ᐋᖅᑭᒃᓯᒪᓂᖓ, ᐆᑐᑎᒋᓗᒍ, 
ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ ᓴᖅᑭᑕᐅᒐᔭᖅᐳᖅ ᐱᔭᐅᔪᒪᓗᓂᓗ. ᑕᐃᒃᑯᐊ ᖃᐅᔨᓴᕈᑕᐅᓂᖏᑦ 
ᓄᓇᓕᓐᓄᖅᑕᐅᓗᑎᒃ ᓄᓇᓕᐅᔪᑦ ᐅᖃᖃᑎᒋᔭᐅᖃᑦᑕᕐᓗᑎᒃ ᑕᕝᕙᓂ ᐊᑐᐊᒐᕐᓄᑦ ᐸᕐᓇᐃᓂᕐᒧᑦ ᐱᓕᕆᔪᓂᒃ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳᖑᔪᖅ ᐅᖃᖅᑲᐅᒻᒪᑦ ᐅᕙᓂ ᖃᐅᔨᓴᕐᓂᖃᖅᐸᒻᒪᑕ ᖃᐅᔨᓴᖅᑐᑎᒃ 
ᖃᓄᐃᓐᓂᖏᓐᓄᑦ ᑕᐃᒪᐃᑦᑐᕈᔪᓐᓂ ᐱᓕᕆᕕᐅᔪᒧᑦ. ᖁᔭᓐᓇᒦᕈᒪᔭᕋ ᐊᖓᔪᖅᑳᖑᔪᖅ ᑕᒪᒃᓱᒧᖓ 
ᑭᐅᔾᔪᑎᑦᑎᐊᕙᒋᔭᖓᓄᑦ ᑎᑎᖅᑲᑎᒍᑦ ᐊᐱᖅᑯᑎᒋᓚᐅᖅᑕᓄ, ᐃᓱᒪᒋᙱᓪᓗᒍ ᐋᖅᑭᒃᓯᒪᔭᕆᐊᖃᕐᓂᖓ. 
ᓇᓗᓇᐃᕐᓯᓯᒪᓗᐊᓗᙱᒻᒪᑕ ᒪᒃᐱᖅᑐᒐᑦᑎᒍᑦ ᐋᖅᑭᒃᓯᒪᓂᖏᓐᓄᑦ. ᐊᒃᓱᐊᓗᒃ ᖁᕕᐊᓱᒃᑐᖓ ᑕᒪᒃᓱᒥᖓ 
ᑐᓴᖅᑎᑦᑎᒋᐊᕈᓐᓇᕐᒪᑕ. 
 
ᖃᐅᔨᒪᔪᖓ ᐃᓚᓐᓂᒃᑯᑦ ᑐᑭᓯᕋᖅᑐᑕ ᓇᓗᓇᐃᕐᓯᒪᑦᑎᐊᖅᑐᓂᒃ ᑐᑭᓯᒋᐊᕈᑎᒃᓴᐅᔪᓂᒃ ᑐᑭᖃᓗᐊᖅᑐᔭᙱᑦᑐᖅ, 
ᖃᐅᔨᒍᒪᑐᐃᓐᓇᖅᐸᒃᑐᒍ ᖃᓄᐃᓕᐅᕈᓐᓇᕐᒪᖔᑦᑕ. ᑕᒪᓐᓇ ᐱᒻᒪᕆᐅᒻᒪᑦ ᑲᑐᑦᔨᓗᑕ ᐱᓕᕆᖃᑎᒋᓐᓂᕐᒧᑦ 
ᑕᒪᒃᑯᐊᓗ ᑲᒪᒋᔭᐅᓗᑎᒃ ᐃᒃᐱᒋᔭᐅᔭᕆᐊᖃᓗᐊᖅᑐᑦ. 

ᐅᖃᐅᓯᒃᓴᑐᐃᓐᓇᖅ, ᑕᐃᒪᓕ ᐅᖃᕈᒪᔪᖓ ᑕᐃᓐᓇ ᐊᖓᔪᖅᑳᖑᔪᖅ ᑭᐅᑎᓪᓗᒍ ᑎᑎᖅᑲᑎᒍᑦ ᐊᐱᖅᑯᑎᑦ 
ᓇᓗᓇᐃᖅᓯᓂᖅᓴᐅᒐᔭᓚᐅᖅᑐᖅᑲᐃ ᑕᐃᒃᑯᐊ ᐊᐱᖅᑯᑎᑦ ᐃᓱᒪᒋᔭᐅᓚᐅᖅᐸᑕ ᓴᖅᑭᑕᐅᓯᒪᔪᒃᑯᑦ ᑎᑎᖅᑲᑎᒍᑦ 
ᐃᓱᒪᒋᔭᐅᑐᐃᓐᓇᖏᓪᓗᑎᒃ ᐋᖅᑭᒋᐊᖅᓯᒪᖏᑦᑐᑦ ᑲᑎᒪᔾᔪᑎᒥᓃᑦ ᐅᖃᐅᓯᖏᑎᒍᑦ ᐊᒻᒪᓗ ᑎᑎᕋᖅᑕᐅᓯᒪᓂᖓᓄᑦ 
ᐊᐱᖅᑯᑎᐅᑉ. 
 
ᐃᒃᓯᕙᐅᑖᖅ, ᐱᓕᕆᕕᒃᑯᑦ ᐊᑐᐊᒐᖓ ᐊᒻᒪᓗ ᐸᕐᓇᑎᕆᓂᕐᒧᑦ ᐱᓕᕆᕕᐊ ᐱᔨᑦᑎᕈᑎᖃᑦᑎᑦᑎᕙᑦᑐᖅ 
ᐱᖃᓯᐅᑎᓪᓗᒍ ᖃᐅᔨᓴᕐᓂᕐᒥᒃ, ᐊᑐᐊᒐᓕᐅᕐᓂᕐᒥᒃ, ᐸᕐᓇᑎᕆᓂᕐᒥᒃ ᐊᒻᒪᓗ ᐱᕙᓪᓕᐊᑎᑦᑎᓂᕐᒥᒃ 
ᐋᖅᑭᒃᓯᒪᐅᑎᓂᒃ, ᐊᒻᒪᓗ ᐊᓯᖏᑦᑕᐅᖅ. ᐊᒻᒪᓗ ᑕᐃᒪᐃᒻᒪᑦ ᐊᐱᕆᔪᒪᓪᓗᒍ ᐊᖓᔪᖅᑳ ᑎᑎᕋᖅᑕᐅᓯᒪᔪᑦ ᖃᓄᖅ 
ᓄᐊᑎᖅᑕᐅᕙᒻᒪᖔᑕ ᓄᖅᑲᑐᐃᓐᓇᖃᑦᑕᖅᑐᓄᑦ ᐊᒻᒪᓗ ᖄᖏᐅᑎᖃᑦᑕᖅᑐᓄᑦ ᐊᒥᓲᓂᖏᑦ ᐊᑐᖅᑕᐅᒻᒪᖔᑕ 
ᓇᓗᓇᐃᖅᑎᕆᓂᒃᑯᑦ ᐊᓯᔾᔨᐸᓪᓕᐊᓂᐅᔪᓂᒃ ᐅᕝᕙᓘᓐᓃᑦ ᐊᑐᖅᑕᐅᕙᑦᑐᒥᒃ ᓄᓇᕗᑦ ᐃᓕᓐᓂᐊᖅᕕᖏᓐᓂ. 
 
ᑐᙵᕕᖃᓪᓗᖓ ᖃᐅᔨᓴᕐᓂᓐᓂᒃ ᓈᓴᐅᑎᓂᒃ, ᐃᓱᒪᓐᓇᕐᒪᑦ ᐃᓚᖏᑦ ᐃᓕᓐᓂᐊᖅᕖᑦ ᑲᔪᓯᑦᑎᐊᓂᖅᓴᐅᔪᑦ 
ᐃᓚᖏᓐᓂᒃ ᐃᓕᓐᓂᐊᖅᑎᖁᑎᒥᓂᒃ ᐃᓕᓐᓂᐊᕐᑎᑦᑎᓪᓗᑎᒃ. ᐃᓱᒪᓪᓗᖓ ᐱᒻᒪᕆᐅᒋᐊᖓᓂᒃ ᐃᓕᓴᓗᑕ 
ᑕᒪᒃᑯᓇᙵᑦ ᑲᔪᓯᑦᑎᐊᖃᑦᑕᖅᑐᓂᒃ ᐅᓂᒃᑳᖑᔪᓂᒃ; ᓇᐅᒃᑯᑦ ᐊᑐᖅᑕᐅᑎᐊᖅᐸ ᐊᒻᒪᓗ ᓇᐅᒃᑯᑦ 
ᐊᑐᖅᑕᐅᑎᐊᓂᖃᖏᓚᖅ; ᐊᒻᒪᓗ ᐋᖅᑭᒃᓯᓇᓱᐊᕐᓗᑎᒃ ᐆᑦᑑᕈᑎᐅᔪᒥᒃ ᑐᙵᕕᖃᓪᓗᑎᒃ ᐊᑐᖅᑕᐅᕙᑦᑐᓂᒃ 
ᑲᔪᓯᒍᓐᓇᑎᐊᖅᑐᓂᒃ. 
 
ᑕᑯᓚᐅᕐᕋᒪ ᐱᑕᖃᑦᑑᔮᕐᒪᑦ ᐊᓯᔾᔨᕈᑕᐅᕙᑦᑐᓂᒃ ᑖᒃᑯᓇᓂ ᓈᓴᐅᑎᓂ. ᓲᕐᓗ, ᕿᒥᕐᕈᒍᕕᑦ ᒪᑉᐱᖅᑐᒐᖅᑎᒍᑦ, 
ᑕᑯᒃᖃᐅᒐᒪ ᒍᕋᐃᑦ 10 ᐊᒃᓱᕈᖅᑑᔮᕐᒪᑦ ᐊᒥᓱᓄᑦ ᐃᓕᓐᓂᐊᖅᑎᓄᑦ ᓄᓇᕗᒻᒥ. ᖃᓄᐃᑦᑐᓄᑯᐊ ᒍᕋᐃᑦ 10-ᒥᐅᑦ 
ᓲᕐᓗ, ᑕᑯᒍᓐᓇᖅᑎᑕᐅᔫᔮᕋᑦᑕ ᐳᓴᓐᑎᖏᑎᒍᑦ ᐃᓕᓐᓂᐊᖅᑏᑦ ᐅᐸᙳᐊᖃᑦᑕᑎᓪᓗᒋᑦ ᐅᕝᕙᓘᓐᓃᑦ 
ᓄᖅᑲᑐᐃᓐᓇᖃᑦᑕᑎᓪᓗᒋᑦ ᐃᓕᓐᓂᐊᕐᕕᒻᒥᒃ. 
 
ᐃᒻᒪᖃ ᐊᖓᔪᖅᑳ ᑭᐅᒍᓐᓇᖅᑐᖅ ᑕᒪᑐᒧᖓ, ᑭᐅᒍᓐᓇᕈᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᐅᑯᑎᒎᓇ ᐊᑐᐊᒐᐃᑦ ᐊᒻᒪᓗ ᐸᕐᓇᐃᓂᕐᒧᑦ 
ᐱᓕᕆᕕᒃ, ᒪᓕᒐᓕᐅᖅᑎ ᓱᓕᔪᖅ, ᓇᓗᓇᐃᖅᑎᕆᓇᓱᑉᐸᑦᑐᒍᑦ ᐊᓯᔾᔨᕈᑎᐅᔪᑦ ᓱᓇᐅᒻᒪᖔᑕ. 
 
ᑕᐅᒪᓕ, ᑖᒃᓱᒧᖓ ᒪᓕᒐᓕᐅᖅᑎ ᐅᖃᐅᓯᕆᔭᖓᓄᑦ ᐃᓕᓐᓂᐊᖅᑏᑦ ᒍᕋᐃᑦ 10-ᒥ ᐊᒻᒪᓗ ᑲᑎᒪᔨᖏᑎᒍᑦ 
ᓄᓇᕗᒻᒥ ᑕᑯᓯᒪᔪᒍᑦ ᓱᕋᑉᐸᓪᓕᐊᔪᒥᒃ ᓈᓴᐅᑎᖏᓐᓂᒃ, ᐱᓗᐊᖅᑐᒥᒃ, ᑎᑭᐅᑎᒍᕕᑦ 9, 10, 11 ᐊᒻᒪᓗ 12. 
ᑕᒫᓂ ᑕᕝᕙ ᖁᑦᑎᓂᖅᐹᖑᕗᖅ ᓄᖅᑲᖃᑦᑕᖅᑐᓄᑦ, ᓱᕋᑉᐸᓪᓕᐊᔪᑎᒍᑦ ᓈᓴᐅᑎᖏᑦ. 
 
ᐅᖃᖅᑲᐅᒐᒪᐃᓛᑕᐃᒪ, 100 ᓱᕈᓯᓄᑦ ᐃᓯᖃᑦᑕᖅᑐᓄᑦ ᐃᓕᓐᓂᐊᕐᕕᓐᓄᑦ ᓄᓇᕗᒻᒥ ᒥᑭᓂᖅᐹᓂᒃ, 25-ᖏᓐᓇᐃᑦ 
ᐱᐊᓂᒃᐸᑦᑐᑦ ᒍᕋᐃᑦ 12-ᒥᑦ. ᑖᓐᓇ ᓱᕋᑦᑎᕐᓂᐅᔪᖅ ᓈᓴᐅᑎᖓᓂᒃ ᐅᕝᕙᓘᓐᓃᑦ ᓄᖅᑲᐸᑦᑐᓄᑦ 75-
ᐳᓴᓐᑲᓴᒻᒪᕆᒃ. ᓱᒃᑲᐃᑦᑐᒥᒃ ᐱᐅᓯᕙᓪᓕᐊᓯᒪᔪᖅ ᑭᓯᐊᓂᓕ ᓈᓴᐅᑎᖏᑦ ᓯᕗᒧᐊᑉᐸᓪᓕᐊᓯᒪᖏᑦᑐᑦ 
ᐃᓱᒪᒋᔭᐅᓂᐊᕐᓗᓂ ᐊᑑᑎᖃᑦᑐᐊᖅᑐᒃᑯᑦ. ᑕᐃᒪᓐᓇ ᐅᖃᕈᓐᓇᐸᓪᓚᐃᔪᖓ. 
 
ᑕᐃᒪᓕ, ᐅᕙᓂ ᐊᑐᖅᑕᐅᓯᒪᔪᖅ ᓴᖅᑭᑕᐅᔭᕋᐃᒻᒪᑦ ᐊᓯᔾᔨᕐᓂᐅᔪᑦ, ᐊᒻᒪᓗ ᓴᖅᑭᑕᐅᖃᑦᑕᖅᓯᒪᓪᓗᑎᒃ ᐊᒻᒪᓗ 
ᒪᓕᒐᓕᐅᖅᑎᐅᑉ ᑕᑯᓯᒪᔭᖏᑦ, ᐊᑐᓂᒃ ᐊᕕᑦᑐᖅᓯᒪᔪᑦ ᐊᓪᓚ�ᕕᖏᑦ ᐱᓕᕆᕕᖓᑕ ᐃᓕᓐᓂᐊᖅᑐᓕᕆᔨᒃᑯᑦ 
ᕿᒥᕐᕈᖃᑦᑕᖅᑐᑦ ᑖᒃᑯᓂᖓ ᐊᒻᒪᓗ ᓇᓂᓯᒐᓱᐊᒃᐸᑦᑐᑎᒃ ᐱᑦᔪᑎᓪᓗᐊᑕᐅᔪᓂᒃ ᐊᒻᒪᓗ ᐊᓯᖏᓐᓂᑦᑕᐅᖅ. 
ᐊᒃᓱᒻᒪᕆᐊᓗᒃ ᐱᓕᕆᖃᑦᑕᖅᑐᑦ ᑖᒃᑯᑎᒎᓇ. 
 
ᐃᓚᖓᒍᑦᑕᐅᖅ ᑖᒃᑯᑎᒎᓈᖃᑦᑕᕐᒥᒻᒪᑦ ᒪᓕᒐᓕᐅᖅᕕᒃᑯᑎᒍᑦ. ᐱᑕᖃᖅᓯᒪᒻᒥᔪᖅ ᐊᒥᓱᓂᒃ ᐃᓱᒫᓘᑎᐅᔪᓂᒃ 
ᐃᓕᓐᓂᐊᖅᑐᓕᕆᔨᒃᑯᑦ ᐱᖁᔭᖏᑎᒍᑦ ᖃᓄᖅ ᐱᓕᕆᐊᖃᕆᐊᖃᒻᒪᖔᑕ ᐅᐸᖃᑦᑕᖏᑦᑐᓂᒃ ᐊᒻᒪᓗ ᑖᓐᓇ 
ᓱᕋᑦᑎᕆᓂᐅᔪᖅ ᐊᒻᒪᓗ ᐅᑭᐅᖏᑦ ᐊᓯᖏᓐᓂᓪᓗ. 
 



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᑖᓐᓇ ᐃᓚᒋᓚᐅᖅᑕᖓ ᐊᔪᓕᖃᑦᑕᕈᑎᑦᑕ ᒪᓕᒐᓕᐅᖅᑎᐅᑉ ᐃᖅᑲᐅᒪᑐᐃᓐᓇᕆᐊᓕᖓ ᑕᐃᒃᓱᒪᐅᓚᐅᖅᑐᒥ 
ᐃᓕᓐᓂᐊᖅᑐᓕᕆᔨᒃᑯᑦ ᐱᖁᔭᖓᓂ, ᑕᑯᓇᑦᑎᓪᓗᑕ ᐅᑭᐅᖏᓐᓂᒃ ᐊᖏᖅᑕᐅᓯᒪᓂᖓᑕ ᓱᕈᓯᐅᑉ 
ᓄᖅᑲᕈᒪᑎᓪᓗᒋᑦ ᐃᓕᓐᓂᐊᕐᕕᒻᒥᒃ ᓇᒻᒥᓂᖅ. ᓱᓇᐅᓚᐅᖅᐸᑦ ᖃᓄᐃᑕᐅᔾᔪᑎᒋᔪᓐᓇᖅᑕᖏᑦ ᐊᒻᒪᓗ 
ᐊᑭᓖᑎᑦᑎᓂᐅᔪᑦ ᐋᖅᑭᒃᑕᐅᓯᒪᔪᑦ ᐅᐸᖃᑦᑕᖏᑦᑐᓄᑦ? 
 
ᑖᒃᑯᐊᓕᒫᑦ ᓄᐊᑎᖅᑕᐅᔪᑦ ᐊᒻᒪᓗ ᑲᑎᓯᐅᔾᔭᐅᓯᒪᓪᓗᑎᒃ ᐊᒻᒪᓗ ᑕᐃᒪ ᓯᕗᒧᐊᒋᐊᖅᑐᓂ ᐱᓕᕆᓂᐅᔪᒧᑦ 
ᐃᓕᓐᓂᐊᖅᑐᓕᕆᔨᒃᑯᑦ ᐱᖁᔭᖓᑦ, ᐊᒻᒪᑕᐅᖅ ᓇᓗᓇᐃᖅᑎᕆᓇᓱᒃᑐᓂ ᓱᓇᐅᒻᒪᖔᑕ ᐊᓯᔾᔨᕈᑎᐅᔪᑦ. ᖃᐅᔨᒪᔪᒍᑦ 
ᓱᓇᐅᒻᒪᖔᑕ ᐊᓯᔾᔨᕈᑕᐅᕙᑦᑐᑦ ᐱᑦᔪᑎᒋᓪᓗᒍ ᒪᓕᒐᓕᐅᖅᑎ ᓇᓗᓇᐃᖅᓯᕋᑖᕐᒪᑦ ᒍᕋᐃᑦ 10-ᒥ ᑕᑯᔪᓐᓇᕋᕕᑦ 
ᖁᑦᑎᑐᒻᒪᕆᒻᒥᒃ ᐅᐸᖃᑦᑕᖏᑦᑐᑦ ᐊᒥᓲᓂᖏᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓱᒪᑐᐃᓐᓇᖅᑐᖓ ᕿᒥᕐᕈᑎᓪᓗᒋᑦ ᑖᔅᓱᒥᖓ ᑐᑭᓯᐅᒪᔾᔪᑎᒥᒃ ᐊᒻᒪᓗ 
ᖃᐅᓴᖅᑕᐅᓗᓂ ᐊᒻᒪᓗ ᖃᓄᖅᑑᕈᑎᐅᓇᓱᐊᕐᓗᓂ, ᐃᓛᒃ ᐊᖓᔪᖅᑳ ᓇᓗᓇᐃᖅᓯᓯᒪᒻᒪᑦ ᑕᐃᒃᑯᐊ, ᐊᒻᒪᓗ 
ᐱᑐᖃᖅ ᒪᓕᒐᒃᓴᖅ 1, ᓴᖅᑭᑕᐅᓚᐅᖅᑐᖅ, ᐊᑦᔨᒌᖏᑦᑐᓂᒃ ᐱᑕᖃᑦᑐᖅ ᖃᓄᐃᑕᐅᔾᔪᑎᐅᔪᓂᒃ ᐊᒻᒪᓗ 
ᐅᑭᐅᖏᓐᓂᒃ ᐊᒻᒪᓗ ᑕᒪᒃᑯᓂᖓ, ᓱᕈᓰᑦ ᓄᖅᑲᑐᐃᓐᓇᕋᐃᒻᒪᑕ ᐃᓕᓐᓂᐊᕐᕕᒻᒥᒃ, ᑕᑯᓇᓚᐅᒃᑎᓪᓗᒋᑦ, ᐊᖓᔪᖅᑳ 
ᐅᖃᕋᔭᕐᒪᑦ, ᐱᓕᕆᐊᕆᓗᒍ ᒫᓐᓇᐅᔪᖅ, ᓯᕗᒧᐊᒋᐊᖃᑦᑐᒍᑦ. 
 
ᖃᓄᐃᒻᒪᑦ ᓄᖅᑲᐸᓪᓕᐊᕙᑦ? ᐱᓕᕆᐊᖑᖃᑦᑕᖏᑦᑐ ᓄᖅᑲᖓᓕᖅᑎᓪᓗᒋᑦ. ᖃᓄᐃᒻᒪᑦ ᓄᖅᑲᐸᓪᓕᐊᕙᑦ? 
ᐊᖓᔪᖅᑳᑉ ᐃᖅᑲᓇᐃᔭᖅᑎᖏᑦ ᖃᐅᔨᒪᕙ. ᑭᓇᑐᐃᓐᓇᖅ ᕿᒥᕐᕈᓯᒪᕙ ᖃᐅᔨᒪᔪᖃᒻᒪᖔᖅ 
ᔭᒐᐃᕙᓪᓕᐊᔾᔪᑎᒋᔭᑦᑎᓐᓂᒃ ᐊᒥᓲᓂᖅᓴᖏᓐᓂᒃ ᐃᓕᓐᓂᐊᖅᑎᖁᑎᑦᑕ, ᓱᒻᒪᑦ? ᖃᓄᐃᑦᑐᖃᑦᑐᖅ. ᐊᖓᔪᖅᑳ 
ᐅᕝᕙᓘᓐᓃᑦ ᐃᖅᑲᓇᐃᔭᖅᑎᖏᑦ ᖃᐅᔨᒪᐸᓗᑉᐸᑦ ᖃᓄᐃᒻᒪᑦ ᐱᓗᐊᖅᑐᐊᓘᔮᓕᕐᒪᖔᖅ ᐊᒥᓲᖏᑎᒍᑦ? 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇ ᐱᒡᒐᓇᐸᓗᑦᑐᖅ ᑭᐅᒋᐊᔅᓴᖅ. ᐱᔪᒪᕗᒍᓪᓕ 
ᐱᓇᓱᐊᕐᓗᑕ ᓯᕗᓪᓕᐅᑎᑦᑎᓂᕐᒥᑦ ᐊᑐᕐᓗᑕ. ᑕᒪᓐᓇ ᐊᔾᔨᒌᑎᑦᑎᓂᕐᒥᑦ ᐅᖃᐅᓯᖃᓕᕆᕗᖓ ᒪᓕᒐᓕᐅᕐᕕᑎᓐᓂ 
ᑭᖑᓂᖔᖓᒍᑦ ᐊᑐᕐᓂᕐᒥᑦ ᑲᒪᖃᑦᑕᑎᓪᓗᑕ. ᑎᒥᐅᔪᖅ ᐳᑦᑕᑉᐸ ᑰᒻᒥ. ᐱᓇᓱᐊᕐᓂᐊᖅᑯᑎᑦ ᖃᐅᔨᒐᓱᓐᓂᐊᖅᑯᑎᑦ 
ᑖᒃᑯᐊ ᓱᒻᒪᑦ ᑎᒥᐅᔪᑦ ᑰᒻᒥ ᑐᖁᐊᕐᒪᖔᑕ. ᑰᒃᑰᕐᓗᑕ ᖃᐅᔨᓇᓱᐊᕆᐊᖃᖅᑯᒍᑦ ᐊᓯᖏᑦ ᒪᓕᔅᓴᖁᓇᒋᑦ ᑰᒃᑯᑦ. 
ᑕᒪᓐᓇ ᓯᕗᓂᐊᒍᑦ ᐊᑐᕐᓂᐅᔪᖅ ᐊᑐᕈᒪᕙᕗᑦ. 
 
ᑖᓐᓇᐅᔪᕐᓕ ᐊᔾᔨᒌᙱᑦᑐᓂᑦ ᐱᔾᔪᑎᖃᖅᑯᑦ ᐃᓕᓴᕆᔭᐅᓯᒪᔪᑦ ᐃᓕᓐᓂᐊᕕᒻᒥ ᓄᖅᑲᖃᑦᑕᕐᑐᓄᑦ. 
ᐊᖏᔪᖅᑳᖏᓐᓄᑦ ᐃᑲᔪᖅᓱᖅᑕᐅᓂᖃᙱᑦᑐᑦ, ᑕᐃᒪᐃᓪᓗᐊᖃᑎᖏᓐᓄᑦ ᓱᖁᔭᐅᓂᐅᔪᑦ ᐃᓕᓐᓂᐊᕐᑎᓄᑦ 
ᐱᔪᒪᙱᓐᓂᐅᔪᖅ, ᐃᓕᓐᓂᐊᕐᑕᓂᑦ ᐱᐅᔅᓴᖏᓐᓂᐅᔪᖅ ᐃᓕᓐᓂᐊᕕᓐᓂ ᐊᒻᒪᓗ ᑭᓱᑐᐃᓐᓇᑦ ᐱᔪᒪᔭᖏᓐᓂ 
ᐊᓯᖏᓐᓂ ᐊᑐᖔᓕᖅᑐᑎᑦ ᓄᓇᓕᓐᓂ. 
 
ᐊᒥᓱᓂᑦ ᐱᔾᔪᑎᖃᕐᖓᑦ ᐅᐸᖃᑦᑕᖏᓐᓂᐅᔪᖅ, ᐊᓯᖏᓪᓗᑦ. ᑕᐃᒪᓕ ᑲᑎᒪᑎᑦᑎᑎᓪᓗᑕ ᐊᒻᒪᓗ 
ᑲᑎᒪᖃᑎᖃᓚᐅᖅᑯᒍᑦ ᓄᓇᓕᓐᓂ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᒻᒪᓗ ᐃᔅᓯᕙᐅᑕᖏᓐᓄᑦ, 
ᐊᒻᒪᓗᑦᑕᐅᖅ ᐊᑕᐅᓯᐅᔪᖅ ᓴᖅᑭᖃᑦᑕᖅᑐᑦ ᐅᐸᖃᑦᑕᖏᑦᑐᓄᑦ ᐊᒻᒪᓗ ᓄᖑᑉᐸᓪᓕᐊᓂᐅᔪᓄᑦ. ᑕᒪᓐᓇ 
ᐃᖅᑲᓇᐃᔮᕆᒃᑲᓐᓂᕈᒪᔭᕗᑦ ᓴᙱᓂᖅᓴᒥ ᐊᑐᕐᓗᑕ ᒪᓕᒐᓕᐅᕐᓗᑕ ᑕᕝᕘᓇ ᐃᓕᓐᓂᐊᕐᑐᓕᕆᓂᖅ ᒪᓕᒐᖅ. 

ᐊᖏᓂᖅᓴᐅᔪᒥᑦ, ᐊᒻᒪᓗᑦᑕᐅᖅ ᓄᓇᓕᓐᓂ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᖃᓄᖅ ᐱᕙᒻᒪᖔᑕ 
ᓄᓇᓕᓐᓂ. ᐊᒻᒪᑦᑕᐅᖅ ᑖᒃᑯᐊ ᓂᕈᐊᖅᑕᐅᓯᒪᔪᑦ ᖃᐅᔨᒪᓂᖅᓴᐅᕗᑦ ᖃᓄᐃᓕᐅᕐᒪᖓᑕ ᐃᓕᓐᓂᐊᕐᕕᖏᓐᓂ 
ᐊᒻᒪᓗ ᐱᖁᓕᖁᔭᐅᔪᑦ ᓴᖅᑭᑕᐅᔪᑦ ᐋᖅᑭᑦᑕᐅᓂᐊᖅᑐᓄᑦ ᐃᓕᓐᓂᐊᕕᓐᓄᑦ ᑖᒃᑯᓂᖓ ᑲᒪᓂᐊᖅᑎᓪᓗᒋᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓱᒪᕗᖓ ᐃᓱᒪᒋᓪᓗᒍ ᖁᕝᕙᓯᓐᓂᓕᓐᓂ 10-ᓃᑦᑐᑦ ᑭᖑᓂᖔᖓᒍᑦ ᑰᒻᒦᑦᑐᑎᑐᑦ. 
ᐊᑲᐅᙱᓕᐅᕈᑎᐅᔮᖅᑯ ᐱᒋᐊᕐᓂᖓᒍᑦ ᐱᖔᕈᒪᓂᖃᕐᓂᕐᒥᑦ ᐊᑦᑎᓂᖅᓴᓂᑦ ᖁᕝᕙᓯᓐᓂᓕᓐᓂ ᐊᒻᒪᓗ ᑕᒪᒃᑯᐊ 
ᐃᓕᓐᓂᐊᕐᑏᑦ ᐸᕐᓇᔅᓯᒪᔭᕆᐊᖃᖅᑯᑦ ᐱᒡᒐᓇᕐᓂᖅᓴᓂᑦ ᐊᑐᕈᓐᓇᓂᕐᒥᑦ ᐃᓕᓐᓂᐊᕐᕕᐋᓗᒻᒦᓕᕋᐃᑉᐸᑕ. 
 
ᐅᑉᐱᕈᓱᒃᐳᖓᓕ ᑕᕝᕙᓂ ᖁᕝᕙᓯᓐᓂᓕᓐᓂ 10 ᐃᓕᓐᓂᐊᕕᓐᓂ ᑕᕝᕗᖓ ᐃᓕᓐᓂᐊᕐᑕᐅᕙᑦᑐᑦ ᐃᐅᑉᐴᑕ 
ᐃᓕᓐᓂᐊᕐᓂᓕᕆᔨᒃᑯᖏᑕ ᐊᑐᖅᑕᐅᕙᑦᑐᖅ. ᑖᒃᑯᐊ ᐱᒡᒐᓇᕐᓂᖅᓴᓂᑦ ᓂᕆᐅᓐᓂᖃᕐᖓᑕ ᖃᐅᔨᒪᔭᐅᔭᕆᐊᓕᓐᓂ 
ᐊᒻᒪᓗ ᖃᓄᐃᓕᐅᕈᑕᐅᔪᓐᓇᕐᑐᓂᑦ. 
 
ᑲᑎᖃᑎᖃᕐᓯᒪᕗᖓ ᓄᓇᓕᓐᓂ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓂ ᐊᒻᒪᓗ ᐅᖃᐅᔾᔨᕙᑉᐳᑦ ᐃᓕᓐᓂᐊᕐᑏᑦ 
ᐃᓕᓐᓂᐊᕐᕕᐋᓗᒻᒥ ᐅᖃᓕᒫᕈᓐᓇᖏᒻᒪᑕ ᓅᑦᑎᑕᐅᕙᑉᐳᑦ ᐃᓕᓐᓂᐊᕐᕕᐊᓗᒻᒧ ᐅᖃᓕᒫᕈᓐᓇᑎᓐᓇᒋᑦ. 
ᐃᓱᒪᕙᒻᒥᔪᒍᑦ ᓱᒻᒪᑦ ᓄᖅᑲᓲᖑᒻᒪᖔᑕ. ᐱᖃᕐᑎᑕᐅᙱᒃᑯᕕᑦ ᐱᔭᕆᐊᓕᓐᓂ ᑕᕝᕙᓂ. ᑕᒪᓐᓇ ᓇᒻᒥᓂᖅ 
ᒥᑭᓪᓕᑎᕆᓂᕐᒧᑦ ᐊᑐᖅᑕᐅᕙᑉᐳᖅ ᓱᕈᓯᕐᓄᑦ. ᓇᒻᒥᓂᖅ ᐃᓱᒪᓗᒃᐸᑦᑐᖅ ᖃᐅᔨᒪᙱᓐᓂᖏᓐᓄᑦ ᐊᒻᒪᓗ ᐊᓯᖏᑦ 
ᖃᐅᔨᒪᑎᓪᓗᒋᑦ. 
 
ᐊᐃᖅᑯᓯᕋᓕ ᐊᖓᔪᖅᑳᒧᑦ ᖃᓄᖅ ᑕᒪᓐᓇ ᑲᒪᒋᔭᐅᓂᐊᖅᑳ ᐋᖅᑭᒋᐊᕋᓱᓪᓗᒍ ᓯᕗᓂᖓᒍᑦ ᑕᕝᕙᓂᐅᙱᑦᑐᖅ 
ᖁᕝᕙᓯᓐᓂᓕᒻᒥ 10 ᑭᓯᐊᓂᓕ ᑕᕝᕗᙵᓚᐅᙱᓐᓂᖏᓐᓂ? ᑕᐃᒪ, ᖃᓄᖅ ᐸᕐᓇᐅᑎᖃᖅᑲ ᐱᓕᕆᕕᐅᔪᖅ 
ᐱᓇᓱᐊᕐᓂᕐᒥᑦ ᑖᓐᓴ ᐋᖅᑭᒐᓱᓪᓗᒍ ᐅᖃᓕᒫᕈᓐᓇᖏᑦᑐᓂᑦ ᓱᕈᓯᖃᕐᓂᐊᖏᓐᓇᑦᑕ, ᓇᒻᒥᓂᐅᙱᑦᑐᖅ, ᑭᓯᐊᓂᓕ 
ᐋᖅᑭᔅᓯᒪᔪᓂᑦ ᐊᑐᖅᑕᐅᔪᓂᑦ? ᐃᓕᓐᓂᐊᕐᕕᐋᓗᒻᒥ ᐱᔭᕇᕈᓐᓇᖅᓯᖁᓗᒍ. 
 
ᑕᒪᓐᓇ ᐋᖅᑭᑦᑕᐅᔭᕆᐊᖃᕐᖓᑦ ᖃᓄᖅ ᑕᒪᓐᓇ ᐊᑲᐅᙱᓕᐅᕈᑎᐅᔪᖅ ᐱᔭᐅᓂᐊᕐᒪᖔᖅ. ᑭᓱᓕ 
ᐊᑲᐅᙱᓕᐅᕈᑎᑕᖃᖅᑳ? ᓱᒻᒪᑦ ᓱᕈᓯᖃᖅᑭᑖ ᐃᓕᓐᓂᐊᕐᕕᐋᓗᒻᒨᖅᑐᓂᑦ ᐅᖃᓕᒫᕈᓐᓇᕋᑎᑦ? ᑕᒪᓐᓇ 
ᐊᑲᐅᙱᒻᒪᑦ. 
 
ᑭᐅᔭᐅᔪᓐᓇᕈᒪ ᐊᖓᔪᖅᑳᒧᑦ ᑕᒪᔅᓱᒪ ᒥᔅᓵᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑕᐅᓯᐅᙱᑦᑐᓂᑦ ᐱᔾᔪᑎᖃᖅᑯ ᓱᒻᒪᑦ ᓱᕈᓯᖅ 
ᐃᓕᓐᓂᐊᕆᐊᓚᐅᕐᓗᓂ ᖁᕝᕙᓯᓐᓂᓕᒻᒧᑦ 10 ᐊᒻᒪᓗ ᐱᔭᕇᖅᓯᖏᓪᓗᓂ ᐃᓕᓐᓂᐊᕈᑎᐅᔪᓂᑦ ᑕᒻᒪᕐᓇᕋᔭᖅᑯ 
ᐅᖃᕐᓗᓂ ᓱᕈᓯᓕᒫᖑᔪᑦ ᖁᕝᕙᓯᓐᓂᓕᓐᓄᑦ 9, 10, 11 ᐊᒻᒪᓗ 12 ᐃᐅᓪᐴᑕ ᐃᓕᓐᓂᐊᕈᑎᐅᔪᓂᑦ 
ᐱᔪᓐᓇᖏᑦᑐᓂᑦ ᑕᐃᒪᐃᑦᑑᖏᒻᒪᑦ. ᐊᑕᐅᓯᐅᙱᑦᑐᓂᑦ ᐱᔭᕇᕈᑕᐅᔪᓐᓇᕐᑐᓂᑦ ᐃᓕᓐᓂᐊᕕᓐᓂ ᐋᖅᑭᔅᓯᒪᔪᖃᖅᑯ.  
 
ᓂᐅᕆᐅᒋᒃᔮᖏᓐᓇᑦᑎᒍ ᐃᓕᓐᓂᐊᖅᑎᓕᒫᑦ ᐱᔭᕇᖅᓯᔪᓐᓇᕐᓗᑎ ᐊᒻᒪ ᐊᒥᓱᓂ ᑲᒪᔪᓐᓇᕐᓗᑎ. ᑭᓯᐊᓂᓕ, 
ᐅᖃᓚᐅᖅᑎᓪᓗᖓ, ᐃᓕᓴᐃᔨᕗᑦ ᐱᐅᓛᒥ ᐱᓇᓱᐊᖅᓯᒪᔪᑦ. ᑲᔪᓯᑦᑎᐊᖅᓯᒪᔪᑦ ᐃᓚᖏ ᐃᓕᓐᓂᐊᖅᑐᓕᕆᓂᕐᒥ 
ᓄᓇᕗᒻᒥ ᓯᕗᓂᕆᓚᐅᖅᑕᑎᓐᓂ ᐱᓗᐊᖅᑐᒥ ᐊᕐᕌᒍᒐᓚᐅᓕᖅᑐᓂ. 

ᓯᕗᓪᓕᐹᑦᑎᐊᒥ, ᐱᔭᕇᖅᓯᓯᒪᔪᑦ ᓯᕗᓪᓕᕐᐹᑦ ᐋᓐᓂᐊᓯᖅᑏᑦ ᐅᐱᕐᖔᖑᓚᐅᖅᑐᒥ ᓇᓗᓇᐃᒃᑯᑕᓕᓐᓂ. ᑖᒃᑯᐊ 
ᐋᓐᓂᐊᓯᖅᑏᑦ ᐋᓐᓂᐊᓯᐅᖅᑎᐅᔪᓐᓇᖅᑐᑦ ᓇᒥᑐᐃᓐᓇᖅ ᑲᓇᑕᒥ. ᓯᕗᓪᓕᐹᑦᑎᐊᒥ, ᐅᐱᕐᖔᖑᓂᐊᖅᑐᒥ, 
ᓯᕗᓪᓕᖅᐹᑦ ᒪᓕᒐᓕᕆᔩᑦ ᐱᔭᕇᖅᓯᓂᐊᖅᑐᑦ, ᐃᓕᓐᓂᐊᖅᑎᑕᐅᔪᑦ ᑕᒫᓂ ᓄᓇᕗᒻᒥ.  
 
ᓯᕗᓪᓕᖅᐹᒥ ᐃᓕᓐᓂᐊᖅᑐᖃᖅᑐᖅ ᐃᓄᒻᒥ ᓯᓚᑦᑐᓴᕐᕕᒃᔪᐊᒥ, ᐃᓕᓐᓂᐊᕕᒃᑎᐅᕙᓛᖑᔪᖅ ᓄᓇᕐᔪᐊᒥ, 
ᐊᒥᐊᓕᑲᒥ. ᒫᓐᓇᐅᔪᖅ ᕼᐊᓐᓇᓚ ᐅᖓᑖᓃᑦᑐᑦ ᐃᓕᓐᓂᐊᖅᑏᑦ ᖃᓪᓗᓇᓂ ᐃᓄᐃᑦ ᐃᓕᓐᓂᐊᖅᑏᑦ; ᓄᓇᕗᒻᒥ 
ᐃᓕᓐᓂᐊᖅᑏᑦ ᐃᓕᓐᓂᐊᖅᑐᑦ. ᐱᐅᔪᓂ ᐅᐱᒋᔭᖃᕈᓐᓇᖅᑐᒍ ᓄᓇᕗᒻᒥ. ᑭᓯᐊᓂᓕ, ᐃᓕᓴᐃᔨ 
ᐃᓕᓐᓂᐊᖅᑎᑯᑎᖃᖃᑦᑕᕐᖓᑦ ᐃᑲᕋᓂ ᑕᓪᓕᒪᓂ ᐅᓪᓗᑕᒫᑦ. 
 
ᐃᓚᖓ ᐊᖏᓛᖑᖃᑕᐅᔪᖅ ᑕᑯᖃᑦᑕᕐᑕᕗ ᐊᒻᒪ ᑲᔪᓯᕙᓪᓕᐊᔪᖅ ᐃᓕᓐᓂᐊᖅᑎ ᐃᓕᓐᓂᐊᕕᒻᓲᕋᐃᒪᑦ, ᐊᒻᒪ 
ᓯᓂᑦᑎᐊᖃᑦᑕᕐᓇᑎ, ᑳᒃᑯᑎ, ᐊᖏᕋᖓᓂ ᐃᓱᒫᓘᑎᖃᕈᑎ, ᖃᓄᖅ ᐃᓕᓐᓂᐊᖅᑎ ᐃᓕᓐᓂᐊᖅᑐᒋᕕᐅ? 
 
ᑖᒃᑯᐊ ᐊᑐᖅᑐᒃᓴᐅᔪᑦ ᑐᕌᖓᓗᐊᖅᑐᑦ ᐊᒥᓱᓄ ᐃᓚᒋᔭᐅᔫᑉ ᐅᖃᐅᓯᕆᔭᖓᓂ ᐊᒻᒪ ᐊᖏᖃᑎᒋᓂᕋᖏᑕᕋ. 
ᐊᖏᖃᑎᒋᔭᕋ, ᑮᓇᐅᔭᓂ ᐃᓗᐊᓅᖅᓯᑲᓐᓂᕋᑦᑕ ᐃᓕᓐᓂᐊᓂᕐᒧ ᐊᒻᒪ ᐊᔪᕈᑎᓕᓐᓄ ᑲᒪᒋᕙᑦᑕᕗ 
ᐃᓕᓐᓂᐊᕆᐊᓕᓵᖅᑎᓪᓗᒋ, ᖁᕙᓯᓐᓂᓖᑦ 1, 2, 3, ᐊᒻᒪ 4, ᐃᓕᓐᓂᐊᑎᓪᓗᒋ ᐱᓕᕆᐊᓂ ᐊᒻᒪ ᐊᔪᕈᑎᓕᓐᓂ 
ᐃᓕᓐᓂᐊᖅᑎᓄ ᐊᒻᒪ ᐃᑲᔪᖅᑕᐅᕙᑦᑐᑦ ᑲᔪᓯᑦᑎᐊᕈᓐᓇᓂᕐᒧ. 
 
ᑭᓯᐊᓂᓕ, ᐱᐅᓛᒥ ᐃᓕᓐᓂᐊᕋᒃᓴᖅᑕᖃᕈᓐᓇᖅᑐᖅ ᓄᓇᕐᔪᐊᒥ, ᑭᓯᐊᓂᓕ ᐊᖏᕋᒥ ᐃᑲᔪᖏᒃᑯᕕᑦ, 
ᐃᓕᓴᐃᔨᑦᑎᐊᕙᐅᓛᖑᔪᑦ ᐱᒍᒪᔭᖓᓂ ᐊᑐᕈᓐᓇᔮᖏᑦᑐᖅ ᖃᓄᐃᓘᕈᓐᓇᕐᒪᖔᑕ ᐃᑲᕋᓂ ᑕᓪᓕᒪᓂ. 
 
ᐃᓕᓐᓂᐊᕐᕕᒃ ᐊᒻᒪ ᐃᓕᓐᓂᐊᖅᑐᓕᕆᓂᖅ ᐱᓕᕆᖃᑎᒌᒍᑕᐅᒻᒪᑦ ᒐᕙᒪᒃᑯᓐᓂ ᐊᒻᒪ ᐃᓕᓐᓂᐊᕐᕕᓂ ᐊᒻᒪ 
ᐊᖏᔪᖅᑳᕆᔭᐅᔪᓂ, ᐊᒻᒪ, ᐱᒻᒪᕆᐅᓛᖅ ᐃᔨᓐᓂᐊᖅᑎ. ᓄᓇᕗᑦ ᖃᐅᔨᒋᐊᕆᐊᖃᓕᕐᑐᑦ ᑖᒃᑯᓂᖓ ᐱᓕᕆᐊᓂ 
ᐊᒻᒪ ᐊᔭᐅᕆᐊᕐᓗᒋ ᐃᓕᓐᓂᐊᖅᑏᑦ ᐃᓕᓐᓂᐊᖏᓐᓇᖁᓗᒋ. ᑕᐃᒫᒃ ᐅᖃᖅᑲᐅᕗᖓ ᖁᕙᓯᓐᓂᖓᓅᕋᐃᑉᐸᑕ 9, 
10, 11 ᐊᒻᒪ ᐃᓕᓐᓂᐊᖅᑏᑦ ᐊᓯᖏᓐᓂ ᐱᔭᒃᓴᖃᓕᕐᓗᑎ, ᐃᓚᖓᓂ ᐱᔾᔪᑎᖃᕈᓐᓇᖅᑐᑦ ᐃᓕᓐᓂᐊᕋᒃᓴᐅᔪᓄ, 
ᑭᓯᐊᓂᓕ ᐃᓚᒋᔭᐅᔪᖅ ᐅᖃᖅᑲᐅᒻᒪᑦ, ᓯᕗᓂᐊᒍᑦ ᐱᒋᐊᖅᓯᒪᒍᓂ, ᐊᒻᒪ ᑕᐃᒪᐃᓐᓂᖓᓄ ᑕᐃᒫᒃ ᐅᖃᖅᐳᒍ 
ᑮᓇᐅᔭᖃᖅᑎᑦᑎᕗᒍ ᐊᔪᕈᑎᓕᓐᓄ ᑕᕙᓂ ᐊᑐᖅᑐᒃᓴᓂ. 
 
ᐊᑦᑐᕐᓂᖃᒻᒪᕆᓐᓂᐊᖅᑐᖅ ᓄᓇᓕᒋᔭᑦᑎᓐᓂ ᓄᓇᕗᒻᒥ ᑖᒃᑯᐊ ᑲᒪᒋᔪᓐᓇᓂᐊᕐᓗᒋ ᐱᓕᕆᐊᑦ. ᑖᓐᓇ 
ᐃᑲᔪᕐᓂᖃᖅᑐᒃᓴᐅᕗᖅ ᑭᐅᓪᔪᑎᓐᓂ ᐃᓚᒋᔭᐅᔫᑉ ᐊᐱᖅᑯᑎᖓᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳ ᓇᓗᓇᐃᖅᓯᖃᐅᒻᒪᑦ, ᐅᖃᖏᑦᑐᖓ, ᐃᓚᖏᑦ ᑕᑯᒍᓐᓇᖅᑕᑎ 
ᐅᕙᓃᑦᑐᑦ, ᐃᓄᐃᑦ ᓴᓚᑐᖏᒻᒪᑕ. ᓯᓚᑐᓂᖅᐹᖑᕙᓪᓚᐃᔪᑦ ᐅᕙᖓ ᖃᐅᔨᒪᔭᖏᓐᓂ. 
 
ᐃᓕᓐᓂᐊᕈᓐᓇᖅᑎᑕᐅᒍᑎ, ᐅᑉᐱᕈᓱᒃᑲᒪ ᐃᓕᓐᓂᐊᕐᑐᓕᕆᓂᕗᑦ, ᐅᖃᖏᑦᑐᖓ ᐃᓕᓐᓂᐊᖅᑐᓕᕆᓂᕗ 100ᐳᓴᒥ 
ᑲᒪᒋᔭᖃᕐᒪᑦ ᑭᓯᐊᓂ ᐃᓕᓐᓂᐊᖅᑐᓕᕆᓂᕗ ᑐᕌᖓᒻᒪᑦ ᐅᕙᒍᑦ ᓱᕈᓯᖏᓐᓄ ᑲᔪᓯᒍᓐᓇᖏᓪᓗᓂ. ᐅᖃᕈᓐᓇᖅᑐᒍ 
ᐊᒻᒪ ᑲᒪᒋᓇᓱᐊᕐᓗᒋ ᐅᖃᖏᖔᕐᓗᑕ ᑲᔪᓯᑦᑎᐊᖃᑦᑕᕐᓂᐅᔪᓂ ᐅᓂᒃᑳᓂ ᐊᒻᒪ ᑭᓱᑐᐃᓐᓇᐃᑦ ᐱᐅᓯᕙᓪᓕᐊᓪᓗᑎ. 
 



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᑕᐃᒪᐃᓗᖅᐸᓪᓕᐊᒐᓗᐊᖅᑎᓪᓗᒍ, ᐃᓕᓐᓂᐊᕕᒃᔪᐊᒥ ᐃᓕᓐᓂᐊᖅᑎᖃᕋᑦᑕ ᐅᖃᓕᒫᕈᓐᓇᖏᑦᑐᓂ. ᐃᓱᒪᔪᖓᓕ 
ᐱᓇᓱᐊᖏᓪᓗᓂ ᐊᒻᒪ ᐊᔾᔨᒋᖏᑕᖓᓅᕋᓱᐊᖏᓪᓗᒋ ᐱᑕᖃᖏᑦᑐᓄ. ᐊᑲᐅᖏᓕᐅᕈᑎᐅᔪᖅ ᐱᑕᖃᕐᐳᖅ ᐊᒻᒪ 
ᑲᒪᒋᔭᐅᔭᕆᐊᖃᖅᑐᓂ. 
 
ᐃᒃᓯᕙᐅᑕᖅ, ᒪᒥᐊᑉᐳᖓ ᑕᐃᒫᒃ ᐅᖃᓪᓚᓂᕐᓄ ᑭᓯᐊᓂᓕ ᐅᑎᕐᓗᑕ ᑭᐅᔾᔪᑎᓄ ᑎᑎᕋᖅᓯᒪᔪᒃᑯᑦ ᐊᐱᖅᑯᑎᒥ 
ᐊᖓᔪᖅᑳᑉ ᐱᑕᖃᖅᑎᖅᑲᐅᔭᖓ ᐊᒻᒪ ᓇᓗᓇᐃᖅᓯᒪᔪᑦ ᐊᒡᒍᖅᑕᐅᓯᒪᔪᑦ ᐊᖑᑎᐅᓂᖏᑎᒍ ᐊᕐᓇᐅᓂᖏᑎᒍᑦ. 
ᑖᓐᓇ ᑕᑯᒃᓴᐅᑎᑦᑎᕙᓪᓚᐃᔪᖅ ᖃᓄᖅ ᐃᓅᓇᓱᐊᕐᓂᑎᓐᓂ ᐱᕙᓪᓕᐊᓂᖃᕐᒪᖔᖅ ᐊᔾᔨᒌᖑᐊᑎᑦᑐᒍ 
ᑐᑭᓯᒋᐊᕕᒃᓴᐃᑦ ᐊᓯᖏᓐᓄ ᑐᑭᓯᒋᐊᕐᕕᒃᓴᓄ ᓇᓗᓇᐃᖅᓯᒪᔪᑦ ᐊᒡᒍᖅᑕᐅᓯᒪᔪᑦ ᐊᖑᑎᐅᓂᖏᑎᒍ 
ᐊᕐᓇᐅᓂᖏᑎᒍᑦ. ᐃᖅᑲᓇᐃᔭᕐᓂᒃᑯ ᐅᕝᕙᓘᓐᓃᑦ ᐃᒻᒥᓃᕋᓱᐊᕐᓂᒃᑯᑦ. 
 
ᐊᖓᔪᖅᑳ ᐅᕙᑦᑎᓐᓂ ᐅᖃᐅᔨᒐᓐᓇᖅᑲ ᖃᐅᔨᓴᖅᑎᐅᔪᑦ ᐊᑐᐊᒐᖏᓐᓂ ᐊᒻᒪ ᐸᕐᓇᐃᓂᕐᒥ ᖃᐅᔨᓴᕐᓂᐊᕐᒪᖔᑕ 
ᑖᔅᓱᒥᖓ ᑐᑭᓯᒋᐊᕐᕕᒃᓴᒥ ᐊᒻᒪ ᓴᖅᑭᑎᑦᑎᓗᑎ ᐊᑐᖅᑕᐅᓂᐊᖅᑐᓂ ᑲᒪᒋᔭᐅᓂᐊᖅᑐᓂ ᑖᒃᑯᓇᓂ ᓇᓂᔭᐅᔪᓂ? 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖏᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑲᑎᒪᔩᑦ ᐅᖃᐅᓯᓐᓂ ᐃᓕᓐᓂᐊᖅᑏᑦ ᐃᓕᓐᓂᐊᕐᕕᐊᓗᒻᒧᑦ 
ᐃᓕᓐᓂᐊᕆᐊᖃᑦᑕᖅᑐᑦ ᐅᖃᓕᒫᕈᓐᓇᖏᑦᑐᑦ ᑎᑎᕋᕈᓐᓇᖏᑦᑐᓪᓗ. ᓇᓗᓇᐃᔭᐅᑎᑕᖃᖅᑐᖅ ᐅᖃᓕᒫᕈᓐᓇᓂᕐᒧᑦ 
ᑎᑎᕋᕈᓐᓇᓂᕐᒧᓪᓗ ᐊᒻᒪᓗ ᐅᖃᓕᒫᕈᓐᓇᖏᓐᓂᕐᒧᑦ ᑎᑎᕋᕈᓐᓇᖏᓐᓂᒧᓪᓗ. ᐊᔾᔨᐅᑎᒐᒃᓴᑦᓯᐊᕙᒃ 
ᒪᓕᑦᑕᐅᔭᕆᐊᓖᑦ ᑲᓇᑕᓕᒫᒥ ᐊᑐᖅᑕᐅᓲᖑᔪᑦ, ᐊᒻᒪᓗ ᒥᐊᓕᒐᐃᑦ ᓄᓇᖏᓐᓂ ᒫᓐᓇᐅᔪᖅ, 20 ᐳᓴᑲᓴᑦᓯᐊᖏᑦ 
ᐃᓕᓐᓂᐊᕕᔾᔪᐊᕐᒥ ᐃᓕᓐᓂᐊᕕᖕᒧᑦ ᐃᓯᕈᓐᓇᐅᑎᑖᕋᓱᐊᖅᑐᑦ, ᐃᓕᓐᓂᐊᕌᓂᒃᓯᒪᔪᑦ ᐃᓕᓐᓂᐊᓂᕐᒥ 12-ᒥᒃ ᐊᒻᒪᓗ 
ᐃᓕᓐᓂᐊᕕᔾᔪᐊᒧᑦ ᑐᑦᓯᕋᐅᓯᐅᖅᓯᒪᔪᑦ ᐱᔪᓐᓇᕋᔭᕋᓗᐊᕐᒪᖔᑕ ᖃᐅᔨᓴᖅᑕᐅᖄᖃᑦᑕᖅᓯᒪᔪᑦ ᐃᓕᓐᓂᐊᕈᑎᓂᒃ 
ᖃᓪᓗᓈᑎᑐᑦ ᐊᒻᒪᓗ ᓈᓴᐅᓯᕆᓂᕐᒥᒃ ᑕᒪᓐᓇᒻᒪᕆᐅᕗᖅ. ᐅᖃᐅᓯᖃᙱᑦᑐᖅ ᐃᓕᓐᓂᐊᕐᓂᕐᒧᑦ ᐊᐅᓚᔾᔪᓯᐅᔪᖅ 
ᑲᑕᖅᓯᒪᓕᖅᑐᖅ ᑲᓇᑕᒥ ᒥᐊᓕᒃᑲᐃᓪᓗ ᓄᓇᖓᓂ ᐅᖃᐅᓯᕆᓗᒍ. 
 
ᐃᓱᒪᓕᐅᕈᑎᖃᕋᓱᐊᖅᑐᖓᓕ ᑲᑐᔾᔨᖃᑎᒌᓪᓗᑕ ᐱᒋᐊᖃᓕᕋᑦᑕ ᐊᖏᕐᕋᒥ ᐊᒻᒪᓗ ᐊᒥᓱᑦ, ᐃᓕᓐᓂᐊᕕᐅᑉ 
ᐃᓗᐊᓂ ᑕᐅᑐᓪᓗᒍ, ᖁᕝᕙᓯᓐᓂᖅᓴᒥᒃ ᐃᓕᓐᓂᐊᕐᓂᕐᒧᑦ ᖃᐅᔨᓴᕐᓂᖅ. ᑭᓯᐊᓂᓕ, ᐃᓕᓐᓂᐊᖅᑎ ᐊᒃᓱᒪᕆᐊᓗᒃ 
ᐃᑲᔪᖅᓯᖅᑕᐅᓯᒪᔭᕆᐊᖃᕐᒪᑦ, ᐊᒻᒪᓗ ᐃᑲᔪᖅᓯᖅᑕᐅᓯᒪᒃᑲᓐᓂᕆᐊᖃᖅᑐᑦᓴᐅᔪᖅ ᐃᓕᓐᓂᐊᕐᕕᐅᑉ ᓯᓚᑖᒍᑦ. 
 
ᓱᓕᔪᕆᒐᒃᑯᓕ ᑲᔪᓯᑦᓯᐊᑐᒻᒪᕆᐊᓘᖃᑦᑕᕆᐊᖏᑦ. ᐅᖃᕋᓱᐊᖅᑐᖓ ᑕᑯᑎᒃᑲᑦᓯ ᖃᑦᓯ ᐱᐊᓂᒃᓯᒪᓕᕐᒪᖔᑕ 
ᐃᓕᓐᓂᐊᖅᑕᒥᓂᒃ. ᑖᒃᑯᐊ ᑕᒡᒐ ᑲᔪᓯᑦᓯᐊᖅᓯᒪᔪᑦ ᐃᓕᓐᓂᐊᕐᓂᓕᕆᓂᒃᑯᑎᒍᑦ ᓴᓪᓕᓃᙶᖅᓯᒪᒐᓗᐊᖅᐸᑕ 
ᐃᖃᓗᑦᑑᑦᑎᐊᒥᓪᓘᓐᓃᑦ ᐃᖃᓗᓐᓂᓘᓐᓃᑦ. ᑕᒪᒃᑯᐊ ᑕᕝᕙ ᐅᐱᒋᒋᐊᓕᕗᑦ. ᑖᒃᑯᐊ ᐱᐊᓂᒍᓐᓇᖅᐸᑕ, 
ᑕᐃᒃᑯᐊᑦᑕᐅᖅ ᐊᓯᖏᑦ ᐃᓕᓐᓂᐊᖅᑏᑦ ᐱᐊᓂᒍᓐᓇᕐᒥᔪᑦ, ᑭᓯᐊᓂ ᐊᔪᕈᑎᓖᑦ ᐃᑲᔪᖅᑕᐅᔾᔪᑎᖃᕆᐊᖃᖅᐳᑦ 
ᓴᖅᑭᖅᑕᐅᓯᒪᔭᕆᐊᓖᑦ ᐊᑉᐸᓯᓐᓂᖅᓴᒃᑯᑦ ᐃᓕᓐᓂᐊᕈᑎᒃᑯᑦ ᐅᖃᖅᑲᐅᒻᒪᑦ ᑲᑎᒪᔨ. 
 
ᑕᒪᓐᓇ ᐱᔾᔪᑎᒋᓪᓗᒍ ᑮᓇᐅᔭᑦ ᐊᑐᖅᑐᒃᓴᓂ, ᓯᕗᓪᓕᐹᑦᓯᐊᒥ, ᑐᕌᖓᑎᑦᓯᕗᖑᑦ ᑮᓇᐅᔭᕋᓴᔾᔪᐊᒻᒪᕆᐊᓗᓐᓂᒃ 
ᑮᓇᐅᔭᑦ ᐊᑐᖅᑐᒃᓴᑎᒍᑦ ᐊᔪᕈᑎᓕᓐᓄᑦ, ᐊᒃᑐᖅᓯᔪᒻᒪᕆᐅᓂᐊᕐᒪᑦ ᓄᓇᕗᒻᒥ ᐃᓕᓐᓂᐊᕐᕕᓕᒫᓂᒃ. ᐃᓚᖓᒍᑦ 
ᐋᖅᑭᐅᒪᒍᑕᐅᒋᐊᒃᑲᓂᕐᓂᐊᖅᑐᖅ ᐋᖅᑭᒋᐊᓕᓐᓂᒃ ᐃᓕᓐᓂᐊᕐᓂᓕᕆᓂᕐᒧᑦ ᐃᑲᔫᑕᐅᓗᓂ ᐅᖃᓕᒫᕐᓂᕐᒧᑦ 
ᑎᑎᕋᕈᓐᓇᓂᕐᒧᓪᓗ ᑐᕌᖓᔪᓂᒃ. ᐃᓱᒪᒐᒪᓕ ᑕᒪᓐᓇ ᐱᖕᒪᕆᐅᓇᓱᒋᓪᓗᒍ ᐅᖃᐅᓯᐅᒋᐊᒃᑲᓐᓂᕆᐊᖃᕆᐊᖓ 
ᑲᔪᓯᑦᓯᐊᖃᑦᑕᖅᑐᑦ ᐃᓕᓐᓂᐊᖅᑕᒥᓂᒃ ᑲᔪᓯᖃᑦᑕᖏᑦᑐᓘᓐᓃᑦ ᐃᓕᓐᓂᐊᕐᓂᓕᕆᓂᖅ ᐱᔾᔪᑕᐅᓪᓗᓂ. 
 
ᑎᑎᖅᑲᒃᑯᑦ ᐊᐱᖅᑯᑦ, ᑲᑎᒪᔨ ᓱᓕᔪᖅ. ᓇᓗᓇᐃᔭᐃᖁᔨᓂᖅᑕᓕᒻᒪᕆᐊᓘᖅᑲᐅᒻᒪᑦ ᑎᑎᖅᑲᒃᑯᑦ ᐊᐱᖅᑯᑦ ᐊᒻᒪᓗ 
ᖁᔭᒋᔪᒪᓪᓗᒋᑦ ᐃᖅᑲᓇᐃᔭᖅᑏᑦ, ᐊᖏᔪᖅᑳᖑᖃᑕᐅᔪᑦ ᐊᑐᐊᒐᓕᕆᔩᑦ ᒫᓐᓇᐅᔪᖅ, ᒫᒃ ᒪᑲᐃ ᐅᕙᓃᖃᑎᒋᔭᕗᑦ. 
ᐃᓱᒪᒃᓴᖅᓯᐅᕈᑎᒃᓴᐅᖁᔭᕋ ᒪᒃ ᐊᒻᒪᓗ ᐃᖅᑲᓇᐃᔭᖅᑎᖏᑦ ᐱᓕᕆᐊᖃᒻᒪᕆᖃᑦᑕᖅᓯᒪᒻᒪᑕ  

ᐃᑲᕐᕋᕋᓴᕐᔪᐊᒻᒪᕆᐊᓗᓐᓂᒃ ᐊᒻᒪᓗ ᐃᓕᓐᓂᐊᕐᕕᓐᓄᑦ ᐊᔾᔨᒌᙱᑦᑐᓄᑦ ᖃᐅᔨᒋᐊᕆᐊᖃᖃᑦᑕᖅᓯᒪᓪᓗᓂ ᐊᒻᒪᓗ 
ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᓐᓄᑦ ᑐᓴᕋᓱᐊᖅᑐᓂ ᐊᐱᖅᑯᑎᐅᖅᑲᐅᔪᒥᒃ ᑎᑎᖅᑲᒃᑯᑦ ᐋᖅᑭᓱᖅᑕᐅᓚᐅᖅᑐᒥ 
ᑲᑎᒪᕕᒃᑯᑦ ᖁᕕᐊᓱᕝᕕᐅᓚᐅᖅᑎᓐᓇᒍ. ᖁᔭᒋᔪᒪᓪᓗᒍ ᑕᒪᑦᓱᒧᖓ. ᖁᔭᓐᓇᒦᒃ ᐃᒃᓯᕙᐅᑕᖅ 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑐᑐ ᐱᕖᕈᒃᑲᕕᑦ ᒪᕐᕉᓐᓂᒃ ᓱᓕ ᐊᑎᓕᐅᕆᓯᒪᒐᒪ; ᐅᖃᕈᓐᓇᖓᔪᑎᒃ 
ᐅᖃᕇᖅᐸᑎᒃ ᐅᖃᕈᒪᓐᓂᕈᕕᑦ ᓱᓕ. ᑰᓕ. 
 
ᑰᓕ: ᖁᔭᓐᓇᒦᒃ ᐃᑦᓯᕙᐅᑕᖅ, ᑐᑭᓯᔪᒪᒐᒪ ᐊᑕᐅᓯᕐᒥᒃ ᐅᖃᐅᓯᓖᑦ ᐃᓕᓐᓂᐊᖅᑏᑦ ᒥᑦᓵᓄᑦ ᐃᓕᓐᓂᐊᕐᕕᐊᓗᒻᒥ 
ᐃᓕᓐᓂᐊᖁᔭᐅᖃᑦᑕᖅᓯᒪᔪᑦ ᐅᖃᓕᒫᕈᓐᓇᑎᓐᓇᒋᑦ. ᑕᒪᓐᓇᐅᑉᐸᑦ, ᐊᐱᕆᔪᒪᓪᓗᒍ ᒥᓂᔅᑕ 
ᓴᖅᑭᖅᑎᑦᓯᔪᓐᓇᕐᒪᖔᖅ ᑐᓴᕈᑎᓂᒃ ᑭᒃᑯᑐᐃᓐᓇᕐᓄᑦ ᑐᓴᖅᑕᐅᔪᓐᓇᕐᓗᓂ ᐱᓕᕆᐊᕆᓂᐊᕋᑦᑎᒍ. 
 
ᐊᒃᓱᕈᕐᓇᑐᒻᒪᕆᐊᓘᖃᑦᑕᖅᓯᒪᒻᒪᑦ ᐅᕙᓐᓄᑦ ᐊᖏᕈᑎᒋᓇᓱᐊᕐᑐᒍ ᒪᓕᒐᓕᐅᕐᕕᖕᒥ ᐃᓕᓐᓂᐊᖅᑎᑕᖃᐅᖅᑎᓪᓗᒍ 
ᐃᓕᓐᓂᐊᕐᕕᐊᓗᓐᓂ ᐅᖃᓕᕈᓐᓇᖏᑦᑐᓂᒃ. ᖃᐅᔨᒪᔪᖓ, ᓯᕗᓪᓕᖅᐹᖅ ᐃᓕᓐᓂᐊᖅᑎᕋᓵᓗᐃᑦ 
ᐃᓕᓐᓂᐊᕐᕕᐊᓗᓐᓂ ᐅᖃᓕᒫᕈᓐᓇᖏᑦᑐᑦ ᐃᓄᒃᑎᑐᑦ ᐅᖃᕈᓐᓇᕋᑎᓪᓗ ᐃᓄᒃᑎᑐᑦ ᐊᓪᓛᑦ ᐊᒥᓲᓂᖅᓴᐃᑦ, 
ᐃᓚᖏᑦ ᐊᓪᓛᑦ ᑕᕝᕙᓃᑦᑐᑦ ᑲᑎᒪᕕᖕᒥ ᐅᖃᕈᓐᓇᖏᑦᑐᑦ ᐅᖃᓕᒫᕈᓐᓇᕋᑎᓪᓗ ᐃᓄᒃᑎᑐᑦ. 
 
ᑐᓴᓚᐅᖅᓯᒪᙱᑦᑐᖓ ᐅᖃᓕᒫᕈᓐᓇᖏᑦᑐᑦ ᐃᓕᓐᓂᐊᕐᕕᐊᓗᓕᐊᖅᑎᑕᐅᖃᑦᑕᕆᐊᖏᑦ. ᑕᐃᒪᐃᑉᐸᑦ, ᑖᒃᑯᐊ 
ᓵᑦᑎᓐᓅᕈᓐᓇᓛᖅᑭᒋᑦ ᓇᓗᓇᐃᔭᖅᑕᐅᓯᒪᓂᖏᑦ ᑕᕝᕗᖓᕐᓗᒋᑦ, ᐅᓂᑳᓕᐊᖑᓯᒪᓗᑎᓪᓘᓐᓃᑦ ᒪᓕᒐᓕᐅᕐᕕᖕᒧᑦ 
ᓴᖅᑭᑎᓪᓗᒋᑦ? ᑕᒪᓐᓇ ᐱᖕᒪᕆᐊᓘᒻᒪᑦ ᐊᑭᓕᐅᑎᒃᓴᐅᓪᓗᓂ ᐃᓕᓐᓂᐊᖅᑎᓂᒃ ᐃᓕᓐᓂᐊᕐᕕᐊᓗᒻᒥ 
ᐃᓕᓐᓂᐊᑎᑦᓯᓂᖅ ᐅᖃᓕᒫᕈᓐᓇᖏᑦᑐᓂᒃ ᖃᓪᓗᓈᑎᑐᑦ ᐃᓄᒃᑎᑐᓪᓘᓐᓃᑦ. ᐊᑐᐃᓐᓇᕈᕈᓐᓇᓂᐊᖅᑭᒌᑦ 
ᐅᓂᑳᓕᐊᖑᑎᓯᒪᓗᒋᑦ, ᐱᑕᖃᖅᐸᑦ, ᐱᓕᕆᐊᕆᔪᒫᕋᑦᑎᒍ? ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᒥᓂᔅᑕ. 
 
ᐊᖏᔪᖅᑳᖅ ᐃᐊᑦ ᐲᑯ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖃᐅᔨᓴᓚᐅᖅᓯᒪᑎᓪᓗᑕ 8,700 ᐅᖓᑖᓂ 
ᐃᓕᓐᓂᐊᖅᑎᑕᖃᓚᐅᖅᑐᖅ 42-ᓂ ᐃᓕᓐᓂᐊᕕᓐᓂ ᓄᓇᕗᒻᒥ. ᓈᓴᐅᑎᖏᑦ ᑕᑯᒍᕕᒋᑦ, ᐊᒥᓱᒻᒪᕆᐊᓗᐃᑦ ᑎᒦᑦ 
ᐃᓕᓐᓂᐊᕐᕕᕋᓵᓗᓐᓂ. ᐅᔾᔨᕈᓱᒃᓯᒪᙱᑦᑐᖓ ᑲᑎᖅᓱᖅᑕᐅᓯᒪᔪᓂᒃ ᖃᐅᔨᓴᕈᑎᒥᓂᕐᓂᒃ ᑎᑎᕋᖅᑕᐅᓯᒪᔪᓂᓪᓘᓐᓃᑦ 
ᑎᑎᖅᑲᓂᓪᓘᓐᓃᑦ ᐃᓕᓴᕆᔭᐅᓯᒪᔪᓂᒃ ᑎᑎᖅᑲᓂᒃ ᐅᕙᓐᓄᑦ ᐃᓕᓐᓂᐊᕐᓂᓕᕆᔨᒃᑯᓐᓄᑦ ᒥᓂᔅᑕᐅᑎᓪᓗᖓ 
ᐃᓕᓐᓂᐊᕕᖕᒥ, ᓄᓇᓕᓐᓂ, ᐱᑦᑕᑦᓯᐊᖏᓐᓂᒧᓪᓗ ᓄᓇᖓᓂ, ᓄᓇᕗᒻᒥ, 7 ᐃᓕᓐᓂᐊᕐᓂᓖᑦ 11-ᒥᒃ, 
ᐅᕝᕙᓘᓐᓃᑦ 7 ᐃᓕᓐᓂᐊᕐᓂᓖᑦ 12-ᒥᒃ ᐅᕝᕙᓘᓐᓃᑦ ᐊᑕᐅᓯᖅ ᐃᓕᓐᓂᐊᖅᑐᖅ ᐃᓕᓐᓂᐊᓂᕐᒥᒃ 10-ᒥᒃ 
ᑕᐃᑯᙵᖅᑕᒥᓂᐅᓪᓗᓂ ᐅᖃᓕᒫᕈᓐᓇᖏᑦᑐᖅ ᑎᑎᕋᕈᓐᓇᕋᓂᓗ. 
 
ᑕᐃᒪᐃᑦᑐᖃᖅᑎᓪᓗᒍ ᐃᓕᓐᓂᐊᕆᐊᙱᑦᑐᖃᖃᑦᑕᑎᓪᓗᒍ ᖃᐅᔨᓴᕈᑎᑎᒍᑦ ᐊᓯᖏᑎᒍᓪᓗ, ᐃᓚᖏᑦ ᐅᑭᐅᓖᑦ 
15-ᓂᒃ 16-ᓂᓪᓗ ᐊᒻᒪᓗ ᖁᕝᕙᓯᓐᓂᓕᒻᒦᒃᑲᔭᖅᑐᓂ 8-ᒥᒃ 9-ᒥᓗᑭᐊᖅ, ᑭᓯᐊᓂᓕ ᒪᓕᑦᑐᒋᑦ ᐱᖃᑎᖏᑦ 
ᐃᓕᓐᓂᐊᖃᑎᒋᓚᐅᖅᓯᒪᔭᖏᑦ ᖁᕝᕙᓯᒋᐊᒃᑲᓐᓂᖅᑐᒥᓂᐅᓂᖏᓐᓄᑦ ᑕᒪᓐᓇᓗ ᐅᐊᑦᑎᐊᕈ 
ᐊᑐᖅᑕᐅᕙᓚᐅᖅᓯᒪᓪᓗᓂ, ᐊᒻᒪᓗᖃᐃ ᑕᒪᒃᑯᐊ ᐃᓕᑦᑎᕇᑦᑐᑦ ᐃᓕᓐᓂᐊᖅᑎᑕᐅᓂᖏᓐᓃᒻᒪᑕ. ᐆᑦᑑᒋᓗᒍ ᑎᐅᕆ 
ᐹᒃᔅ ᐃᓕᓐᓂᐊᕈᑎᖓᑦ ᐋᖅᑭᒃᑕᐅᓯᒪᔪᖅ ᐃᓕᓐᓂᐊᖅᑎᓂᒃ ᐃᓕᑦᑎᕇᑦᑐᓂᒃ ᓲᕐᓗ ᐅᖃᓕᒫᕐᓂᕐᒥᒃ ᑎᑎᕋᕐᓂᕐᒥᓪᓗ 
ᐃᓕᒍᓐᓇᑦᑎᐊᙱᑦᑐᓂᒃ, ᑭᓯᐊᓂ ᐊᓯᖏᓐᓂᒃ ᐱᓕᕆᔪᓐᓇᑦᑎᐊᕋᓗᐊᖅᑐᑎᑦ ᑕᐃᑲᓂ 
ᐃᓕᓐᓂᐊᖅᑎᑕᐅᓂᖃᓲᖑᒻᒪᑕ. 
 

ᑕᒪᓐᓇ ᐱᔾᔪᑎᒋᔭᐅᔪᓐᓇᕆᓪᓗᓂ. ᖃᐅᔨᒪᙱᑦᑐᖓ ᖃᑦᑎᓂᒃ ᓈᓴᐅᑎᓂᓪᓘᓐᓃᑦ ᓈᓴᖅᑕᐅᓯᒪᔪᖃᕆᐊᖓᓂᒃ 
ᐅᕝᕙᓘᓐᓃᑦ ᑕᒪᒃᑯᐊ ᐊᑦᑐᐃᓂᖃᑎᒌᒻᒪᖔᑕ ᖁᑦᑎᓂᖅᐹᖏᓐᓂᒃ ᐃᓕᓐᓂᐊᕆᐊᖃᑦᑕᖅᑐᑦ 
ᐅᖃᓕᒫᕈᓐᓇᙱᒃᑲᓗᐊᖅᑎᓪᓗᒋᑦ. ᑕᒪᓐᓇ ᓇᓗᓇᐃᖅᑕᐅᔪᓐᓇᕋᔭᖅᑑᒐᓗᐊᖅ ᐊᑐᓂ ᐃᓕᓴᕕᓐᓅᖅᑐᖃᖃᑦᑕᕈᓂ. 
ᐊᖏᖃᑎᒋᔭᕋ ᒪᓕᒐᓕᐅᖅᑎᐅᖃᑕᐅᔪᖅ ᑕᐃᒪᐃᑦᑐᓂᒃ ᐅᖃᐅᓯᖃᑐᐃᓐᓇᕐᓗᓂ ᐊᐃᕙᐅᑎᓂᕐᒧᑦ 
ᐃᑲᔪᕐᓂᖃᙱᒻᒪᑦ. ᑕᒪᓐᓇ ᓴᖅᑭᖅᑎᒍᓐᓇᙱᑲᓚᐅᕋᒃᑯ ᒫᓐᓇ, ᑭᓯᐊᓂᓕ ᖃᐅᔨᒪᑦᑎᐊᓕᕈᒪ 
ᓈᓴᖅᑕᐅᓯᒪᔪᖅᑕᖃᓕᖅᐸᑦ ᓴᖅᑭᑎᑦᑎᒍᓐᓇᕋᔭᕋᓗᐊᖅᑐᖓ, ᑕᐃᒪᓕ ᒪᓕᒐᓕᐅᖅᑎᑉ ᐅᖃᐅᓯᕆᕋᑖᖅᑕᖓᑦ 
ᑲᒪᒋᓂᐊᕋᒃᑯ. 

ᐱᓕᕆᕝᕕᑦᑕ ᐃᖅᑲᓇᐃᔭᖅᑎᖏᑦ ᒫᓐᓇᐅᔪᖅ ᑕᒪᒃᑯᓂᖓ ᑎᑎᖅᑲᓕᐅᕐᒪᑕ ᖃᐅᔨᓇᓱᓛᖅᐳᖓ ᖃᑦᑎᐅᓕᕐᒪᖔᑕ 
ᑕᐃᒪᐃᑦᑐᑦ. ᑕᐃᒪᐃᑦᑐᖃᕐᓂᕈᓂᓕ ᖃᓄᕐᓕ ᑕᒪᓐᓇ ᓇᓗᓇᐃᖅᑕᐅᒍᓐᓇᕋᔭᖅᐸ? 
 

ᐃᓕᓴᐃᔨᐅᓚᐅᖅᓯᒪᓂᕐᓄᑦ ᐃᓐᓇᕐᓂ ᐃᓕᓴᐃᕙᓚᐅᖅᓯᒪᒐᒪ ᐅᖃᐅᑎᒍᓐᓇᖅᐸᔅᓯ ᐊᓯᐊᓂᒃ ᖃᐅᔨᓴᕈᓯᕐᒥᒃ 
ᐋᖅᑮᒐᔭᕋᒪ ᐊᖏᖅᑕᐅᓯᒪᔪᓂᒃ ᐃᓕᓐᓂᐊᕈᑎᒃᓴᓂᑦ ᐃᓐᓇᕐᓄᑦ ᐃᓕᓐᓂᐊᕐᓂᕐᒧᑦ ᐊᒻᒪᓗ ᖃᓪᓗᓅᓇᕗᒥ 
ᐳᓚᕋᖅᑐᓕᕆᔨᒃᑯᑦᑑᕆᐅᑎᓴᓂᕐᒧᑦ ᐃᓕᓐᓂᐊᕋᒃᓴᓂᒃ, ᖃᐅᔨᓴᖅᐸᑦᑐᑎᑦ ᐅᖃᓕᒫᕈᓐᓇᕐᓂᖏᑕ 
ᐊᔪᙱᓐᓂᖏᓐᓂᒃ. ᑖᒃᑯᐊ ᖃᐅᔨᓴᕐᓂᐅᔪᑦ ᓈᒻᒪᑦᑑᒻᒪᑕ ᑭᓯᐊᓂ ᐊᑑᑎᖃᑦᑎᐊᕈᓐᓇᕋᔭᖅᑐᑎᓪᓗ ᐊᑐᓂ 
ᑲᒪᒋᔭᐅᖃᑦᑕᕋᔭᕐᓗᑎᑦ ᐊᑐᖅᑕᐅᓚᐅᖅᓯᒪᔪᑦ ᒪᓕᓪᓗᒋᑦ. ᑖᒃᑯᐊ ᐊᑐᖅᑕᐅᖃᑦᑕᓲᖑᒻᒪᑕ ᐃᓐᓇᕐᓄᑦ, ᐃᓅᓯᓕᒫᖅ 
ᐃᓕᓐᓂᐊᕆᐊᖃᑦᑕᕈᑎᑦ ᐊᒻᒪᓗ ᓯᕗᓂᐊᒍᑦ ᐱᕚᓪᓕᑎᑦᑎᕙᑦᑐᑎᓪᓗ ᐃᓕᓐᓂᐊᖅᓯᒪᔪᒻᒪᕆᓐᓂ ᐃᓕᓯᒪᒌᖅᑐᓂᒃ.  
 
ᑭᐅᓴᕋᐃᓪᓗᒍᓕ, ᖃᐅᔨᒪᒻᒪᖔᕐᒪ ᐅᖃᓕᒫᕈᓐᓇᙱᑦᑐᓂᒃ ᖁᑦᑎᓂᖅᐹᓂ ᐃᓕᓐᓂᐊᕆᐊᖅᑐᖃᓲᖑᒻᒪᖔᕐᒥᒃ, 
ᖃᐅᔨᒪᙱᑦᑐᖓ ᓈᓴᖅᑕᐅᓯᒪᔪᖃᓚᐅᖅᓯᒪᒻᒪᖔᖅ. ᑭᓯᐊᓂᓕ, ᐱᓕᕆᕝᕕᐅᔪᖅ ᑕᒪᔅᓱᒥᖓ ᐱᔾᔪᑎᐅᔪᒥᒃ 
ᑎᑎᕋᓚᐅᖅᓯᒪᒍᑎᑦ, ᑖᒃᑯᐊ ᑎᑎᕋᖅᑕᐅᓯᒪᔪᑦ ᑐᓂᔪᓐᓇᕋᔭᖅᑕᒃᑲ ᒪᓕᒐᓕᐅᖅᓯᑎᐅᖃᑕᐅᔪᒧᑦ 
ᑕᐃᒪᐃᑦᑐᖃᑐᐊᕐᓂᕈᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑰᓕ. 
 

ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᔅᓱᒧᖓ ᐃᓚᒋᐊᖅᓯᔪᒪᕋᑖᕋᒪ ᐅᑉᐱᕈᓱᙱᓐᓇᒪ ᒥᓂᔅᑕᐅᔪᖅ 
ᓈᒻᒪᓐᓂᕋᐃᖅᑲᐅᙱᒻᒪᑦ ᒪᓕᒐᓕᐅᖅᑎᐅᖃᑎᒪ ᐅᖃᐅᓯᖏᓐᓂᒃ ᐃᓕᓐᓂᐊᖅᑎᑕᖃᕐᓂᕋᐃᖅᑲᐅᒻᒪᑦ ᖁᑦᑎᓂᖅᐹᓂ 
ᐃᓕᓐᓂᐊᖅᑐᓂᒃ ᐅᖃᓕᒫᕈᓐᓇᙱᒃᑲᓗᐊᖅᑎᓪᓗᒋᑦ. ᑕᒪᓐᓇ ᑲᒪᒋᒋᐊᖃᖅᐸᓪᓚᐃᒐᕕᐅᒃ ᑭᐅᓗᑎᑦ ᓱᓕᒻᒪᖔᖅ 
ᓱᓕᙱᒻᒪᖔᕐᓘᓐᓃᑦ ᐅᖃᐅᑕᐅᓯᒪᔪᑦ. ᒫᓐᓇᓕ ᓇᓗᓇᐃᖅᓯᕋᑖᕋᕕᑦ ᖃᐅᔨᒪᙱᓐᓇᕕᑦ ᐃᓕᓐᓂᐊᖅᑎᑕᖃᕐᒪᖔᖅ 
ᖁᑦᑎᓂᖅᐹᖏᓐᓃᑦᑐᓂᒃ ᐅᖃᓕᒫᕈᓐᓇᙱᑦᑐᓂᒃ. ᖁᔭᒋᕙᕋ ᑕᒪᓐᓇ ᑭᒡᒍᓰᑦ. 
 

ᐅᖃᐅᓯᕆᓇᓱᐊᖅᑕᕋᓕ ᐅᑉᐱᕈᓱᙱᓐᓇᒪ ᑖᒃᑯᐊ ᐃᓕᓐᓂᐊᖅᑎᐅᔪᑦ ᖁᑦᑎᓂᖅᐹᒨᑐᐃᓐᓇᕈᓐᓇᕐᒪᑕ 
ᐅᖃᑐᐃᓐᓇᕐᓗᑎᓪᓗ ᖁᕝᕙᓯᓐᓂᓕᓐᓂ ᐃᓕᓐᓂᐊᕈᑎᓂᒃ 9, 10, 11, ᐊᒻᒪᓗ 12-ᓂᒃ ᐱᓕᕆᓂᐊᓕᕋᒪ 
ᐅᖃᓕᒫᕈᓐᓇᙱᒃᑲᓗᐊᖅᑎᓪᓗᖓ. ᐅᑉᐱᕈᓱᙱᓐᓇᒪ ᐃᓕᓐᓂᐊᖅᑎᐅᔪᖅ ᑭᓇᑐᐃᓐᓇᖅ ᑕᒪᓐᓇ ᓱᓕᑉᐸᑦ 
ᖁᑦᑎᓂᖅᐹᓅᖅᑎᑕᐅᒍᓐᓇᕋᔭᕐᒪᑦ. 
 

ᑕᐃᒪᐃᑦᑐᖃᕐᓂᕈᓂᓕ, ᑕᒪᓐᓇ ᓱᓕᓐᓂᕈᓂ, ᐅᑉᐱᕈᓱᙱᓚᖓ ᐃᓕᓐᓂᐊᖅᑎᑉ ᐊᑲᐅᙱᓕᐅᕈᑎᒋᒻᒪᒍ. 
ᐅᑉᐱᕈᓱᒃᑲᒪ ᐊᐅᓚᑦᑎᓂᖏᑦ ᐃᓕᓴᐃᔩᑦ, ᐃᓕᓴᐃᔨᓄᑦ ᐊᖓᔪᖅᑳᑦ ᐃᓕᓴᕕᓐᓂ ᐅᕙᓐᓄᑦ 
ᐊᑲᐃᓪᓕᐅᕈᑎᐅᒐᔭᕆᐊᖏᓐᓂᒃ ᐃᓕᓐᓂᐊᖅᑎᐅᙱᑦᑐᖅ ᖁᑦᑎᓂᖅᐹᓅᑐᐃᓐᓇᕐᓗᓂ 
ᐅᖃᓕᒫᕈᓐᓇᙱᒃᑲᓗᐊᖅᑎᓪᓗᒍ ᑎᑎᕋᕈᓐᓇᙱᒃᑲᓗᐊᖅᑎᓪᓗᒍ ᓇᓕᐊᓐᓂᑐᐃᓐᓇᖅ ᐃᓕᓴᕆᔭᐅᓯᒪᔪᓂᒃ 
ᐅᖃᐅᓯᕐᒥᒃ ᐊᑐᕐᓗᓂ. 
 

ᐃᓄᓐᓄᑦ ᑕᒪᓐᓇ ᑐᕌᖓᓂᖃᑐᐃᓐᓇᖅᑐᒋᙱᓚᕋᓕ ᑕᐃᒪᐃᑦᑐᖃᕐᓂᕈᓂ. ᑕᐃᒫᒃ ᐅᖃᖅᑐᖃᕐᓂᕈᓂ 
ᐱᓗᐊᖅᑐᐊᓘᒐᔭᕐᒪᑦ ᐊᒻᒪᓗ ᒫᓐᓇ ᐅᖃᕈᒪᕗᖓ ᖃᐅᔨᒋᐊᕐᕕᒋᓛᕐᓂᐊᕐᓂᕋᕐᓗᒍ ᑎᑎᖅᓯᒋᐊᖃᕋᕕᑦ 
ᑎᑎᕋᕋᔭᕐᓗᑎᑦ ᐃᓕᓴᐃᔩᑦ ᐊᖓᔪᖅᑳᖏᓐᓄᑦ ᐃᓕᓐᓂᐊᖅᑎᐅᔪᖅ ᐱᔪᓐᓇᙱᒃᑯᓂ ᐅᖃᓕᒫᕈᓐᓇᙱᒃᑯᓂ 
ᑎᑎᕋᕈᓐᓇᙱᒃᑯᓂᓘᓐᓃᑦ, ᐃᓕᓐᓂᐊᖅᑎᐅᔭᕆᐊᖃᙱᒻᒪᑦ ᓄᓇᕘᒥ ᐃᓕᓴᕕᒻᒥ. ᖁᔭᓐᓇᒦᒃ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᑭᐅᔪᒪᕕᐅᒃ ᒥᓂᔅᑕ? 
 

ᐊᖓᔪᖅᑳ ᐃᐊᑦ ᐲᑯ: ᐊᐃᕙᐅᑎᖔᓕᕋᑦᑕᓕ ᐱᔾᔪᑎᓂᒃ ᖁᕝᕙᓯᓐᓂᓕᓐᓂᒃ ᐊᒻᒪᓗ ᐃᓕᓐᓂᐊᕐᓂᓕᕆᓂᕐᒧᑦ. 
ᑐᐊᕕᕐᓗᖓ, ᐊᑐᓂ ᐃᓕᓐᓂᐊᖅᑎᐅᔪᖅ ᐃᓅᒻᒪᑦ ᐊᑐᓂᓗ ᑲᒪᒋᔭᐅᔭᕆᐊᖃᖅᑐᓂ ᐊᔾᔨᒌᙱᑦᑐᐃᓐᓇᐅᓪᓗᑎᓪᓗ. 
ᐅᖃᖅᑲᐅᒐᒪᐃᓛᒃ, ᐃᓕᓐᓂᐊᖅᑎᐅᔪᖅ ᐃᓕᓐᓂᐊᕆᐊᖃᑦᑕᕈᓂ ᐅᓪᓗᑉ ᐃᓚᐃᓐᓇᖓᓂᒃ; ᐅᓪᓛᖏᓐᓇᒃᑯᑦ 
ᐃᓕᓐᓂᐊᕆᐊᖃᑦᑕᕈᓂ ᐊᒻᒪᓗ ᐃᓕᓐᓂᐊᕆᐊᖃᑦᑕᕋᓂ ᐅᓐᓄᓴᒃᑯᑦ, ᐊᒻᒪᓗ ᖁᕝᕙᓯᓐᓂᓕᒻᒦᒋᐊᖃᕋᓗᐊᖅᑎᓪᓗᒍ 
8-ᓂᒃ, ᑖᓐᓇᓗ ᖁᕝᕙᓯᓐᓂᖓᑦ ᐱᔭᕇᙱᑕᒥᓂᕆᑉᐸᒍ; ᐱᒋᐊᒃᑲᓐᓂᕆᐊᖃᓕᑐᐃᓐᓇᕋᔭᕐᒪᒍ ᓲᕐᓗ ᐱᖓᓱᓂᒃ 
ᐅᑭᐅᓂᒃ ᑕᐃᒪᐃᓕᐅᑐᐃᓐᓇᖃᑦᑕᕋᓗᐊᕈᓂ ᐱᓕᖅᑭᒃᑲᓐᓂᖃᑦᑕᕆᐊᖃᕋᔭᖅᑕᖓᑦ. ᑭᖑᓪᓕᖅᐹᒥᓪᓕ 
ᑲᔪᓯᑎᑕᐅᑐᐃᓐᓇᓕᓲᖑᕗᑦ ᖁᕝᕙᓯᓐᓂᓕᒻᒧᑦ 9-ᒧᑦ. ᑕᐃᒪᐃᑦᑐᖃᖅᑐᒃᓴᒥᓂᐅᕗᕐᓗᑭᐊᖅ. ᖃᑯᑎᒃᑯᑦ 
ᐃᓕᓐᓂᐊᕐᓂᓕᕆᓂᕐᒥᒃ ᑕᒪᓐᓇ ᑕᑯᔭᐅᓪᓛᓲᖑᕗᖅ ᐅᖃᐅᑕᐅᓪᓗᓂ ᐅᑭᐅᖃᑎᖏᑦ ᖁᕝᕙᓯᓗᐊᓕᕐᓂᖏᓐᓄᑦ 
ᖁᕝᕙᓯᓐᓂᕐᒧᑦ ᓅᑦᑎᑕᐅᔪᕐᒥᒃ, ᐅᕝᕙᓛᓗᓐᓃᑦ ᑲᑎᒻᒪᒋᐊᓕᖏᑦ ᑕᐃᒪᐃᓪᓗᐊᖃᑎᐸᓗᖏᑦ ᑲᔪᓯᓂᖃᕐᓂᖏᓐᓄᑦ 
ᐃᑲᔪᖅᑕᐅᔪᖅ ᖁᕝᕙᕆᐊᖅᑎᑕᐅᓪᓗᓂ. 



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᑭᓯᐊᓂᓕ, ᐅᖃᐅᑎᒍᕕᙵ ᐅᖃᓕᒫᕈᓐᓇᙱᓐᓇᕕᑦ, ᖃᐅᔨᓴᕆᐊᖃᕋᔭᕋᑦᑎᒍ ᖁᕝᕙᓯᓐᓂᕆᔭᐃᑦ 
ᖃᑦᑎᐅᓕᕐᒪᖔᖅ. ᑕᒪᓐᓇ ᒪᓕᒐᓕᐅᖅᑎᐅᖃᑕᐅᔪᖅ ᑕᐃᒪᓐᓇ ᐅᖃᕋᓱᑉᐸᓪᓚᐃᔫᒐᓗᐊᖅ. ᐅᖃᓕᒫᕈᓐᓇᖅᑐᑎᑦ 
ᖁᕝᕙᓯᓐᓂᓕᑎᑐᑦ 3-ᒥᒃ ᑭᓯᐊᓂᓕ ᖁᕝᕙᓯᓐᓂᓕᒻᒦᑦᑎᑕᐅᒐᕕᑦ 9-ᒥᒃ. ᐃᓕᓴᐃᔨᐅᔪᑦ ᐸᓯᔭᐅᔭᕆᐊᖃᙱᒻᒪᑕ. 
ᑕᒪᓐᓇ ᑐᙵᕕᖃᓲᖑᒻᒪᑦ ᖃᓄᐃᓐᓂᖓᓂᒃ ᖃᓄᐃᓕᖓᓂᕆᔭᖓᓂᓪᓗ ᓱᕈᓯᑉ. ᓱᕈᓯᖅ ᐃᓕᑦᑎᕇᓗᐊᖅᐸ 
ᓱᖅᑯᐃᖅᑕᐅᓚᐅᖅᓯᒪᒐᓂᓗ? ᐱᔾᔪᑎᑕᖃᖅᐸ ᐊᖏᕐᕋᒥ ᐊᖓᔪᖅᑳᕆᔭᐅᔫᑦ ᑲᒪᑦᑎᐊᖃᑦᑕᙱᓐᓂᖏᓐᓄᑦ? 
 
ᑖᒃᑯᐊᓕᒫᑦ ᐱᔾᔪᑕᐅᔪᓐᓇᖅᑐᑦ ᐃᓱᒪᒋᔭᐅᒋᐊᕆᐊᖃᕐᒪᑕ ᑕᐃᒪᐃᓐᓂᖓᓄᑦ ᐊᓯᖏᓐᓂᒃ ᕿᒥᕐᕈᒋᐊᕆᐊᖃᖅᐳᒍ 
ᑕᐃᒫᒃ. ᑭᓯᐊᓂᓕ ᐅᖃᑐᐃᓐᓇᖅᑐᖃᖅᐸᑦ ᐃᓕᓐᓂᐊᖅᑎᑕᖃᕐᓂᕋᐃᓗᓂ ᐊᒻᒪᓗ ᐅᖃᓕᒫᕈᓐᓇᕋᓂ ᑕᐃᓐᓇ 
ᐃᓕᓐᓂᐊᖅᑎᐅᒐᓱᐊᖅᑑᒐᓗᐊᖅ, ᐄ, ᐊᒥᓱᐊᓘᔪᒃᓴᐅᔪᑦ ᒥᑭᓂᖅᐹᒦᑦᑐᓂᒃ, ᑭᓯᐊᓂᓕ ᐅᖃᐅᓯᖃᓕᕈᕕᓪᓕ 
ᑕᐃᒪᐃᑦᑐᓂᒃ ᖁᕝᕙᓯᓐᓂᓕᓐᓃᑦᑐᖃᕐᓂᕋᐃᓗᑎᑦ ᐅᖃᓕᒫᕈᓐᓇᙱᑦᑐᓂᒃ 1, 2, 3, 4, ᐅᕝᕙᓘᓐᓃᑦ 5-ᒥᒃ, 
ᐊᒻᒪᓗ ᐃᓕᓐᓂᐊᖅᑎᐅᔪᖅ ᐅᐸᖃᑦᑕᕈᓂ 60, 70, 80, 90, ᐅᕝᕙᓘᓐᓃᑦ 1ᔾ0-ᐳᓴᓐᑎᓂᒃ, 
ᐅᖃᐅᑎᔪᓐᓇᕋᔭᖅᐸᒋᑦ ᐳᓴᓐᑎᖓᑎᒍᑦ ᒪᓕᓪᓗᒍ ᓱᕈᓯᖅ ᐱᑦᑎᐊᖅᑐᒻᒪᕆᐊᓘᓂᕋᕐᓗᒍ. ᓱᕈᓯᖅ ᐅᓐᓄᓴᐃᓐᓇᒃᑯᑦ 
ᐅᐸᖃᑦᑕᕈᓂ ᐃᓕᓐᓂᐊᕐᕕᒻᒧᑦ, ᐱᖓᓱᐊᖅᑎᓪᓗᓂ ᓴᖅᑭᖅᓯᒪᑉᐸᑦ ᐱᓇᓱᐊᕈᓯᕐᒥ, ᑎᓴᒪᐃᕋᓪᓗᓂ ᐅᐸᒃᓯᒪᑉᐸᑦ 
ᑕᖅᑭᕐᒥ, ᐅᐸᖏᒐᔪᒃᑐᖅ, ᖁᑦᑎᓂᖅᓴᒥᒃ ᐃᓕᓐᓂᐊᕐᓂᑐᐃᓐᓇᐅᖏᑦᑐᒃᑯᑦ, ᐊᓯᖏᑎᒍᑦᑕᐅᖅ, 
ᐃᓕᓐᓂᐊᕐᕈᑎᖏᑎᒍᑦ, ᑕᐃᒪᓕ ᐃᓱᒫᓘᓇᖅᐳᖅ. 
 
ᐃᓕᓴᐃᔨᕗᑦ ᓱᕐᕋᑕᖃᑦᑕᖏᑦᑐᑦ, ᐊᒃᓱᕋᐃᓐᓇᖅᑐᑦ ᐃᓕᓐᓂᐊᖅᑎᕈᑎᑦᑎᓐᓂᒃ ᐃᑲᔪᕋᓱᐊᖅᑐᑎᒃ, ᐊᒻᒪᓗ 
ᓇᓗᓇᖏᑐᒥᒃ ᐃᓱᒫᓘᑎᑕᖃᓕᕋᐃᒻᒪᑦ ᐃᓕᓐᓂᐊᕐᓂᕐᒧᑦ ᐊᒻᒪᓗ ᐃᓕᓐᓂᐊᕐᓂᒃᒧᑦ ᐊᔪᓐᓇᕈᑎᐅᔪᓂᒃ, ᑕᐃᒫᒃ 
ᐅᖃᖅᑲᐅᕗᖓ ᑕᕝᕙᓂ ᑮᓇᐅᔭᓂ ᐱᑕᖃᕐᓂᖅᓴᐅᓂᐊᕐᒪᑦ ᐃᑲᔫᑎᓂᒃ ᐃᑲᔪᖅᑕᐅᔭᕆᐊᓕᓐᓄᑦ ᐊᒻᒪᓗ 
ᐋᖅᑭᒋᐊᖅᓯᓂᕐᒧᑦ. ᑕᐃᒪᓕ ᐃᓕᓴᐃᔨ ᓇᓗᓇᐃᖅᓯᑉᐸᑦ ᑕᐃᓐᓇ ᓱᕈᓯᑯᓗᒃ ᐃᐊᑎ ᒍᕋᐃᑦ 3-ᒥ 
ᐊᑲᐅᖏᓕᐅᕈᑎᖃᒻᒪᑦ, ᑕᐃᒪᓕ ᐃᓕᓴᐃᔨ ᐃᑲᔪᖅᑕᐅᒍᓐᓇᕐᓂᐊᖅᐳᖅ ᑖᒃᓱᒧᖓ ᓱᕈᓯᑯᓪᓗᒧᑦ ᐃᐊᑎᒧᑦ ᐊᒻᒪᓗ 
ᐃᓕᓐᓂᐊᕐᑎᓪᓗᒍ ᐃᑲᔪᖅᑕᐅᓗᓂ. 
 
ᐃᑲᔫᑎᕙᖃᐃ ᑭᐅᔾᔪᑎ ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓄᑦ, ᐊᒻᒪᓗ ᓱᓕ, ᑕᐅᑐᓐᓂᖅᓴᐅᔭᕆᐊᖃᑉᐸᓪᓚᐃᔪᒍᑦ 
ᑮᓇᐅᔭᓂᒃ ᑖᒃᑯᓂᖓᐃᓐᓇᖅ ᐊᒻᒪᓗ ᖃᓄᖅ ᓯᕗᒧᐊᑉᐸᓪᓕᐊᓂᐊᕐᒪᖔᑕ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᓱᓕ ᐱᑕᖃᒻᒪᑦ ᐊᑕᐅᓯᕐᒥᒃ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇᑦᑕᐅᖅ ᐅᖃᐅᓯᐅᓚᐅᕐᒥᔪᖅ ᓂᕈᐊᖅᑎᒋᓯᒪᔭᓐᓄᑦ ᑕᒪᒃᑯᐊ 
ᐃᓕᓐᓂᐊᖅᑏᑦ ᐃᓕᔭᐅᖃᑦᑕᕐᒪᑕ ᑭᖑᓪᓕᕐᒧᑦ ᒍᕋᐃᑦᒧᑦ. ᓇᓗᓇᖏᓗᐊᖅᑐᐊᓘᕙᓪᓚᐃᓕᕐᒪᑦ ᓄᓇᕗᒻᒥ 
ᐊᑦᔨᒌᖏᑦᑐᓂ ᓄᓇᓕᓐᓂ, ᑲᒪᒋᔭᕆᐊᖃᕋᓗᐊᖅᑎᓪᓗᓂᐅᒃ ᐃᓕᓐᓂᐊᖅᑐᓕᕆᔨᒃᑯᑦ. 
  
ᓇᐅᒃᑯᒃᑭᐊᖓᐃ ᐊᑲᐅᖏᓕᐅᕈᑎᑕᖃᑉᐸ ᐃᒻᒪᖃ ᐃᓕᓴᐃᔩᑦ ᐱᔪᓐᓇᕐᓂᖃᓗᐊᖏᑦᑐᑦ. ᐃᒻᒪᖃ 
ᑐᓂᓯᓂᖅᓴᐅᔭᕆᐊᖃᑦᑐᒍᑦ ᐱᔪᓐᓇᓂᕐᒥᒃ ᐃᓕᓴᐃᔨᓄᑦ. ᐃᓚᖏᑎᒍᑦ ᐃᓕᓐᓂᐊᖅᑎᐅᓯᒪᔪᑎᒍᑦ, 
ᐃᓕᓴᔭᐅᑦᑎᐊᕐᓚᐅᕐᕋᑦᑕ ᐊᒻᒪᓗ ᐃᓱᒪᔅᓱᖏᑦᑐᒻᒪᕆᐅᓪᓗᑕ. 
 
ᐅᓪᓗᒥᐅᔪᕐᓕ ᐃᓕᓐᓂᐊᕐᕕᒻᒧᑦ ᐃᓯᕈᑦᑕ, ᖃᐅᔨᒐᔭᖅᑐᒍᑦ ᐃᓕᓐᓂᐊᖅᑏᑦ ᐃᓂᖅᑎᖅᑕᐅᓗᐊᕈᓐᓃᖅᑐᑦ. 
ᐃᑲᔪᖅᑐᐃᓗᐊᖅᐸᓪᓚᐃᖏᓇᑦᑕ ᐃᓕᓴᐃᔨᑦᑎᓐᓂ. ᓇᓗᓇᐃᖅᓯᒋᐊᖃᑦᑐᒍᑦ ᓇᒥ ᐊᑲᐅᖏᓕᐅᕈᑎᑕᖃᒻᒪᖔᖅ. 
ᑖᒃᑯᐊ ᐱᓕᕆᕕᖓ ᐃᓕᓐᓂᐊᖅᑐᓕᕆᔨᒃᑯᑦ ᖃᐅᔨᓴᖅᓯᒪᕙᑦ ᓇᒥ ᐊᑲᐅᖏᓕᐅᕈᑎᑕᖃᒻᒪᖔᖅ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇᓕ, ᐃᓛᒃ ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖓ, 
ᑕᐃᔭᐅᒐᔪᒃᑐᖅ ᑕᐃᒪᐃᓪᓗᐊᖃᑎᒌᓄᑦ ᐊᓂᒍᐃᓂᖅ, ᑕᕝᕘᓈᖓᔪᖅ, ᐃᓗᐊᓂ ᐃᓕᓐᓂᐊᖅᑐᓕᕆᓂᐅᑉ, 14-ᓂᒃ 
ᐊᕐᕌᒍᖃᕈᕕᑦ ᐊᒻᒪᓗ ᐊᓂᒍᐃᒍᓐᓇᖏᓪᓗᑎᑦ, 15-ᖑᓕᖅᐳᑎ, 16-ᖑᓕᕆᓪᓗᑎᑦ, ᑕᐃᒪᓕ 17-ᖑᓕᕆᕗᑎᑦ  



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᐅᕝᕙᓘᓐᓃᑦ 18-ᓂᑦ ᐊᕐᕌᒍᖃᓕᖅᐳᑎᑦ ᐊᒻᒪᓗ ᐃᓕᓐᓂᐊᖃᑎᖃᓕᖅᑐᑎᑦ ᐊᕐᕌᒍᖃᑦᑐᓂᒃ 14-ᓂᑦ 
ᐊᓂᒍᐃᒍᓐᓇᓚᐅᖏᓐᓂᖓᓄᑦ. ᐊᑲᐅᓂᖅᓴᐅᔪᕐᓕ ᐃᒻᒥᓄᑦ ᐱᒃᑯᒋᓂᕐᒧᑦ ᐊᒻᒪᓗ ᐱᕕᖃᑦᑎᑕᐅᓂᖏᓐᓄᑦ ᓱᕈᓰᑦ 
ᐃᓕᓴᓂᐊᕐᓗᑎᒃ ᓯᕗᒧᐊᑦᑎᐸᓪᓕᐊᓗᒍ ᓄᖅᑲᑐᐃᓐᓇᖃᑦᑕᓂᐊᖏᒻᒪᑦ. ᑕᐃᒪᓐᓇ ᑕᐃᔭᐅᕗᖅ ᑕᐃᒪᐃᓪᓗᐊᖃᑎᒌᑦ 
ᐊᓂᒍᐃᓂᖅ ᐅᕝᕙᓘᓐᓃᑦ ᑕᐃᒪᐃᓪᓗᐊᖃᑎᒌᑦ ᓈᓴᖅᑕᐅᓂᖏᑦ ᐃᓕᓐᓂᐊᕈᑎᖏᑎᒍᑦ. 
 
ᑕᒪᓐᓇ ᑲᒪᒋᔪᓐᓇᖅᑕᕗᑦ ᐅᖃᕈᑎᒋᓗᒍ ᓄᑖᒥ ᐃᓕᓐᓂᐊᖅᑐᓕᕆᔨᒃᑯᑦ ᐱᖁᔭᖓᓂ ᓄᓇᕗᒻᒥ; ᖃᓄᖅ 
ᑲᒪᒋᔭᖃᕆᐊᖃᑉᐱᑕ ᐊᓂᒍᐃᓂᕐᒥᒃ; ᖃᓄᖅ ᑖᒪᒃᑯᐊ ᑕᐃᒪᐃᑦᑑᔪᑦ ᐊᖅᑭᒃᓯᒪᔭᐅᕙᑉᐸᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ. ᐄ, ᑐᑭᓯᔪᖓ ᐊᖓᔪᖅᑳᑉ ᐅᖃᐅᓯᕆᔭᖓᓂᒃ, ᑭᓯᐊᓂᓕ ᕿᒥᕐᕈᔭᕆᐊᖃᕋᑦᑎᒍᑦ 
ᒪᕐᕉᓕᖓᔪᒃᑯᑦ; ᖃᓄᐃᒻᒪᖔᑕ ᐃᓕᓐᓂᐊᖅᑏᑦ; ᐊᒻᒪᓗ ᐱᓕᕆᔪᓐᓇᕐᓂᐅᔪᑦ ᐅᕝᕙᓘᓐᓃᑦ ᐱᔪᓐᓇᕐᓂᐅᔪᑦ 
ᐃᓕᓴᐃᔨᓄᑦ. ᐃᒻᒪᖃ ᑐᓂᖏᓗᐊᖃᑦᑕᖅᑕᕗᑦ ᐱᔪᓐᓇᕐᓂᕐᒥᒃ ᐃᓕᓐᓂᐊᖅᕕᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐅᕙᓃᑦᑐᒍᑦ G-7, ᐃᖅᑲᐅᒪᒋᑦᓯ. (ᑐᓵᔨᒃᑯᑦ ᐃᓱᓕᑉᐳᖅ) ᐅᖃᐅᓯᕆᔪᒪᕕᐅᒃ 
ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᓕᒐᓕᐅᖅᑎ ᓱᓕᔪᖅ. ᒪᕐᕉᒻᒪᑎᒃ ᐊᐅᓚᑦᑎᔾᔪᑕᐅᔫᒃ ᐊᒻᒪᓗ 
ᒪᓕᒐᖏᑦ ᐃᓗᐊᓃᒃᑲᔭᖅᑑᒃ ᓄᑖᒥ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᓂ ᓴᖅᑭᕈᑦᑎᒍ, ᓱᓇᐅᒻᒪᖔᑕ ᑐᓂᔭᐅᓯᒪᔪᑦ 
ᐱᔪᓐᓇᕐᓂᐅᔪᑦ. ᐊᖏᖃᑎᒋᕙᕋ ᒪᓕᒐᓕᐅᖅᑎ ᐅᖃᐅᓯᖓᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐅᕙᓃᑦᑐᒍᑦ G-7, ᑐᑐ. (ᑐᓵᔨᒃᑯᑦ ᐃᓱᓕᑉᐳᖅ): ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑕᐅᓯᐅᖏᑦᑐᒥᒃ ᐊᐱᖅᑯᑎᑐᐃᓐᓇᑦᑎᐊᖅ ᐊᖓᔪᖅᑳᒧᑦ ᐊᒻᒪᓗ ᑲᑎᓐᓂᐊᕐᐹᒃᑲ. 
 
ᐃᓱᒪᑐᐃᓐᓇᖅᑐᖓ, ᐅᖃᖅᑲᐅᒻᒪᑦ ᐊᒻᒪᓗ ᑖᓐᓇᓗ ᐱᓕᕆᕕᐅᔪᖅ ᐱᓕᕆᐊᕆᔭᐅᔪᖅ ᐊᒻᒪᓗ ᐱᕙᓪᓕᐊᑎᑕᐅᓗᓂ 
ᓄᑖᖅ ᐃᓕᓐᓂᐊᖅᑎᓕᕆᓂᕐᒧᑦ ᐱᖁᔭᑦ. ᐃᓱᒪᑐᐃᓐᓇᖅᑐᖓ ᑐᓴᖅᑎᑦᑎᒋᐊᕈᓐᓇᕐᒪᖔᖅ ᐱᕙᓪᓕᐊᓂᕆᔭᖓᓂᒃ 
ᑖᒃᓱᒪ ᐊᒻᒪᓗ ᓇᓗᓇᐃᖅᓯᓗᓂ ᖃᓄᐃᑦᑐᒥᒃ ᐅᖃᖃᑎᒌᓐᓂᕐᒧᑦ ᓱᓕᕆᐊᔅᓴᓂᒃ ᐱᓕᕆᔪᖃᕐᓂᐊᕐᒪᖔᖅ 
ᐱᓕᕆᕕᒃᑯᑎᒍ ᐱᕙᓪᓕᐊᔭᐅᑎᓪᓗᒍ ᐱᖁᔭᖅ ᓄᑖᖅ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᒃᓱᐊᓗᒃ ᐱᓕᕆᐊᒍᓯᒪᕙᒌᖅᑐᖅ ᓯᕗᓪᓕᐅᓚᐅᖅᑐᒃᑯᑦ 
ᑭᖑᓪᓕᐅᓂᐊᖅᑐᒧᑦ ᐅᖃᖃᑎᖃᕐᓂᒃᑯᑦ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᑦ. ᓯᕗᓪᓕᖅᐹᒥ, ᓱᒃᑲᓕᓗᖓ, 
ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ, ᓴᖅᑭᕈᓐᓇᓂᐊᖅᑐᒋᔭᕗᑦ ᒪᓕᒐᓕᐅᖅᕕᒻᒧᑦ ᐅᐱᙵᔅᓵᖓᓂ 2006. 
ᒪᓕᒐᓕᐅᖅᕕᒃᑯᑦ ᑲᒪᔨᖓᓂᒃ ᐃᖅᑲᓇᐃᔭᖅᑎ ᑖᓯᒪᔪᖃᓕᖅᑐᖅ ᒥᔅ. ᒪᓃᑦᑐᖅ ᑖᒻᓴᓐ. ᒫᓂ ᖃᐅᔨᒪᔭᐅᑦᑎᐊᖅᑐᖅ 
ᒪᓕᒐᓕᐅᖅᑎᓄᑦ ᐊᒻᒪᓗ ᐃᓄᖏᓐᓄᑦ ᓄᓇᕗᑦ. ᐊᖓᔪᖅᑳᕆᔭᐅᓚᐅᖅᓯᒪᔪᖅ ᐃᓕᓐᓂᐊᖅᑐᓕᓂᕐᒧᑦ ᐊᒻᒪᓗ 
ᐃᓕᓴᐃᔨᐅᓯᒪᓪᓗᓂ. 
 
ᑲᒪᒋᔭᖃᕐᓂᐊᖅᑐᖅ ᐅᖃᖃᑎᒌᓐᓂᒃᑯᑦ ᑲᑎᒪᓂᐅᔪᓂᒃ ᐊᕕᑦᑐᖅᓯᒪᔪᑎᒍᑦ ᐊᒻᒪᓗ ᓄᓇᓕᑦᑎᒍᑦ ᑕᖅᑭᐅᓂᐊᖅᑐᓂ. 
ᐱᒋᐊᕐᓂᐊᖅᑐᒍᑦ ᑕᐃᒃᓱᒥᖓ ᑎᑎᕋᖅᑕᐅᒋᐊᖓᖅᓯᒪᔪᒥᒃ ᐱᑐᖃᐅᔪᑦ ᒪᓕᒐᒃᓴᖅ, ᒪᓕᒐᒃᓴᖅ 1 ᐊᒻᒪᓗ ᑕᐃᑲᖓᑦ  

ᓅᒋᐊᕐᓗᑕ. ᐱᑕᖃᑦᑐᓂᓗ ᑐᑭᒧᐊᑦᑎᑦᑎᔨᓂᒃ ᑲᑎᒪᔨᕋᓛᓂᒃ ᓴᖅᑭᔮᖅᐸᒌᖅᑐᑦ ᐱᖃᓯᐅᔾᔨᓪᓗᓂᓗ ᐃᓐᓇᑐᖃᐃᓐ 
ᑲᑎᒪᔨᕋᓛᖏᓐᓂᒃ ᐱᓕᕆᕕᖓᑎᒍᑦ ᐃᓕᖅᑯᓯᖅ, ᐅᖃᐅᓯᖅ, ᐃᓐᓇᑐᖃᐃᓐ ᐊᒻᒪᓗ ᐃᓅᓱᒃᑐᐃᑦ ᐊᒻᒪᓗ ᓄᓇᕗᑦ 
ᑐᙵᕕᒃᑯᓐᓂᑦ ᐊᒻᒪᑕᐅᖅ ᐱᓕᕆᕕᐊ ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐅᐃᕖᑦ ᑲᑐᔾᔨᖃᑎᒌᖏᑦ ᐱᖃᑕᐅᒥᔪᑦ. 
ᐱᓕᕆᖃᑦᑐᒍᑦᑕᐅᖅ ᑖᔅᓱᒥᖓ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ ᖃᕋᓴᐅᔭᒃᑯᑦ ᑐᑭᓯᒋᐊᖅᕕᖓᓂᒃ. 
ᐃᓱᒪᒋᔭᖃᕐᒥᔪᒍᑦ ᐱᓕᕆᐊᖃᕆᐊᔅᓴᖅ ᐅᖃᓕᒫᒐᕐᓂᒃ ᐃᑲᔪᕐᓂᐊᖅᑐᓂᒃ ᓄᓇᕗᒻᒥᐅᓂᒃ. 
 
ᐊᒥᓱᑦ ᐱᓕᕆᔾᔪᑎᐅᔪᑦ ᐊᐅᓚᑦᑎᔨᒃᑯᑎᒍᑦ ᐱᓕᕆᐊᖑᓯᒪᓕᖅᑐᖅ ᐊᒻᒪᓗ ᐸᕐᓇᐃᓂᒃᑯᑦ. ᐊᖏᖅᑕᐅᑉᐸᑦ 
ᑮᓇᐅᔭᐃᑦ ᒪᓕᒐᓕᐅᖅᕕᒻᒥ ᑕᐃᒪᓕ ᒥᔅ. ᑖᒻᓴᓐ ᐊᒻᒪᓗ ᐱᓕᕆᔨᖏ ᐱᒋᐊᕐᓂᐊᖅᐳᑦ ᐅᖃᖃᑎᖃᖃᑦᑕᕐᓗᑎᒃ 
ᓄᓇᕗᒻᒥᐅᑕᓂᒃ ᑕᒪᑐᒧᖓ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᒥᒃ. ᐃᑲᔪᕐᓂᖃᑦᑐᔅᓴᐅᒐᓗᐊᖅᐳᖅ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᕆᔪᒪᑐᐃᓐᓇᖅᑐᖓ ᑎᑎᕋᖅᑕᐅᓯᒪᓂᐊᕐᒪᑦ. ᐃᑉᐸᔅᓴᖅ, ᖃᐅᔨᒪᔪᖓ ᐊᖓᔪᖅᑳ 
ᓇᓗᓇᐃᖅᓯᓚᐅᖅᑐᖅ ᑕᑯᓇᓐᓂᐊᕐᓂᕋᑦᑐᑎᒃ ᐊᒻᒪᓗ ᐃᓱᒪᒋᔭᐅᓗᓂ ᐅᓂᒃᑳᕆᔭᐅᔪᓕᒫᑦ ᐊᒻᒪᓗ ᐃᓱᒫᓘᑎᐅᔪᑦ 
ᓴᖅᑭᖅᑕᐅᓯᒪᔪᑦ ᓯᕗᓪᓕᖅᐹᒥ ᐅᖃᖃᑎᖃᖃᑦᑕᑎᓪᓗᒋᑦ. ᖃᐅᔨᒪᖏᑦᑐᖓ ᐊᑲᐅᒐᔭᒃᒪᖔᖅ ᒪᓕᒐᒃᓴᖅ 1-ᒧᑦ 
ᐊᒻᒪᓗ ᑕᕝᕙᙵᑦ ᐱᒋᐊᕐᓗᑎᒃ, ᐱᑦᔪᑎᒋᓪᓗᒍ ᖃᐅᔨᒪᒐᑦᑕ ᒪᓕᒐᒃᓴᖅ 1 ᖃᓄᐃᑦᑑᓂᖓᓂᒃ. 
ᐊᑲᐅᓂᖅᓴᐅᒐᔭᖅᑐᖃᐃ ᑕᑯᓇᒃᑕᐅᓗᓂ ᐃᓚᖏᑦ ᐃᓱᒫᓘᑎᐅᔪᑦ ᐅᖃᐅᓯᐅᓯᒪᔪᑦ ᑖᒃᓱᒧᖓ ᐊᒻᒪᓗ 
ᐱᑕᖃᓕᖅᑐᒧᑦ ᓅᓪᓗᑕ ᑕᕝᕙᙵᑦ. ᐃᓱᒪᔅᓴᖅᓯᐅᕈᑎᒃᓴᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐅᕙᓃᑦᑐᒍᑦ G-7. (ᑐᓵᔨᒃᑯᑦ ᐃᓱᓕᑉᐳᖅ) ᐃᓕᓐᓂᐊᖅᑐᓕᕆᔨᒃᑯ 
ᐱᓕᕆᕕᐊᑕ ᓇᐃᓕᒋᐊᖅᓯᒪᔪᑦ. ᐊᑐᐊᒐᖅ ᐊᒻᒪᓗ ᐸᕐᓇᐃᓂᖅ. ᑲᑎᑦᑐᒋᑦ ᐊᐅᓚᑦᑎᓂᕐᒧᑦ ᐊᒻᒪᓗ ᒪᑭᒪᐅᑎᓄᑦ. 
$982,000. ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒪᑉᐱᖅᑐᒐᖅ G-8. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. G-8 ᓇᓗᓇᐃᖅᓯᔪᖅ ᐃᓐᓇᕐᓄᑦ ᐱᓕᕆᐊᒃᓴᐃᑦ ᐊᒻᒪᓗ ᐱᔨᑦᑎᕈᑎᑦ 
ᑖᒃᑯᑎᒎᓇ ᐱᓕᕆᕕᐅᑉ ᐸᕐᓇᒍᑎᖓᒍᑦ ᐅᕙᙵᑦ H-19 ᐅᕗᖓ 23-ᒧᑦ. ᑭᖑᕝᕕᖅᑕᐅᕙᑦᑐᑦ FANS-ᑯᓐᓂᑦ. 
ᑮᓇᐅᔭᐃᑦ ᑖᒃᑯᓄᖓᖓᔪᑦ FANS-ᑯᓐᓄᑦ ᖁᑦᑎᑐᒻᒪᕆᐊᓘᖏᑦᑐᖅ ᐃᓕᓐᓂᐊᖅᑎᓄᑦ. ᐃᓕᓐᓂᐊᕐᑎᓪᓗᒋᑦ, 
ᑮᓇᐅᔭᓕᐅᕋᓱᐊᖃᑦᑕᖅᑐᑦ ᐊᓯᐊᑎᒍᑦ. ᐊᑭᓕᒃᓴᖃᓗᐊᓕᖅᑎᓪᓗᒋᑦ ᑖᒃᑯᓄᖓ FANS-ᑯᓐᓄᑦ ᐊᒻᒪᓗ 
ᑮᓇᐅᔭᖅᑖᖏᑦ ᐱᔭᕆᐊᓕᖏᓐᓄᑦ ᓈᒻᒪᖏᑉᐸᑕ. 
 
ᑕᐃᒪᑐᖅ ᐃᑲᔪᖅᑕᐅᓂᖅᓴᐅᖃᑦᑕᕐᓕᖅ ᖄᖓᒍᑦ ᑖᒃᓱᒪ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖏᖃᑎᒋᒐᔭᖅᑕᕋ ᒪᓕᒐᓕᐅᖅᑎ ᐃᓱᒫᓘᑎᑕᖃᕆᐊᖓᓂᒃ 
ᑕᒪᑐᒧᖓ. FANS. ᑭᓯᐊᓂᓕ ᑖᒃᑯᐊ FANS-ᑯᑦ ᐅᓇᓃᑦᑐᑦ ᐊᒻᒪᓗ ᐅᖃᕈᑎᒋᔪᓐᓇᓂᖅᓴᕆᓂᐊᖅᑕᕋ ᑖᓐᓇᓗ 
ᒪᓕᒐᓕᐅᖅᑎ ᑕᕝᕙᓃᓕᕈᑦᑕ G-12-ᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒪᒥᐊᑉᐳᖓ, ᐊᖓᔪᖅᑳ. ᐹᓇᐸᔅ. 
 
ᐹᓇᐸᔅ: ᐄ, ᐅᖃᐅᓯᕆᓂᐊᖅᐸᕋ ᑕᕝᕙᓃᓕᕈᑦᑕ G-12-ᒥ. 

ᐃᒃᓯᕙᐅᑕᖅ: ᖁᔭᓐᓇᒦᒃ. G-8. ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓᓄᑦ ᓇᐃᓕᒋᐊᖅᓯᒪᔪᑦ. ᑲᑎᑦᑐᒋᑦ 
ᐊᐅᓚᑦᑎᓂᕐᒧᑦ ᐊᒻᒪᓗ ᒪᑭᒪᐅᑎᓄᑦ, $2,081100. ᐊᖏᖅᐱᓯ? ᑐᑐ.  
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᑲᓂ ᐊᕕᒃᓯᒪᓂᐅᔪᒥ ᑎᒥᐅᔫᑉ ᐱᔨᑦᑎᕈᑎᖏᑦ ᐅᓄᖅᓯᒋᐊᕈᑎᖃᑦᑐᑦ 
ᐊᑕᐅᓯᕐᒥᒃ ᐃᖅᑲᓇᐃᔮᒥᒃ. ᐃᓱᒪᑐᐃᓐᓇᖅᑐᖓ ᖃᓄᐃᑦᑑᒻᒪᖔᖅ ᐃᖅᑲᓇᐃᔮᖑᔪᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᓐᓇ ᐋᖅᑭᒃᑕᐅᓕᖅᑭᓐᓂᖓᓄᑦ ᖃᕋᓴᐅᓕᕆᓂᕐᒧᑦ ᐃᓂᐅᔪᖅ 
ᐱᓕᕆᕕᒻᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓱᓕᒃᑲᓐᓂᐅᕙ ᑐᑐ. ᐅᕙᓃᑦᑐᒍᑦ ᑲᑎᓯᒪᓂᖏᑦ ᐊᐅᓚᑦᑎᓂᕐᒧᑦ ᐊᒻᒪᓗ ᒪᑭᒪᐅᑎᓄᑦ. 
$2,081,000. ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᔪᓯᓗᑕ G-10-ᒧᑦ. ᐊᐅᓚᑦᑎᔨᒧᑦ ᐃᓕᓐᓂᐊᖅᑐᓕᕆᔨᒃᑯᓐᓂ ᑮᓇᐅᔭᑦ 
ᐅᓂᒃᑳᓕᐊᕆᔭᐅᓯᒪᔪᑦ. ᓱᒃᑯᐊᕿᓃᑦ. ᑲᑎᑦᑐᒋᑦ ᐊᐅᓚᔾᔪᑏᑦ ᐋᖅᑭᐅᒪᔾᔪᑏᓪᓗ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᑕᕝᕙᓂ ᓱᒃᑯᐊᕿᓂᕐᒧᑦ ᐱᓕᕆᐊᖑᔪᖅ, ᒥᓂᔅᑕ ᑕᒪᓐᓇ ᑲᒪᒋᓪᓗᓂᐅᒃ, ᐊᒻᒪᓗ 
ᖃᐅᔨᒪᔪᖓ ᑕᒪᒃᑯᐊ ᓂᐊᖁᙳᓇᕆᓲᕆᒻᒪᒋᑦ ᐱᓕᕆᐊᕆᒋᐊᖃᖅᑐᓂᒋᑦ. 
 
ᐃᓱᒫᓘᑎᖃᖅᑐᖃᖃᑦᑕᖅᓯᒪᒻᒪᑦ ᐃᓄᐃᑦ ᑕᐃᒃᑯ ᑮᓇᐅᔭᖅᑎᒍᑦ ᐃᑲᔫᓯᐊᖅᐸᑦᑐᑦ (ᓱᒃᑯᐊᕿᕙᑦᑐᑦ) 
ᐊᓐᓇᐅᒪᔾᔪᑎᑐᐊᕆᓪᓗᓂᔾᔪᒃ ᑕᒪᒃᑯᐊ ᐊᒻᒪᓗ ᐃᑲᔫᓯᐊᕆᒋᐊᓕᒐᓗᐊᕐᒥᓂᒃ ᐃᓚᙵᖅᓯᕕᐅᖃᑦᑕᓕᔪᒻᒪᑕ 
ᑮᓇᐅᔾᔭᒃᓵᖑᓂᕋᖅᑕᐅᓂᖏᓐᓄᑦ ᐱᔾᔪᑎᒋᓪᓗᒋᑦ ᐊᒻᒪᓗ ᑕᒪᓐᓇ ᐊᑲᐅᙱᓕᐅᕈᑎᐊᓘᔪᓪᓗᓂ ᐃᓄᓐᓄᑦ 
ᐃᓚᖏᓐᓄᑦ ᓱᒃᑯᐊᕿᕙᑦᑐᓄᑦ. ᖃᐅᔨᒪᒐᑦᑕ ᐃᓚᙵᖅᑕᐅᖃᑦᑕᖅᑐᑦ ᑮᓇᐅᔭᑦ ᐃᑲᔫᓯᐊᖑᓇᓱᑦᑐᑦ. ᐆᑦᑑᑎᒋᓗᒍ, 
ᑯᐊᐸᒃᑯᓐᓂ ᐅᑎᕐᕕᐅᕙᑦᑐᑦ ᑮᓇᐅᔭᑦ ᑮᓇᐅᔾᔭᒃᓵᖑᓂᕋᖅᑕᐅᓂᖏᓐᓄᑦ ᓱᒃᑯᐊᕿᑎᑦᑎᔨᒃᑯᓐᓂᑦ ᓱᒃᑯᐊᕿᖏᑦ 
ᖃᑦᑏᓐᓇᕈᕆᐊᖅᑕᐅᖃᑦᑕᔪᒻᒪᑕ.  
 
ᐅᓂᒃᑳᓕᐊᖑᔪᓂᒃ ᐱᖃᒃᑲᓐᓂᖅᐱᓯ ᖃᑦᑏᓐᓇᕈᕆᐊᖅᑕᐅᓂᖏᓐᓄᑦ ᐊᒻᒪᓗ ᐃᓐᓇᑐᖃᖅᓯᐅᑎᐅᔪᑦ ᐊᒻᒪᓗ 
ᐊᓯᖏᑦ ᑮᓇᐅᔭᖅᑖᕆᔭᐅᕙᑦᑐᓂᒃ ᓱᒃᑯᐊᕿᕙᑦᑐᓄ? ᒥᓂᔅᑕᐅᔪᖅ ᓇᓗᓇᐃᔭᐃᒃᑲᓐᓂᕈᓐᓇᖅᐹᑎᒍᑦ ᑕᒪᓐᓇ 
ᖃᓄᓪᓚᑦᑖᖅ ᐊᐅᓚᓂᖃᕐᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᑎᑎᕋᖅᑕᐅᖁᓪᓗᒍ, ᐅᖃᑲᐃᓐᓇᒃᑭᑦ ᑭᒃᑯᓐᓂᒃ 
ᐅᖃᓪᓚᒋᐊᖅᑐᖅᑐᖁᑎᖃᕐᒪᖔᖅᐱᑦ, ᒥᓂᔅᑕ? ᖁᔭᓐᓇᒦᒃ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓚᑖᖅᓯᒪᕗᖓ ᐅᖃᓪᓚᒋᐊᖅᑐᖅᑐᖁᑎᒐ ᓵᓐᑎ ᑏᒪᓐ ᐊᒻᒪᓗ 
ᓵᓐᑎ ᐊᐅᓚᑦᑎᔨᐅᓪᓗᓂ ᐊᑐᐊᒐᓕᕆᓂᕐᒧᑦ ᐊᒻᒪᓗ ᐱᓕᕆᐊᓂᒃ ᑕᕝᕙᓂ ᓱᒃᑯᐊᕿᑎᑦᑎᔨᒃᑯᓐᓂ. 
ᓱᒃᑯᐊᕿᑎᑦᑎᔨᒃᑯᓐᓂᒥᐅᑕᐅᓕᕐᒪᑦ ᐊᒥᓱᓂᒃ ᐊᕐᕌᒍᓂᒃ ᐊᒻᒪᓗ ᐊᒥᓱᑦ ᒪᓕᒐᓕᐅᖅᑎᐅᖃᑕᐅᔪᑦ ᐃᓕᓴᖅᓯᒋᕗᑦ 
ᑖᔅᓱᒥᖓ ᐅᖃᓪᓚᒋᐊᖅᑐᖃᑦᑕᕐᓂᖓᓄᑦ ᑮᓇᐅᔭᓂᒃ ᐋᖅᑭᒃᓯᒪᔪᓂᒃ ᐱᓕᕆᐊᖃᖅᑎᓪᓗᑕ ᑕᕝᕙᓂ ᒪᓕᒐᓕᐅᕐᕕᒻᒥ. 
ᒫᓐᓇᓕ ᑐᙵᓱᑦᑎᔪᒪᕙᕋ ᓵᓐᑎ ᑏᒪᓐ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑐᙵᓱᒋᑦ. ᑭᐅᔪᒪᒍᕕᐅᒃ ᑰᓕᑉ ᐊᐱᖅᑯᑎᒋᕋᑖᖅᑕᖓᑦ. ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥᒃ ᒪᓕᒐᓕᐅᖅᑎᐅᖃᑕᐅᔪᑦ ᑕᕝᕙᓂ ᒪᓕᒐᓕᐅᕐᕕᒻᒥ 
ᖁᕕᐊᓱᑦᑐᒃᓴᐅᒻᒪᑕ 12 ᑕᖅᑭᑦ ᑐᖔᓂ, ᑕᒪᓐᓇ ᑮᓇᐅᔭᑦ ᐋᖅᑭᒃᑕᐅᓯᒪᔪᑦ ᐊᖏᖅᑕᐅᓚᐅᖅᑎᓪᓕᓗᒋᑦ,  

ᐊᒥᓱᕈᕆᐊᖅᓯᑎᑦᑎᓯᒪᒐᑦᑎ ᓱᒃᑯᐊᕿᓂᒃ ᐅᖓᑖᓄᑦ 15-ᐳᓴᓐᑎᓂᒃ ᑕᒪᓐᓇᓗ ᓯᕗᓪᓕᖅᐹᒥᒃ ᓴᖅᑭᖅᑎᒋᐅᖅᑐᑎᒍ. 
ᑕᐃᒪᐃᒻᑦᒪ ᒪᓕᒐᓕᐅᑎᐅᖃᑕᐅᔪᑦ ᓯᕗᓕᖅᑎᐅᔭᕆᐊᖃᓕᖅᐳᑦ ᐊᒻᒪᓗ ᓇᒻᒥᓂᖅ ᐱᒃᑯᒋᓗᑎᑦ 
ᐱᓕᕆᐊᖃᖃᑕᐅᓂᖏᓐᓄᑦ. 
 
ᑕᐃᒪᐃᓕᐅᖅᑎᓪᓗᑕᓗ, ᑕᕝᕙᓂ ᑮᓇᐅᔭᓂᒃ ᐋᖅᑮᓇᓱᐊᖅᑎᓪᓗᑕ ᑖᒃᑯᐊ ᐱᔾᔪᑎᐅᔪᑦ ᐃᓚᙵᐃᕕᐅᕙᑦᑐᑦ 
ᑮᓇᐅᔭᓂᒃ ᐃᑲᔫᓯᐊᕆᔭᐅᕙᑦᑐᓂᒃ ᑲᒪᒋᔭᐅᕙᓪᓕᐊᒻᒪᑕ ᐊᒻᒪᓗ ᐋᖅᑮᔪᖃᕋᓱᐊᖅᑐᓂ ᑕᒪᓐᓇ 
ᐊᑲᐅᙱᓕᐅᕈᑎᒋᔭᐅᔪᖅ ᐱᔾᔪᑎᒋᓪᓗᒍ. ᓯᕗᓪᓕᖅᐹᒥᒃ ᐃᓚᙵᐃᕕᐅᔪᖃᖃᑦᑕᔪᕗᖅ, ᒫᓐᓇᓗ ᑕᒪᓐᓇ 
ᐊᑐᖅᑕᐅᕙᑦᑐᓂ ᓱᓕ ᐊᓯᔾᔨᕋᔭᖅᑐᓂ ᑭᓯᐊᓂ ᑕᒪᒃᑯᐊ ᐋᖅᑭᒃᑕᐅᓯᒪᓂᖏᑦ ᑮᓇᐅᔭᑦ ᓈᒻᒪᒋᔭᐅᓚᐅᖅᑎᓪᓗᒋᑦ, 
ᑯᐊᐸᒃᑯᓐᓂ ᑮᓇᐅᔭᑦ ᐅᑎᕐᕕᐅᕙᑦᑐᑦ ᐊᒥᓲᓂᖏᑦ ᐃᓚᙵᖅᑕᐅᕙᒻᒪᑕ ᑮᓇᐅᔭᓂᒃ 
ᐃᑲᔫᓯᐊᖅᑖᕆᔭᐅᔭᕆᐊᓕᓐᓂᒃ. 
 
ᑕᐃᒪᐃᑦᑐᖃᖅᑎᓪᓗᒍ, ᑯᐊᐸᒃᑯᓐᓂ ᑮᓇᐅᔭᑦ ᐱᔭᐅᔪᑦ ᐅᑎᕐᕕᐅᔪᖃᖅᑐᒥᓂᐅᑎᓪᓗᒍ, ᓲᕐᓗ ᐆᑦᑑᑎᒋᓗᒍ $3,000 
ᑮᓇᐅᔭᑦ ᐅᑎᕐᕕᐅᔪᖃᕐᓂᖅᐸᑦ. ᑕᒪᓐᓇ ᑐᑭᖃᕋᔭᖅᐳᖅ ᑲᑎᑦᑐᒋᑦ ᐊᒥᓲᓂᖏᑦ ᐃᓚᙵᖅᑕᐅᒐᔭᖅᑐᑦ ᑖᒃᑯᓇᙵᑦ 
ᑮᓇᐅᔭᓂᒃ ᐃᑲᔫᓯᐊᕆᔭᐅᒐᔭᖅᑐᓂᒃ. 
 
ᑕᒪᐃᓐᓂ ᑮᓇᐅᔭᓂᒃ ᐃᑲᔫᓯᐊᑦ ᐊᒥᓲᓂᖏᓐᓂᒃ ᓯᒃᑭᓕᐅᕐᕕᐅᙱᖔᕐᓗᓂ, ᐃᓚᙵᖅᑕᐅᒐᔭᖅᑐᑦ ᐅᑎᕐᕕᒥᓂᐅᔪᑦ 
ᑯᐊᐸᒃᑯᓐᓂ. ᑕᒪᓐᓇ ᑐᑭᖃᖅᐳᖅ ᐃᓚᙵᐃᓂᐅᔪᖅ. 
 
ᑯᐊᐸᒃᑯᓐᓂ ᑕᒪᓐᓇ ᐆᑦᑑᑎᐅᔪᖅ ᐊᒥᓲᓂᖏᑦ ᑮᓇᐅᔭᑦ ᐅᑎᕐᕕᒥᓃᑦ, ᑮᓇᐅᔾᔭᒃᓵᕆᓂᕋᖅᑕᐅᖁᒍᓐᓃᕋᑦᑎᒍ 
ᐃᓚᙵᐃᕕᐅᖃᑦᑕᕈᓐᓃᕐᓗᑎᑦ, ᑮᓇᐅᔾᔭᒃᓵᕆᔭᐅᙱᒻᒪᑕ ᐊᒻᒪᓗ ᑕᐃᒪᐃᓐᓂᖓᓄᑦ ᐃᓚᙵᖅᑕᐅᒐᔭᙱᓚᑦ 
ᓱᒃᑯᐊᕿᒃᓴᖏᑦ. 
 
ᐊᓯᖏᑦ ᐃᑲᔫᑎᑦ ᑕᑯᓪᓗᑎᒃᑲ ᐱᓇᓱᐊᒐᒥ, ᐆᑦᑑᑎᒋᓗᒍ ᐃᑲᔫᓯᐊᖅᑖᑐᐃᓐᓇᓂᕐᒥ, ᒪᓕᒐᓕᐅᖅᑎ 
ᐅᖃᐅᓯᕆᓯᒪᒻᒪᒍ, ᐃᑦᑐᖅᓯᐅᑎᓄᑦ ᓈᓴᐅᑎᑦ ᐊᓯᖏᓪᓗ, ᑎᐅᕆᑐᐊᕆᐊᒥ ᐃᓚᒋᐊᕈᑎᓄᑦ ᓈᓴᐅᑎᑦ, ᑕᒪᒃᑯᐊ 
ᓱᓕ ᐲᔭᐃᕕᐅᒍᓐᓇᖅᐳᑦ. ᐆᑦᑑᑎᒋᓗᒍ ᐱᓐᖒᖅᑐᖃᖅᑐᒥᓂᐅᑉᐸᑦ ᑕᒪᓐᓇ ᐃᓚᓐᖓᖅᑕᐅᔪᓐᓇᖅᑐᖅ 
ᐃᑲᔫᓯᐊᖅᑖᕆᕙᒃᑕᖏᓐᓂᑦ. 
 
ᑕᒪᔅᓱᒥᖓ ᐱᔾᔪᑎᖃᔪᒐᑦᑕ. ᑕᒪᓐᓇ ᐅᖃᐅᓯᕆᔪᒐᒃᑯ, ᐅᐊᑦᑎᐊᕈ, ᒪᓕᒐᓕᐅᖅᑎᐅᖃᑕᐅᔪᓄᑦ ᑕᒫᓂ, ᕕᙴᕐᓂᕈᒪ 
Elks-ᒥ, ᐃᓄᐃᑦ ᐊᒥᓱᑦ ᖃᐅᔨᒐᔭᙱᑦᑐ ᓵᓚᖃᖅᑐᒥᓂᐅᒍᒪ, ᑭᓯᐊᓂᓕ ᕕᙴᕐᓂᕈᕕᑦ $10,000-ᓂᒃ ᓴᓪᓕᓂ, 
ᑭᒃᑯᓕᒫᑦ ᖃᐅᔨᒪᓕᕋᔭᖅᑐᖅ ᓵᓚᖃᕐᓂᕋᕕᑦ. 
 
ᑕᒪᓐᓇ ᐱᔾᔪᑎᒋᓪᓗᒍ ᓴᓪᓕᓂ ᐃᓚᙵᐃᕕᐅᒐᔭᖅᑐᑎᑦ ᑭᒃᑯᓕᒫᑦ ᖃᐅᔨᒪᓕᕋᔭᕐᒪᑕ ᓵᓚᖃᖅᑐᒥᓂᐅᒐᕕᑦ 
ᑮᓇᐅᔭᓂᒃ, ᑭᓯᐊᓂᓕ ᑕᒫᓂ ᐃᖃᓗᓐᓂ ᐊᓯᐊᓂᓘᓐᓃᑦ ᐊᖏᓂᖅᓴᓂ ᓄᓇᓕᓐᓂ ᓵᓚᖃᕐᓂᕈᕕᑦ 
ᖃᐅᔨᒪᒐᔭᙱᑦᑐᑦ ᓵᓚᖃᕐᓂᕋᓗᐊᕈᕕᑦ. ᑕᒪᓐᓇ ᐊᔾᔨᒌᑎᑦᑎᕙ ᑕᐃᒪᐃᑦᑐᖃᖃᑦᑕᖅᐸᑦ? 
 
ᐊᓯᐊᓂᑦᑕᐅᖅ ᐃᒪᐃᓕᐅᖅᑐᖃᔪᒋᕗᖅ ᐊᖓᔪᖅᑳᕆᔭᐅᔪᖅ ᐋᑐᕚᒥᐅᑕᐅᓚᐅᖅᓯᒪᒻᒪᑦ ᐊᒻᒪᓗ ᒪᕐᕉᓐᓂᒃ 
ᖃᖓᑦᑕᐅᓰᔪᓪᓗᓂ ᕿᑐᕐᖓᖏᓐᓂᒃ ᑕᑯᔪᒪᓐᓂᕐᒪᒋᒃ. ᑕᐃᒪᓕ ᕿᑐᕐᖓᖏᒃ ᐅᑎᕐᒪᑎᒃ ᓄᓇᓕᖓᓐᓄᑦ, 
ᐊᓈᓇᒋᔭᐅᔪᖅ ᒪᕐᕉᓪᓗ ᕿᑐᕐᖓᕆᔭᖏᒃ, ᐅᖃᐅᔾᔭᐅᔪᔪᑦ; ᑕᑯᒋᑦ, ᑐᓂᕐᕈᓯᐊᓚᐅᖅᑐᑎᑦ ᖃᖓᑦᑕᐅᑏᓐᓂᒃ 
ᑕᐃᒪᐃᒻᒪᑦ ᐃᓚᙵᖅᑕᐅᓂᐊᓕᖅᑐᑦ ᑮᓇᐅᔭᑦ ᐃᑲᔫᓯᐊᕆᒋᐊᓕᒥᓂᕋᓗᐊᓐᓂ. 
 
ᑕᒪᒃᑯᐊ ᑕᒪᔾᔭ ᐃᓱᒫᓘᑕᐅᔪᑦ ᐱᓕᕆᐊᕆᓇᓱᐊᖅᑕᕗᑦ ᒫᓐᓇᐅᔪᖅ, ᐃᓚᒋᔭᐅᔾᔪᑎᓕᓐᓄᓪᓕ 
ᓂᖏᖅᑕᐅᑎᓅᖅᓯᒪᓕᖅᑐᒍᑦ. ᖁᕕᐊᓱᒻᒪᕆᒃᑲᔭᖅᑐᖓ ᐊᑐᓕᖁᔨᔾᔪᑎᒥᒃ ᑲᔪᓯᑎᑕᐅᔪᖃᖅᐸᑦ ᐊᔭᐅᖅᑏᑦ 
ᑲᑎᒪᔨᕋᓛᖏᓐᓂᒃ ᒪᓕᒐᓕᐅᕐᕕᖕᒧᑦ, ᑮᓇᐅᔭᑦ ᐊᑐᖅᑐᒃᓴᑦ ᐅᖃᐅᓯᐅᓕᖅᐸᑕ ᐱᓕᕆᕝᕕᐅᔪᖅ ᖃᐅᔨᓴᕋᔭᖅᐊᑦ 
ᐃᓚᙵᐅᑕᐅᖃᑦᑕᖅᑐᓂᒃ, ᑲᑎᒪᔩᑦ ᐅᖃᖅᑲᐅᒻᒪᑕ, ᐱᓕᕆᒃᑲᓐᓂᕈᑎᒃᓴᑎᓐᓂᒃ. 
 
ᐃᓚᒋᔭᐅᔪᑦ ᑕᐃᒪᐃᓲᖑᒻᒪᑕ ᑯᐊᐸᒃᑯᑦ ᐃᓚᒋᔭᐅᔾᔪᑎᓕᓐᓄᑦ ᓂᖏᖅᑎᑦᓯᓲᖑᒻᒪᑕ ᐃᓚᒋᔭᐅᔪᖁᑎᓂ ᐃᑲᔪᖅᑐᒋᑦ, 
ᓯᕗᒧᐊᒋᐊᕈᑎᒋᔪᓐᓇᕋᔭᖅᑕᕗᑦ ᐊᕐᕕᐊᓂᒃ ᑲᑎᒪᔨᑦ ᑲᑎᒪᓂᕆᓚᐅᖅᑕᖓᓂᒃ. ᖁᔭᓐᓇᒦᒃ ᐃᑦᓯᕙᐅᑕᖅ. 

ᐃᑦᓯᕙᐅᑕᖅ: ᖁᔭᓐᓇᒦᒃ. ᓱᓖ, ᑰᓖ? 
 
ᑰᓕ: ᖃᐅᔨᒪᔨᑕᕐᒥᒃ ᐱᖃᓯᐅᑎᔪᒪᓇᔭᖅᑐᖓ, ᐅᖃᖅᓯᒪᔪᒥᒃ ᒥᓂᔅᑕᐅᑉ ᐅᖃᐅᓯᑦᓴᖃᕐᕕᒋᒃᑲᓂᕐᒪᖔᒍ ᑕᒪᓐᓇ 
ᐱᔾᔪᑎᒋᓪᓗᒍ ᐱᔭᕆᐊᑐᔪᒻᒪᕆᐊᓘᓂᖓ ᓇᓗᓇᐃᖅᓯᒪᑦᓯᐊᕋᓱᐊᕐᓗᒍ. ᐊᓯᔾᔨᕈᒪᓂᕋᕐᓗᒍ ᐅᖃᐅᓯᕆᙱᑕᕋ. 
ᐱᖕᒪᕆᐅᓂᖓᓕ ᑐᓂᔭᐅᔭᕆᐊᓕᒃ ᑐᑭᓯᐅᒪᑦᓯᐊᖁᑐᐃᓐᓇᖅᑐᒍ ᑭᓲᒻᒪᖔᖅ ᐃᓚᙵᐅᑕᐅᔪᖅ ᐊᒻᒪᓗ ᑭᓱ 
ᑕᕝᕗᙵᖓᙱᒻᒪᖔᑕ ᐃᓚᙵᐅᑕᐅᔪᒃᓴᓄᑦ, ᐱᔾᔪᑎᒋᓪᓗᒍ ᑐᑭᓯᑦᓯᐊᖅᑕᐅᒐᔪᐃᑦᑑᓂᖓ 
ᑐᓴᕈᑎᑕᖃᙱᓗᐊᕐᓂᑯᖓᓄᑦ ᑐᑭᓯᒋᐊᒃᑲᓂᕐᕕᒃᓴᓂᓘᓐᓃᑦ ᑕᒪᓐᓇ ᓴᖅᑭᑎᑦᓯᖃᑦᑕᕐᒪᑕ ᐊᑲᐅᙱᓪᓕᐅᕈᑎᓂᒃ 
ᐃᑲᔫᓯᐊᖅᑕᖅᑎᓄᑦ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᑰᓕ. ᑏᒪᓐ. 
 
ᑏᒪᓐ: ᖁᔭᓐᓇᒦᒃ ᐃᑦᓯᕙᐅᑕᖅ. ᐃᓚᙵᐅᑕᐅᔪᓄᑦ ᐃᓚᒋᔭᐅᑎᑕᐅᓲᖑᔪᑦ ᐅᕝᕙᓘᓐᓃᑦ ᐃᓚᙵᖅᓯᒍᑕᐅᕙᒃᑐᑦ 
ᐃᑲᔫᓯᐊᓄᑦ ᒪᓕᒐᐃᑦ ᐊᐅᓚᑦᓯᔾᔪᑎᖏᓐᓂᒃ ᒪᓕᖃᑦᑕᖅᑐᑦ. ᑕᐃᒃᑯᐊ ᒪᓕᒐᑦ ᐊᐅᓚᑦᓯᔾᔪᑎᖏᑦ ᑕᐃᑲᓐᖔᖅᓯᒪᔪᑦ 
ᓄᓇᑦᓯᐊᕐᒥᒃ, ᐊᓯᔾᔨᕋᓱᐊᕆᐊᖏᓪᓗ ᐊᑯᓂᐅᓪᓗᓂ. 
 
ᒪᓕᒐᐅᑉ ᐊᐅᓚᑦᓯᔾᔪᑎᖓᓂᒃ ᐊᓯᔾᔨᖅᑐᖃᕋᐃᒻᒪᑦ ᑕᒪᒃᑯᓄᖓ, ᑮᓇᐅᔭᑦ ᐊᑐᖅᑐᓴᑦ ᐊᓯᔾᔨᕆᐊᖃᓯᖃᑦᑕᖅᑕᕗᑦ 
ᑮᓇᐅᔭᖅᑐᕐᓂᑯᖓᓄᑦ ᐊᓯᔾᔨᕈᑎᖓᓄᑦ ᐃᑲᔫᓯᐊᖅᑐᓕᕆᓂᕐᒧᑦ. ᐱᓕᕆᐊᕆᕙᓪᓕᐊᖏᓐᓇᖅᑕᕋᓗᐊᕗᑦ 
ᓱᒃᑲᐃᑦᑐᒥᒃ ᑕᐃᒃᑯᐊᓗ ᐃᓚᒋᔭᐅᔪᓄᑦ ᓂᖏᖅᑕᐅᑏᑦ ᐱᖕᒪᕆᐊᓘᓚᐅᖅᑐᑎᒃ ᐃᓚᙵᐅᑕᐅᔪᓄᑦ 
ᑮᓇᐅᔭᓕᐊᖑᓂᕋᖅᑕᐅᖃᑕᐅᒻᒪᑕ. 
 
ᐊᔾᔨᒌᙱᑦᑐᑦ 21 ᐃᓚᙵᕈᑕᐅᔪᓐᓇᕐᒪᑕ ᐃᑲᔫᓯᐊᖅᑐᓕᕆᓂᕐᒧᑦ ᐲᖅᑕᐅᕙᒃᑐᑦ ᐊᒻᒪᓗ ᑐᑭᓯᐅᒪᓇᖅᑐᓂ 
ᐃᑲᔫᓯᐊᖅᑕᖅᑐᑦ ᐊᒥᓱᒻᒪᕇᑦ ᑐᑭᓯᐅᒪᖃᑦᑕᖏᒻᒪᑕ ᑭᓲᒻᒪᖔᖅ ᐃᓚᙵᐅᑎᐅᔪᖅ, ᑭᓲᕙᓕ ᐊᕝᕚᓂᒃ 
ᐃᓚᙵᐅᑎᖃᕐᓂᖅ, ᑭᓱᕙᓪᓕ ᐃᓚᙵᐅᑕᐅᖃᑦᑕᖏᑦᑐᑦ? ᑐᓴᕆᐊᒃᑲᓐᓂᐅᑎᒃᓴᓂᒃ ᐋᖅᑮᓯᒪᔪᒍᑦ ᐊᒻᒪᓗ 
ᐃᑲᔫᓯᐊᖅᑐᓕᕆᔩᑦ ᖃᐅᔨᒃᑲᖅᑕᐅᓯᒪᓪᓗᑎᒃ ᒪᓕᒐᑦ ᐊᐅᓚᑦᓯᔾᔪᑎᖏᓐᓂᒃ. ᖁᔭᓐᓇᒦᒃ ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᑰᓕ. 
 
ᑰᓕ: ᖁᔭᓐᓇᒦᒃ. ᐃᑲᔪᕈᑎᒋᓗᒍ ᑲᑎᒪᔨᓄᑦ, ᐱᖕᒪᕆᐅᓇᓱᒋᒐᒃᑯ ᑲᑎᒪᔩᑦ ᑐᓂᔭᐅᑉᐸᑕ ᑐᑭᓯᒋᐊᒃᑲᓐᓂᐅᑎᒃᓴᓂᒃ 
ᐸᐃᑉᐹᒃᑯᕕᑦᑎᓐᓅᖅᑕᐅᓗᑎᒃ ᐅᖄᓚᕕᐅᖏᓐᓇᖃᑦᑕᕋᑦᑕ ᑕᒪᑦᓱᒪ ᒥᑦᓵᓄᑦ, ᐊᓯᖏᓐᓂᓗ. 
 
ᐅᖃᐅᓯᕆᖔᕈᒪᓕᖅᑕᕋᓕ ᑕᐃᒃᑯᐊ ᐃᑲᔫᓯᐊᕈᓐᓇᖅᑐᑦ; ᑕᒪᓐᓇ ᐱᖕᒪᕆᐊᓘᖃᑕᐅᒻᒪᑦ ᒪᓕᒐᓕᐅᖅᑎᓄᑦ 
ᓄᓇᓕᓐᓂ ᐅᖃᓚᕋᕐᕕᐅᒍᑕᐅᖃᑦᑕᖅᑐᖅ ᖃᐅᑕᒫᑦ ᑕᒪᐃᓐᓄᒐᓚᒃ. 
 
ᓂᕈᐊᖅᑕᐅᓯᒪᕕᓐᓂ ᕿᑦᓵᖅᑐᖃᓚᐅᕐᒥᔪᖅ ᓘᑕᒧᑦ ᐃᖅᑲᓇᐃᔭᖁᔭᐅᔪᓐᓇᐃᖅᑐᒥᒃ ᐋᓐᓂᐊᒧᑦ, ᒪᒃᑯᑦᑐᖅ ᐊᖑᑦ 
ᐃᖅᑲᓇᐃᔭᖁᔭᐅᔪᓐᓇᐃᓚᐅᕐᒪᑦ ᐋᓐᓂᖅᓯᒪᓂᖓᓄᑦ ᑎᒥᖓ, ᐃᖅᑲᓇᐃᔭᕐᕕᖕᒥ ᐋᓐᓂᖅᑐᒥᓂᐅᙱᑦᑑᖓᓗᐊᖅ, 
ᑭᓯᐊᓂ ᐃᓅᓚᐅᖅᑐᖅ ᑕᐃᒪᐃᑦᓴᐃᑎᒋᓪᓗᓂ, ᓴᙱᑐᒻᒪᕆᑯᓗᒃ. ᒥᓯᔅ ᐃᑉᖃᕐᓇᖅ ᐃᕐᓂᐊ, ᒥᔅᑕ ᐃᑉᖃᕐᓇᖅ 
ᓄᓕᐊᖓ. ᐃᖅᑲᓇᐃᔭᕋᓱᐊᖃᑦᑕᓚᐅᖅᑑᒐᓗᐊᖅ, ᑭᓯᐊᓂ ᓘᑦᑕᒧᑦ ᐃᖅᑲᓇᐃᔭᖁᔭᐅᔪᓐᓇᐃᖅᓯᒪᓚᐅᖅᑐᖅ, 
ᑭᓯᐊᓂᓕ ᐃᑲᔫᓯᐊᕈᓐᓇᖅᓯᓯᒪᙱᑦᑐᖅ ᓄᓇᒥᓂ ᐊᓯᖏᓐᓂᓘᓐᓃᑦ. 
 
ᖃᓄᕐᓕ ᑕᐃᒪᐃᑦᑐᖅ ᖃᓄᐃᔾᔪᑎᖃᖅᑐᓂ ᖃᐅᔨᕐᕚᓚᑦᑕᐅᔪᓐᓇᖅᑲ? 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᑰᓕ, ᒥᔅ ᑏᒪᓐ. 
 



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᑏᒪᓐ: ᖁᔭᓐᓇᒦᒃ ᐃᑦᓯᕙᐅᑕᖅ. ᖁᐊᖅᓵᒻᒪᕆᑉᐳᖓ ᑕᒪᑦᓱᒥᖓ, ᒥᔅᑕ ᑰᓕ, ᑕᐃᓐᓇ ᐃᓄᒃ 
ᐱᔪᓐᓇᖅᑎᑕᐅᙱᒋᐊᖓ. ᐃᑲᔫᓯᐊᖅᑐᓕᕆᓂᕐᒧᑦ ᒪᓕᒐᑦ ᐊᐅᓚᑦᓯᔾᔪᑎᖓ ᑭᓇᑐᐃᓐᓇᖅ ᐅᑭᐅᖃᑐᐊᕈᓂ 18-ᓂᒃ 
ᐅᖓᑖᓄᑦ ᑐᑦᓯᕋᕈᓐᓇᖅᑐᖅ ᖃᐅᔨᓴᖅᑕᐅᖏᓐᓇᖃᑦᑕᖅᑐᑎᓪᓗ ᑕᖅᑭᑕᒫᑦ. ᓘᑖᒥᒃ ᓇᓗᓇᐃᒃᑯᑕᕐᒥᒃ ᐱᓯᒪᑉᐸ 
ᐃᖅᑲᓇᐃᔭᕆᐊᖃᙱᒋᐊᖓ ᐃᖅᑲᓇᐃᔮᒥᓄᑦ ᐋᓐᓂᖅᑐᒥᓂᐅᓗᓂ ᐃᖅᑲᓇᐃᔭᕈᓐᓇᐃᓕᑉᐸᑦ, ᐊᓯᖏᓐᓄᓘᓐᓃᑦ 
ᐃᓱᒪᖓᒍᑦ ᐊᑲᕐᕆᔮᙱᑉᐸᑦ ᑕᒪᒃᑯᑎᒎᓇᒐᓚᒃ, ᓘᑖᒥᒃ ᓇᓗᓇᐃᒃᑯᑕᕐᒥᒃ ᐱᑐᐊᕈᑦᑕ 
ᐸᐃᑉᐹᒃᑯᕕᒃᑎᓐᓅᖅᑕᐅᓯᒪᓕᕐᓗᓂ ᐱᔾᔪᑎᒃᓴᖅᑕᖃᙱᓚᖅ ᐱᙱᔾᔪᑎᒃᓴᒥᒃ ᑕᐃᑦᓱᒪ ᐱᙱᔾᔪᑎᒃᓴᖓᓂᒃ 
ᐃᑲᔫᓯᐊᖅᑖᕈᓐᓇᓂᕐᒥᒃ, ᐃᑲᔫᓯᐊᖅᑕᖃᑦᑕᙱᑐᐊᖅᐸᑦ ᒐᕙᒪᑐᖃᒃᑯᓐᓂᒃ ᐊᓯᖏᓐᓂᓘᓐᓃᒃ ᐃᑲᔫᓯᐊᖅᑕᖑᓲᓂᒃ. 
ᖁᔭᓐᓇᒦᒃ ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᑰᓕ. 
 
ᑰᓕ: ᖁᔭᒋᔭᕋ ᑕᐃᒫᒃ ᑭᐅᔭᐅᒐᒪ, ᑐᑭᓯᑦᓯᐊᖅᑕᕋ, ᑭᓯᐊᓂ ᖃᐅᔨᒪᔪᖓ ᐊᓈᓈ ᐊᓪᓛᑦ ᕿᐊᖃᑕᐅᓚᐅᕐᒪᑦ 
ᐅᖄᓚᓪᓗᑎᒃ ᑕᓚᐴᒃᑯᑦ. ᑭᓯᐊᓂᓕ ᐅᕙᖓ, ᒪᓕᒐᓕᐅᖅᑎᐅᑎᓪᓗᖓ, ᐃᑲᔫᓯᐊᖅᑎᑦᓯᔨᒃᑯᓐᓅᕈᓐᓇᓚᐅᙱᓐᓇᒪ 
ᐊᓯᔾᔨᕆᐊᖅᑐᕐᓗᒋᑦ ᐃᓄᓕᕆᔩᑦ ᓄᓇᓕᒻᒥ. 
 
ᑕᒪᓐᓇ ᐃᓱᒪᒋᓪᓗᒍ, ᑕᒪᑐᒨᓇ ᒪᓕᒐᓕᐅᖅᑏᑦ ᒪᓕᒐᓕᐅᕐᕕᒻᒥ ᐅᔾᔨᕆᔭᕆᐊᖃᕐᒪᑕ ᑭᒃᑯᑦ ᐱᔪᓐᓇᕐᒪᖔᑕ ᐊᒻᒪ 
ᑭᒃᑯᑦ ᐱᔪᓐᓇᖏᒻᒪᖔᑕ. ᐅᖃᖅᑲᐅᒐᕕᓂᓛᒃ, ᐊᒥᓲᕗᑦ ᐱᓇᓱᐊᒐᐃᑦ ᑕᖅᑳᓃᑦᑐᑦ. 
 
ᐅᑉᐱᕈᓱᒃᐳᖓ ᐊᔪᖅᓴᖅᑐᓕᕆᔩᑦ ᐊᕐᕌᒍᑕᒫᑦ ᐃᓕᓐᓂᐊᕐᓂᖃᕆᐊᖃᖅᐸᒻᒪᑕ ᐱᓕᕆᔪᓐᓇᖁᓪᓗᑎᑦ 
ᑕᐃᒪ8ᓴᐃᑦᑐᓂᑦ ᓲᖃᐃᒻᒪ ᐊᑐᖅᐸᒻᒪᑕ ᐃᑦᑕᕐᓂᓴᐅᓗᐊᓕᖅᑐᑎᑦ ᐃᓕᖅᑯᓯᕐᓂᑦ ᐊᑐᐊᒐᓂᓪᓗ ᐊᒻᒪᓗ 
ᐅᖃᓚᐅᖅᓯᒪᓪᓗᖓ ᐊᔪᖅᓴᖅᑐᓕᕆᔩᑦ ᒫᓐᓇ ᓇᓪᓕᒍᓱᓐᓂᖃᕆᐊᖃᕐᒪᑕ. ᐃᒪᐃᑐᐃᓐᓇᖅᐸᓕᕐᒪᑕᓕ ᒪᓕᒐᓂᑦ 
ᑲᔪᓯᑐᐃᓐᓇᐸᒻᒪᑕ ᑐᐊᕕᐅᑎᓪᓗᒍ ᐊᒻᒪ ᓇᓪᓂᖃᕋᑎᑦ ᑐᓴᐅᒪᑎᑦᑎᓇᑎᓪᓘᓐᓃᑦ. 
 
ᓯᕙᓂᓚᐅᖅᓯᒪᒐᓗᐊᖅᑐᖓ ᐃᓅᓱᒃᑐᒥᒃ ᑐᒃᓯᕋᕐᕕᒋᓪᓗᒍ ᑎᑎᖅᑲᖁᑎᖓᓂᒃ. ᓴᐱᓕᖅᓯᒪᕗᖅ 
ᐃᑲᔫᓯᐊᕋᔭᕐᓂᒃᓴᖓᓂᒃ ᖃᓄᑐᐃᓐᓇᖅ. ᑕᐃᒪᓕᖓᑎᑕᐅᑐᐃᓐᓇᓚᐅᖅᑐᖅ ᑭᓯᐊᓂᓕ ᓂᐊᖁᕐᒥᒍᑦ 
ᐊᔪᕈᑎᖃᙱᑦᑐᖅ. ᓯᓚᑐᑦᑎᐊᖅᑐᖅ, ᐱᔪᒪᓂᖃᑦᑎᐊᖅᑐᖅ, ᑭᓯᐊᓂ ᓴᓐᖐᑦᑐᑯᓘᒻᒪᑦ ᖃᓄᓕᒫᖅ. 
ᓴᓇᓇᓱᓐᓂᐊᖅᑐᖅ. ᑕᐃᒪᓐᓇ ᐊᑭᑐᑎᒋᓗᓂ ᐱᓕᕆᒃᑲᒻᒪᕆᐊᓗᒃ. ᐊᔪᐃᓐᓈᕈᑎᒋᓇᓱᒃᑕᕋ, ᑖᒃᓱᒧᖓᑑᔾᔭᖏᑦᑐᖅ, 
ᑭᓯᐊᓂᓕ ᐊᒥᓲᒻᒪᑕ ᑕᖅᑳᓂ ᓲᖃᐃᒻᒪ ᑐᓴᐅᒪᓇᖅᑐᖃᖅᑐᒻᒪᕆᐅᒻᒪᑦ. ᐅᑉᐱᕆᓪᓚᑦᑖᖅᑕᕋ ᐊᔪᖅᓴᖅᑐᓕᕆᔨᖁᑎᓯ 
ᐊᒃᓱᕈᓪᓚᕆᑉᐸᒻᒪᑕ ᐊᒻᒪᓗ ᑐᓴᖅᑎᑕᐅᒃᑲᓐᓂᔭᕆᐊᓖᑦ ᐃᓕᓐᓂᐊᖅᑎᑕᐅᒃᑲᓂᕐᓗᑎᓪᓗ. ᐃᓛᒃ 
ᒫᓐᓇᒧᐊᖓᓕᖅᑎᑕᐅᓗᑎᑦ ᑭᒃᑯᓪᓚᑦᑖᑦ ᐱᔪᓐᓇᕐᒪᖔᑕ ᓲᖃᐃᒻᒪᓕ ᓇᓗᓇᖅᑎᑦᑎᔾᔮᙱᓐᓇᒪ ᐊᒥᓱᓂᑦ 
ᐊᒃᓱᕈᒃᑲᒻᒪᕆᐊᓗᓐᓂᑦ. ᐊᒻᒪᓗ ᑕᐃᒪᓐᓇᐃᒻᒪᑦ ᐅᕙᖓᓕ ᓴᐳᑎᓯᒪᓇᓱᒃᓯᒪᓗᐊᙱᑕᒃᑲ ᐃᓕᖅᑯᓯᒃᑰᖁᓪᓗᒋᑦ. 
 
ᑕᐃᒪᓐᓇᐃᒻᒪᑦ, ᐊᖏᕈᓐᓇᕈᕕᑦ ᐃᓕᓐᓂᐊᖅᑎᑕᐅᓂᖅᑕᖃᒃᑲᓐᓂᕆᐊᖃᕐᒪᑕ, ᐃᒻᒪᖄ 
ᐃᑲᔪᕐᓂᖃᖅᑐᒻᒪᕆᐅᒍᓐᓇᖅᑐᖅ ᐃᓄᖁᑎᑦᑎᓐᓄᑦ. ᐊᑕᐅᓯᕐᒥᒃ ᓱᓕ ᐊᐱᖅᑯᑎᖃᒃᑲᓂᖅᑐᖓ ᑕᒪᑐᒪᐅᑉ 
ᑭᖑᓂᐊᒍᑦ, ᐃᒃᓯᕙᐅᑖ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᑰᓖ. ᐊᖓᔪᖅᑳ ᐊᕝᕙᓘᓐᓃᑦ ᑏᒪᓐ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖ. ᑐᑭᓯᐊᔭᒃᑯᓪᓕ ᒪᕐᕉᓐᓂᒃ ᐊᕕᑦᑐᖅᓯᒪᔪᓂ 
ᑲᑎᒪᓂᖃᖅᑎᑦᑎᕙᒃᑲᑦᑕ ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖓᑎᒍᑦ. ᑲᑎᒪᓂᖃᒃᑲᓐᓂᕐᓂᐊᖅᑐᖅ ᒫᔾᔨᒋᔭᑦᑎᓐᓂ, 
ᑕᐃᒪᓐᓇᓗ ᑲᒪᓐᓇ ᑲᔪᓯᔾᔪᑕᐅᒃᑲᓐᓂᕐᓂᐊᖅᑐᖅ. 

ᐊᒻᒪᓗ ᐃᖅᑲᓇᐃᔮᖅ ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖓ ᐊᒃᓱᕈᕐᓇᖅᑐᒻᒪᕆᐅᒻᒪᑦ ᓄᓇᖁᑎᓕᒫᑦᑎᓐᓂ 
ᐊᔪᖅᓴᖅᑐᓕᕆᔨᐅᑎᓪᓗᑎᑦ ᓲᖃᐃᒻᒪ ᐱᔪᒪᒃᑲᓐᓂᕈᑕᐅᔪᑦ ᐱᑎᓪᓗᒋᑦ, ᐊᖏᖅᑕᐅᙱᑦᑐᑦ ᐊᓯᖏᓪᓗ. ᑕᒪᓐᓇ 
ᐅᐱᒋᔭᕗᑦ ᐊᒻᒪ ᐃᓕᑕᕆᓪᓗᑎᒃᑯ. ᖁᔭᓐᓇᒦᒃ, ᐃᒃᓯᕙᐅᑖ,. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᑰᓖ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖ. ᐊᑕᐅᓯᕐᒥᒃ ᓱᓕ ᐊᐱᕆᔪᒪᓪᓗᖓ, ᒪᕐᕉᖏᓛᒃ. ᐊᐱᕆᖅᑲᐅᙱᓐᓇᒪ ᖃᓄᖅ 
ᐊᔪᖅᓴᖅᑐᓕᕆᑎᑕᐅᔪᖅ ᑮᓇᐅᔭᖅᑖᖅᓯᒪᒻᒪᖔᖅ. ᐃᒃᓯᕙᑐᐃᓐᓇᐸᒃᑐᑦ ᐊᒻᒪ ᐱᐅᖅᓱᐊᖅᑐᓂᔾᔪᒃ. ᒥᑭᔫᒐᓗᐊᒥᒃ 
ᐱᐅᖅᓱᐊᕈᓐᓇᖅᑕᒥᓂᒃ, ᐃᑲᔫᓯᐊᖅᑕᒥᓃᓐᖔᕈᓂ ᐊᒻᒪᓗ ᐃᖏᕐᕋᔾᔪᑎᒋᓂᐊᖅᑕᒥᓄᑦ ᐊᐅᔭᒃᑲᑦ ᐱᐅᖅᓱᐊᕋᓱᒍᓂ, 
ᓲᕐᓗ ᑎᓴᒪᓂᒃ ᐊᒃᓴᓗᐊᓕᒻᒥᒃ. ᑕᐃᒪᓕ ᐊᑕᖏᖅᑐᒥᒃ ᐱᓱᒍᓐᓇᙱᑎᓪᓗᒍ ᓂᕿᑖᕆᔭᒥᓂᓪᓗ 
ᐊᔾᔭᖅᓯᔪᓐᓇᐃᓕᓗᓂ ᐊᒻᒪ ᐃᖏᕐᕋᔾᔪᑎᖃᕆᐊᖃᖅᑐᓂ, ᐱᐅᖅᓱᐊᖅᓯᒪᕗᖅ $500ᓂᑦ ᑮᓇᐅᔭᒃᑯᕕᒻᒥ ᐊᑕᐅᒃᓯᒥ. 
 
ᓴᓇᔨᖁᑎᓯ ᖃᐅᔨᓚᐅᖅᐳᑦ ᐊᒻᒪ ᐱᔪᓐᓇᕈᓐᓃᖅᑎᑕᐅᓕᖅᑐᓂ. ᓯᕙᓂᕐᕕᒋᓚᐅᖅᐹᖓ ᕿᐊᖓᓪᓗᓂ. ᑕᕝᕙ 
ᐃᓐᓇᑐᖃᒃ ᕿᐊᓚᐅᖅᑐᖅ. ᖃᓄᖅᑑᕈᓐᓇᖅᐱᓯ ᑕᐃᒃᑯᓂᙵ ᐱᐅᖅᓱᐊᕈᓐᓇᖦᖤᐱᑦᑐᓂᑦ ᑖᒃᑯᓇᙵᑦ ᐊᒻᒪ 
ᐊᑐᓐᖔᕐᓗᑎᑦ ᑕᒪᑐᒧᙵ, ᐅᕝᕙᓘᓐᓃᑦ ᐱᑕᖃᕆᐊᖃᙱᓯᐊᒻᒪᕆᑉᐸ, ᐱᔪᓐᓇᖏᑦᑐᑎᑦ, 
ᖃᓄᐃᓕᐅᕈᑎᒋᔪᓐᓇᖏᑕᕗᑦ. ᑕᐃᒪᓐᓇᓴᐃᓐᓇᖅ ᐱᖁᑎᓄᑦ ᐃᒃᓯᕙᐅᑕᓄᑦ. ᑕᐃᒪᓐᓇᖃᐃ ᑕᒪᒃᑯᐊ 
ᐱᐅᖅᓱᐊᕋᓱᕈᓐᓇᕋᔭᙱᑦᑐᑦ ᐃᒃᓯᕙᐅᑕᒃᓴᒥᓄᑦ. 
 
ᖃᓄᖅᑑᕈᓐᓇᖅᐱᓯ ᑕᐃᒃᑯᓄᖓ ᐃᒡᓗᖃᖅᑎᑕᐅᔪᓄᑦ ᐃᒡᓕᖃᖅᑎᑕᐅᔪᓄᓪᓘᓐᓃᑦ ᐊᓯᑖᕆᐊᖃᖅᑐᑦ? ᑖᓐᓇ 
ᐊᐱᖅᑯᑎᒋᔭᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓖ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖ. ᑭᐅᔪᓐᓇᙱᓚᖓ ᐅᖃᖅᑕᐅᔪᐃᑦ ᓱᓕᓂᖏᓐᓂᑦ ᐊᒻᒪ 
ᑐᓂᔭᐅᑦᑕᐃᓕᔪᒥᓂᕐᓂᑦ ᐊᒻᒪᓗ ᐱᔪᓐᓇᖅᑎᑕᐅᓯᒪᔪᓂᑦ. ᐊᑐᐊᒐᖅᑕᖃᖅᐳᖅ ᐃᓕᖅᑯᓯᕐᓂᓪᓗ 
ᐊᑐᕆᐊᖃᖅᑎᑕᐅᔪᓂᑦ. ᑕᐃᒪᓐᓇᒃ ᑏᒪᓐ ᐅᓂᒃᑳᖁᓂᐊᖅᐸᕋ ᑖᒃᑯᓇᓂ ᒪᕐᕈᓪᓗᐊᑖᓐᓂᒃ ᒪᓕᒐᓕᐅᖅᑎᐅᑉ 
ᐅᓂᒃᑳᕆᓵᖅᑕᖏᓐᓂᑦ, ᐊᑕᐅᓯᖅ ᐃᒡᓗᓄᑦ ᐱᖁᑎᓄᑦ ᐊᒻᒪ ᐊᐃᑉᐹ ᑎᓴᒪᓂᑦ ᐊᒃᓴᓗᐊᓕᓐᓄᑦ ᐊᒻᒪ 
ᐅᓂᒃᑲᐅᑎᓗᑕ ᖃᓄᐃᑦᑐᖃᓪᓚᑦᑖᓚᐅᕐᒪᖔᖅ ᐊᔪᖅᓴᖅᑐᓕᕆᔨᐅᑉ ᑕᐅᑐᒃᑕᖓᑎᒍᑦ, ᕿᒥᕐᕈᓕᕌᖓᑕ 
ᐱᔨᑦᑎᕋᖅᑕᐅᔫᑉ ᑐᓴᒐᒃᓴᖁᑎᖏᓐᓂᑦ. ᑕᒪᑐᒨᓇ ᒪᓕᒐᓕᐅᖅᑏᑦ ᓱᖅᑯᐃᒪᓂᖅᓴᐅᔪᓐᓇᓂᐊᖅᑐᑦ 
ᓇᑭᓐᖔᖅᑑᓂᖓᓂᒃ. 
 
ᐄ, ᑏᒪᓐ ᑭᐅᒍᓐᓇᖅᐸᒃ ᑖᒃᑯᓂᙵ ᒪᕐᕉᔫᓐᓂᒃ ᐱᔪᒥᓃᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑖ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᐊᖓᔪᖅᑳ. ᐊᑏ ᓂᓪᓕᕆᐊᕆᑦ ᑏᒪᓐ. 
 
ᑏᒪᓐ: ᖁᔭᓐᓇᒦᒃ, ᐃᒃᓯᕙᐅᑖ. ᐃᒡᓗᓄᑦ ᐊᑐᖅᑐᑦ ᒥᒃᓵᓄᖓᔪᒧᑦ, ᐱᓕᐅᓯᐊᖅᑎᑕᐅᔪᖃᖅᑐᒥᓂᐅᑉᐸᑦ 
ᐊᖃᙱᑦᑐᓂᓪᓘᓐᓃᑦ ᐱᑎᑕᐅᓐᓂᖅᐸᑦ, ᐱᓐᖒᖅᑐᒥᓂᐅᓐᓂᖅᐸᑕᓘᓐᓃᑦ ᐅᕝᕙᓘᓐᓃᑦ ᑕᒪᒃᑯᓄᖓᕈᓘᔭᖅ. 
ᐊᑐᕈᓐᓇᖅᑎᖃᑦᑕᖅᑕᕗᑦ ᑮᓇᐅᔭᒥᒃ ᓂᐅᕕᕈᓐᓇᕐᓗᑎᒃ ᐃᓪᓗᓯᐅᑎᓂᒃ ᐊᒻᒪᓗ ᐃᒪᐃᑦᑕᕆᐊᖃᑦᑐᑦ ᑕᑯᑎᓪᓗᓂᐅᒃ 
ᓱᒃᑯᐊᕿᓕᕆᔨ ᓇᓕᖅᑲᖏᓐᓂᒃ. ᑭᓇᑐᐃᓐᓇᖅ ᐊᑐᕈᒪᓐᓂᖅᑲᑦ ᑖᔅᓱᒥᖓ ᓂᐅᕕᕐᓂᐊᕐᓗᓂ ᐅᐊᓴᖅᕕᒻᒥᑦ 
ᑐᓂᔭᐅᑐᐊᕐᕈᑦᑕ ᓇᓕᖅᑲᖏᓐᓂᒃ ᓂᐅᕕᕈᑎᒥᓂᕐᓂᒃ ᖃᓄᐃᖏᑦᑐᖅ. 
 
ᑐᓂᓯᖃᑦᑕᕐᒥᔪᒍᑦ ᐃᓪᓗᓯᐅᑎᓄᑦ ᓂᐅᕕᕈᑎᒃᓴᓂᒃ ᓱᒃᑯᐊᕿᑎᒍᑦ ᑕᐃᒃᑯᓄᖓ ᐃᑲᔪᖅᑕᐅᒍᓐᓇᖅᑐᓄᑦ. 
ᑭᓇᑐᐃᓐᓇᖅ ᐃᓯᖅᑐᖅ ᖃᐅᔨᓴᖅᑕᐅᓗᓂ ᑕᖅᑭᑕᒫᖅᓯᐅᑎᑎᒍᑦ, ᐊᑦᔨᒌᖏᑦᑐᑦ ᐃᑲᔫᓯᐊᖑᒍᓐᓇᖅᑐᑦ 
ᐃᓱᒪᒋᔭᐅᓲᑦ. ᑕᐃᒪᓐᓇᐃᑦᑐᖅ ᐃᓪᓗᓯᐅᑎᓄᑦ. 

ᑕᐃᒃᓱᒧᖓᓕ ᑮᓇᐅᔭᓂᒃ ᐱᐅᖅᓱᐊᖅᑐᖅ ᐊᒻᒪᓗ ᑮᓇᐅᔭᒃᑯᕕᒻᒥᐅᑕᕆᓗᓂᐅᒃ, ᑭᐅᔭᓐᓂᖏᑦᑐᖅ ᐱᑦᔪᑎᒋᓪᓗᒍ 
ᓱᒃᑯᐊᕿᐅᕙᑦᑐᑦ ᑭᖑᓪᓕᖅᐹᒃᑯᑦ ᐊᑐᖅᑕᐅᓲᖑᒻᒪᑦ. ᖃᐃᔭᕆᐊᖃᖏᑦᑐᑎᑦ ᒪᑐᒃᑎᒍᑦ ᐱᐅᖅᓱᐊᕈᓐᓇᕈᕕᑦ 
ᓄᐊᑦᑎᓗᑎᒃ ᑮᓇᐅᔭᓂᒃ. ᑕᐃᒪᓐᓇᖃᐃ ᓱᓕᔪᖅ ᓄᓇᓕᒃᑎᒍᑦ. 
 
ᐅᒡᒍᐊᓇᖅᑑᒐᓗᐊᖅ ᖃᐅᔨᓴᕐᓂᐅᕙᑦᑐᒃᑯᑦ ᐊᒻᒪᓗ ᑕᐃᓐᓇ ᐃᓄᑦ ᑮᓇᐅᔭᓂᒃ ᐴᖅᓯᓯᒪᓗᓂ ᑕᐃᒪᓕ ᐲᕋᔭᖅᑕᕗᑦ 
ᑖᓐᓇ ᓱᒃᑯᐊᕿᖏᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑕᐃᒪᐅᕕᑦ? ᐋᕆᐊᒃ. 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᖏᑦᑐᖓ ᐊᐱᕆᓂᐊᕐᒪᖔᕐᒪ ᑕᒫᓂᒃᓴᐃᓐᓈᖅᑐᒥ 
ᒪᑉᐱᖅᑐᒐᕐᒥ. ᐃᓐᓇᑐᖃᐃᑦ ᓂᖏᐅᕿᑖᖅᐸᑦᑐᑦ ᐊᒻᒪᓗ ᑮᓇᐅᔭᑭᔅᓱᐃᓐᓇᖅᑐᑎᒃ ᐊᒻᒪᓗ ᐊᓯᖏᑎᒍᑦ 
ᐱᕕᒃᓴᖃᖃᑦᑕᕋᑎᒃ ᑮᓇᐅᔭᓕᐅᕐᓗᑎᒃ ᐊᒻᒪᓗ ᐊᑭᓕᕆᐊᓕᒻᒥᓂᒃ ᐊᑭᓕᖅᓱᐃᓗᑎᒃ, ᐊᒻᒪᓗ ᕿᑐᙵᖏᑦ 
ᐃᙳᑕᖏᓐᓗ ᑐᕚᖃᑦᑐᑎᒃ ᑖᒃᑯᓂᖓ.  
 
ᑐᓴᕋᒪᐃᓛᒃ ᐃᑲᔪᖅᑕᐅᔾᔪᑎᖃᕐᓂᐊᕐᓕᖅᑐᑦ ᒐᕙᒪᑐᖃᒃᑯᓐᓂᑦ ᐃᓐᓇᑐᖃᐃᑦ. ᐅᓄᖅᓯᒋᐊᖅᑎᑦᑎᓂᐊᖅᐱᓯ 
ᑐᓂᔭᐅᖃᑦᑕᖅᑐᓂᒃ ᐃᓐᓇᑐᖃᕐᓄᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒫᓐᓇᐅᔪᖅ ᐃᓐᓇᑐᖃᐅᓕᖅᑐᖅ ᐊᒻᒪᓗ 
ᐃᓐᓇᑐᖃᐅᔾᔪᑎᑖᖃᑦᑕᖅᑐᖅ ᒐᕙᒪᑐᖃᒃᑯᓐᓂᑦ ᐊᒻᒪᓗ ᑕᐃᓐᓇ ᐱᔪᓐᓇᕆᓪᓗᓂ ᓄᓇᕗᒻᒥ ᐃᓐᓇᑐᖃᐃᑦ 
ᐃᑲᔫᓯᐊᖏᓐᓂᒃ. ᑕᐃᔭᐅᔪᑦ ᓄᓇᕗᒻᒥ ᐃᓐᓇᑐᖃᓐᓄᑦ ᐃᑲᔫᑎᐅᔪᑦ. ᒫᓐᓇᐅᔪᖅ ᐃᑲᔫᓯᐊᖑᔪᖅ $135.00-ᓚᖑᔪᖅ 
ᑕᖅᑭᑕᒫᑦ. ᒐᕙᒪᑐᖃᒃᑯᑦ ᑐᓴᖅᑎᑦᑎᓚᐅᖅᑐᑦ ᑮᓇᐅᔭᓂ ᐅᓄᖅᓯᒋᐊᕈᑎᑕᖃᕆᐊᖓᓂᒃ ᐃᓐᓇᑐᖃᓐᓄᑦ 
ᑲᓇᑕᓕᒫᒥ, ᐱᖃᓯᐅᑎᓪᓗᒍ ᓄᓇᕗᑦ. 
 
ᒫᓐᓇᐅᔪᖅ, 587-ᐸᐅᒪᑕ ᐃᓐᓇᑐᖃᐃᓐ ᓄᓇᕗᒻᒥ. ᓄᓇᕗᓕᒫᒥ ᐱᖃᑦᑕᖅᑐᑦ 587 ᐃᓐᓇᑐᖃᐅᔾᔪᓯᐊᓂᒃ, 
ᓯᕗᓕᐊᕈᑕᖏᑦ ᐊᒻᒪᓗ ᓄᓇᕗᒻᒥ ᐃᓐᓇᑐᖃᐃᑦ ᐃᑲᔫᓯᐊᖅᑖᕆᕙᑦᑕᖏᑦ ᓄᓇᕗᒥᐅᑦ. 
 
ᐃᓚᒋᔭᖓ ᑖᒃᑯᐊ ᐱᓕᕆᕕᒃᑯᑦ ᐱᓕᕆᐊᕆᖃᑦᑕᖅᑕᖓ ᑲᔪᓯᓂᒃᑯᑦ ᕿᒥᕐᕈᖃᑦᑕᖅᑐᑦ ᐅᓪᓗᒥᐅᔪᖅ ᐊᑭᖏᓐᓂᒃ 
ᓇᓗᓇᐃᖅᓯᒍᒪᓪᓗᑎᒃ ᑖᒃᑯᐊ ᐱᕙᓪᓕᐊᑎᑕᐅᔭᕆᐊᖃᒻᒪᖔᑕ ᐱᓕᕆᐊᖑᕙᑦᑐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᐱᖅᑯᑏᑦ ᑭᐅᔭᐅᕙ, ᐋᕆᐊᒃ? ᐊᐱᖅᑯᑎᒃᓴᖃᒃᑲᓂᖅᐱᑦ? 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ ᕿᒥᕐᕈᒍᓐᓇᕋᑖᕋᕕᑦ ᑖᔅᓱᒥᖓ. ᐊᒻᒪᑕᐅᖅ 
ᖃᐅᔨᓴᕐᓂᖃᕐᓂᐊᕐᕆᕕᑦ ᐅᕝᕙᓘᓐᓃᒃ ᕿᒥᕐᕈᓗᒍ ᑕᒪᒃᑯᐊ ᐃᓐᓇᑐᖃᐃᓐ ᐊᙳᑎᓯᒪᒍᓐᓇᖏᒻᒪᑦ ᐅᓪᓗᒥᐅᔪᖅ 
ᐊᑭᑐᓂᕆᓕᖅᑕᖓᓄᑦ. ᑕᒪᑐᒥᖓ ᖃᐅᔨᓴᕐᓂᖃᕐᓂᐊᖅᐱᓯ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ ᐲᑯ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ ᐱᓕᕆᕕᒃ ᐅᓪᓗᒥᐅᔪᖅ ᕿᒥᕐᕈᓂᐊᖅᑐᖅ ᐊᒻᒪᓗ 
ᐅᓪᓗᒥᐅᔪᖅ ᐊᑭᖏᓐᓂᒃ ᐊᑐᖅᑕᐅᕙᑦᑐᑦ ᐋᖅᑭᒋᐊᕆᐊᖃᑦᑐᖃᒻᒪᖔᑕ ᐱᓕᕆᐊᕐᑎᒍᑦ. ᑭᐅᔾᔪᑎᒐ ᐄ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᓇ ᑎᑎᕋᖅᓯᒪᔪᖅ, ᖃᐅᔨᒪᔪᖓ ᐃᒪᐃᓕᔪᖅ ᑲᒪᒋᔭᖃᕐᓂᖅ ᐃᓘᓇᖏᑎᒍᑦ 
ᐊᑐᐊᒐᖅ ᐱᕙᓪᓕᐊᓂᖓᓂᒃ. ᐅᖃᐅᓯᕆᖃᑦᑕᖅᓯᒪᒐᒃᑯ ᑖᓐᓇ ᐊᖓᔪᖅᑳᒧᑦ ᐊᕐᕌᓂᓂᒃ ᐲᖅᓯᓂᕐᒥᒃ ᑕᕝᕙᙵᑦ 
ᑮᓇᐅᔭᓂᒃ ᐊᒻᒪᓗ ᐱᕙᓪᓕᐊᑎᑦᑎᓗᑎᒃ ᐊᓯᐊᓂᒃ ᐱᓕᕆᐊᒃᓴᒥᒃ ᐅᖓᓯᑦᑐᒦᑦᑐᓄᒃ ᐃᖅᑲᓇᐃᔭᕐᓂᖅ ᐃᑲᔫᑎᒥᒃ. 
ᐃᑉᐸᔅᓴᖅ ᐅᖃᓚᐅᕐᕋᒪ ᐊᑐᐊᒐᖅᑎᒍᑦ ᐊᓯᔾᔩᓂᐅᒋᐊᖃᑐᐃᓐᓇᕆᐊᖃᒻᒪᑦ. 
 
ᑐᑭᓯᖁᓪᓗᒋᓪᓕ ᒪᓕᒐᓕᐅᖅᑎᐅᖃᑕᐅᔪᑦ, ᐊᕐᕌᒍᑲᓪᓚᑦ ᐊᓂᒍᖅᓯᒪᓕᖅᑐᑦ ᐊᓯᐊᓂᒃ ᐃᖅᑲᓇᐃᔭᖅᑎᓪᓗᖓ 
ᐱᓕᕆᕝᕕᒻᒥ, ᐅᐸᓗᖓᐃᔭᐃᖃᑕᐅᓚᐅᖅᓯᒪᒐᑦᑕ ᐅᓂᒃᑳᓕᐊᕐᒥᒃ, ᐊᒻᒪᓗ ᓈᓴᐅᑎᑎᒍᑦ 
ᖃᐅᔨᓇᓱᑦᑐᒻᒪᕆᐅᓪᓗᑕ ᐊᑐᕐᓂᒍᑦᑎᒍᑦ 20-ᐳᓴᓐᑎᓂᒃ ᑮᓇᐅᔭ ᐊᑐᖅᑕᒥᓃᑦ ᐱᓕᕆᐊᒥᒃ, 
ᐅᑎᕐᕕᐅᓂᖅᓴᐅᔪᓐᓇᕋᔭᕐᒪᑕ ᒐᕙᒪᒃᑯᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᓚᐅᖅᑎᓪᓗᒋᑦ ᐊᒻᒪᓗ ᑖᒃᓯᔅᓂᒃ 
ᓄᐊᑦᑎᓕᕐᓗᑎᑦ ᑮᓇᐅᔭᑦ. ᑖᒃᑯᑎᒎᓇ ᐅᑎᕐᕕᐅᒐᔭᖅᑐᑦ ᒐᕙᒪᒃᑯᓐᓄᑦ ᖁᓖᕋᖅᑎᒃᑲᓐᓂᒻᒪᕆᑦᑐᑎᑦ 
ᐅᑎᕐᕕᐅᒃᑲᓐᓂᕋᔭᙳᐊᖅᑐᑦ ᐊᒥᓲᓂᖏᑦ. 
 
ᓴᖅᑭᑎᑦᑎᔪᒐᒪ ᐸᐃᑉᐹᒥᒃ ᑎᑎᕋᖅᑕᐅᓯᒪᔪᓂᒃ ᐊᕐᕌᒎᓚᐅᖅᑐᒥᒃ, ᐃᒃᓯᕙᐅᑕᖅ. ᑕᐃᒪᐃᒻᒪᑦ ᖃᐅᔨᔪᒪᔪᖓ 
ᒥᓂᔅᑕᐅᔪ ᐃᖅᑲᓇᐃᔭᖅᑎᖏᓪᓘᓐᓃᑦ ᕿᒥᕐᕈᒍᓐᓇᖅᓯᓚᐅᖅᓯᒪᒻᒪᖔᕐᒥᒃ ᑖᔅᓱᒥᖓ ᐅᓂᒃᑳᓕᐊᖑᔪᒥᒃ, 
ᐅᓪᓗᒥᐅᓕᖅᑐᖅ ᑕᒪᓐᓇ ᖃᓄᐃᓕᐅᕈᑎᒋᓯᒪᓕᕐᒪᖔᕐᒥᐅᒃ ᐅᖃᐅᔾᔭᐅᔪᒪᔪᖓ ᐊᒻᒪᓗ ᖃᓄᖅ ᑕᒪᒃᑯᐊ 
ᐊᑐᖅᑕᐅᖁᔭᐅᓚᐅᖅᓯᒪᔪᑦ ᖃᓄᖅ ᐃᓱᒪᒋᔭᐅᑦᑕᕐᒪᖔᑕ ᐅᖃᐅᓯᖃᖁᒐᓗᐊᕆᓪᓗᒋᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᒥᓂᔅᑕ.  
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᓕᒐᓕᐅᖅᑎᐅᖃᑕᐅᔪᖅ ᑕᒪᔅᓱᒥᖓ ᐅᕙᓐᓄᑦ 
ᐅᖃᐅᓯᖃᓚᐅᖅᓯᒪᒻᒪᑦ ᒫᑦᓯᐅᓚᐅᖅᓯᒪᔪᒥᒃ ᐃᖃᓗᑦᑑᑦᓯᐊᕐᒦᑦᑎᓪᓗᑕ ᐊᒻᒪᓗ ᑲᑎᖃᑎᖃᓚᐅᖅᓯᒪᒐᑦᑕ 
ᐅᔭᕋᓐᓂᐊᕐᓂᕐᒧᑦ ᐃᓕᓴᐃᔨᓂᒃ ᐃᓚᒋᓪᓗᒍ ᕗᕉᔅ ᕆᒡᕕ, ᐊᒻᒪᓗ ᐊᓯᖏᑦ ᐃᓄᐃᑦ. ᑕᐃᔅᓱᒪᓂᓕ ᑕᒪᓐᓇ 
ᓈᒻᒪᑦᑐᒋᓚᐅᖅᓯᒪᒐᒃᑯ ᐊᒻᒪᓗ ᐊᖏᖃᑎᒋᓪᓗᒍ ᐅᖃᐅᓯᖓᓂᒃ. 
 
ᐱᓕᕆᕝᕕᕗᑦ ᐱᓕᕆᓯᒪᑦᑎᐊᑐᒻᒪᕆᐊᓘᒻᒪᑦ ᐊᒻᒪᓗ ᐅᖃᓕᒫᕐᓂᐊᕋᒪ ᑎᕋᖅᑕᐅᖁᓪᓗᒋᑦ 
ᖃᓄᐃᓕᐅᓪᓚᑦᑖᓕᕐᒪᖔᑕ ᒪᓕᒐᓕᐅᖅᑎᐅᖃᑕᐅᔪᖅ ᐊᓯᖏᓪᓗ ᒪᓕᒐᓕᐅᖅᑎᐅᖃᑕᐅᔪᑦ 
ᑐᑭᓯᓯᒪᑦᑎᐊᕐᓂᐊᕐᒪᑕ ᑕᒪᒃᑯᓂᖓ ᐅᖃᐅᓯᕆᓂᐅᓴᔭᓐᓂ. 
 
ᒫᓐᓇᓕ, ᐃᖅᑲᓇᐃᔭᑯᖅᑏᑦ ᓱᒃᑯᐊᕿᑎᑦᑎᔨᒃᑯᓐᓂ ᓵᓐᑎᒃᑯ ᒥᓯᐅᒃᑯ, ᕿᒥᕐᕈᕙᓪᓕᐊᕘᒃ 
ᐊᓯᔾᔩᕙᓪᓕᐊᓪᓗᑎᓪᓗ ᐊᐅᓚᓂᖏᑕ ᐊᑐᐊᒐᖏᓐᓂᒃ ᐃᓚᓕᐅᔾᔨᔪᓐᓇᕋᔭᕋᑦᑕ ᐃᑲᔫᑎᒃᓴᑲᓐᓂᕐᒥᒃ 
ᓱᒃᑯᐊᕿᕙᑦᑐᓄᑦ ᑮᓇᐅᔭᖅᑎᒍᑦ ᐃᑲᔫᓯᐊᖅᐸᑦᑐᓄᑦ. ᑭᓇᑐᐃᓐᓇᖅ ᐃᓄᒃ ᓱᒃᑯᐊᕿᕙᑦᑐᖅ, 
ᐃᑲᔪᖅᑕᐅᒃᑲᓐᓂᕈᓐᓇᕐᓗᓂ ᐊᑭᖏᓐᓂᒃ ᐊᒻᒪᓗ ᐱᖃᓯᐅᑎᓗᒍ ᐅᑎᐅᑎᖃᙱᑦᑐᒥᒃ ᖃᖓᑦᑕᐅᑎᒥᒃ 
ᓄᓇᖏᓐᓂᒃ ᐃᖅᑲᓇᐃᔭᕐᕕᒃᓴᖓᓄᑦ ᐃᖅᑲᓇᐃᔮᖅᑖᖁᓪᓗᒍ ᐊᒻᒪᓗ ᐃᖅᑲᓇᐃᔭᕆᐊᓯᓗᓂ 
ᐃᑲᔪᖅᑕᐅᖃᑦᑕᕈᒪᒐᔭᕐᒪᑦ. 
 
ᓲᕐᓗ ᐆᑦᑑᑎᒋᓗᒍ, ᐃᖃᓗᑦᑑᑦᓯᐊᕐᒦᒃᑯᕕᑦ ᐊᒻᒪᓗ ᐃᖅᑲᓇᐃᔮᖅᑖᖁᔭᐅᓐᓂᕈᕕᑦ ᖁᕐᓗᖅᑑᒥ 
ᓱᒃᑯᐊᕿᕙᒃᑯᕕᓪᓗ, ᑕᐃᒪᓕ ᖃᖓᑦᑕᐅᓰᒍᓐᓇᕋᔭᕋᑦᑕ ᐅᑎᐅᑎᖃᙱᑦᑐᒥᒃ ᐃᖃᓗᑦᑑᑦᓯᐊᕐᒥ ᑕᐅᕗᖓ 
ᖁᕐᓗᖅᑑᒧᑦ ᑕᐅᕙᓂ ᐃᖅᑲᓇᐃᔮᖅᑖᕐᓂᐅᓴᒍᕕᑦ. ᒪᓕᒐᓕᐅᖅᑎᐅᖃᑕᐅᔪᖅ ᑕᐃᒫᒃ 
ᐅᖃᐅᓯᖃᕋᑖᖅᐸᓪᓚᐃᒻᒪᑕ. 

ᑕᐃᒫᒃᓴᐃᓐᓇᕐᓗ, ᐊᐅᓪᓚᖃᑦᑕᕐᓂᐅᔪᖅ ᐅᖓᓯᑦᑐᓄᑦ ᐃᖅᑲᓇᐃᔭᕐᕕᒃᓴᕆᔭᐅᔪᓄᑦ ᓱᒃᑯᐊᕿᕙᑦᑐᓄᑦ 
ᐊᑭᓖᒋᐊᖃᓕᖅᑎᑕᐅᖃᑦᑕᕋᔭᕆᓪᓗᑎᑦ, ᑭᓯᐊᓂ ᑕᒪᓐᓇ ᖃᖓᑦᑕᐅᑎᖏᑦ ᐅᑎᐅᑎᖃᙱᓪᓗᑎᑦ 
ᐊᑕᐅᓯᐊᑐᐃᓐᓇᕐᓗᑎᑦ ᖃᖓᑦᑕᐅᓯᖅᑕᐅᔪᓐᓇᖃᑦᑕᕋᔭᖅᑐᑦ ᑕᐃᒫᒃ ᐅᖃᖅᑲᐅᒐᑦᑕ. ᓂᕆᐅᓐᓂᖃᕋᔭᕋᒪᓕ 
ᐅᖓᓯᑦᑐᒥᒃ ᐃᖅᑲᓇᐃᔮᖃᕈᕕᑦ, ᓲᕐᓗ ᑕᒫᓂ Lupine ᐅᔭᕋᓐᓂᐊᕐᕕᒻᒥ, ᑕᐃᒪᓕ Lupine ᐅᔭᕋᓐᓂᖃᖅᑎᒃᑯ 
ᖃᖓᑦᑕᐅᓯᕐᓂ ᐊᑭᓖᖃᑦᑕᕋᔭᖅᑐᑦ ᐅᑎᖅᑕᕋᐅᔭᕆᐊᖃᖅᑎᓪᓗᑎᑦ ᐃᖃᓗᑦᑑᑦᓯᐊᕐᒧᑦ. 
 
ᑕᒪᓐᓇ ᐃᑲᔪᕐᓂᖃᖁᒥᓇᖅᐳᖅ ᒪᓕᒐᓕᐅᖅᑎᐅᖃᑕᐅᔫᑉ ᐊᐱᖅᑯᓯᕆᕋᑖᖅᑕᖓᓄᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᑐᓴᕈᒥᓇᖅᑑᕗᖅ. ᑕᒪᓐᓇᐃᓛᒃ ᓄᓇᕘᒥ ᐊᑦᑐᐃᓂᐊᕐᓂᕐᒧᑦ 
ᐃᑲᔫᓯᐊᓪᓗ ᐊᖏᕈᑎᐅᔪᖅ ᐅᖃᓕᒫᕐᕕᒃ 26 ᐊᖏᕈᑕᐅᓚᐅᖅᓯᒪᒻᒪᑦ ᓄᓇᑖᕐᓂᕐᒧᑦ ᐊᖏᕈᑎᒃᑯᑦ, ᑕᒪᓐᓇ 
ᐃᓄᓐᓄᑦ ᓄᓇᕘᒥᐅᑕᓕᒫᓄᑦ ᑐᕌᖓᓪᓗᓂ, ᑭᓯᐊᓂᓕ ᐃᖅᑲᓇᐃᔮᖅᑖᖅᑐᖃᖅᑐᒥᓂᐅᒍᓂᓕ, ᓲᕐᓗ 
ᐅᖃᐅᓯᕆᙳᐊᕐᓗᒍ ᐃᖃᓗᑦᑑᑦᓯᐊᕐᒥ. 
 
ᐃᓄᒃ ᕿᑭᖅᑕᕐᔪᐊᒥᐅᑕᖅ ᐅᕝᕙᓘᓐᓃᑦ ᐊᐅᓱᐃᑦᑐᒥᐅᑕ ᐃᖅᑲᓇᐃᔭᕈᒪᓐᓂᕈᓂ ᐅᔭᕋᓐᓂᐊᕐᕕᒻᒥ ᕿᑎᕐᒥᐅᑉ 
ᐊᕕᑦᑐᖅᓯᒪᔪᐊᓂ ᐊᒻᒪᓗ ᐃᓄᐃᑦ ᕿᑎᒥᕐᐅᓂ ᐃᖅᑲᓇᐃᔮᖅᑖᖅᑎᑕᐅᓯᒪᙳᐊᕐᓗᑎᑦ ᑕᒪᐃᓐᓂ ᐊᒻᒪᓗ 
ᒪᑐᐃᖓᔪᖃᒃᑲᓐᓂᕐᓂᕈᓂ ᐃᓄᓕᖅᑕᐅᓯᒪᙱᑦᑐᐃᑦ ᐃᖅᑲᓇᐃᔮᒃᓴᐃᑦ ᑕᐅᕙᓂ, ᑖᓐᓇ ᐱᓕᕆᐊᖅ ᐃᑲᔪᕋᔭᖅᐸ 
ᑕᐃᔅᓱᒥᖓ ᐃᓄᒻᒥᒃ ᐃᖃᓗᑦᑑᑦᓯᐊᕐᒨᖅᑎᑦᑎᓗᓂ ᖁᕐᓗᖅᑑᒧᓪᓘᓐᓃᑦ ᓇᒧᑐᐃᓐᓇᕐᓘᓐᓃᑦ 
ᐃᖅᑲᓇᐃᔮᖅᑖᕐᕕᐅᔪᓐᓇᕋᔭᖅᑐᒧᑦ? ᑕᐃᒫᒃ ᐃᑲᔪᖅᑕᐅᔪᓐᓇᕋᔭᖅᐸᑦ ᐅᑎᕐᕕᐅᓗᓂᓘᓐᓃᑦ ᖃᖓᑦᑕᐅᑎᒥᓂᕐᒥᓄᑦ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᐃᓱᒫᓘᑎᒋᒐᔭᖅᑕᕗᓪᓕ ᐱᓕᕆᐊᑉ ᒥᒃᓵᓄᑦ ᑭᓇᑐᐃᓐᓇᕐᒥᒃ ᖃᖓᑦᑕᐅᓰᒍᒪᒐᔭᙱᓐᓇᑦᑕ 
ᑲᖏᖅᖠᓂᕐᒥᐅᑕᒥ ᐊᐅᓪᓚᖅᑎᓪᓗᒍᓗ ᐃᒡᓗᓕᒻᒥᑦ ᐅᕝᕙᓘᓐᓃᑦ ᐊᐅᓪᓚᖅᑎᓪᓗᒍ ᑲᖏᖅᖠᓂᕐᒧᑦ ᐊᒻᒪᓗ 
ᖃᖓᑦᑕᐅᓯᓕᕐᒥᓗᒍ ᕿᑭᖅᑕᕐᔪᐊᒧᑦ, ᐆᑦᑑᑎᒋᓗᒍ ᐃᖅᑲᓇᐃᔮᒧᑦ, ᐊᒻᒪᓗ ᕿᑭᖅᑕᕐᔪᐊᒨᕋᓗᐊᖅᐸᑕᓴ, 
ᐃᖅᑲᓇᐃᔮᖅᑖᖅᑐᒥᓂᐅᙱᒃᑯᓂ. ᑕᐃᓐᓇ ᐃᓄᒃ ᕿᑭᖅᑕᕐᔪᐊᓂ ᐊᐅᓪᕈᓐᓇᐃᓕᒐᔭᕐᒪᑦ 
ᖃᖓᑦᑕᐅᑎᒃᓴᖃᙱᓐᓂᖓᓄᑦ. ᐃᒫᓪᓕ ᐅᖃᕋᓱᐊᖅᐳᒍᑦ ᐃᖅᑲᓇᐃᔮᖅᑖᕈᕕᑦ ᓄᓇᓕᒻᒥ, ᑕᐃᒪᓕ 
ᐃᑲᔪᕋᕋᔭᖅᐳᒍᑦ ᐃᓕᓐᓂᒃ ᖃᖓᑦᑕᐅᓰᓗᑕ ᐅᑎᐅᑎᖃᙱᑦᑐᒥᒃ ᓄᓇᔅᓯᓐᓂᒃ ᑕᐃᑯᖓ ᐃᖅᑲᓇᐃᔮᖅᑖᕐᕕᒋᔭᕐᓄᑦ. 
 
ᖃᐅᔨᒪᑦᑎᐊᕈᒪᑐᐃᓐᓇᖅᑐᒍᑦ ᑕᐃᒪᐃᑦᑐᖃᖁᔨᓇᑕ ᐃᓄᒻᒥᒃ ᖃᖓᑦᑕᐅᓰᒍᑦᑕ ᓇᒧᑐᐃᓐᓇᖅ ᐊᒻᒪᓗ 
ᖃᒪᓂ'ᑐᐊᕐᒨᕋᓗᐊᖅᑐᑎᑦ ᑕᐃᒪᓕ ᐃᖅᑲᓇᐃᔮᖓᑦ ᐱᐅᒋᙱᓐᓇᒥᐅᒃ ᖃᐅᔾᔨᐊᓚᑦᑐᒥᓂᐅᑦᑕᖅᐳᖅ. 
 
ᐊᐃᑉᐹᓗ ᐃᓱᒫᓘᑎᐅᒐᔭᖅᑐᖅ ᐃᑲᔪᖅᑐᐊᑐᐊᕈᕕᑦ, ᑮᓇᐅᔭᑎᒍᑦ ᐃᑲᔫᓯᐊᖅᐸᑉᐳᑎᑦ ᐊᒻᒪᓗ 
ᖃᖓᑦᑕᐅᓯᖅᑕᐅᓗᑎᑦ ᕿᑭᖅᑕᕐᔪᐊᒥ ᑕᐅᕗᖓ ᖃᒪᓂ'ᑐᐊᕐᒧᑦ ᐃᖅᑲᓇᐃᔮᖅᑖᕆᐊᖅᑐᕐᓗᑎᑦ, ᒫᓐᓇᓕ ᑕᐃᒪ 
ᖃᒪᓂ'ᑐᐊᕐᒦᒃᑲᕕᑦ ᐊᒻᒪ ᓗᐱᓇᓱᐊᕈᓰᒃ ᒪᕐᕉᒃ ᐊᓂᒍᖅᐸᑎᒃ ᐃᖅᑲᓇᐃᔮᕆᔭᐃᑦ ᐱᐅᒋᙱᒃᑯᕕᐅᒃ; ᓇᒻᒥᓂᕐᓕ 
ᖃᖓᑦᑕᐅᓯᕆᐊᖃᕋᔭᖅᐳᑎᑦ ᐅᑎᒧᑦ ᕿᑭᖅᑕᕐᔪᐊᒧᑦ. 
 
ᐅᑎᐅᑎᖃᙱᑦᑐᒥᒃ ᖃᖓᑦᑕᐅᓰᖃᑦᑕᕋᔭᖅᑐᒍᑦ. ᐃᑲᔪᕋᓱᐊᕋᑦᑕ ᐃᓄᓐᓂᑦ ᐃᖅᑲᓇᐃᔮᖅᑖᕈᓐᓇᖁᓪᓗᒋᑦ ᓄᓇᖏᑕ 
ᓯᓚᑖᓂ ᐊᒻᒪᓗ ᐊᑭᑐᔪᐊᓘᓂᖏᓐᓄᑦ ᖃᖓᑦᑕᐅᑏᑦ ᐅᖃᐅᓯᐅᓚᐅᕐᒥᒻᒪᑦ ᒪᓕᒐᓕᐅᖅᑎᐅᖃᑕᐅᔪᒧᑦ. 
 
ᖁᕕᐊᓱᒻᒪᕆᑉᐳᖓ ᑕᒪᓐᓇ ᑲᔪᓯᓂᕿᖃᖅᑎᔪᓐᓇᓛᕋᑦᑎᒍ ᐊᒻᒪᓗ ᑕᒪᓐᓇ ᐱᓕᕆᐊᖑᔪᖅ ᓈᒻᒪᒋᔭᐅᖁᒥᓇᖅᑑᕗᖅ 
ᒪᓕᒐᓕᐅᖅᑎᐅᖃᑕᐅᔪᑦ ᓂᕆᐅᓐᓂᕆᔭᖏᓐᓂᒃ ᐱᓕᕆᐊᕐᒥᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ, ᐊᐱᖅᑯᑎᒃᓴᖃᒃᑲᓐᓂᖅᐱᑦ? 
 



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖ. ᐊᖓᔪᖅᑳᖅ ᖁᔭᒋᔭᕋ ᐊᒻᒪ ᐱᒋᐊᕈᑎᑦᑎᐊᕙᐅᓪᓗᓂ. ᓂᕆᐅᒋᓂᐊᓕᖅᐸᕋ 
ᐊᑐᓕᖅᑕᐅᓯᒪᓕᕈᓂ, ᖃᓄᖅ ᐃᖏᕐᕋᓂᖃᕐᓂᐊᕐᒪᖔᖅ. ᐋᖅᑭᒋᐊᕆᒃᑲᓐᓂᖅᑎᑕᐅᔪᖃᕈᓐᓇᖅᐸᑦ ᑕᒪᑐᒨᓇ 
ᐊᑐᕐᓂᖃᑦᑎᐊᕐᓂᐊᖁᓪᓗᒍ ᑭᒡᒐᑐᖅᑕᑎᓐᓄ, ᑕᐃᒪ ᐊᑐᓕᖅᑲᐅᓂᖓ ᑕᑯᓐᓇᕆᐊᖃᖅᑕᕗᑦ. 
 
ᓇᓗᓇᐃᖅᓯᔪᒪᑐᐃᓐᓇᖅᑐᖓ ᐃᓱᒪᖁᑎᓐᓂ ᑭᒃᑯᑦ ᐃᓄᓕᕆᔭᐅᔾᔪᑎᓂ ᓴᖅᑭᑎᑦᓯᕙᒻᒪᖔᑕ ᐱᖓᓱᓂᑦ 
ᐃᓕᓐᓂᐊᓕᙱᑦᑐᓄᑦ ᐱᔨᑦᑎᕋᕐᓂᕐᒧᑦ ᑎᑎᕋᕐᕕᐅᔪᓂ ᐸᓐᓂᖅᑑᒥ, ᑲᖏᖅᖠᓂᕐᒥ ᐊᒻᒪ ᐃᖃᓗᑦᑑᑦᑎᐊᕐᒥ. 
ᑕᐃᒪᐅᕗᑦ ᐱᖓᓱᑦ ᐃᓄᑦ ᑭᓯᐊᓂᓕ ᐊᔪᖅᓴᖅᑐᓕᕆᔨᓄᑦ ᐱᓇᓱᐊᒐᖅ ᓴᖅᑭᖅᑎᑕᐅᕙᙱᑦᑐᖅ. ᐊᕕᑦᑐᖅᓯᒪᔪᓂ 
ᐊᑐᓂ ᐃᓄᒃᑕᖃᖅᐳᖅ. ᕼᐋᒻᓚᐅᔪᑎᒍᑦ ᐱᓕᕆᕙᒃᑐᑎᑦ ᐊᓯᐊᒍᓪᓘᓐᓃᑦ ᑎᒥᐅᔪᓂᑦ ᐊᔪᖅᓴᖅᑐᓕᕆᓪᓗᑎᑦ. 
ᐊᖓᔪᖅᑳᒃ ᑕᒪᑐᒥᙵ ᓇᓗᓇᐃᖅᓯᒋᐊᒃᑲᓐᓂᕈᓐᓇᖅᐹ? ᖁᔭᓐᓇᒦᒃ, ᐃᒃᓯᕙᐅᑖ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᐋᒡᒐ ᐃᒪᐃᒐᔭᖅᐳᒍᓪᓕ ᐋᖅᑭᓱᕐᓗᒍ ᑎᑎᕋᕐᕕᓕᕆᔭᐅᓂᒃᓴᑎᒍᑦ ᐆᑦᑑᑎᒋᓗᒍ, 
ᑲᖏᖅᑐᒑᐱᒻᒦᒃᑯᕕᑦ, ᐊᔪᖅᓴᖅᑐᓕᕆᔨᒃᑯᑦ ᐊᕕᑦᑐᖅᓯᒪᔪᓂ ᑎᑎᕋᕐᕕᖓᑎᒍᐊᕋᔭᕐᓗᑎᑦ. ᐊᔪᖅᓴᖅᑐᓕᕆᔨ 
ᑲᖏᖅᑐᒑᐱᒻᒥ ᐊᖅᑯᓯᐅᖅᑎᑦᑎᔪᓐᓇᕋᔭᖅᑐᖅ ᖃᖓᑦᑕᐅᑎᒃᓴᒥᒃ, ᐊᒻᒪ ᐊᕕᑦᑐᖅᓯᒪᔪᓂ ᑎᑎᕋᕐᕕᒃ 
ᐃᑲᔪᕈᓐᓇᕋᔭᖅᑐᑦ ᑐᑭᓕᐊᖅᑎᑕᐅᓂᖓᓄᑦ. ᐊᕕᑦᑐᖅᓯᒪᔪᓂ ᑎᑎᕋᕐᕕᓐᓄᐊᑦᑕᐃᓐᓇᕆᐊᖃᕋᔭᙱᓚᑎᑦ. 
ᐆᑦᑑᑎᒋᓗᒍ ᒪᓕᒐᓕᐅᕐᕕᐅᑉ ᓂᕈᐊᖅᑕᐅᕕᖓᓂ ᑕᐃᑲᓃᒃᑲᔭᖅᑐᖅ ᐊᕕᑦᑐᖅᓯᒪᔪᑦ ᑎᑎᕋᕐᕕᖓᓐᓂ. ᖁᔭᓐᓇᒦᒃ, 
ᐃᒃᓯᕙᐅᑖ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖ. ᑐᑭᓕᐅᒋᐊᒃᑲᓐᓂᕐᓗᖓ, ᐊᖓᔪᖅᑳᖃᐃ ᑐᑭᓯᕐᓗᑐᒥᓂᖅ; ᐃᖃᓗᑦᑑᑦᓯᐊᕐᒥ 
ᐃᖅᑲᓇᐃᔭᖅᑎᖃᕋᕕᑦ ᐃᑉᐱᑦ ᐊᓪᓚᑉᐱᐊᓂ, ᑭᓯᐊᓂ ᐊᔪᖅᓴᖅᑐᓄᑦ ᐃᑲᔫᑎᓄᑦ ᐱᓕᕆᐊᒥᒃ ᐃᓄᓐᓂᑦ 
ᑐᑦᓯᕋᐅᑎᖏᓐᓂᑦ ᐃᑲᔪᖃᑦᑕᖅᑐᖅ. ᐅᖃᐅᓯᕆᓐᖏᑕᕋ ᐅᖓᓯᑦᑐᓄᑦ ᐃᖅᑲᓇᐃᔭᕐᕖᑦ ᐱᓕᕆᐊᒥᒃ. ᖁᔭᓐᓇᒦᒃ, 
ᐃᒃᓯᕙᐅᑖ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖ. ᐊᔪᖅᓴᖅᑐᓕᕆᔩᑦ ᐊᑐᓂ ᓄᓇᓕᓐᓂᑦ ᑲᒪᒐᔭᖅᐳᑦ 
ᐊᖅᑯᓯᐅᖅᑎᑦᑎᓗᑎᓪᓗ ᑕᐃᒃᓱᒥᓐᖓ ᐱᓇᓱᐊᒐᒥᒃ ᐊᓯᖏᓐᓂᓪᓗ ᐃᑲᔫᑎᓂᑦ ᒥᓂᔅᑕᐅᕕᒻᒧᑦ. ᑕᐃᓐᓇᐅᕗᖅ 
ᐊᔪᖅᓴᖅᑐᓕᕆᔨ. ᖁᔭᓐᓇᒦᒃ, ᐃᒃᓯᕙᐅᑖ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᐄ, ᓱᖅᑯᐃᓇᖅᓯᕚᓪᓕᖅᐳᖅ ᓲᖃᐃᒻᒪ ᒪᓕᒐᓕᐅᖅᑎᐅᖃᑎᒫ ᐃᓚᖓᑦ ᐅᖃᐅᓯᖃᖅᑲᐅᒻᒪᑦ 
ᐊᔪᖅᓴᖅᑐᓕᕆᔨᓂᑦ ᑭᓯᐊᓂᓕ ᖃᐅᔨᒪᔪᖓ ᐊᔪᖅᓴᖅᑐᓕᕆᔩᑦ ᐃᑲᔪᕐᓂᖃᖅᐸᒻᒪᑕ ᐊᒥᓱᑎᒍᑦ ᑭᓯᐊᓂᓕ 
ᑲᒪᔪᐃᓐᓇᐅᖅᑰᖏᒻᒪᑕ ᐊᔪᖅᓴᖅᑐᓕᕆᔾᔪᑎᓕᕆᓂᕐᒥᒃ. 
 
ᑲᔪᓯᒋᐊᕈᑎᒋᓗᒍ, ᑐᓴᖅᓯᒪᕗᖓ ᐊᒥᓲᒻᒪᑕ, ᐊᒻᒪᓗ ᐅᓇ ᐅᖃᕈᓯᖅ ᐊᑐᑲᑕᐃᓐᓇᓚᐅᖅᑕᕋ ᐱᓇᓱᐊᕈᓯᐅᓚᐅᖅᑐᒥ, 
ᐸᐃᑉᐹᓕᕆᔭᕆᐊᓕᖅᔪᐊᕌᓗᐃᑦ ᐊᔪᖅᓴᖅᑐᓕᕆᔪᖃᖅᑎᓪᓗᒍ ᓯᒃᑭᓕᐅᕐᓂᐅᔪᒥ. ᐅᖃᖅᑲᐅᒐᕕᑦ ᑮᓇᐅᔭᐃᑦ  

ᑎᒍᒥᐊᖅᑕᐅᒻᒪᑕ ᐊᕕᑦᑐᖅᓯᒪᔪᓂ ᑎᑎᕋᕐᕕᓐᓂ ᑭᓯᐊᓂᓕ ᖃᓄᖅ ᑮᓇᐅᔭᐃᑦ ᓄᑦᑎᖅᑎᑕᐅᕙᑉᐸᑦ ᕼᐋᒻᓚᓄᑦ 
ᐊᔪᖅᓴᖅᑐᓕᕆᔾᔪᑎᑖᖅᐸᒃᑐᓄᐊᖅᑎᑦᑎᔪᓐᓇᖁᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖ. ᒪᓕᒐᓕᐅᖅᑎᐅᑉ ᐊᒡᒍᑐᖅᑐᐃᓂᖓ ᒪᓕᓪᓗᒍ, 
ᐃᑲᔫᓯᐊᖅᑖᖅᑎᑦᑎᓂᐅᑉ ᓴᖅᑭᖅᑎᑕᐅᓂᖓᓄᐊᖓᑉᐸᑦ, ᓄᓇᓕᓐᓂ ᓄᑦᑎᖅᑎᑕᐅᓂᕐᒧᑦ ᐊᖅᑯᑎᖃᕈᓐᓇᖅᑐᖅ, 
ᓲᕐᓗ ᑭᓐᖓᕐᓂ ᐱᓯᒪᒻᒪᑦ ᐃᓚᖏᓐᓂᓪᓗ ᐊᓯᖏᓐᓂ ᓄᓇᓕᓐᓂ. 
 
ᓄᑦᑎᕆᑐᐃᓐᓇᐅᒍᓂ ᒐᕙᒪᒃᑯᓐᓂᑦ, ᒐᕙᒪᒃᑯᑦ ᓯᒃᑭᓕᐅᖅᑕᐅᓯᒪᔫᒍᓐᓇᖅᐳᖅ ᕼᐋᒻᓚᒃᑯᓐᓄᑦ, ᑕᐃᒪᓐᓇᒃ 
ᒪᓕᑐᐃᓐᓇᖅᑐᖅ ᐱᓇᓱᐊᒐᒥᒃ ᒪᓕᒐᓕᐅᖅᑎᐅᑉ ᐊᐱᖅᑯᑎᒋᔭᖓᓂᒃ. ᖁᔭᓐᓇᒦᒃ, ᐃᒃᓯᕙᐅᑖ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐃᒃᓯᕙᐅᑖ. ᓇᓗᓇᐃᖅᓯᒋᐊᕋᓱᓚᐅᕐᓚᖓᐃ. ᑮᓇᐅᔭᐃᑦ ᐃᓄᓐᓄᑦ ᐱᔭᐅᖃᑦᑕᕋᔭᖅᑐᑦ 
ᑕᖅᑭᑕᒫᑦ, ᓇᒧᑦ ᑐᒃᓯᕋᕋᔭᖅᐸᑦ; ᑎᑎᕋᕐᕕᒻᒥ ᐊᕝᕙᓘᓐᓃᑦ ᐊᔪᖅᓴᖅᑐᓕᕆᔨᒧᑦ? ᖁᔭᓐᓇᒦᒃ, ᐃᒃᓯᕙᐅᑖ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖ. ᐃᒪᐃᑦᑐᖃᕋᔭᖅᑐᖅ ᓇᓪᓕᐊᓐᓂ ᓄᓇᓕᐅᔪᓂ, ᐅᐸᒍᑎᒐᔭᖅᐳᑎᑦ 
ᐊᔪᖅᓴᖅᑐᓕᕆᔨᒥᒃ ᑎᑎᕋᕐᕕᖓᓐᓂ. ᐃᓯᕈᕕᑦ, ᖃᐅᔨᒋᐊᖅᑕᐅᓂᖃᓕᕋᔭᖅᑐᖅ. 
 
18 ᐅᖓᑖᓂ ᐅᑭᐅᖃᕈᕕᑦ, ᑭᓇᑐᐃᓐᓇᖅ ᐱᓇᓱᒍᓐᓇᖅᑎᑕᐅᕗᖅ ᐱᓇᓱᐊᒐᒥᒃ. ᖃᐅᔨᓴᖅᑕᐅᓂᖃᓕᕋᔭᖅᐳᖅ 
ᐊᒻᒪ ᐱᔪᓐᓇᕐᓇᕋᖅᑕᐅᒍᕕᑦ, ᖃᖓᐅᓂᖓ ᒪᓕᓪᓗᒍ, ᐊᔪᖅᓴᖅᑕᓕᕆᔨ ᓯᒃᑭᒃᓴᖁᑎᖃᖅᐳᑦ ᑎᑎᕋᕐᕕᖏᓐᓂ 
ᓄᓇᕗᑦ ᒐᕙᒪᒃᑯᑦ ᓯᒃᑭᒃᓴᖁᑎᖏᓐᓂᑦ ᐊᒻᒪ ᓯᒃᑭᓕᐅᕈᓐᓇᕋᔭᖅᑐᑦ ᐱᔨᑦᑎᕋᖅᑕᐅᔪᒧᑦ, ᐊᒻᒪᓗ ᓯᒃᑭᐅᑦ 
ᖃᑦᑎᐅᓂᖏᓐᓂᑦ ᑎᑎᕋᕈᓐᓇᖅᑐᑎᑦ. 
 
ᓂᕆᐅᑉᐳᖓ ᓱᖅᑯᐃᓇᖅᓯᕚᓪᓕᖅᑐᖅ ᒪᓕᒐᓕᐅᖅᑎᐅᑉ ᐊᐱᖅᑯᑎᒋᔭᖓᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐃᒃᓯᕙᐅᑖ. ᐄ, ᓱᖅᑯᐃᓇᖅᓯᕚᓪᓕᖅᑐᖅ. ᑕᐃᒃᑯᐊᓕ ᑮᓇᐅᔭᐃᑦ ᑐᓂᔭᐅᔪᑦ ᐱᔨᑦᑎᕋᖅᑕᓄᑦ 
ᑐᑭᓕᐊᖅᑎᑕᐅᓂᖓᑎᒍᑦ, ᒥᓂᔅᑕᐅᕕᒃ ᖃᐅᔨᓴᐅᑎᖃᖅᐸᑉᐹᑦ ᖃᕆᓴᐅᔭᑎᒍᑦ? ᐊᒡᒐᒧᐊᒐᕙᓪᓘᓐᓃᑦ? 
ᐊᔪᖅᒪᖅᑐᓕᕆᔩᑦ, ᖃᐅᔨᒪᔪᖓ ᐊᒥᓱᒻᒪᕆᐊᓗᐃᑦ ᓄᖅᑲᐸᒻᒪᑕ ᓱᒃᑯᐊᕿᓕᕆᔩᒃ. ᐱᒻᒪᕆᐅᒐᔭᖅᐳᕐᓕ 
ᐅᐊᔭᒨᖅᑐᒃᑯᑦ ᐊᑐᕐᓗᓂ ᐅᕝᕙᓘᓐᓃᑦ ᖃᕋᓴᐅᔭᒃᑯᑦ, ᓇᕿᑦᑕᑐᐃᓐᓇᕐᕈᓐᓇᕐᓗᑎᒃ ᐃᑲᔪᖅᑕᐅᔫᑉ ᐊᑎᖓᓂᒃ ᐊᒻᒪᓗ 
ᑕᑯᒃᓴᕈᖅᑎᑦᑎᓗᓂ ᑐᑭᓯᐅᒪᔾᔪᑎᖓᓂᒃ ᑕᐃᒃᓱᒪ ᐃᓅᑉ. ᐱᔭᕆᐊᕿᓐᓂᓴᒻᒪᕆᐊᓘᔪᖅ ᐊᑭᓖᓇᓱᐊᕐᓂᒃᑯᑦ 
ᐅᕝᕙᓘᓐᓃᒃ ᖃᐅᔨᓇᓱᐊᕐᓂᕐᒧᑦ ᐃᓅᑉ ᖃᓄᐃᓕᖓᓂᕆᓯᒪᔭᖓᓂᒃ. 

ᐃᓱᒪᑐᐃᓐᓇᖅᑐᖓ ᐱᓕᕆᕕᒃᑯᑦ ᐱᑕᖃᒻᒪᖔᑕ ᐊᑐᖅᑕᐅᒍᓐᓇᖅᑐᒥᒃ ᐅᕝᕙᓘᓐᓃᑦ ᐊᐅᓛᐸᓪᓕᐊᖏᒻᒪᖔᑕ 
ᑕᐃᒪᐃᑦᑐᒧᑦ ᐊᑐᖅᑕᐅᒍᓐᓇᖅᑐᒧᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳᖅ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᓗᓇᐃᖅᓯᔾᔪᑎᑐᐃᓐᓇᐅᓗᓂ. ᒪᑉᐱᖅᑐᒐᕐᒥ G-10 ᐊᑐᐊᒐᐅᒪᑦ 
ᓱᒃᑯᐊᕿᓄᑦ. ᑮᓇᐅᔭᐃᑦ ᐊᒻᒪᓗ ᑮᓇᐅᔭᖏᑦ ᓱᒃᑯᐊᖀᑦ ᐅᕙᓃᑦᑐᑦ G-10-ᒥ. ᑭᐅᓂᐊᖅᐸᕋ ᒪᓕᒐᓕᐅᖅᑏᑦ 
ᐊᐱᖅᑯᑎᖓ. 
 
ᐱᑕᖃᖏᑦᑐᒍᑦ ᑕᐃᒪᓐᓇᐃᑦᑐᒥᒃ ᖃᕋᓴᐅᔭᖅᑎᒍᑦ ᐊᑐᖅᑕᐅᒍᓐᓇᖅᑐᒥᒃ. ᐱᓕᕆᔨᐅᔪᒍᑦ ᓄᓇᕗᒻᒧᑦ. ᐊᑕᐅᓯᖅ 
ᐊᑐᖅᑕᐅᕙᑦᑐᖅ ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖓ, ᒫᓐᓇᐅᔪᖅ ᐊᑐᖅᑕᐅᖏᑦᑐᖅ ᐊᒻᒪᓗ ᓱᒃᑯᐊᕿᓄᑦ ᑮᓇᐅᔭᐃᑦ 
ᑕᒪᕐᒥ ᐅᕙᓃᑦᑐᑦ G-14-ᒥ, ᑐᓂᐅᖅᑲᑦᑕᐅᓂᖏᑦ ᐱᓕᕆᐊᖑᔪᑦ. ᐱᓕᕆᐊᖃᑦᑐᒍᑦ ᐊᑐᐊᒐᕐᒥᒃ ᑕᕝᕙᓂ. 
ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. 
 
ᐲᑕᓴ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᒥᐊᑉᐳᖓ ᐊᖓᔪᖅᑳᒧᑦ. ᓇᓗᓕᐅᑎᒋᓚᐅᕋᒃᑯᑦ ᐊᕐᕌᓂ ᐊᒻᒪᑦᑕᐅᖅ 
ᐱᑕᖃᓚᐅᕐᒥᒐᑦᓯ ᓱᒃᑯᐊᕿᓂᒃ ᐊᐱᖅᑯᑕᐅᔪᖅ ᒫᓂ ᐊᒻᒪᓗ ᐱᑕᖃᕆᓪᓗᓯ ᓱᕈᓯᓛᑦ ᐃᓕᓐᓂᐊᕐᓚᐅᖏᑎᓪᓗᒋᑦ 
ᐃᓕᓐᓂᐊᖅᑎᑕᐅᖃᑦᑕᕐᓂᖏᓐᓄᑦ ᑐᓂᔭᐅᓂᖏᑦ ᑭᖑᓪᓖᑦ ᓱᒃᑯᐊᕿᓄᑦ. ᑖᒃᑯᐊ ᐃᓚᒋᔭᖓ ᐱᓕᕆᕕᒃᑯᑦ 
ᓇᓗᓇᐃᕆᐊᓕᖓ. ᓱᕐᕋᖏᓪᓗᒍ ᓱᒃᑯᐊᖀᑦ ᐃᓂᒋᔭᕆᐊᓕᖓᓂᒃ ᐱᓕᕆᕕᒃᑯᑦ ᑮᓇᐅᔭᖏᓐᓂ.  
 
ᓱᓕ ᐊᐱᖅᑯᑎᒃᓴᖃᒃᑲᓂᖅᑐᖓ, ᑭᓯᐊᓂ ᐅᑕᖅᑭᓕᕐᓚᖓ ᐅᐊᑦᑎᐊᕈᒧ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐱᖅᑯᑎᐅᕙ? ᑭᐅᒍᒪᕕᐅᒃ ᐊᖓᔪᖅᑳᖅ? 
 
ᐊᖓᔪᖅᑳ ᐃᐊᑦ ᐲᑯ: ᐊᑐᖅᑕᐅᖃᑦᑕᖅᑐᖅ ᐋᖅᑭᓱᖅᑕᐅᓯᒪᔪᖅ ᑎᑎᕋᖅᕕᓄᑦ ᑮᓇᐅᔭᖁᑎᑦᑎᓂ 
ᐅᖃᕈᑕᐅᓂᖓᓄᑦ ᑮᓇᐅᔭᓕᕆᔨᒃᑯᑦ ᒪᓕᒐᖏᑦ. ᑕᐃᒪᓐᓇ ᐱᔭᕐᓂᖏᑦᑐᒥᒃ ᐱᓕᕆᓂᖃᑉᐸᑉᐳᒍᑦ ᑳᑦᑐᓛᓄᑦ 
ᐊᒻᒪᓗ ᑐᓂᒃᕈᑎᓄᑦ ᐊᖏᖃᑎᒌᒍᑎᓂᒃ ᐊᒻᒪᓗ ᑮᓇᐅᔭᑦ ᑐᓂᔭᐅᔪᑦ ᐊᒻᒪᓗ ᑕᐃᒪ ᐊᐅᓚᑦᑎᔨ ᐊᒻᒪᓗ 
ᐊᕕᑦᑐᖅᓯᒪᔪᖏᑦ. 
 
ᑕᒪᔾᔭ ᐱᑦᔪᑕᐅᔪᑦ ᓇᓗᓕᕈᑎᐅᕙᑦᑐᒧᑦ. ᓱᓕᓛᒃ ᐊᓕᐊᓇᐃᒍᓱᓐᓂᐊᖅᐳᖓ ᓅᒋᐊᕈᑦᑕ ᐅᕗᖓ G-14 ᐊᒻᒪᓗ 
ᐊᖏᕈᑎᖃᕐᓗᑕ ᐊᓯᓕᒫᖏᓐᓂᒃ ᒪᑉᐱᖅᑐᒐᕐᓂᒃ ᕿᑎᐊᓃᑦᑐᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐱᐊᓂᒃᐲᑦ ᐲᑕᓴᓐ? ᑲᑦᑐᒃ. 
 
ᑲᑦᑐᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑕᐅᓯᕐᒥᒃ ᐊᐱᖅᑯᑎᒃᓴᖃᑦᑐᖓ ᓱᒃᑯᐊᕿᓄᑦ. ᑭᓇᑐᐃᓐᓇᖅ 18-ᕈᕈᓂ ᐅᓪᓗᒥ, 
ᖃᓄᑎᒋ ᐅᑕᖅᑭᔭᕆᐊᖃᑉᐸ ᐃᑲᔪᖅᑕᐅᒍᓐᓇᕐᓂᕐᒧᑦ ᓱᒃᑯᐊᕿᑎᒍᑦ, ᐅᕝᕙᓘᓐᓃᑦ ᑕᐃᒪᐃᑦᑐᓄᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑲᑦᑐᒃ. ᐊᖓᔪᖅᑳᖅ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᓪᓗᖅᓯᐅᑎᑎᒍᑦ ᓇᓗᓇᐃᖅᓯᕙᑦᑐᑦ ᑭᓇᑐᐃᓐᓇᐅᑉ 
ᐊᕐᕌᒍᒋᓂᐊᖅᑕᖏᓐᓂᒃ ᐱᒋᐊᖅᑐᒍ 12:01-ᒥ. ᐅᖃᐅᑎᒐᔭᖅᐸᒋᑦ ᓱᒃᑯᐊᕿᓕᕆᔩᑦ ᐊᓪᓚᒡᕕᖏᑦ 
ᑎᑎᕋᖅᑕᐅᓯᒪᒐᔭᖅᑐᓴᐅᖏᑦᑐᑦ. ᑭᓇᑐᐃᓐᓇᖅ ᐱᓇᓱᒍᓐᓇᖅᑐᑦ 8:00 ᐅᕝᕙᓘᓐᓃᑦ 9:00 ᐅᓪᓛᒃᑯᑦ,  

ᒪᑐᐃᑐᐊᖅᐸᑦ ᐊᓪᓚᒡᕕᖓ, ᑕᐃᓐᓇ ᐃᓄᒃ 18-ᕈᖅᑐᖅ, ᐊᓪᓚᒡᕕᓕᐊᕈᓐᓇᖅᑐᖅ ᓱᒃᑯᐊᕿᔭᖅᑐᕋᓱᐊᕐᓗᓂ. 
 
ᐱᔪᓐᓇᕋᔭᕐᒪᖔᑕ ᐱᔪᓐᓇᕋᔭᖏᒻᒪᖔᑕᓘᓐᓃᑦ ᖃᐅᔨᔭᐅᒐᔭᖅᐳᖅ ᓱᒃᑯᐊᕿᓕᕆᔨᒧᑦ. ᑭᐅᔾᔪᑎᒐᓕ 18-ᕈᑉᐸᑕ 
ᐱᓇᓱᐊᕈᓐᓇᖅᑐᑦ ᓱᒃᑯᐊᕿᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑦᑐᒃ. 
 
ᑲᑦᑐᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᓴᖅᑎᑕᐅᓚᐅᕐᕋᒪᓕ 18-ᕈᕈᕕᑦ ᐅᓪᓗᒥ, ᐅᑕᖅᑭᔭᕆᐊᖃᑦᑐᑎᒃ ᑕᖅᑮᓐᓂᒃ 
ᒪᕐᕉᓐᓂᒃ ᓯᕗᓪᓕᖅᐹᒥ ᓱᒃᑯᐊᕿᓂᐊᕐᕈᕕᑦ. ᐃᓱᒪᓪᓗᖓ ᑐᑭᓯᑲᒻᒪᑦᑎᑕᐅᓂᖅᑯᖓᖃᐃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑭᐅᒍᒪᕕᐅᒃ ᐊᖓᔪᖅᑳᖅ? 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᓕᒐᓕᐅᖅᑎ ᓱᓕᔪᖅ. 18-ᕈᑐᐊᖅᐸᑕ; 18-ᕈᑐᐊᖅᐸᑦ 12:01-
ᖑᓚᐅᖅᑎᓪᓗᒍ ᐱᓇᓱᒍᓐᓇᖅᑐᑦ ᓱᒃᑯᐊᕿᓂᒃ. ᒪᓕᒃᑐᖅ ᑭᓯᐊᓂ ᕿᒥᕐᕈᔭᐅᓂᕐᒥᒃ. ᒪᓕᒐᓕᐅᖅᑎ ᓱᓕᔪᖅ 18-
ᕈᖅᑎᓪᓗᒍᑦ ᓱᒃᑯᐊᕿᔭᖅᑐᕋᓱᐊᕐᕈᓐᓇᖅᑐᑦ. ᐅᖃᖏᑦᑐᖓᓕ ᐱᔪᓐᓇᕋᔭᕆᐊᖏᓐᓂᒃ, ᐱᓇᓱᒍᓐᓇᖅᑐᑦ ᑭᓯᐊᓂ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ. ᑲᑦᑐᒃ. 
 
ᑲᑦᑐᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᓯᐊᓂᒃ ᓱᓕ ᐃᓱᒫᓘᑎᐅᔪᖅ. ᖁᕕᐊᑉᐳᖓ ᐱᓕᕆᖃᑎᖃᕋᔅᓯ ᐃᓄᓐᓂᒃ ᓲᕐᓗ 
ᐸᓖᓯᒃᑯᓐᓂᒃ ᓄᓇᓕᓐᓂ. ᒥᓂᔅᑕᐅᔪ ᓴᖅᑮᓚᐅᖅᓯᒪᓕᖅᐸᑦ ᐸᐃᑉᐹᓂᒃ ᑎᑎᕋᖅᑕᐅᓯᒪᔪᓂᒃ ᐅᖃᕆᐊᖅᑐᖅᓯᒪᕕᒻᒥ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐄ', ᐅᖃᕆᐊᖅᑐᖅᓯᒪᕕᒻᒥ ᓴᖅᑭᖅᑎᑕᐅᓛᖅᑑᒐᓗᐊᖅ. ᐱᔭᕇᖅᐱᑕ? ᒪᑉᐱᒐᖅ G-10-
ᒦᑦᑐᒍ ᒫᓐᓇ. ᐊᑎᕐᓂᒃ ᐅᖃᕐᓂᐊᖅᑐᓂᒃ ᑎᑎᕋᖅᓯᒪᔪᖅᑕᖃᕈᓐᓃᕐᒪᑦ. ᐊᐅᓚᑦᑎᔩᑦ ᐃᓕᓐᓂᐊᕐᓂᓕᕆᔨᒃᑯᓐᓄᑦ 
ᐅᓂᒃᑳᓕᐊᕆᓯᒪᔭᖏᑦ ᓇᐃᓈᖅᓯᒪᔪᒃᑯᑦ. ᓱᒃᑯᐊᕿᑎᑦᑎᔨᒃᑯᓐᓂ. ᑲᑎᑦᑐᒋᑦ ᐊᐅᓚᔾᔪᑏᑦ ᐋᖅᑭᐅᒪᔾᔪᑏᓪᓗ. 
$2,232,000, ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒪᑉᐱᒐᕐᒧᑦ ᑲᔪᓯᓗᑕ G-11-ᒧᑦ. ᐊᐅᓚᑦᑎᔩᑦ ᐃᓕᓐᓂᐊᕐᓂᓕᕆᔨᒃᑯᓐᓄᑦ 
ᐅᓂᒃᑳᓕᐊᕆᓯᒪᔭᖏᑦ ᓇᐃᓈᖅᓯᒪᔪᒃᑯᑦ. ᐃᓐᓇᐃᑦ ᐃᓕᓐᓂᐊᖅᑎᑕᐅᓂᖏᑦ ᐊᒻᒪᓗ ᓯᓚᑦᑐᓴᕐᕕᒻᒥ ᐱᔨᑦᑎᕋᕈᑏᑦ. 
ᑲᑎᑦᑐᒋᑦ ᐊᐅᓚᔾᔪᑏᑦ ᐋᖅᑭᐅᒪᔾᔪᑏᓪᓗ. ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᕈᒪᕙᕋ ᒥᓂᔅᑕᐅᔪᖅ, ᑖᔅᓱᒧᖓᒃᓴᐃᓐᓇᖅ, ᓄᓇᕗᑦ ᓯᓚᑦᑐᓴᕐᕕᖓᑦ 
ᐱᔾᔪᑎᒋᓪᓗᒍ, ᓯᓚᑦᑐᓴᕐᕕᒻᒧᑦ ᑐᓂᔭᐅᔪᑦ ᐊᒥᓱᒻᒪᕆᐅᒻᒪᑕ, $15,707,000. 
 
ᐅᑉᐱᕈᒧᓱᒃᑲᒪ, ᑕᕝᕙᓃᓛᒃ ᑲᑎᒪᕕᒻᒥ ᐊᒻᒪᓗ ᑖᒃᑯᓄᖓ ᓄᓇᕘᒥᐅᑕᓄᑦ, ᐃᒃᓯᕙᐅᑖᖅ, ᐅᑕᖅᑭᑲᐃᓐᓇᕐᓂᐅᓴᒐᒪ 
ᐅᖃᕆᐊᖅᑐᖅᓯᒪᔪᖅ ᐊᓂᒐᓱᐊᕐᓂᖓᓂᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑎᑎᕋᖅᑕᐅᖁᓪᓗᒍ, ᑭᓇᐅᒻᒪᖔᖅ ᒫᒃ ᑭᓕᒻᑕᓂᖕ ᐅᖃᐅᓯᕆᑲᐃᓐᓇᕈᒃᕙ ᖁᔭᓐᓇᒦᒃ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ. ᓯᕗᓪᓕᖅᐹᒥᒃ, ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᕈᒪᕙᕋ ᓵᓐᑎ ᑏᒪᓐ 
ᑲᑎᒪᖃᑕᐅᒍᓐᓇᕋᑖᕐᒪᑦ ᓱᒃᑯᐊᕿᑎᑦᑎᔩᑦ ᐱᔾᔪᑎᒋᓪᓗᒋᑦ. ᓵᓐᑎ ᐅᑎᕐᓂᐊᖅᑐᒋᕙᕋ ᑕᕝᕗᙵᕈᑦᑕ 
ᐱᓕᕆᐊᒃᓴᑦᑎᓐᓄᑦ G-14-ᒧᑦ. 
 
ᒫᓐᓇᓕ ᐃᓚᐅᖃᑕᐅᓕᕐᒥᔪᖅ ᑕᓕᖅᐱᓐᓃᑦᑐᖅ ᒫᒃᔅ ᑭᓕᐊᒻᑕᓂᖕ. ᒫᒃᔅ ᐊᖓᔪᖅᑳᖑᒻᒪᑦ ᓄᓇᕗᑦ 
ᓯᓚᑦᑐᓴᕐᕕᖓᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑐᙵᓱᒋᑦ ᒫᒃᔅ ᑭᓕᐊᒻᑕᓂᖕ. ᑰᓕ ᐊᐱᖅᑯᑎᒃᓴᖃᖅᐱᑦ? 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥᒃ, ᓇᐃᑦᑐᒥᒃ ᒪᑐᐃᕆᐊᙵᕈᑎᖃᕐᓗᖓ. ᐊᒥᓲᓂᖏᑦ ᑐᓂᔭᐅᓯᒪᔪᑦ 
ᓯᓚᑦᑐᓴᕐᕕᒃᑯᓐᓄᑦ ᐃᑲᔫᓯᐊᑦ ᐊᒥᓱᒻᒪᕆᐊᓘᒻᒪᑕ ᐅᖓᑖᓃᑦᑐᑎᑦ $15-ᒥᓕᐊᓂᒃ. ᐱᒻᒪᕆᐊᓘᓱᒋᒐᒃᑯ ᑕᒪᓐᓇ 
ᑮᓇᐅᔭᓕᐅᕋᓱᐊᕈᑎᐅᔪᖅ ᐊᒻᒪᓗ ᐅᑉᐱᕈᓱᒻᒪᕆᑦᑐᖓ ᒪᓕᒐᓕᐅᖅᑎᐅᖃᑕᐅᔪᑦ ᑕᕝᕙᓂ ᑲᑎᒪᕕᒻᒥ 
ᐃᑲᔪᖅᑐᐃᓂᖃᑦᑎᐊᕐᒪᑕ ᑮᓇᐅᔭᓕᐅᕋᓱᐊᕈᑎᒃᓴᐅᒐᔭᖅᑐᓂᒃ ᓯᕗᓂᑦᑎᓐᓄᑦ. 
 
ᒥᓂᔅᑕᐅᔪᖅ ᐃᖅᑲᐃᑎᔪᒪᕙᕋ, ᖃᐅᔨᒪᒐᒪ ᒥᓂᔅᑕᐅᔪᖅ ᐱᓕᕆᓂᖃᕈᒪᑦᑎᐊᕐᓂᖓᓄᑦ, ᑭᓯᐊᓂᓕ ᑐᓴᕐᕕᒋᔪᒪᒐᒃᑯ 
ᐊᖓᔪᖅᑳᖑᔪᖅ ᓄᓇᕗᑦ ᓯᓚᑦᑐᓴᕐᕕᖓᓂ, ᒫᒃᔅ ᑭᓕᐊᒻᑕᓂᖕ, ᑐᑭᓯᑦᑎᐊᕈᒪᒐᒪ ᖃᓄᖅ ᐃᓱᒪᖃᑦᑕᕐᒪᖔᕐᒥᒃ 
ᓯᓚᑦᑐᓴᕐᕕᒃᑲᓐᓂᖅᑖᕐᓂᐅᔪᒥᒃ ᐱᓗᐊᖅᑐᒥᒃ ᓴᓇᔨᒃᓴᙳᕐᕕᐅᒐᔭᖅᑐᒥᒃ, ᐱᓕᒻᒪᒃᓴᐃᑎᑦᑎᓂᐅᔪᖅ 
ᒪᒃᑯᑦᑐᖁᑎᑦᑎᓐᓄᑦ ᓯᕗᓪᓕᐅᔾᔭᐅᔭᕆᐊᖃᕐᒪᑦ ᐱᓕᕆᐊᕆᔭᐅᓂᖅᐹᖑᓗᓂ ᓄᓇᕗᑦ ᓯᓚᑦᑐᓴᕐᕕᒃᑯᖏᓐᓄᑦ. 
 
ᓗᑖᓕᒫᓂ, ᐃᓕᓴᐃᔨᓕᒫᓂᒃ, ᐋᓐᓂᐊᓯᐅᖅᑎᓕᒫᓂ, ᐊᒻᒪᓗ ᐃᓕᓐᓂᐊᖅᓯᒪᒻᒪᕆᑦᑐᓂ ᓄᓇᕘᒥ 
ᐃᓕᓐᓂᐊᖅᑎᑦᑎᔾᔮᙱᓐᓇᑕ. ᑕᐅᓄᖓ ᖃᓪᓗᓈᓄᑦ ᓇᒧᒃᑭᐊᖅ ᐊᐅᓪᓚᕆᐊᖃᖃᑦᑕᕈᔭᕐᒪᑕ ᑲᓇᑕᒥ 
ᐊᕕᑦᑐᖅᓯᒪᔪᓂᒃ ᐊᑯᓂᐅᔪᖅ ᐃᖅᑲᓇᐃᔮᖃᕈᓐᓇᕐᓂᕐᒧᑦ ᐃᓕᓐᓂᐊᕆᐊᕐᓗᑎᑦ ᓲᕐᓗ ᐃᓕᓐᓂᐊᖅᓯᒪᔪᒻᒪᕇᑦ 
ᐊᓯᖏᓪᓗ 
 
ᑭᓯᐊᓂᓕ ᐊᒥᓲᓂᖅᐸᐅᔪᑦ ᐃᓄᖁᑎᕗᑦ ᓴᓇᔨᐅᓂᕐᒧᑦ ᐃᓕᓐᓂᐊᕈᒪᓂᖃᕐᒪᑕ, ᑭᓯᐊᓂᓕ, ᑕᒪᔅᓱᒥᖓ 
ᑮᓇᐅᔭᖅᑐᕈᑎᓂᒃ ᐱᑕᖃᙱᒻᒪᑦ ᐊᕕᑦᑐᖅᓯᒪᔪᓄᑦ ᒐᕙᒪᒃᑯᑦ ᐃᓱᒪᓕᐅᕈᓐᓇᙱᓐᓂᖏᓐᓄᑦ ᓇᒥ ᓯᓚᑦᑐᓴᕐᕕᐅᔪᖅ 
ᐋᖅᑭᑦᑕᐅᓯᒪᒐᔭᕐᒪᖔᖅ. ᑕᒪᓐᓇ ᓄᖅᑲᖓᑎᑦᑎᔾᔪᑕᐅᑐᐃᓐᓇᕆᐊᖃᖅᑐᒋᙱᒃᑲᓗᐊᕋᒃᑯ ᒐᕙᒪᒃᑯᓐᓄᑦ. 
 
ᖃᐅᔨᒪᓗᓂ ᐱᐅᒻᒪᑦ ᓄᓇᓕᐅᔪᑦ ᓴᓇᔨᒃᓴᐅᓂᕐᒧᑦ ᐃᓕᓐᓂᐊᕐᕕᒻᒥ ᓂᖅᑎᙳᓚᐅᑎᔪᖅᑎᑐ ᐱᒻᒪᑕ. ᑕᒪᓐᓇ 
ᐱᒻᒪᕆᐊᓘᒻᒪᑦ. ᐅᖃᐅᑎᔪᓐᓇᖅᐸᔅᓯᓗ, ᑲᖏᖅᖠᓂᕐᒥ, ᓂᕈᐊᕐᕕᐅᓯᒪᕕᒋᔭᓐᓂ 
ᐱᓕᕆᔪᕐᔪᐊᒻᒪᕆᐊᓗᑦᑕᖃᔾᔮᙱᒻᒪᑕ ᓲᕐᓗ ᑕᒫᓂ ᐃᖃᓗᓐᓂ ᑕᐃᒪᐃᒻᒪᑦ, ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᒐᒪᐃᑦ 
ᐊᓯᖏᓪᓗ. 
 
ᑭᓯᐊᓂᓕ ᐱᓕᕆᔪᕐᔪᐊᕌᓘᓂᐊᖅᑐᒋᒐᒃᑯ ᓇᒻᒥᓂᖁᑎᓕᐅᔪᑦ. ᓇᒻᒥᓂᖁᑎᖃᕈᒪᒻᒪᑕᓗ ᐊᒥᓱᓂᒃ ᐊᓯᖏᓐᓂᓪᓗ. 
ᓇᒻᒥᓂᖁᑎᓕᐅᔪᑦ ᖃᑦᑏᓐᓇᐅᒐᓗᐊᖅᑎᓪᓗᒋᑦ, ᑭᓯᐊᓂᓕ ᓄᖅᑲᖓᑐᐃᓐᓇᙱᒻᒪᑕ ᖃᑦᑏᓐᓇᐅᒐᓗᐊᖅᑐᑎᑦ. 
ᑕᒪᒃᑯᓂᖓ ᐊᕝᕕᐊᕈᑎᒃᓴᖅᑕᖃᙱᒻᒪᑦ ᐱᔪᒪᓂᖏᓐᓄᑦ. 
 
ᑕᒪᓐᓇ ᓯᕗᓂᒃᓴᕆᒻᒪᔾᔪᒃ, ᑲᖏᖅᖠᓂᕐᖅ ᐊᒻᒪᓗ ᐃᓄᖏᑦ. ᑕᑯᔪᒪᓂᖅᓴᐅᔪᒪᒐᒪᓕ ᓇᒻᒥᓂᖁᑎᓕᐅᔪᓂᒃ ᐊᒻᒪᓗ 
ᓇᒻᒥᓂᖅ ᐱᓕᕆᕝᕕᓂᒃ ᑳᓐᑐᕌᒃᑦ-ᖃᑎᒌᖃᑦᑕᖅᑐᓂᓪᓗ ᐅᔭᕋᓐᓂᐊᕐᕕᒻᒥ ᑲᒻᐸᓂᐅᔪᓂᒃ ᓇᒻᒥᓂᖁᑎᓕᓐᓄᑦ 
ᑳᓐᑐᕌᒃᑦ-ᖃᑦᑕᕐᓗᑎᑦ. ᓇᒻᒥᓂᖁᑎᖃᕐᓂᕐᒧᑦ ᑮᓇᐅᔭᓂᒃ ᐃᑲᔫᓯᐊᕐᓂ ᐊᑭᑐᔪᐊᓘᒐᓗᐊᖅᑎᓪᓗᒍ, ᒐᕙᒪᒃᑯᓐᓄᑦ 
ᐃᑲᔫᓯᐊᖅᑖᙱᓐᓂᖅᓴᐅᓲᖑᒻᒪᑕ, ᐊᐅᓚᑦᑎᓇᓱᐊᕐᓗᓂᓕ ᑕᐅᕙᓂ ᐊᕕᑦᑐᖅᓯᒪᔪᒥ. 

ᐅᖃᑐᐃᓐᓇᖅᑐᖓ ᑭᖑᕙᕆᐊᕐᓂᐅᔪᖅ ᓴᓇᒋᐅᖅᓴᓂᕐᒧᑦ ᐃᓕᓐᓂᐊᕐᕕᒃᑖᒃᓂᖅ ᒪᑯᓇᓂ ᑲᖏᖅᖠᓂᖅ, 
ᐅᑉᐱᕈᓱᙱᓐᓇᒪ ᐱᑦᔪᑎᖃᕆᐊᖏᓐᓂᒃ ᐱᔪᒪᔪᖃᖏᓐᓂᖓᓄᑦ ᓄᓇᓕᓐᓂ, ᐃᓅᓱᒃᑐᖏᓐᓄᑦ. ᒐᕙᒪᒃᑰᕙᓪᓚᐃᔪᑦ. 
 
ᐊᐱᕆᔪᒪᓪᓗᒍ ᐊᖓᔪᖅᑳ ᐊᒻᒪᓗ ᒥᔅᑕ. ᑭᓕᐊᓐᑎᓂᖕ ᓱᓇᓪᓚᑦᑖᖑᒻᒪᖔᑕ ᐊᑐᓕᖅᑎᓐᓇᓱᐊᖅᑕᓯ ᐅᕝᕙᓘᓐᓃᑦ 
ᐸᕐᓇᒍᑎᓯ ᐊᕐᕌᒍᓂᐊᖅᑐᓄᑦ ᑖᓐᓇ ᐱᒻᒪᕆᐅᔪᖅ ᓴᓇᒋᐅᒃᓴᓂᕐᒧᑦ ᐃᓕᓐᓂᐊᖅᕕᒃ ᓱᓕᔪᓐᓇᖅᓯᑎᑕᐅᓂᖓᓄᑦ 
ᑕᒪᒃᑯᓇᓂ ᓄᓇᓕᓐᓂ ᑲᖏᖅᖠᓂᖅ ᑭᕙᓪᓕᕐᒥᐅᓂ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᑭᐅᓚᐅᖏᓐᓂᖓᓂᒃ, ᑐᓴᕋᔅᓴᖃᕋᒪ. ᑕᐃᒃᑯᐊᓕᒫᑦ ᐃᓄᐃᑦ 
ᕿᓂᖅᑕᐅᓚᐅᖅᑐᑦ ᑭᙵᓐᓂ, ᓇᓂᔭᐅᔪᑦ ᐊᒻᒪᓗ ᐊᑦᑕᓇᖏᑦᑐᒦᑦᑐᑦ ᐊᒻᒪᓗ ᖃᓄᐃᖏᑦᑐᑎᒃ. 
 
>>ᐸᑦᑕᑐᖅᑐᑦ 
 
ᐊᖓᔪᖅᑳ ᐅᕝᕙᓘᓐᓃᑦ ᒥᔅᑕ. ᑭᓕᓐᑎᓂᖕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᓯᕗᓪᓕᖅᐹᒥ, ᖁᔭᒋᕙᒃᑲ ᐅᖃᐅᓯᕆᔭᖏᑦ ᑰᓕᐅᑉ. 
ᖁᔭᒋᕙᕋ ᐃᑲᔪᖅᑐᐃᓂᖓ ᓯᕗᓂᐊᒍᑦ ᐱᓕᒻᒪᒋᐅᒃᓴᓂᕐᒧᑦ ᐃᓕᓐᓂᐊᕐᓂᖅ ᓄᓇᕗᒻᒥ. 
 
ᐅᖃᖃᑎᖃᕈᓐᓇᖅᓯᓯᒪᒐᒪ ᓄᓇᕗᒻᒥ ᓯᓚᑦᑐᕐᓴᖅᕕᒃᑯᑦ ᑲᑎᒪᔨᖏᓐᓂᑦ ᐊᒻᒪᓗ ᐃᒃᓯᕙᑕᖓᓐᓂᒃ, ᒥᔅᑕ. ᕌᐴᑦ 
ᓕᐅᓇᕐᑦ ᐊᒻᒪᓗ ᐃᓱᒪᓪᓗᖓ ᐊᖏᖃᑎᒌᑦᑐᐃᓐᓇᐃᑦ ᑲᑎᒪᔨᖏᑎᒍᑦ ᐱᒋᐊᕆᐊᖃᕐᓂᑎᑦᓂᒃ ᑲᑦᑐᖓᔪᒃᑯᑦ ᐊᒻᒪᓗ 
ᓴᖏᔪᒃᑯᑦ ᓇᒻᒥᓂᖅᑎᓐᓂᒃ ᐃᓕᓐᓂᐊᕐᓂᖅᑕᖃᕐᓗᓂ ᐱᔪᓐᓇᖅᓯᓇᓱᐊᕐᓂᕐᒧᑦ ᓄᓇᕗᒻᒥ. 
 
ᒫᓐᓇᐅᔪᖅ ᐃᓕᓐᓂᐊᕐᑎᑦᑎᖃᑦᑕᖅᑐᒍᑦ ᓴᓇᒋᐅᖅᓴᓂᕐᒥᒃ ᓯᕗᓂᐊᒍᑦ ᐊᒻᒪᓗ ᓴᓇᒋᐅᖅᓴᓂᕐᒥᒃ. ᑭᓯᐊᓂᓕ, ᑰᓕ 
ᓇᓗᓇᐃᖅᓯᒻᒪᑦ, ᓯᓚᑦᑐᕐᓴᖅᕕᒃ ᑮᓇᐅᔭᖃᑦᑎᑕᐅᖏᒻᒪᑦ ᑕᒪᒃᑯᓄᖓ ᐃᓕᓐᓂᐊᕐᕈᑎᓄᑦ. ᑕᐃᒪᓕ, 
ᐃᓕᓐᓂᐊᓂᖃᑦᑎᑎᔭᕋᐃᒐᑦᑕ ᑕᒪᒃᑯᓂᖓ ᐃᓕᓐᓂᐊᕐᕈᑎᓂᒃ ᒫᓐᓇᐅᔪᖅ, ᐃᓕᓐᓂᐊᕐᓂᖃᑦᑎᑦᑎᕙᑦᑐᒍᑦ 
ᑲᑎᒪᔨᕋᓛᖑᑲᐃᓐᓇᖅᑐᑎᒍᑦ ᐊᒻᒪᓗ ᓯᓚᑖᓃᒃᑐᑎᒍᑦ ᑮᓇᐅᔭᖃᑦᑎᑕᐅᓪᓗᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒻᒪᖃ ᐊᖓᔪᖅᑳ ᓇᓗᓇᐃᖅᓯᒍᓐᓇᖅᑐᖅ ᐅᕙᑦᑎᓐᓄᑦ ᓯᓚᑖᓃᑦᑐᑦ ᑮᓇᐅᔭᐃᑦ 
ᐊᒻᒪᓗ ᑖᒃᑯᐊ ᓄᓇᐃᑦ ᓴᓇᒋᐅᖅᓴᕕᐅᔪᑦ, ᐱᓗᐊᖅᑐᒥᒃ ᐊᐅᓚᐅᓯᕆᓂᖅ ᐊᒻᒪᓗ ᐅᖁᒪᐃᑦᑐᓂᒃ ᐊᐅᓚᐅᓯᕆᓂᖅ, 
ᓱᓕᒍᒪ ᓇᒥᑐᐃᓐᓈᕐᒪᑕ, ᐊᓪᓛᑦ ᐊᐅᖅᑭᖅᑎᕆᓂᖅ. 
 
ᐃᓱᒪᓇᖏᑎᐊᖅᑐᖅ, ᖁᕕᐊᓱᖅᑲᐅᖏᑦᑐᖓ ᑐᓴᕋᒪ ᐊᑕᐅᓯᖅ ᓂᕈᐊᖅᑎᒋᓯᒪᔪᖅ ᐅᖃᑦᑎᓪᓗᒍ ᓱᓇᖃᕐᓂᐊᕐᓗᓂ 
ᐊᐅᖅᑭᑦᑎᓂᕐᒧᑦ Goose Bay-ᒥ, ᐊᑐᕆᐊᖃᖃᑦᑕᖅᑐᑦ ᓴᕕᕋᔭᑐᐃᓐᓇᕐᓂᒃ ᓄᑖᑦ ᓴᕕᕋᔭᐃᑦ ᐊᑭᓕᖅᑕᐅᕙᑦᑐᑦ 
ᑐᖅᑯᑦᑐᑕᐅᓯᒪᒻᒪᑕ ᐃᓚᖏᓐᓄᑦ ᐱᒻᒪᕆᐅᔪᓄᑦ ᐱᓕᕆᐊᒃᓴᓄᑦ ᐊᑐᖅᑕᐅᓛᕋᒥᒃ. 
 
ᐊᖓᔪᖅᑳ ᖃᐅᔨᒪᓇᓱᑉᐸᑉᐸ ᓇᓪᓕᐊᒃ ᓄᓇᐅᔪᖅ ᐊᒻᒪᓗ ᖃᐅᔨᒪᓇᓱᑉᐸᖏᒃᑯᓂ, ᖃᐅᔨᒪᖏᒃᑯᓂ 
ᖃᐅᔨᓇᓱᐊᕐᕈᓐᓇᖅᑲ ᑕᒪᑐᒥᖓ ᐊᒻᒪᓗ ᓴᖅᑭᕐᓗᓂᖏᑦ ᑕᐃᒃᑯᐊ ᐃᓂᐅᔪᑦ ᓴᓇᒋᐅᖅᓴᓂᕐᒧᑦ ᐃᓕᓐᓂᐊᖅᕕᐅᔪᑦ 
ᐃᓅᓱᒃᑐᖏᓐᓄᑦ ᓄᓇᕗᑦ? ᖁᔭᓐᓇᒦᒃ, ᐃᒃᓯᕚᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 

ᐊᖓᔪᖅᑳ ᐃᐊᑦ ᐲᑯ: ᐅᖃᕋᐃᒐᑦᑕ ᓴᓇᒋᐅᔅᓴᓂᖅ, ᐊᑦᔨᒌᖏᒻᒪᑕ ᐃᓕᓐᓂᐊᕋᔅᓴᐃᑦ ᐱᑕᖃᑉᐸᑦᑐᑦ 
ᓯᓚᑦᑐᕐᓴᖅᕕᑯᑎᒍᑦ ᐊᒻᒪᓗ ᐊᓯᖏᑦ ᓯᓚᑦᑐᕐᓴᖅᕕᐅᔪᑦ ᑲᓇᑕᒥ, ᓄᓇᕗᒻᒧᑦ ᐊᑦᔨᐅᖏᑦᑑᖏᑦᑐᑦ ᐃᓱᒪᒋᔭᐅᔪᑦ 
ᐱᓕᒻᒪᒃᓴᒋᐅᔅᓴᓂᕐᒧᑦ ᐃᓕᓐᓂᐊᕐᓂᖅ. ᑖᒃᑯᐊᓕ ᐱᖅᑯᓯᑐᖃᑦᑎᒍᑦ ᐱᓕᒻᒪᒃᓴᓂᐅᒍᓐᓇᖅᑐᑦ ᓲᕐᓗ, ᐃᒃᓯᕙᐅᑖᖅ, 
ᕿᔪᓕᕆᓂᖅ, ᓱᓪᓗᓕᕆᓂᖅ, ᐅᐊᔭᓕᕆᓂᖅ. ᐱᑕᖃᕈᓐᓇᕐᒥᔪᖅ ᐊᓯᖏᓐᓂᒃ ᒪᑯᓂᖓ ᓄᔭᓕᕆᓂᕐᒥᒃ ᐅᕝᕙᓘᓐᓃᑦ 
ᓂᕿᓕᕆᓂᖅ, ᓂᕿᓕᐅᕐᓂᒃᑯᑦ ᐊᓯᖏᓪᓗ. 
 
ᓇᓗᓇᐃᓂᖅᓴᕆᓗᒍ, ᐅᖃᐅᓯᖃᕐᓂᐊᕐᕋᒪ ᐊᒻᒪᓗ ᐆᑦᑑᑎᖃᕐᓗᖓ ᐃᓕᓐᓂᐊᕐᕋᔅᓴᓂᒃ. ᑕᒫᓂ ᐃᖃᓗᓐᓂᒃ, ᓲᕐᓗ, 
ᒫᓐᓇᐅᔪᖅ ᐃᓕᓐᓂᐊᖅᑕᐅᔪᖅ, ᓯᕗᓂᐊᒍᑦ ᐃᖅᑲᓇᔭᕐᓂᕐᒧᑦ ᐃᓕᓐᓂᐊᕐᓂᖅ, ᐋᓐᓂᐊᖅᑐᓕᕆᓂᒃᒧᑦ 
ᐃᓕᓐᓂᐊᕐᓂᖅ, ᕿᔪᓕᕆᓂᕐᒧᑦ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᕐᓂᖅ ᐊᒻᒪᓴᑕᐅᖅ ᓂᕿᓕᕆᓂᕐᒧᑦ ᐊᒻᒪᓗ 
ᓄᔭᓕᕆᓂᕐᒧᑦ ᐃᓕᓐᓂᐊᕐᓂᖅ. ᑕᒪᒃᑯᐊ ᐆᑦᑑᑎᒋᔪᓐᓇᖅᑕᑎᑦ, ᐃᒃᓯᕙᐅᑖᖅ, ᐅᔭᒥᕈᓘᔭᕐᓂᕐ ᓴᓇᒋᐅᔅᓴᓂᖅ 
ᐊᒻᒪᓗ ᓴᕕᕋᔭᓂᒃ ᐱᓕᕆᐊᖃᕐᓂᖅ ᐃᓱᒪᒋᔭᐅᒍᓐᓇᕐᒥᔪᖅ ᐃᓕᓐᓂᐊᕐᐸᓪᓕᐊᓗᓂ ᐃᖅᑲᓇᐃᔭᖅᑖᕋᓱᐊᕐᓂᕐᒧᑦ 
ᐱᑦᔪᑎᒋᓪᓗᒍ ᐱᔪᓐᓇᖅᓯᓇᓱᑉᐸᓪᓕᐊᒐᕕᑦ ᐊᒻᒪᓗ ᓯᕗᒧᐊᒐᓱᒃᑐᑎᑦ. 
 
ᐱᑕᖃᖃᑦᑕᖅᓯᒪᒻᒥᔪᖅ ᐃᖅᑲᓇᐃᔮᖅᑕᕋᓱᐊᖅᑐᓂᒃ ᓴᓇᒋᐅᒃᓴᓂᕐᒧᑦ ᐊᐅᓱᐃᑦᑐᒥ, ᓴᓂᕋᔭᒃ, ᐸᖕᓂᖅᑑᖅ ᐊᒻᒪᓗ 
ᖃᐅᓱᐃᑦᑐᒥ. ᓴᓇᒋᐅᒃᓴᓂᕐᒧᑦ ᐃᓕᓐᓂᐊᕐᓂᖅ ᐸᖕᓂᖅᑑᒥ ᐊᒻᒪᓗ ᐃᒡᓗᓕᒃᒥ. ᐅᖁᒪᐃᑦᑐᓂᒃ ᐱᔨᑦᑎᕈᑎᓂᒃ 
ᐊᖁᕐᓂᖅ ᓴᓂᕋᔭᒻᒥ, ᐆᑦᑑᑎᒋᓗᒍ ᐃᓚᖏᑦ ᐃᓕᓐᓂᐊᕐᕋᔅᓴᐃᑦ ᐃᓕᓐᓂᐊᖅᑕᐅᓯᒪᔪᑦ. 
 
ᐊᒻᒪᑕᐅᖅ, ᐃᓕᓐᓂᐊᖅᑏᑦ ᓯᓚᑦᑐᓴᖅᕕᒃᑯᑎᒍᑦ, ᐃᓕᓐᓂᐊᕐᓂᖅ ᐊᒻᒪᓗ ᖃᖏᖅᖠᓂᕐᒥᑦ, ᓲᕐᓗ, 
ᐃᓕᓐᓂᐊᕐᕈᑎᑕᖃᓚᐅᕐᕋᑕ ᐱᒋᐊᕐᓂᕐᒥ ᕿᔪᓕᕆᓂᕐᒧᑦ ᐊᒻᒪᓗ ᐊᕙᓗᓕᐅᕐᓂᕐᒥᒃ. ᐱᒋᐊᖅᑐᓂ ᔮᓄᐊᓕ 2005-ᒥ, 
13-ᖑᔪᑦ ᐃᓕᓐᓂᐊᖅᑐᑦ ᑖᕝᕙᓂ. ᐊᓯᐊᑦᑕᐅᖅ ᐱᓕᒪᒋᐅᒃᓴᓂᕐᒧᑦ ᐃᓕᓐᓂᐊᕐᓂᖅ ᖃᒪᓂᖅᑐᐊᕐᒥ, 13-ᖑᔪᑦ 
ᐃᓕᓐᓂᐊᖅᑐᑦ. ᐱᑕᖃᕐᒥᔪᒍᑦᑕᐅᖅ ᓴᓇᒋᐅᒃᓴᓂᕐᒧᑦ ᐃᓕᓐᓂᐊᕐᓂᕐᒥᒃ ᐊᕐᕕᐊᓂ. 15-ᖑᔪᑦ ᐃᓕᓐᓂᐊᖅᑐᑦ. 
 
ᐊᒻᒪᐃᓛᒃ, ᐱᒋᐊᕈᑎᑕᖃᕐᒥᔪᒍᑦ ᐅᔭᕋᕐᓂᐊᓂᕐᒥ ᓇᐅᔮᓂ ᐅᔭᕋᕐᓂᐊᖅᑎᓄᑦ. ᑕᐃᑲᓂ ᒫᓐᓇ 9ᓂᑦ 
ᐃᓕᓐᓂᐊᖅᑎᖁᑎᖃᖅᐳᒍᑦ. ᐃᖅᑲᓇᐃᔭᓕᙱᓐᓂᕐᒧᑦ ᐃᓕᓐᓂᐊᕈᑎᖃᕐᒥᔪᒍᑦ ᑰᒑᖅᔪᒻᒥ. 8ᖑᔪᑦ ᑕᐃᑲᓂ 
ᐃᓕᓐᓂᐊᖅᑐᑦ ᒫᓐᓇᐅᔪᖅ. 
 
ᐃᒃᓯᕙᐅᑖ, ᓄᓇᕘᓕᒫᒥ ᐊᒥᓱᓂᑦ ᐊᔾᔨᒌᙱᑦᑐᓂᑦ ᐃᓕᓐᓂᐊᕈᑎᑕᖃᓕᖅᐳᖅ ᒫᓐᓇᐅᔪᖅ. ᓯᓚᑦᑐᓴᕐᕕᒃᑯᑎᒍᑦ 
ᑮᓇᐅᔭᖅᑕᖃᙱᓚᑦ ᑕᐃᒃᑯᐊ $15 ᒥᓕᐊᓐ ᐃᓗᐊᓂ ᑐᕌᖓᓪᓗᐊᑕᐅᔪᓂᑦ ᓴᓇᔨᐅᓂᕐᒧᑦ ᑮᓇᐅᔭᒃᓴᓄᑦ, 
ᑮᓇᐅᔭᒃᓴᓃᓛᒃ ᓴᓇᔨᐅᓂᕐᒧᑦ ᐃᓕᓐᓂᐊᕈᑎᓄᑦ, ᑭᓯᐊᓂ ᑐᙵᕕᒋᙱᑕᖓ ᑕᒪᑐᒧᙵ. 
 
ᓯᓚᑦᑐᓴᕐᕕᒃ, ᐃᓐᓇᕐᓄᑦ ᐃᓕᓴᐃᔨ, ᐊᕕᑦᑐᖅᓯᒪᔪᓂ ᓯᓚᑦᑐᓴᕐᕖᓪᓘᓐᓃᑦ ᐊᑐᐃᓐᓇᖅᑕᖃᕆᐊᖃᖅᐳᑦ ᑮᓇᐅᔭᓂᑦ, 
ᑲᑭᕙᒃᑯᓐᓂᒃ ᐊᓯᖏᓐᓂᓘᓐᓃᑦ ᑮᓇᐅᔭᖅᑖᕐᕕᒃᓴᓂᑦ, ᐊᓯᖏᓐᓂᑦ ᐃᖅᑲᓇᐃᔭᖅᑎᓂᑦ ᐱᕙᓪᓕᐊᔭᐃᓂᕐᒧᑦ 
ᐊᖏᕈᑎᓂᑦ ᐃᖅᑲᓇᐃᔭᖅᑐᓕᕆᔨᒃᑯᓐᓂᑦ ᑲᓇᑕᒥ ᐊᔪᕈᓐᓃᕈᑎᓂᑦ ᐊᑐᖅᑐᒃᓴᓂᑦ ᐊᓯᖏᓐᓂᓪᓗ, ᐅᕝᕙᓘᓐᓃᑦ 
ᐅᔭᕋᕐᓂᐊᖅᑎᓂᑦ ᑲᒻᐸᓂᐅᔪᑦ ᐊᑭᓖᔪᓐᓇᖅᑐᑦ ᖃᑦᑎᓂᑭᐊᒃ ᐃᓂᒃᓴᓂᑦ ᑕᒪᑐᒨᓇᓗ ᐃᑲᔪᕐᓗᑎᑦ 
ᐃᓕᓐᓂᐊᕐᓂᖃᖅᑎᑦᑎᓂᕐᒥᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐊᖓᔪᖅᑳ. ᑰᓖ. 
 
ᑰᓕ: ᐄ, ᖁᔭᓐᓇᒦᒃ. ᖁᔭᒋᕙᕋ ᐊᖓᔪᖅᑳᑉ ᑭᐅᔾᔪᑎᖓ. ᓇᓗᓇᐃᕐᕕᒋᔪᒪᓪᓗᒍ ᑕᖅᑳᙵᑦ ᐱᔪᒪᔭᐅᓂᖃᐃᓐᓇᕐᒪᑦ 
ᐊᒻᒪ ᒪᓕᒐᓕᐅᖅᑏᑦ ᑕᕝᕙᓂ ᖃᐅᔨᒪᓪᓗᑎᑦ ᐅᐸᓗᖓᐃᔭᕆᐊᖃᕋᑦᑕ ᓯᕗᓂᒃᓴᒧᑦ. 

ᐅᑉᐱᕆᓗᐊᙱᑕᕋᓕ ᐃᒫᕈᓘᔭᑐᐃᓐᓇᖅ ᓇᓪᓕᐊᓄᕋᕐᓗᑕ ᐱᓇᓱᐃᓐᓇᕈᑦᑕ ᐃᓅᓱᒃᑐᑦ ᓯᕗᓂᒃᓴᖓᓐᓂᑦ 
ᐱᓕᕆᓇᓱᒃᑯᑦᑕ ᐋᖅᑮᔭᕆᐊᖃᓪᓚᑦᑖᓕᖅᐳᒍᑦ ᐅᐸᓗᖓᐃᔭᐅᑎᓕᐅᕐᓗᑕᓗ ᑖᕗᙵᓕᒫᖅ ᐃᓂᒃᓴᓂᑦ ᑕᒪᒃᑯᓄᙵ 
ᐃᓕᓐᓂᐊᕐᕕᒃᓴᓂᑦ ᓄᓇᕘᒥ ᑕᒪᑐᒨᓇ. 
 
ᓱᓕ ᐊᐱᕆᔪᒪᓪᓗᒍ ᐊᖓᔪᖅᑳ ᓱᓇᓪᓚᑦᑖᖑᒻᒪᖔᖅ ᖃᓄᖅᑑᕈᑎᒋᓂᐊᖅᑕᖓᓂᒃ. ᐃᒫᖃᐃ, ᐱᓗᐊᖅᑐᒥᒃ 
ᓄᓇᕗᒥ ᓯᓚᑦᑐᓴᕐᕕᑎᒍᑦ, ᐃᓕᓐᓂᐊᕈᑎᖃᑦᑎᐊᕐᒪᑕ ᑐᓵᔨᐅᓂᕐᒧᑦ/ᐃᓄᒃᑎᑑᓕᖅᑎᑦᑎᓂᕐᒧᑦ ᐃᓕᓐᓂᐊᕈᑎᒥᒃ. 
ᐸᐃᑉᐹᖅᑖᕐᓇᐅᖅᑰᖅᑐᕆᓐᓇ ᖃᓄᑭᐊᖅ ᑕᐃᒪᓐᓇᒃ. 
 
ᖃᐅᔨᒪᔪᖓ ᑐᓴᖅᑎᑦᑎᑎᓪᓗᓯ ᖃᖓᑭᐊᖅ ᐃᓕᓐᓂᐊᕐᕕᖃᓐᓂᐊᕋᑦᑎ ᑕᐃᒪᓐᓇᐃᑦᑐᒥᒃ ᕿᑎᕐᒥᐅᓂ. 
ᐅᖃᐅᑎᔪᓐᓇᖅᑕᒋᑦ, ᐱᑕᖃᕆᐊᖃᓪᓚᑦᑖᕐᒪᑦ ᑭᕙᓪᓕᕐᒥ ᐱᒻᒪᕆᐅᒻᒪᑦ. ᐱᔨᑦᑎᕋᐅᑎᖃᕆᐊᖃᖅᑐᖅ 
ᒐᕙᒪᒃᑯᓐᓄᑐᐃᓐᓇᐅᙱᑦᑐᖅ, ᑭᓯᐊᓂᑦᑕᐅᖅ ᓇᒻᒥᓂᖃᖅᑐᓄᑦ ᐊᒻᒪᓗ ᒐᕙᒪᑐᖃᒃᑯᑦ ᑎᒥᖁᑎᖏᓐᓄᑦ. 
 
ᐊᖓᔪᖅᑳ ᑭᓕᒻᑎᓂᖕᓘᓐᓃᑦ ᓇᓗᓇᐃᖅᓯᔪᓐᓇᖅᐹ ᒪᓕᒐᓕᐅᕐᕕᒻᒥ ᑕᒪᑐᒥᙵ ᑕᑯᓇᓐᓂᐊᕋᑦᑎ ᐊᒻᒪᓗ 
ᑕᐃᒪᓐᓇᐃᒃᑯᓂ, ᖃᖓᒃᑯᑦ ᐅᕝᕙᓘᓐᓃᑦ ᐋᒡᒐᐅᒍᓂ, ᖃᓄᐃᒻᒪᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᑰᓖ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑭᓕᒻᑎᓂᖕ ᑲᔪᓯᒋᐊᖁᔭᕋ ᓂᕆᐅᑕᐅᓯᔪᒥᒃ ᑐᓵᔨᐅᓂᕐᒧᑦ 
ᐃᓕᓐᓂᐊᕈᑎᒥᒃ, ᑐᓴᒐᒃᓴᓪᓗᐊᑕᖃᑐᐃᓐᓇᕆᐊᖃᕐᒪᑦ. ᒫᒃᔅ ᑭᓕᒻᑎᓂᖕ ᑭᐅᖁᔭᕋᓗᐊᕋ ᐊᐱᖅᑯᑎᖓᓂᒃ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐆᑮ. ᑲᔪᓯᒋᐊᕆᑦ ᑭᓕᒻᑎᓂᖕ. 
 
ᑭᓕᒻᑎᓂᖕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᒋᕙᕋ ᒪᓕᒐᓕᐅᖅᑎᐅᑉ ᐊᐱᖅᑯᑎᖓ. ᐅᖃᐅᓯᓕᕆᓂᕐᒧᑦ ᐊᒻᒪ 
ᐃᓕᖅᑯᓯᓕᕆᓂᕐᒧᑦ ᐃᓕᓐᓂᐊᕈᑎᕗᑦ ᓯᓚᑦᑐᓴᕐᕕᑎᒍᑦ ᐱᒻᒪᕆᐅᓂᖃᖅᐳᑦ ᐃᓕᓐᓂᐊᕈᑎᖁᑎᑦᑎᓐᓂ. 
ᐃᓕᓐᓂᐊᕈᑎᒃ ᑕᒫᓂ ᐃᖃᓗᓐᓂ, ᑮᓇᐅᔭᖃᖅᑎᓪᓗᐊᑕᕆᔭᖁᑎᒋᔭᕗᑦ, ᒪᕐᕉᓐᓂᒃ ᐅᑭᐅᓄᐊᖓᕗᖅ ᑐᓵᔨᐅᓂᒃᓴᒧᑦ 
ᐱᑕᖃᖅᑐᓂ ᐊᐃᑉᐹᓂ ᐊᕐᕌᒍᕆᔭᖓᓂ. ᑲᔪᓯᓂᖃᑦᑎᐊᖅᓯᒪᔪᒻᒪᕆᐅᕗᖅ ᐊᒻᒪ ᐃᓕᓐᓂᐊᖅᑐᑦ 
ᐃᖅᑲᓇᐃᔮᖅᑖᕈᓐᓇᑦᑎᐊᖅᓯᒪᓪᓗᑎᑦ ᑕᖅᑳᓂ, ᖃᓪᓗᓈᓂᑐᐃᓐᓇᐅᖏᑦᑐᖅ, ᓄᓇᓕᓐᓂᓗ. 
 
ᒪᓕᒐᓕᐅᖅᑎ ᓱᓕᔪᖅ. ᐱᒋᐊᖅᑎᑦᑎᓚᐅᖅᐳᒍᑦ ᐃᓕᓐᓂᐊᕈᑎᒥᒃ ᐃᖃᓗᑦᑑᑦᑎᐊᒥ ᐃᓄᐃᓐᓇᖅᑐᓐ ᑐᓵᔨᐅᓂᒃᓴᒥᒃ. 
ᐊᑐᐃᓐᓇᖅᑎᑕᐅᓂᖓᓄᑦ ᐱᓕᕆᕙᓪᓕᐊᕗᒍᑦ ᐃᓕᓐᓂᐊᕈᑎᒧᑦ ᑖᒃᓱᒧᙵ ᐊᕐᕌᒍᑦᑎᓐᓂ. 
ᑲᔪᓯᑦᑎᐊᕐᓂᖃᖅᓯᒪᕗᖅ. ᑐᑭᓯᐊᕙᕗᑦ ᐱᑕᖃᕆᐊᖃᕐᓂᖓᓂᒃ ᑭᕙᓪᓕᕐᒥ ᐊᒻᒪ ᐱᔪᓐᓇᕋᔭᖅᑐᓂᑦ 
ᕿᒥᕐᕈᓂᐊᖅᑐᒍᑦ ᐃᓕᓐᓂᐊᕈᑎᒥᒃ ᐊᒻᒪ ᖃᐅᔨᓗᑕ ᖃᓄᖅ ᑮᓇᐅᔭᒃᓴᓂᑦ ᐱᔪᓐᓇᕋᔭᕐᒪᖔᑦᑕ 
ᐃᓚᒋᐊᖅᑕᐅᔪᓐᓇᖅᓯᓕᖁᓪᓗᒍ ᑖᕙᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᑭᓕᒻᑎᓂᖕ. ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᓴᕐᓂᖃᕆᐊᖃᕋᔭᕋᓗᐊᕋᑦᑏ ᓱᓕᒃᑲᓐᓂᖅ ᓲᖃᐃᒻᒪ ᐱᔪᓐᓇᕈᓂ ᕿᑎᕐᒥᐅᓂ, 
ᖃᓄᐃᒻᒪᑦ ᐱᔪᓐᓇᕋᔭᙱᓚᖅ ᑭᕙᓪᓕᕐᒥ. 

ᖃᐅᔨᓴᖅᑕᐅᓂᕐᒧᑦ ᑮᓇᐅᔭᐃᒃᑲᓐᓂᕆᐊᑐᙱᑦᑐᖅ. ᐱᔪᒪᔭᐅᓂᖅᑕᖃᖅᐳᖅ. ᖃᓄᐃᒻᒪᑦ ᖃᐅᔨᒋᐊᖅᑎᒥᒃ 
ᐊᑭᓖᔪᒪᒐᔭᖅᐱᓯ ᓱᓕᒃᑲᓐᓂᖅ ᖃᐅᔨᓴᕐᓂᖅᑕᖃᒃᑲᓐᓂᖁᓪᓗᒍ. ᐊᖓᔪᖅᑳᖑᔪᖅ ᓄᓇᕗᑦ ᓯᓚᑦᑐᓴᕐᕕᒃᑯᖏᓐᓄᑦ 
ᐊᐱᕆᔪᒪᕙᕋ ᖃᓄᐃᓕᐅᖅᑐᖃᕆᐊᖃᕋᔭᕐᒪᖔᖅ ᐊᑐᓕᖅᑎᑦᑎᓗᓂ ᐱᓕᕆᐊᒥᒃ ᐊᒻᒪᓗ ᐋᖅᑮᓗᑎᑦ 
ᐃᓕᓐᓂᐊᕈᑎᒃᓴᐅᒐᔭᖅᑐᓂᒃ. ᐱᕕᒃᓴᖅᑕᖃᕐᒪᑦ ᐃᓕᓐᓂᐊᕐᕕᓂᑦ ᐊᒥᓲᓂᖏᑦ ᓈᒻᒪᒃᓯᓯᒪᒐᔭᖅᑐᑎᑦ ᐱᓕᕆᐊᒧᑦ 
ᐃᓕᓐᓂᐊᕐᓗᑎᑦ. ᓱᒻᒪᓪᓕ ᑭᓱᓂ ᐱᔭᕆᐊᖃᕋᔭᖅᐱᑦ ᒪᓕᒐᓕᐅᕐᕕᒻᒥ ᑕᒪᓐᓇ ᑲᔪᓯᓂᖃᑦᑎᐊᖁᓪᓗᒍ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᒥᓂᔅᑕ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᓕᐊᒻᑕᓂᖕ ᐅᖃᕋᓱᖅᑲᐅᔫᒐᓗᐊᖅ ᕿᒥᕐᕈᒍᕕᒋᑦ 
ᖃᐅᔨᓴᕐᓂᐅᔪᑦ ᐊᑑᑎᖃᑦᑎᐊᕈᓐᓇᕋᔭᕐᒪᖔᑕ, ᑕᒪᒃᑯᐊ ᖁᔭᓈᖅᑕᐅᑐᐃᓐᓇᕈᑎᑦ ᖃᐅᔨᓴᕐᓂᐅᔪᑦ, 
ᓇᓗᓇᐃᖅᓯᒐᓱᐊᕋᓱᓲᖑᒐᑦᑕ ᐃᓄᐃᑦ ᖃᑦᑎᑦ ᐃᓕᓐᓂᐊᖅᑎᐅᒍᓐᓇᕋᔭᕐᒪᖔᑕ ᐃᓕᓐᓂᐊᕆᐊᕐᓗᑎᑦ, ᐅᕝᕙᓘᓐᓃᑦ 
ᐱᓇᓱᐊᕈᒪᒐᔭᖅᑐᓂᒃ ᐱᓕᒻᒪᒃᓴᕐᓂᕐᒥᒃ. 
 
ᑕᐃᒪᓕ 100-ᓂᒃ ᐃᓕᓐᓂᐊᖅᑎᑕᖃᖅᐸᑦ ᐃᓕᓐᓂᐊᕈᒪᒐᔭᖅᑐᓂᒃ ᑭᕙᓪᓕᕐᒥ, ᑕᐃᒪᓕ 
ᐅᐸᓗᖓᐃᖅᓯᓯᒪᒋᐊᖃᕋᔭᖅᑐᒍᑦ 15-ᓂᒃ 20-ᓂᒃ ᐅᑭᐅᓕᓐᓂ ᐊᒻᒪᓗ ᖃᐅᔨᓴᕐᓗᒋᑦ ᑕᐃᒃᑯᐊ 
ᐃᓂᖃᑦᑎᐊᕋᔭᕋᓗᐊᕐᒪᖔᑕ ᐊᖏᕐᕋᖃᑦᑎᐊᕐᓗᑎᓪᓗ, ᓇᒥᒥᐅᑕᐅᒻᒪᖔᑕᓗ. 
 
ᑕᒪᓐᓇ ᐱᔾᔪᑎᒋᕙᐅᑉ ᖃᐅᔨᓴᕐᓂᑉ ᐊᑐᖅᑕᐅᒐᔭᕐᒪᖔᖅ ᑕᒪᓐᓇ ᐱᓕᕆᐊᒃᓴᖅ. ᐃᒪᐃᑐᐃᓐᓇᕈᒪᒐᔭᙱᓐᓇᔅᓯᒃ 
ᐅᖃᑐᐃᓐᓇᕐᓗᓯᓗ ᑖᓐᓇ ᐃᓕᓐᓂᐊᕋᒃᓴ ᐊᑐᐃᓐᓇᐅᑎᓐᓂᐊᕋᑦᑎᒍ ᐊᒻᒪᓗ 100-ᓂᒃ ᐱᓇᓱᐊᖅᑐᖃᕐᓗᓂ ᐊᒻᒪᓗ 
ᐅᑎᕐᕕᐅᔪᓐᓇᙱᓪᓗᑎᑦ. ᑕᐃᒪᓐᓇ ᑭᓕᐊᒻᑕᓂᖕ ᐅᖃᕋᓱᖅᑲᐅᔫᒐᓗᐊᖅ. 
 
ᐋᖅᑭᑦᑕᐅᓯᒪᔪᖅᑕᖃᕆᐊᖃᕐᒪᑦ ᑕᒪᓐᓇ ᐃᓕᓐᓂᐊᕋᒃᓴᐅᔪᖅ ᐊᐅᓚᓂᖃᑦᑎᐊᕈᓐᓇᖁᓪᓗᒍ, 
ᓇᓗᓇᐃᔭᖅᓯᒪᓂᖏᓐᓂᒃ ᐃᓕᓐᓂᐊᕈᑎᒃᓴᓂᒃ ᐱᓯᒪᑦᑎᒌᖅᑐᒍᑦ, ᐊᑐᖅᑕᐅᒋᐊᓖᑦ ᖃᐅᔨᒪᓪᓗᑎᒍᑦ 
ᐃᓕᓐᓂᐊᕈᑎᒃᓴ, ᐅᖃᓕᒫᒐᖏᑦ ᐊᒻᒪᓗ ᐊᓯᖏᑦ ᐊᑐᖅᑕᐅᔭᕆᒋᐊᖃᓲᖑᔪᑦ ᐃᓕᓐᓂᐊᖅᑎᑦᑎᔪᖃᖅᑎᓪᓗᒍ 
ᑖᑲᒃᑯᓂᖓ ᐃᓕᓐᓂᐊᖅᑎᑦᑎᖃᑦᑕᖅᓯᒪᓂᑦᑎᓐᓄᑦ. 
 
ᐱᔾᔪᑎᑕᖃᐅᕐᒪᑕ, ᑕᐃᒫᒃᓴᐃᓐᓇᖅ ᐅᖃᒃᑲᓐᓂᕐᓗᒍ, ᑮᓇᐅᔭᑦ ᐱᔾᔪᑎᒋᔭᐅᒋᕗᑦ. ᐊᑕᐅᓯᕐᒥᒃ ᑮᓇᐅᔭᖃᖅᑎᑕᐅᔪᒥᒃ 
ᐱᓕᕆᐊᒥᒃ ᐃᓕᓐᓂᐊᕋᒃᓴᒥᒃ ᐊᕐᕌᒍᒧᑦ ᐊᑐᐃᓐᓇᐅᒪᔪᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᕈᑕᐅᓪᓗᓂ. ᐊᓯᐊᓕ 
ᐆᑦᑑᑎᒋᓗᒍ ᐃᖃᓗᑦᑑᑦᓯᐊᕐᒥ ᐃᓕᓐᓂᐊᖅᑕᐅᔪᖅ, ᐊᓯᐊᓄᑦ ᑮᓇᐅᔭᖃᖅᑎᑕᐅᒻᒪᑦ.  
 
ᐊᐅᓚᑎᑦᑎᓇᓱᐊᕐᓗᓂ ᑭᕙᓪᓕᐊᒥ, ᐱᒋᐊᕐᓗᓂ ᓰᑏᕝᕙᒥ, ᐊᕐᕌᒍᒥ ᐊᑐᐃᓐᓇᐅᓂᐊᖅᑐᑦ ᓯᑏᕝᕙᒥ ᐊᒻᒪᓗ ᑕᒪᓐᓇ 
ᑲᔪᓯᑎᓐᓇᓱᐊᕐᓗᒍ, ᑕᐃᒪᓕ ᑕᒪᓐᓇ ᑐᑭᖃᕋᔭᖅᐳᖅ ᑮᓇᐅᔭᓂᒃ ᐊᑐᐃᓐᓇᐅᒪᔪᖅᑕᖃᕐᓗᓂ 
ᐊᑭᓕᐅᑎᒋᒋᐊᖃᕋᔭᖅᑐᓂᒃ, ᒫᓐᓇᓗ ᑮᓇᐅᔭᖃᙱᓐᓇᑦᑕ ᑖᔅᓱᒧᖓ ᐱᔾᔪᑎᒋᓪᓗᒍ ᐊᓯᐊᓄᑦ 
ᐊᑭᓕᖅᓱᖅᑕᐅᓂᖏᖓᓄᑦ. ᑕᒪᓐᓇᓗ ᑐᑭᖃᕆᓪᓗᓂ ᑮᓇᐅᔭᖏᓐᓂᒃ ᓯᓚᑦᑐᓴᕐᕕᒻᒥ ᐊᑐᖅᑕᐅᙱᒻᒪᑕ, ᑭᓯᐊᓂᓕ 
ᐊᓯᐊᓂᒃ ᕿᓂᕆᐊᖃᓚᐅᖅᓯᒪᒐᑦᑕ ᐊᑭᓖᒍᓐᓇᕋᔭᖅᑐᒥᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐲᑯ. ᑰᓕ. 
 
ᑰᓕ: ᖁᔭᓐᓇᒦᒃ. ᖁᔭᓐᓇᒦᒃ ᐃᒃᓯᕙᐅᑖᖅ. ᐃᕝᕕᑎᒍᑦ, ᐃᒃᓯᕙᐅᑕᖅ, ᐊᐱᕆᖅᑲᐅᔭᕋ ᑭᓕᐊᒻᑕᓂᖕ ᖃᓄᐃᑦᑐᓂᒃ 
ᐱᒋᐊᖃᕐᒪᖔᕐᒥᒃ ᑕᒪᓐᓇ ᑲᔪᓯᑎᑕᐅᔪᓐᓇᖁᓪᓗᒍ ᐃᓕᓐᓂᐊᕈᑎᒃᓴᐅᔪᑦ. ᐅᑉᐱᕆᙱᓚᕋ ᑕᒪᒃᑯᓂᖓᓕᒫᖅ 
ᐅᖃᐅᓯᖃᖅᑐᒥᓂᐅᓂᕋᖅᑕᐅᖅᑲᐅᓂᖓᓂᒃ ᐊᒻᒪᓗ ᒥᓂᕝᑕᐅᔪᖅ ᖃᓄᖅ ᐃᓱᒪᖃᕐᒪᖔᖅ ᑭᓕᐊᒻᑕᓂᖕ-ᒥᒃ 
ᐅᖃᕆᐊᖅᑐᖅᓯᒪᒐᓱᑦᑑᒐᓗᐊᖅ. 
 
ᑕᐃᒪᓕ ᐊᐱᕆᕙᕋ ᑭᓱ ᐊᔾᔨᒋᙱᔾᔪᑎᒋᓪᓚᑦᑖᕐᒪᖔᕐᒥᐅᒃ ᕿᑎᕐᒥᐅᓂ ᖃᐅᔨᓴᕐᓂᐅᔪᖅ 
ᐊᑑᑎᖃᑦᑎᐊᕋᔭᕋᓗᐊᕐᒪᖔᖅ ᑲᒪᒋᔭᐅᓂᖓᑦ ᐊᒻᒪᓗ ᐱᔭᐅᔪᒪᓂᖓᑦ ᑭᕙᓪᓕᕐᒥᐅᓄᑦ. ᑭᓱᑦ ᐱᔾᔪᑎᐅᔪᑦ 
ᐱᓯᒪᒋᐊᖃᖅᐸᕗᑦ ᐊᔾᔨᒋᒐᔭᙱᑕᖏᑦ ᕿᑎᕐᒥᐅᓂ ᐃᖃᓗᓐᓂᓘᓐᓃᑦ ᐃᓕᓐᓂᐊᖅᑎᐅᔪᑦ ᐊᒥᓱᑦ, ᐱᓗᐊᖅᑐᓂ  



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᐃᖃᓗᓐᓂ ᐃᓕᓐᓂᐊᕋᒃᓴᓂ ᐃᓚᐅᖃᑕᐅᖃᑦᑕᖅᓯᒪᑎᓪᓗᒋᑦ ᑕᒫᓂ ᐊᒻᒪᓗ 
ᐱᓕᒻᒪᒃᓴᖔᕈᒪᔪᒃᓴᒥᓂᐅᒐᓗᐊᖅᑎᓪᓗᒋᑦ ᑲᖏᖅᖠᓂᕐᒥ. 
 
ᑕᐃᒪᐃᒻᒪᑦ ᑭᓕᐊᒻᑕᓂᖕ ᐊᐱᕆᕙᕋ, ᐊᖅᑯᑎᒋᓪᓗᑎᑦ ᐃᒃᓯᕙᐅᑕᖅ, ᓱᒻᒪᑦ ᑭᕙᓪᓕᖅ ᐊᔾᔨᐅᙱᑦᑐᖅᑎᑐᑦ 
ᕿᑎᕐᒥᐅᓂ ᑲᒪᒋᔭᐅᑦᑕᕐᒪᖔᖅ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑰᓕ. ᑭᓕᒻᑎᓂᖕ. 
 
ᑭᓕᒻᑎᓂᖕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑮᓇᐅᔭᑦ ᐱᔾᔪᑎᒋᓪᓗᒋᑦ ᑕᒪᓐᓇ ᐱᔾᔪᑎᒃᓴᑐᐊᕈᖅᓯᒪᒻᒪᑦ. ᐱᒋᐊᖅᑎᑦᑎᓗᓂ 
ᐃᓕᓐᓂᐊᕈᑎᒃᓴᐅᔪᒥᒃ ᑭᕙᓪᓕᕐᒥ ᐊᕕᑦᑐᖅᓯᒪᔪᒥ, ᑮᓇᐅᔭᖃᕆᐊᖃᕋᔭᕋᑦᑕ, ᒫᓐᓇ ᑮᓇᐅᔭᖃᙱᓐᓇᑦᑕ. 
ᒥᓂᔅᑕᐅᔪᖅ ᐅᖃᖅᑲᐅᒻᒪᑦ, ᐃᓕᓐᓂᐊᖅᑎᑦᑎᒍᓐᓇᕐᓗᓂ ᑕᐃᒪᐃᑦᑐᒥᒃ, ᐊᓯᐊᓂᒃ ᑲᑐᔾᔨᖃᑎᖃᕈᒪᒐᔭᖅᑐᒥᒃ 
ᑮᓇᐅᔭᓂᒃ ᓇᓂᓯᒋᐊᖃᕋᔭᕋᑦᑕ. 
 
ᐊᑐᖅᑐᒃᓴᓂᒃ ᓲᕐᓗ ᐃᓕᓐᓂᐊᕈᑎᑉ ᐸᕐᓇᑕᐅᓯᒪᓂᖏᓐᓂᒃ ᐱᖃᕋᓗᐊᖅᑐᒍᑦ ᐊᑐᐃᓐᓇᐅᒪᔪᓂᒃ. 
ᐃᓕᓴᐃᔨᐅᔪᓐᓇᕋᔭᖅᑐᓂᓪᓗ ᓇᓂᓯᒋᐊᖃᕋᔭᕆᓪᓗᑕ ᐊᒻᒪᓗ ᑮᓇᐅᔭᖃᐅᑎᒃᓴᖏᓐᓂᒃ ᐱᓇᓱᐊᕆᐊᖃᕋᔭᖅᑐᑕᓗ 
ᐃᖅᑲᓇᐃᔮᖃᖁᓪᓗᒋᑦ ᐊᒻᒪᓗ ᑕᒪᓐᓇ ᐃᓕᓐᓂᐊᕋᒃᓴᖅ ᐊᐅᓚᑦᑎᐊᕈᓐᓇᖁᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑭᓕᐊᒻᑕᓂᖕ. ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᓕᐊᒻᑕᓂᖕ ᐊᐱᕆᒃᑲᓐᓂᕈᒪᕙᕋ ᒪᓕᒐᓕᐅᖅᑎᐅᔪᑦ ᐊᒻᒪᓗ ᐊᖏᔪᖅᑲᐅᑎᖏᑦ 
ᐊᖏᕈᓐᓇᕐᓂᕈᑎᑦ ᑮᓇᐅᔭᖃᖅᑎᑦᑎᒍᓐᓇᕐᓂᕋᕐᓗᑎᑦ ᐊᖏᕐᓗᑎᓪᓗ ᑮᓇᐅᔭᑦ ᓇᓗᓇᐃᖅᑕᐅᓯᒪᔪᓂᒃ 
ᐃᑲᔪᕈᓐᓇᕐᓂᐊᕐᓂᕋᕈᑎᑦ ᐋᖅᑮᒍᓐᓇᓕᕋᔭᖅᐱᓯ ᐊᖏᓪᓕᑎᕆᐊᕐᓗᒍ ᓯᐊᕐᒪᖅᑎᒋᐊᕐᓗᒍᓘᓐᓃᑦ ᐃᓕᓐᓂᐊᕋᒃᓴᖅ 
ᑕᐅᕗᖓ ᑭᕙᓪᓕᕐᒧᑦ ᐃᖃᓗᓐᓂ ᐊᒻᒪᓗ ᑮᓇᐅᔭᑦ ᐊᖏᖅᑕᐅᓚᐅᖅᑎᓪᓗᒋᑦ ᒪᓕᒐᓕᐅᕐᕕᒻᒥ, 
ᐱᒋᐊᕈᓐᓇᖅᓯᓕᕋᔭᖅᐱᓯ ᐃᓕᓐᓂᐊᖅᑎᑦᑎᓗᓯ ᑐᓵᔨᐅᓂᕐᒧᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᑭᓕᒻᑎᓂᖕ. 
 
ᑭᓕᒻᑎᓂᖕ: ᒥᓂᔅᑕᐅᔪᖅ ᑮᓇᐅᔭᓪᓗᐊᑕᕆᔭᐅᒐᔭᖅᑐᓂᒃ ᐊᖏᖅᓯᒪᕗᖅ ᐱᓕᕆᐊᒧᑦ ᐃᓕᓐᓂᐊᕋᒃᓴᒧᑦ 
ᓯᓚᑦᑐᓴᕐᕕᒻᒥ ᐊᒻᒪᓗ ᐊᖓᔪᖅᑳᖑᓪᓗᖓ ᐱᓕᕆᐊᕆᒋᐊᖃᖅᐸᒃᑲᒃᑐ ᑖᒃᑯᐊ ᐃᓕᓐᓂᐊᕈᑎᒃᓴᑦ 
ᐊᑐᓕᖅᑎᑕᐅᑎᓪᓗᒋᑦ ᑖᒃᑯᐊ ᐋᖅᑭᑦᑕᐅᓚᐅᖅᑎᓪᓗᒋᑦ ᑮᓇᐅᔭᒃᓴᕆᔭᐅᓂᐊᖅᑐᑦ ᐃᓕᓐᓂᐊᕋᒃᓴᒧᑦ. 
 
ᖃᐅᔨᖅᑳᓚᐅᙱᓐᓂᑦᑎᓐᓂᓕ ᖃᑦᑎᓂᒃ ᑮᓇᐅᔭᖃᖅᑎᑕᐅᒐᔭᕐᒪᖔᑦᑕ, ᑖᔅᓱᒧᖓ ᐅᖃᒃᑲᓐᓂᕈᓐᓇᙱᑦᑐᖓ 
ᐊᑐᓕᖅᑎᑦᑎᓂᐊᕐᓂᕋᕐᓗᖓ ᐅᖃᐅᓯᖃᕈᓐᓇᔾᔮᙱᓐᓇᒪ ᓯᑏᕝᕙᒥ ᐱᒋᐊᕐᓂᐊᕐᓂᕋᐃᓗᖓ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑭᓕᐊᒻᑕᓂᖕ. ᑰᓕ. 
 
ᑰᓕ: ᖁᔭᓐᓇᒦᒃ. ᖃᐅᔨᒪᑦᑎᐊᖅᑐᖓ, ᑭᓕᐊᒻᑕᓂᖕ, ᑲᑎᒪᔨᒃᑯᑎᒍᑦ; ᑮᓇᐅᔭᓂᒃ ᐊᑭᑐᔫᑎᓄᑦ ᑮᓇᐅᔭᖁᑎᖃᕋᒃᓯ, 
ᐅᔅᕙᓘᓐᓃᑦ ᐱᓕᕆᐊᕐᒧᑦ ᐸᕐᓇᒍᑎᓄᑦ ᐃᓕᓐᓂᐊᕈᑎᒃᓴᓄᑦ ᑮᓇᐅᔭᓂᒃ ᐊᓯᖏᓐᓂᓪᓘᓐᓃᑦ.  
 
ᑲᑎᒪᔨᖁᑎᓯ ᐃᓱᒪᖅᓴᖅᓯᐅᕈᒪᒐᔭᖅᐹᑦ ᐊᖏᓪᓕᒋᐊᖅᑎᑦᑎᓂᐊᕐᓂᒃᓴᒥᒃ ᑕᐃᒃᓱᒪᙵᑦ ᐃᓕᓐᓂᐊᕈᑎᒥᒃ ᐊᒻᒪ 
ᐊᑐᖁᔨᓕᐅᕐᓗᓯ ᐃᒻᒪᖄ ᐊᖓᔪᖅᑳᒧᑦ ᑎᒥᐅᔪᒧᓪᓘᓐᓃᑦ ᐱᖃᑎᒋᔪᒪᒐᔭᖅᑕᓯᓐᓂᑦ, ᐱᔪᒪᓂᖅᑕᖃᕐᓂᖓᓄᑦ, 
ᐱᔪᒪᔭᐅᓂᕐᒥᒃ ᖃᐅᔨᓴᕐᓂᖅᑕᖃᖁᓪᓗᒍ ᖃᓄᑭᐊᖅ, ᐋᒡᒐᐅᒍᓂᓗ ᖃᓄᐃᒻᒪᑦ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᑰᓖ. ᑭᓕᒻᑎᓂᖕ. 

ᑭᓕᒻᑎᓂᖕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᐅᑎᔪᓐᓇᖅᑕᒋᑦ ᑲᑎᒪᔩᑦ ᐃᑲᔪᖅᑐᓯᐊᕐᒪᑕ ᐃᓚᒋᐊᖅᓯᓂᒃᓴᒥᒃ 
ᐅᖃᐅᓯᓕᕆᓂᕐᒧᑦ ᐊᒻᒪ ᐃᓕᖅᑯᓯᓕᕆᓂᕐᒧᑦ ᐃᓕᓐᐊᕈᑎᖁᑎᑦᑎᓐᓂᑦ ᐊᒻᒪ ᑕᑯᔪᒪᓪᓗᑎᑦ ᑕᐃᓐᓇ ᐃᓕᓐᓂᐊᕈᑎᒃ 
ᐃᓚᒋᔭᐅᖃᓯᐅᔾᔭᐅᖁᓪᓗᒍ ᑮᓇᐅᔭᖃᖅᑎᑕᔪᓕᒫᖁᑎᑦᑎᓐᓄᑦ ᐃᓕᓐᓂᐊᕈᑎᓄᑦ. 
 
ᐱᓪᓗᐊᖅᑐᒥᒃ ᐱᓕᕆᓯᒪᙱᑦᑐᒍᑦ ᑐᓵᔨᐅᓂᒃᓴᒧᑦ ᐃᓕᓐᓂᐊᕈᑎᒃ ᐃᓚᒋᐊᖅᑕᐅᓂᒃᓴᖓᓂᒃ ᑭᕙᓪᓕᕐᒧᑦ, ᑭᓯᐊᓂᓕ 
ᖁᓚᙱᓚᖓ ᑲᑎᒪᔩᑦ ᐃᑲᔪᖅᑐᕋᔭᕐᒪᑦ ᑕᒪᑐᒥᙵ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᑭᓕᒻᑎᒥᖕ. ᑰᓕ. 
 
ᑰᓕ: ᖁᔭᓐᓇᒦᒃ. ᑕᒪᓐᓇ ᖁᔭᒋᕙᕌ, ᐊᒻᒪ ᑐᓴᖅᑎᑕᐅᓯᒪᓪᓗᖓ ᐱᒻᒪᕆᐅᔪᓄᑦ ᐅᕙᓐᓄᑑᙱᑦᑐᖅ ᑭᓯᐊᓂᑦᑕᐅᖅ 
ᒪᓕᒐᓕᐅᕐᕕᒻᒥ ᓲᖃᐃᒻᒪ ᐅᖃᖅᑲᐅᒐᒪ ᑲᖏᖅᖠᓂᖅ ᑐᑦᑕᕐᕕᙳᓕᔾᔮᙱᒻᒪᑦ ᐃᖃᓗᐃᑎᑐᑦ ᒐᕙᒪᒃᑯᓐᓂ 
ᐃᖅᑲᓇᐃᔭᖅᑎᓄᑦ. 
 
ᑐᑦᑕᕐᕕᙳᓕᕐᓂᐊᖅᐳᖅ ᓇᒻᒥᓂᖃᖅᑎᐅᔪᓄᑦ, ᐊᖏᓪᓕᒋᐊᕆᔪᒪᓂᐊᕐᓗᑎᑦ ᐊᒻᒪ ᐱᔭᒃᓴᖅᑕᖃᓕᖁᔨᓗᑎᑦ 
ᓇᒻᒥᓂᖃᕐᓂᕐᒧᑦ ᓇᒻᒥᓂᕆᔭᒃᓴᓂᑦ. ᑐᓵᔨᐅᓂᒃᓴᒧᑦ ᐃᓕᓐᓂᐊᕐᓂᖅ ᐃᓚᒋᔭᐅᔪᖅ, ᓇᒻᒥᓂᖃᕐᓂᕐᒧᐊᕈᓐᓇᕐᒪᑕ ᐊᒻᒪ 
ᐱᔨᑦᑎᕋᐅᑎᖁᑎᒥᓂᑦ ᐊᑐᕈᓐᓇᕐᓗᑎᑦ ᒐᕙᒪᒃᑯᓐᓄᑦ ᐊᒻᒪᓗ ᒐᕙᒪᑐᖃᒃᑯᑦ ᑎᒥᖏᓐᓄᑦ, ᐱᖃᓯᐅᑎᓗᒋᑦ 
ᐃᖅᑲᖅᑐᐃᔾᔪᑕᐅᓂᕐᒧᐊᖓᔪᑦ ᓄᐊᑉᐸᓪᓕᐊᔪᑦ, ᑕᐃᒪᓗ ᐊᐱᕆᕙᒋᑦ, ᑕᒪᓐᓇ ᐱᔭᕆᐊᓕᒃ 
ᓯᕗᓪᓕᐊᖃᓯᐅᑎᓂᐊᖅᐱᓯᐅᒃ ᐊᕐᕌᒎᓂᐊᖅᑐᒥ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᑰᓖ. ᑭᓕᒻᑎᓂᖕ. 
 
ᑭᓕᒻᑎᓂᖕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᐊᐅᓚᓂᕐᒧᑦ ᐸᕐᓇᐅᑎᓕᐅᖅᐸᓪᓕᐊᓕᓂᑦᑎᓐᓂ ᐊᕐᕌᒎᓂᐊᖅᑐᒧᑦ 
ᑕᒪᓐᓇ ᕿᒥᕐᕈᓂᐊᖅᐸᕗᑦ ᐊᒻᒪ ᑲᑎᒪᔩᑦ ᑐᒃᓯᕋᕐᕕᒋᓗᑎᒃᑯ ᖃᓄᖅ ᐃᓚᒋᐊᖅᓯᔪᓐᓇᕋᔭᕐᒪᖔᑦᑕ ᐃᓕᓐᓂᐊᕈᑎᒥᒃ 
ᑭᕙᓪᓕᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᑭᓕᒻᑎᒥᖕ, ᑰᓖ ᐱᕕᒃᓴᐃᑦ ᐃᓱᓕᒻᒪᑦ, ᐊᐱᕆᒃᑲᓐᓂᕈᒪᓐᓂᕈᕕᑦ ᑭᖑᓪᓕᕐᒧᑦ ᐊᑏᑦ 
ᑎᑎᕋᖅᓯᒪᓂᐊᖅᐸᕋ ᑲᑎᒪᔩᑦ ᐊᐱᕆᓚᐅᖅᑳᕐᓂᖏᓐᓄᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳ ᐊᐱᕆᔪᒪᓪᓗᒍ, ᐅᖃᑲᑕᒃᓯᒪᓕᕋᑦᑕ ᑕᖅᑭᑦ ᑕᓪᓕᒪᐃᑦ 
ᐱᖓᓲᔪᖅᑐᓪᓗᑭᐊᖅ ᓄᓇᕗᒥ ᓴᓇᔨᐅᓂᒃᓴᒧᑦ ᐃᓕᓐᓂᐊᕐᕕᒃᓴᒥᒃ ᑕᐃᒪᙵᑦ ᐊᕐᕕᐊᓂ. ᑐᓴᕈᒪᓪᓗᖓ ᐊᖓᔪᖅᑳ 
ᐅᖃᐅᓯᖃᕈᓐᓇᕐᒪᖔᖅ ᖃᓄᐃᓕᖓᓕᕐᓂᖓᓂᒃ ᓄᓇᕗᒥ ᓴᓇᔨᐅᓂᒃᓴᒧᑦ ᑲᑎᒪᔨᕋᓛᓂᑦ, 
ᑕᐃᒪᓐᓇᐃᑦᑐᖅᑕᖃᖅᐹ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑕᐅᓯᐅᙱᑦᑐᓂᑦ ᑲᑎᒪᔨᑕᖃᖅᐳᖅ ᑎᒥᐅᔪᓂᓪᓗ ᐱᓕᕆᔪᓂᑦ 
ᓴᓇᔨᐅᓂᒃᓴᒧᑦ ᓄᓇᕘᒥ. 
 
ᐆᑦᑑᑎᑦᑎᐊᕙᒃ ᓴᓇᔨᐅᓂᒃᓴᒧᑦ ᐃᓕᓐᓂᐊᖅᑎᑕᐅᓂᕐᒧᑦ ᑲᑎᒪᔩᑦ, ᐸᐃᑉᐹᖅᑖᖅᑎᑦᑎᕙᒃᑯᑦ ᐃᖅᑲᓇᐃᔮᒥ 
ᓴᓇᔨᒃᓴᐅᔪᓂᑦ ᐊᓯᖏᓐᓂᓪᓗ. 

ᐃᖅᑲᓇᐃᔭᖅᑎᓂᑦ ᐱᕙᓪᓕᐊᔭᐃᓂᕐᒧᑦ ᐊᖏᖃᑎᒌᖁᑎᑎᒍᑦ ᑲᑎᒪᔨᕋᓛᖁᑎᖃᕐᒥᔪᒍᑦ ᑕᑯᓇᒃᐸᒃᑐᓂᑦ 
ᐃᓕᓐᓂᐊᕈᑎᓂᑦ, ᐃᑯᒻᒪᖅᑯᑎᓄᑦ ᐅᐊᔭᓂᑦ ᐃᓕᓐᓂᐊᕈᑎᓂᑦ ᑲᑎᒪᔨᕋᓛᖃᕆᓪᓗᑕ, ᐱᔭᒃᓴᓯᐅᖅᐸᒃᑐᑦ 
ᐃᖅᑲᓴᐃᔮᒃᓴᓂᑦ ᐊᒻᒪ ᐊᔪᙱᔾᔪᑕᐅᔪᓐᓇᖅᑐᓂᑦ ᑕᐃᒪᓐᓇᐃᑦᑐᓂᑦ. 
 
ᑭᐅᓵᓕᒍᑎᒋᔪᓐᓇᖅᑕᕋ ᒪᓕᒐᓕᐅᖅᑎᒧᑦ ᐄ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐊᖓᔪᖅᑳ ᐲᑯ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ, ᖁᔭᓐᓇᒦᒃ ᐊᖓᔪᖅᑳ ᑐᓴᖅᑎᒃᑲᕕᙵ, ᑐᓱᕈᒪᓂᖅᓴᐅᖅᑰᖅᑐᖓᓕ 
ᐃᖅᑲᐃᓇᐃᔮᑎᒍᑦ ᓴᓇᔨᙳᕐᓂᕐᒧᑦ ᑲᑎᒪᔩᑦ ᖃᓄᐃᓕᖓᓂᖏᓐᓂᑦ, ᑕᒪᓐᓇ ᑐᕌᖓᓂᖅᓴᐅᖅᑰᔨᒻᒪᑦ ᐅᕝᕙᓗ 
ᐊᑐᕐᓗᒍ ᓄᓇᕗᒥ ᓴᓇᔨᐅᓂᒃᓴᒧᑦ ᐃᓕᓐᓂᐊᕐᕕᒃᓴᒥᒃ. 
 
ᓴᓇᔨᐅᓂᒃᓴᒧᑦ ᑲᑎᒪᔩᑦ ᖃᓄᖅ ᐱᓕᕆᓂᖃᖅᑎᒋᕙᑦ? ᐱᓕᕆᔪᒻᒪᕆᐅᕚᑦ, ᐊᕐᕌᒍᑕᒫᑦ ᐊᑕᐅᓯᐊᕐᓗᑎᑦ 
ᒪᕐᕈᐊᑎᕐᓗᑎᓪᓘᓐᓃᑦ ᑲᑎᑉᐸᑉᐹᑦ? ᑲᑎᒪᕙᒃᑑᒐᓗᐊᓂᒃᑯᐊ? ᑮᓇᐅᔭᖅᑖᖅᐸᑉᐹᑦ ᒐᕙᒪᖁᑎᑦᑎᓐᓂᑦ? ᐊᖓᔪᖅᑳ 
ᑭᐅᒍᓐᓇᖅᐸᖃᐃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐲᑕᓴᓐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᖅᑲᓇᐃᔮᒥ ᓴᓇᔨᙳᕋᓱᓐᓂᕐᒧᑦ ᑲᑎᒪᔩᑦ ᐱᓕᕆᕙᑉᐳᑦ, 
ᐋᖅᑭᑦᑕᐅᒪᐅᖅᑐᑎᑦ ᓄᓇᑦᑎᐊᖅ ᐊᕕᒃᓯᒪᓕᕐᓂᖓᑕ ᑭᖑᓂᐊᓂ, ᑮᓇᐅᔭᖅᑕᖃᖅᑐᑎᓪᓗ ᑲᑎᒪᔨᓄᑦ ᐱᕙᒃᑐᓂᑦ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑕᕝᕙᓂ ᓇᓕᖅᑲᐅᔪᓂ. 
 
ᐃᖅᑲᓇᐃᔮᒥ ᓴᓇᔨᙳᕋᓱᓐᓂᕐᒧᑦ ᑲᑎᒪᔩᑦ ᐱᖃᓯᐅᑎᕗᑦ ᐊᑎᖃᕐᕕᖁᑎᑦᑎᓐᓂᑦ ᐃᖅᑲᓇᐃᔮᑎᒍᑦ 
ᓴᓇᔨᙳᕋᓱᒃᑐᖁᑎᑦᑎᓐᓂᑦ, ᐱᓕᕆᖃᑎᒋᔭᐅᓪᓗᑎᑦ ᑲᑎᒪᔩᑦ, ᑎᒍᓯᓪᓗᑎᑦ ᐱᒋᐊᖅᑎᑦᑎᓂᕐᒥᒃ ᐃᓕᓐᓂᐊᕈᑎᓂᑦ 
ᐊᒻᒪ ᐃᓕᓐᓂᐊᕐᓂᖃᖅᑎᑦᑎᔨᓂᑦ ᐊᓯᖏᓐᓂᓪᓗ. 
 
ᑐᓴᒐᒃᓴᓂᑦ ᐱᓯᙱᓚᖓ ᖃᖓᒃᑯᑦ ᑭᖑᓪᓕᕐᒥ ᑲᑎᒪᔩᑦ ᑲᑎᒪᓂᖃᓚᐅᕐᒪᖔᑕ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᐃᐊᑦ ᐲᑯ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᖅᑲᓇᐃᔮᖅᑖᒃᓴᒥᓂᒃ ᐊᒻᒪᓗ ᓴᓇᔨᓂᒃ ᑲᑎᒪᔨᖏᑦ ᑐᑭᒧᐊᑦᑎᑕᐅᕙᑉᐸᑦ 
ᐊᖓᔪᖅᑳᒧᑦ ᑕᒪᑐᒧᖓ ᐱᓕᕆᐊᕆᓂᐊᖅᑕᖏᓐᓄᑦ ᐱᖁᔭᑎᒍᑦ ᓄᓇᕗᒻᒥ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᓴᕋᑖᕋᒪ ᑕᐃᓐᓇ ᑐᑭᓯᐅᒪᔾᔪᑎᒃᑲᓐᓂᐅᔪᖅ ᓴᓇᔭᓄᑦ 
ᑲᑎᒪᔨᓄᑦ. ᐃᖅᑲᓇᐃᔮᖅᑖᒃᓴᒥᓂᒃ ᐊᒻᒪᓗ ᓴᓇᔨᓂᒃ ᑲᑎᒪᔨᖏᑦ ᐱᖓᓱᐊᖅᑎᖅᑐᑎᒃ ᐊᕐᕌᒍᒥ ᖃᑎᒪᖃᑦᑕᖅᑐᑦ 
ᐊᒻᒪᓗ ᑲᑎᓇᓱᐊᖅᐸᑦᑐᑎᒃ ᐊᑐᓂᒃ ᐊᕕᑦᑐᖅᓯᒪᔪᖏᓐᓂᒃ ᓄᓇᕗᑦ. 
 
ᑭᖑᓪᓕᕐᒥ ᑲᑎᒪᓂᐅᓛᖅᑐᖅ ᕕᕝᕗᐊᓕᒥ 2005 ᑕᐃᒪᓕ ᑲᑎᒪᕋᑖᖅᑎᐊᖅᑐᒥᓂᐅᕗᑦ ᑲᑎᒪᔨᖏᑦ. ᑮᓇᐅᔭᖏᑦ 
ᑲᑎᒪᔩᑦ ᑖᒃᑯᓇᙶᖃᑦᑕᖅᑐᑦ ᐱᓕᕆᕕᐊᓂᒃ ᐃᓕᓐᓂᐊᖅᑐᓕᕆᔨᒃᑯᑦ. ᐱᓕᕆᐊᒃᓴᖓ ᑲᑎᒪᔩᑦ ᑲᑎᖃᑦᑕᕐᓗᑎᒃ 
ᐊᒻᒪᑦᑕᐅ ᐱᓕᕆᐊᖃᑉᐸᓪᓗᑎᒃ ᐱᓕᕆᐊᒃᓴᓂᒃ ᑕᒪᑐᒧᖓ ᐃᖅᓇᐃᔭᖅᑖᒃᓴᒥᓂᒃ ᐊᒻᒪᓗ ᓴᓇᔨᓂᒃ ᓄᓇᕗᒻᒥ. 

ᑐᑭᒧᐊᒍᑎᖃᑦᑎᑦᑎᖃᑦᑕᖏᑦᑐᖓ ᓄᓇᕗᒻᒥ ᐃᖅᑲᓇᐃᔮᖅᑖᒃᓴᒥᓂᒃ ᐊᒻᒪᓗ ᓴᓇᔨᓂᒃ ᑲᑎᒪᔨᖏᓐᓂᒃ, 
ᐅᕝᕙᓘᓐᓃᑦ ᑖᒃᑯᓂᖓ NAB. ᒐᕙᒪᓕᕆᓂᒃᑯᑦ ᑐᑭᒧᐊᑦᑎᑦᑎᖃᑦᑕᖏᑦᑐᖓ ᑖᒃᑯᓂᖓ NAB. ᐃᒻᒥᒃᑯᑦ ᑲᑎᒪᔨᐅᔪᑦ 
ᐱᓕᕆᖃᑦᑕᖅᑐᑦ ᓯᓚᑖᓂ ᒐᕙᒪᒃᑯᑦ. ᒐᕙᒪᒃᑯᓂᓪᓗ ᑐᑭᓕᐅᖅᑕᐅᖃᑦᑕᖏᑦᑐᑦ ᐅᕝᕙᓘᓐᓃᑦ ᐊᖓᔪᖅᑳᒧᑦ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᐲᑯ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᓗᖏᓚᖓ ᑐᓴᕈᒥᓇᖅᑐᖅᑕᖃᒻᒪᑦ ᓇᓗᓇᐃᖅᑕᐅᓂᐊᖅᑐᒥᒃ ᓄᓇᕗᑦ 
ᓴᓇᔨᓄᑦ ᐃᓕᓐᓂᐊᖅᕕᖓᓂᒃ. ᐃᓱᒪᑐᐃᓐᓇᖅᑐᖓ ᑖᓐᓇ ᐃᖅᑲᓇᐃᔮᖅᑖᒃᓴᒥᓂᒃ ᐊᒻᒪᓗ ᓴᓇᔨᓂᒃ ᑲᑎᒪᔩᑦ 
ᐃᓚᐅᓂᐊᖅᑐᑦ. ᐱᖃᑕᐅᓂᐊᖅᑐᓘᓐᓃᑦ ᐅᖃᖃᑎᒌᖃᑦᑕᓂᖏᑎᒍᑦ ᐊᒻᒪᓗ ᐊᔩᖃᑦᑕᕐᓂᖏᑎᒍᑦ ᓴᖅᑭᑕᐅᓂᖓᓄᑦ 
ᓄᓇᕗᒻᒥ ᓴᓇᔨᓄᑦ ᐃᓕᓐᓂᐊᕐᕕᒃᓴᐅᑉ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᕙᖓᓕ, ᐊᖓᔪᖅᑳᕆᔭᐅᓪᓗᖓ ᐃᓕᓐᓂᐊᖅᑐᓕᕆᔨᒃᑯᓐᓄᑦ 
ᐅᖃᐅᓯᒃᓴᖃᖏᑦᑐᖓ ᑕᒪᑐᒧᖓ ᑐᑭᒧᐊᑦᑎᑕᐅᓂᖏᓐᓄᑦ ᑲᑎᒪᔩᑦ. ᑲᑎᒪᔩᑦ ᕿᒥᕐᕈᖃᑦᑕᕐᒪᑕ ᐊᒻᒪᓗ 
ᑐᓂᔭᐅᕙᑦᑐᑎᒃ ᐱᓇᓱᐊᒡᒐᕈᑎᓄᑦ ᑖᒃᑯᑎᒎᓇ ᐃᖅᑲᓇᐃᔮᖅᑖᒃᓴᒥᓂᒃ ᐃᓕᓐᓂᐊᕐᓂᕐᒧᑦ ᐱᖁᔭᑦ, ᐊᒻᒪᓗ 
ᐱᓕᕆᓂᐊᖅᑐᑎᒃ ᐱᓕᕆᐊᒃᓴᒥᓂᒃ ᐊᖓᔪᖅᑳᑉ ᒪᓕᒃᑕᐅᔭᕆᐊᖃᑦᑐᖁᑎᖏᓐᓂᒃ ᐃᓗᐃᓂ ᐃᖅᑲᓇᐃᔮᖅᑖᒃᓴᒥᓂᒃ 
ᐃᓕᓐᓂᐊᕐᓂᕐᒧᑦ ᐱᖁᔭᑦ, ᑎᓕᓯᓯᒪᖏᑦᑐᖓ ᐱᖁᔭᑎᒍᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᐲᑯ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᓱᕋᑖᖏᑦᑐᖓ ᑎᓕᓯᔾᔪᑎᖃᑉᐸᒻᒪᖔᕐᐱᑦ ᐱᖁᔭᑎᒍᑦ. ᑖᓐᓇ ᓴᓇᔨᓂᒃ 
ᑲᑎᒪᔩᑦ ᐅᖃᖃᑎᒋᔭᐅᓂᐊᖅᑲᑦ ᐅᖃᖃᑎᒌᓐᓂᐅᓂᐊᖅᑐᓂᒃ ᓱᓕ ᐋᖅᑭᒃᓯᓂᕐᒧᑦ ᓴᓇᔨᓂᒃ ᐃᓕᓐᓂᐊᕐᕕᒻᒥᒃ 
ᓄᓇᕗᒻᒥ, ᐅᕝᕙᓘᓐᓃᑦ ᐃᓚᖓᑎᒍᑦ ᓴᓇᔨᓄᑦ ᐃᓕᓐᓂᐊᖅᕕᐅᑉ ᒪᓕᓪᓗᒍ ᓇᒦᓐᓂᖓ? ᐃᖃᓗᓐᓂ ᓄᔭᓕᕆᓂᕐᒥᒃ 
ᐱᑕᖃᕋᑦᓯ ᐊᒻᒪᓗ ᐅᖃᕐᓗᑎᑦ ᐅᔭᕋᔅᓯᐅᓂᕐᒨᖓᔪᒥᒃ ᕿᑎᕐᒥᐅᓂ. ᐃᓚᐅᑎᑕᐅᓂᐊᖅᐸᑦ ᐅᖃᖃᑎᒌᓐᓂᐅᔪᓄᑦ? 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓚᖓ ᐱᓕᕆᐊᖑᔫᑉ ᑲᑎᒪᔨᓄᑦ ᐅᖃᖃᑎᖃᕐᓂᕐᒥᒃ 
ᐱᓕᕆᕕᐊᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒧᖓ ᓴᓇᒋᐅᔅᓴᓂᕐᒧᑦ ᐃᓕᓐᓂᐊᕐᓂᕐᒥᒃ. ᐃᓛᖃᐃ ᑭᐅᔾᔪᑎᒐ ᐄ. 
ᑖᒃᑯᐊ ᓴᓇᔨᓄᑦ ᑲᑎᒪᔩᑦ ᐅᖃᖃᑎᒋᔭᐅᖃᑦᑕᓂᐊᖅᑐᒋᕙᕗᑦ ᖃᓄᐃᑦᑐᑐᐃᓐᓇᕐᓄᑦ ᐱᑦᔪᑎᐅᔪᓄᑦ, 
ᐊᐅᓚᑦᑎᓂᒃᑯᑦ ᐅᖓᑖᓅᖓᓂᐊᖅᑐᖅ ᓴᓇᒋᐅᒃᓴᓂᕐᒧᑦ ᐃᓕᓐᓂᐊᕐᓂᕐᒥᒃ ᐃᓄᓐᓄᑦ ᑐᕌᖓᔪᓂᒃ. 
 
ᑕᒪᓐᓇ ᐃᓚᒋᓂᐊᖅᑕᖓ ᐃᓐᓇᐃᑦ ᐃᓕᓴᓂᖏᑕ ᐋᖅᑭᒃᓯᒪᔾᔪᑎᓄᑦ ᐅᖃᕈᑎᒋᓯᒪᔭᕗᑦ, ᐊᒻᒪᓗ ᐅᔭᕋᔅᓯᐅᓂᕐᒧᑦ 
ᐃᓕᓐᓂᐊᕐᓂᕐᒧᑦ ᐋᖅᑭᓱᖅᑕᐅᔪᒪᔪᑦ ᐱᓕᕆᐊᖑᓯᒪᕙᒌᖅᑐᖅ ᐱᓕᕆᐊᖑᓂᖓ ᐅᖃᖃᑎᒌᓐᓂᒃᑯᑦ 
ᓇᒦᒃᑲᔭᕐᓂᖓᓄᑦ.  
 
ᓂᕆᐅᑉᐳᖓ, ᐃᒃᓯᕙᐅᑖᖅ, ᑭᐅᔾᔪᑎᒐ ᐄ, ᐅᖃᖃᑎᒌᓐᓂᕐᒧᑦ ᐱᓕᕆᐊᖑᓂᖓ ᐊᒻᒪᓗ ᐋᓂᒎᑎᓂᐊᕐᓗᒍ 
ᓄᓇᕗᒻᒥ ᐃᖅᑲᓇᐃᔮᖅᑖᒃᓴᒥᓂᒃ ᐃᓕᓐᓂᐊᕐᓂᕐᒧᑦ ᑲᑎᒪᔩᑦ. ᖁᔭᓐᓇᒦᒃ, ᐃᒃᓯᕙᐅᑕᖅ.  

ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᖄᖅ ᐲᑯ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᓪᓗᒥ ᑕᐅᑐᓐᓂᕆᔭᐃᑦ ᐱᐅᕗᖅ. ᐊᑏᑐᖅ ᑕᑯᓂᐊᖅᐳᑎᑦ 
ᑕᓕᖅᐱᐊᓃᑎᓪᓗᖓ ᕼᐋᑭᑦᑐᖃᓕᖅᐸᑦ. 
 
ᐊᖓᔪᖅᑳ ᓇᓗᓇᐃᖅᓯᒍᓐᓇᖅᑲ ᒪᓕᒐᓕᐅᖅᑎᓄᑦ ᑲᑎᒪᔨᖑᖅᑎᑕᐅᓂᖏᓐᓂᒃ, ᐊᒻᒪᓗ ᓇᑭᙶᕐᒪᖔᑕ. ᖃᓄᑎᒋ 
ᐊᕐᕌᒍᑕᒫᑦ ᑮᓇᐅᔭᖅᑖᐸᒻᒪᖔᑕ ᐱᓕᕆᓂᖏᓐᓄᑦ ᐱᓕᕆᐊᒃᓴᒥᓂᒃ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᖅᑲᓇᐃᔮᖅᑖᒃᓴᒥᓂᒃ ᐃᓕᓐᓂᐊᕐᓂᕐᒧᑦ ᑲᑎᒪᔩᑦ 
ᓴᖅᑭᑕᐅᓯᒪᔪᑦ ᑲᑎᒪᔨᖃᑦᑐᑎᒃ ᑭᒡᒐᑦᑐᐃᔪᓂᒃ ᐃᓄᓐᓂᒃ, ᓇᒻᒥᓂᖃᖅᑑᔪᓂᒃ ᐊᒻᒪᓗ ᓴᓇᔪᓕᕆᔨᓂᒃ. ᑮᓇᐅᔭᑦ 
ᑕᕝᕗᖓ ᐋᖅᑭᒃᑕᐅᓯᒪᔪᓃᑦᑐᑦ ᐱᔪᓐᓇᑎᑦᑎᒻᒪᑕ ᐃᓕᓐᓂᐊᖅᓯᓈᑦ ᐃᖅᑲᓇᐃᔭᖅᓯᓐᓈᖅᑐᓂᒃ ᑲᑎᒪᔨᖏᓐᓂᒃ 
ᐱᓕᕆᐊᒥᓂᒃ ᐱᓕᕆᒐᓗᐊᕐᒪᖔᑕ ᖃᐅᔨᓴᖅᐸᒻᒪᑕ ᑲᑎᖃᑎᒌᓐᓂᒃᑯᑦ, ᐱᖓᓱᐊᖅᑎᖅᑐᑎᒃ ᐊᕐᕌᒍᒥ, 
ᐊᑕᐅᓯᐊᖅᕋᓗᐊᖅᑐᑎᑦ ᐊᑐᓂ ᐊᕕᑦᑐᖅᓯᒪᔪᓂ ᑲᑎᒪᕙᑦᑐᑎᑦ ᐊᒻᒪᓗ ᑕᒪᓐᓇ ᐅᖃᐅᓯᕆᕋᑖᖅᑐᑎᒍ. 
 
ᑮᓇᐅᔭᓪᓗ ᑕᐃᒪ ᐱᔪᓐᓇᑎᑦᑎᒋᕗᑦ ᐃᒃᓯᕙᐅᑕᕐᒥᒃ ᑭᒡᒐᖅᑐᐃᕙᑦᑐᓂ ᑲᓇᑕᓕᒫᒥ ᐃᓕᓐᓂᐊᖅᓯᓐᓈᑦ 
ᐃᖅᑲᓇᐃᔭᖅᑐᑦ ᑲᑎᒪᑎᑕᐅᑎᓪᓗᒋᑦ ᓈᒻᒪᓐᓂᐊᖅᑐᒋᔭᐅᔭᕋᐃᒻᒪᑦ ᐊᑑᑎᖃᕐᓂᐊᖅᑐᒋᔭᐅᔭᕋᐃᒻᒪᓪᓗ. ᐊᒥᓲᓂᖏᑦ 
ᑮᓇᐅᔭᑦ ᑕᕝᕙᓂ ᑮᓇᐅᔭ ᐋᖅᑭᒃᑕᐅᓯᒪᔪᓂᒃ ᐃᓗᐊᓃᑉᐳᑦ ᒪᑉᐱᒐᖅ G-11-ᒥᐅᕙᓪᓚᐃᔪᖅ. ᐊᒥᓲᓂᖏᑦ 
ᑕᒫᓂᐸᓘᕐᒪᑕ $106,000, ᐊᒻᒪᓗ ᑕᒪᒃᑯᐊ ᐃᓚᓕᐅᔾᔭᐅᓯᒪᕗᑦ ᐊᐅᓪᓚᖃᑦᑕᕐᓂᐅᔪᑦ ᐊᒻᒪᓗ ᐊᓯᖏᑦ 
ᑲᑎᒪᔾᔪᑎᓄᑦ ᐊᑭᓕᐅᑕᐅᔭᕆᐊᖃᓲᑦ. 
 
ᖃᐅᔨᒪᔪᖓ ᑕᒪᒃᑯᐊ ᐊᒥᓲᓂᖏᑦ ᑮᓇᐅᔭᑦ ᓈᒻᒪᑐᐃᓐᓇᕐᒪᑕ ᑭᓯᐊᓂᓕ ᑖᒃᑯᐊ ᐋᖅᑭᒃᑕᐅᓯᒪᒻᒪᑕ ᐊᒻᒪᓗ ᑖᒃᑯᐊ 
ᐊᒥᓲᓂᖏᑦ ᐊᓯᔾᔨᓗᐊᕌᓗᓚᐅᖅᓯᒪᙱᓚᑦ. ᑕᐃᒪᓕ, ᑖᒃᑯᐊᖑᒻᒪᑕ $106,000, ᐃᒃᓯᕙᐅᑕᖅ, ᐋᖅᑭᒃᓯᒪᔪᑦ 
ᐃᓕᓐᓂᐊᖅᓯᓐᓈᑦ ᐃᖅᑲᓇᐃᔭᖅᑐᑦ ᑲᑎᒪᔨᖏᓐᓄᑦ ᑕᕝᕙᓂ ᒪᑉᐱᒐᕐᒥᒃ G-11-ᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᑉᐱᒐᕐᒨᕈᒪᓕᕐᒥᔪᖓ (-12, ᓯᓚᑦᑐᓴᕐᕕᑉ ᑐᓂᕙᑦᑕᖏᑦ ᑮᓇᐅᔭᑦ. ᑐᑭᓯᒐᒪ 
ᐱᓕᕆᕝᕕᐅᔪᖅ ᑕᒪᒃᑯᓂᖓ ᕿᒥᕐᕈᔪᒻᒪᕆᐅᔪᒻᒪᑕ ᐃᖅᑲᓇᐃᔭᖅᑎᒋᙱᑕᖓᓂ ᕿᒥᕐᕈᔨᖃᔪᓪᓗᑎᑦ, ᐊᒃᑑᕝᕙᒥ 
2004-ᖑᑎᓪᓗᒍᖃᐃ, ᐊᒻᒪᓗ ᐅᓂᒃᑳᓕᐊᖅ ᑕᐃᔭᐅᔪᓪᓗᓂ ᓯᕗᒧᐊᑉᐸᓪᓕᐊᒋᐊᖃᓕᕋᑦᑕ-ᒥᒃ. 
 
ᒥᓂᔅᑕᐅᔪᖅ ᐅᖃᐅᑎᒍᓐᓇᖅᐹᑎᒍᑦ ᐅᓂᒃᑳᓕᐊᖑᔪᖅ ᖃᓄᐃᑦᑐᓂᒃ ᐅᖃᐅᓯᖃᕐᓂᕐᒪᖔᕐᒥᒃ ᐊᒻᒪᓗ ᖃᓄᐃᑦᑐ 
ᐊᑐᓕᖁᔭᐅᓯᒪᓪᓚᕆᑦᑐᑦ ᑕᕝᕙᓃᓐᓂᕐᒪᖔᑕ ᐅᓂᒃᑳᓕᐊᕐᒥᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐱᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕᙳᕋᒪ ᓯᕗᓪᓕᖅᐹᒥᒃ ᐃᓕᓐᓂᐊᖅᑐᓕᕆᔨᒃᑯᓐᓄᑦ, 
ᑲᑎᖃᑎᒋᓚᐅᖅᓯᒪᒐᒃᑭᑦ ᑲᑎᒪᔨᐅᔪᑦ ᓯᓚᑦᑐᓴᕐᕕᒻᒥ ᐊᒻᒪᓗ ᓯᓚᑦᑐᓴᕐᕕᒃᑯᑦ ᑎᓕᐅᔪᓪᓗᓂ 
ᐃᖅᑲᓇᐃᔭᖅᑎᖁᑎᒋᙱᑕᖏᓐᓄᑦ ᕿᒥᕐᕈᔭᐅᖁᓪᓗᒋᑦ ᑖᒃᑯᐊ ᐱᓕᕆᐊᖏᑦ ᐃᓕᓐᓂᐊᕈᑎᒃᓴᖏᑦ, 
ᐱᔨᑦᑎᕋᕈᑎᖏᑦ, ᑮᓇᐅᔭᖏᓪᓗ ᓯᓚᑦᑐᓴᕐᕕᑉ. 
 
ᐅᓂᒃᑳᓕᐊᖑᔪᖅ ᐅᕙᓐᓄᑦ ᒥᓂᔅᑕᐅᓪᓗᖓ ᑐᕌᖓᓪᓗᓂ ᐅᓂᒃᑳᓕᐊᕆᔭᐅᓯᒪᔪᕗᖅ. ᐊᔾᔨᖓᓂᒃ 
ᑐᓂᓯᓚᐅᖅᓯᒪᕗᖓ ᐊᖓᔪᖅᑳᒧᑦ, ᕚ ᓕᐅᓈᑐᒧᑦ ᐊᒻᒪᓗ ᐊᔾᔨᖏᓐᓂᒃ ᐊᐅᓚᑦᑎᔩᑦ ᓇᐃᓪᓕᒋᐊᖅᓯᓂᖏᓐᓂᒃ 
ᑲᑎᒪᔨᖏᓐᓄᑦ ᐊᑐᖅᑕᐅᔪᓪᓗᑎᑦ ᑲᑎᒪᓂᖃᖅᑎᓪᓗᒋᑦ ᑭᖑᓪᓕᖅᐹᒥᒃ. 
 



ᐊᐃᐱᖅ, ᒫᑦᓯ 1, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

75-ᖑᓚᐅᕐᒪᑕ ᐊᑐᓕᖁᔭᐅᔪᑦ ᐅᓂᒃᑳᓕᐊᕐᒥᒃ ᑲᔪᓯᑦᑎᐊᕈᓐᓇᖁᓪᓗᒍ ᑖᓐᓇ ᓯᓚᑦᑐᓴᕐᕕᒃ. ᐃᓚᖏᑦ 
ᑮᓇᐅᔭᓕᕆᔪᓪᓗᑎᑦ, ᐃᓚᖏᓪᓗ ᐊᐅᓚᓂᖏᑕ ᒥᒃᓵᓄᑦ ᐅᖃᖅᓯᒪᔪᓪᓗᑎᑦ ᐊᒻᒪᓗ ᐃᓚᖏᑦ 
ᑐᑭᓯᒋᐊᕈᑎᑐᐃᓐᓇᐅᔪᓪᓗᑎᑦ. 75 ᐊᑐᓕᖁᔭᐅᓯᒪᔪᑦ ᐊᑐᖃᑦᑕᓕᖅᐸᕗᑦ ᑲᑎᒪᔨᒃᑯᑎᒍᑦ ᐊᒻᒪᓗ ᑕᒪᒃᑯᐊ 
ᐊᑐᓕᖁᔭᐅᓯᒪᔪᑦ ᒪᓕᑉᐸᑦᑐᑎᒍ ᓱᓕ ᒫᓐᓇᒧᑦ ᑎᑭᑦᑐᒍ. ᐆᑦᑑᑎᒋᓗᒍ, ᑮᓇᐅᔭᓕᕆᓂᖓᓄᓪᓕ, ᓯᓚᑦᑐᓴᕐᕕᑉ 
ᑮᓇᐅᔭᖏᑦ ᓇᑲᑕᐅᔪᒻᒪᑕ ᐅᖓᑖᓂᒐᓛᒃ $1 ᒥᓕᐊᓂᒃ ᐊᕐᕌᓂ ᑮᓇᐅᔭᓪᓗᐊᑕᒃᓴᖏᓐᓂᒃ ᐃᓕᓐᓂᐊᖅᑐᓕᕆᔨᒃᑯᑦ, 
ᓇᑲᑕᐅᔪᓪᓗᑎᑦ ᑮᓇᐅᔭᖏᑦ $3 ᒥᓕᐊᓂᒃ. ᓯᕗᓪᓕᖅᐹᖑᔪᖅ ᐊᑐᓕᖁᔭᐅᓯᒪᔪᖅ ᑖᒃᑯᐊ 
ᐅᑎᖅᑎᑕᐅᓇᓱᐊᖁᔭᐅᔪᕗᑦ ᑮᓇᐅᔭᑦ ᓇᑲᑎᖅᑕᒥᓂᐅᔪᑦ. ᑖᒃᑯᐊ ᑕᕝᕙᓂ ᐅᑎᖅᑎᓐᓇᓱᐊᓕᖅᐸᕗᑦ ᑮᓇᐅᔭᑦ 
ᐋᖅᑭᒃᑕᐅᓯᒪᔪᓂᒃ. 
 
ᓯᕗᒧᐊᒃᓯᒪᓂᖅᓴᐅᓕᕆᓪᓗᑕᓗ ᐃᓚᖏᓐᓂᒃ ᐱᔾᔪᑎᐅᔪᓂᒃ ᐊᑭᓕᒃᓴᖅᑖᕆᔭᐅᓯᒪᔪᔪᓂᒃ ᓯᓚᑦᑐᓴᕐᕕᒃᑯᓐᓄᑦ. 
ᑕᒪᓐᓇ ᑲᒪᒋᔭᐅᓇᓱᐊᖅᐳᖅ ᐊᑭᓕᒃᓴᖅᑖᖅᑕᐃᓕᒪᓂᕐᒧᑦ ᐸᕐᓇᒍᑎᒥ ᐋᖅᑭᒃᑕᐅᔪᓪᓗᓂ ᓯᓚᑦᑐᓴᕐᕕᒃᑯᓐᓂᑦ. 
ᑕᐃᒪᐃᒻᒪᑦ, ᐊᒥᓲᒻᒪᑕ ᑮᓇᐅᔭᖅᑎᒍᑦ ᑲᒪᒋᔭᐅᔭᕆᐊᓖᑦ ᐊᒻᒪᓗ ᐊᐅᓚᓂᖓᒍ ᑮᓇᐅᔭᖏᒍᓪᓗ ᐅᓂᒃᑳᓕᐊᕐᒥᒃ, 75 
ᐊᑐᓕᖁᔭᐅᓯᒪᔪᓂᒃ, ᑕᒪᒃᑯᐊ ᐊᑐᓕᖁᔭᐅᓯᒪᔪᑦ ᑲᒪᒋᔭᐅᓇᓱᐊᖅᑐᑦ ᑲᒪᒋᔭᐅᓛᖅᑐᓪᓘᓐᓃᑦ. ᑕᒪᓐᓇ ᐅᓂᒃᑳᓕᐊᑉ 
ᖃᓄᐃᓕᖓᓂᕆᕙᐅᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᐱᑯ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. 75 ᐊᑐᓕᖁᔭᐅᓯᒪᔪᑦ ᐊᒥᓲᓗᐊᖅᑑᔮᕐᒪᑕ. ᐆᒻᒪᖅᑯᑎᓕᕆᔨᒃᑯᑦ 
ᑕᐃᒪᓐᓇᑎᒋᐊᓗᓐᓂ ᐊᑐᓕᖁᔨᓚᐅᖅᓯᒪᔪᕐᔫᔮᙱᓚᓪᓕ. 
 
ᒥᓂᔅᑕᐅᔪᖅ ᓴᖅᑭᑎᑦᑎᔪᓐᓇᕋᔭᖅᐸᑦ ᑖᒃᑯᓂᖓ ᑎᑎᕋᖅᑕᐅᓯᒪᔪᓂᒃ ᑲᑎᒪᓕᖅᐸᑕ ᑐᑭᓯᑎᒋᐊᖁᓪᓗᒋᑦ 
ᒪᓕᒐᓕᐅᖅᑎᐅᖃᑕᐅᔪᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐱᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐅᓚᓂᓕᒫᖓᑦ ᐊᒻᒪᓗ ᐱᔾᔪᑎᒋᔪᔭᖓᑦ 
ᐃᖅᑲᓇᐃᔭᖅᑎᖁᑎᒋᙱᑕᖓᑕ ᕿᒥᕐᕈᔭᐅᓂᕆᓚᐅᖅᓯᒪᔭᖓᑦ ᓯᓚᑦᑐᓴᕐᕕᑉ ᑭᒃᑯᑐᐃᓐᓇᕐᓄᑦ 
ᑕᑯᔭᐅᔭᕆᐊᖃᙱᑦᑑᔪᒻᒪᑦ ᐅᕙᓐᓄᑐᐊᖅ ᒥᓂᔅᑕᐅᓪᓗᖓ ᕿᒥᕐᕈᔭᑐᐊᕆᒋᐊᖃᖅᐸᒃᑲ ᑕᐃᒫᒃ 
ᑐᒃᓯᕌᕆᓚᐅᖅᓯᒪᒐᒃᑯ. ᐅᓂᒃᑳᓕᐊᕆᔭᐅᓯᒪᔪᒥᒃ ᕿᒥᕐᕈᒃᑲᓐᓂᕋᑖᔪᒐᒪ ᐃᓕᓴᐃᔨᐅᓂᕐᒧᑦ ᐃᓕᓐᓂᐊᕋᒃᓴᒥᒃ. 
ᐅᓂᒃᑳᓕᐊᖑᔪᖅ ᑭᒃᑯᑐᐃᓐᓇᕐᓄᑦ ᑕᑯᔭᐅᔭᕆᐊᖃᙱᒻᒪᑦ. 
 
ᐱᔾᔪᑎᐅᔪᑦ ᓴᖅᑭᑕᐅᔪᔪᑦ ᐅᓂᒃᑳᓕᐊᕐᒥᒃ ᐅᖃᐅᓯᕆᔭᐅᓚᐅᖅᓯᒪᔪᓂᒃ ᐃᓗᓕᖃᐅᕐᒪᑕ ᐊᒻᒪᓗ ᑖᒃᑯᐊ 
ᐅᖃᐅᓯᐅᓚᐅᖅᓯᒪᔪᑦ ᓴᖅᑭᖅᑎᔾᔮᙱᓐᓇᒃᑭᑦ. ᑭᓯᐊᓂᓕ, ᒪᓕᒐᓕᐅᖅᑎᐅᖃᑕᐅᔪᓄᓪᓕ 
ᖃᐅᔨᒋᐊᕐᕕᒋᖅᑳᓚᐅᕐᓗᒋᑦ ᑲᑎᒪᔨᐅᔪᑦ ᓄᓇᕗᑦ ᓯᓚᑦᑐᓴᕐᕕᖓᓂᒃ, ᐅᖃᖃᑎᒋᓗᒍ ᐊᒻᒪᓗ ᖃᐅᔨᒋᐊᕐᕕᒋᓗᒍ 
ᐊᖏᖃᑎᒋᔭᐅᒐᓗᐊᕐᒪᖔᕐᒪ ᑖᒃᑯᐊ ᓴᖅᑭᖅᑎᒍᓐᓇᕐᓗᒋᑦ ᐊᐅᓚᑦᑎᔨᓄᑦ ᓇᐃᓈᖅᓯᒪᔪᑦ ᐅᓂᒃᑳᓕᐊᒥᓃᑦ 
ᐃᓚᓕᐅᔾᔨᓯᒪᒐᔭᖅᑐᑎᑦ ᐊᑐᓕᖁᔭᐅᓯᒪᔪᓂᒃ ᑖᒃᑯᐊ ᑲᑎᒪᔨᐅᔪᓄᑦ ᐊᑐᓕᖅᑎᑕᐅᕙᓪᓕᐊᔪᓂᒃ. 
ᑕᐃᒪᐃᓕᐅᕈᓐᓇᕋᓗᐊᖅᑐᖓ. 
 
ᐊᓪᓚᑦᑎᕗᑦ ᑲᑎᒪᒻᒪᑕ ᑲᖏᖅᖠᓂᕐᒥ ᐅᓪᓗᒥ ᐊᑐᓕᖁᔭᐅᔪᑦ ᑲᒪᒋᔭᐅᓂᖅᓴᐅᖁᔭᐅᒻᒪᑕ ᐅᓂᒃᑳᓕᐊᒥᓂᕐᒦᑦᑐᑦ 
ᐊᒻᒪᓗ ᑖᒃᑯᐊ ᑐᑭᓯᒋᐊᕈᑎᐅᔪᑦ ᐃᓱᒪᓕᐊᒥᓂᖏᑦ ᐅᑎᖅᑎᑕᐅᓛᖅᑐᑦ ᐊᖓᔪᖅᑳᖓᓐᓄᑦ ᑭᓕᐊᒻᑕᓂᖕ-ᒧᑦ ᐊᒻᒪᓗ 
ᑲᑎᒪᔨᐅᔪᓄᑦ ᓯᓚᑦᑐᓴᕐᕕᒻᒥ ᑐᓂᔭᐅᓛᕆᓪᓗᑎᑦ. 
 
ᑕᐃᒪᐃᒻᒪᑦ ᑕᒪᒃᑯᐊ ᐊᑐᓕᖁᔭᐅᓯᒪᔪᑦ ᑲᒪᒋᔭᐅᕙᓪᓕᐊᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐊᖓᔪᖅᑳ ᐲᑯ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳᒧᑦ ᐃᓱᒪᓕᖅᑎᑕᐅᖅᑲᐅᒐᒪ ᐅᖃᕐᒪᑦ ᐅᖃᕐᓂᕐᓘᑎᖃᖅᑐᓂᑦ. 
ᐅᖃᓕᒫᕈᒥᓇᕋᔭᖅᑐᖅ, ᑭᓯᐊᓂ ᑐᑭᓯᐊᔭᕋ ᐃᓚᖓᒍᑦ ᐃᑉᐱᒋᔭᐅᓂᖃᖅᓯᒪᒻᒪᑦ. ᐅᓐᓃᑦ, ᑕᑯᔭᕆᐊᖃᓗᐊᖅᑰᖅᑐᒍᑦ 
ᑖᒃᑯᐊ ᑐᓴᒐᒃᓴᐃᑦ ᐃᓚᖏᓐᓂᑦ. ᐊᖓᔪᖅᑳᖅ ᐊᖏᕈᓐᓇᖅᐸᑦ ᐅᖃᖃᑎᖃᕐᓂᐊᓂᕐᒥᒃ ᐊᖓᔪᖅᑳᕆᔭᒥᒃ 
ᐃᒃᓯᕙᐅᑕᖓᓐᓂᓪᓘᓐᓃᑦ ᑕᐃᓐᓇ ᑎᑎᖅᑲᒃ ᓴᖅᑭᖅᑎᑕᐅᔪᓐᓇᖅᓯᖁᓪᓗᒍ ᒪᓕᒐᓕᐅᕐᕕᒻᒥ ᖃᐅᑉᐸᑦ, 
ᓯᓄᓕᖅᑎᓄᑦ ᓇᐃᓈᖅᓯᒪᔪᖅ ᒥᑭᓛᒥᒃ ᐱᔪᓐᓇᕈᓂ ᖁᔭᒋᒐᔭᖅᑕᖃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐲᑕᓴᓐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᕗᓪᓕᖅᐹᒥᒃ, ᐱᕕᒃᓴᖃᕐᓂᐊᖅᑐᖓ ᓇᓗᓇᙱᑦᑐᖅ ᐃᒃᑲᕐᕋᐃᑦ 
24ᖑᓂᐊᖅᑐᓂ ᐃᒃᓯᕙᐅᑕᒥᒃ ᐅᖃᖃᑎᖃᕐᓂᒃᓴᒥᒃ. ᖃᐅᔨᒪᙱᒃᑲᓗᐊᖅᑐᖓ ᐃᒃᓯᕙᐅᑕᖅ ᐊᑐᐃᓐᓴᐅᒻᒪᖔᖅ. 
 
ᐊᒻᒪᐃᓛᒃ, ᐅᓂᒃᑳᓕᐊᖑᓚᐅᖅᐳᖅ, ᐅᕙᖓᓗ ᑐᒃᓯᕋᐅᑎᒋᓯᒪᓪᓗᒍ. ᑎᑎᖅᑲᒃ ᐅᕙᓐᓄᑦ ᑐᕌᖅᑎᑕᐅᓚᐅᖅᐳᖅ 
ᐊᖓᔪᖅᑳᖑᓪᓗᖓ, ᐊᒻᒪ ᖃᖓᑐᐃᓐᓇᖅ ᐊᖓᔪᖅᑳᑦ ᕿᒥᕐᕈᔪᓐᓇᖅᓯᕙᑉᐳᑦ ᐊᓯᖏᓐᓂᓪᓗ ᑕᒪᑐᒨᓇ 
ᓄᐃᑎᑕᐅᓗᐊᖅᐸᖏᑦᑐᓂᑦ ᐃᓄᓕᒫᓄᑦ. 
 
ᑭᓯᐊᓂᓕ, ᐃᓄᓕᒫᑦ ᑮᓇᐅᔭᖁᑎᖏᑦ ᐊᑐᖅᑕᐅᕙᑉᐳᑦ ᐃᓄᓕᒫᓄᐊᖓᔪᒃᓴᐅᑕᐅᓗᑎᑦ ᑰᓕ ᐅᖃᖅᑲᐅᒻᒪᑦ. 
ᑕᐃᒪᓕ ᐊᖏᖃᑎᒋᓯᑳᓪᓚᑉᐸᕋ ᑰᓕ, ᓂᐊᖁᙳᓇᕆᓕᒻᒪᕆᑦᑐᒍ ᐱᔭᕋ ᐅᓪᓘᒃ ᑭᖑᓪᓖᒃ ᐃᓗᐊᓂ, ᐃᒃᓯᕙᐅᑖ. 
 
ᓂᕆᐅᑉᐳᖓ ᐊᑐᕈᓐᓇᖅᓯᓂᐊᖅᑐᖓ ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖓᓂᒃ. ᓯᕗᓕᖅᑎᓄᑦ ᓇᐃᓈᖅᓯᒪᔪᒥᒃ 
ᓴᖅᑭᑎᑦᑎᔪᓐᓇᕐᓂᐊᖅᑰᖅᑐᖓ ᖃᖓᑭᐊᖅ ᖃᐅᑉᐸᑦ ᐅᓐᓄᓴᒥ, ᑭᓯᐊᓂᓕ ᐊᖏᖃᑕᐅᔭᕆᐊᖃᕋᔭᕋᒪ ᐊᒻᒪ 
ᐅᖃᖃᑎᒋᔪᒪᓪᓗᒍ ᓯᓚᑦᑐᓴᕐᕕᒃᑯᑦ ᑲᑎᒪᔩᑦ ᐃᒃᓯᕙᐅᑕᖓᓐᓂᒃ ᓯᕗᓂᐊᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐊᖓᔪᖅᑳ ᐲᑯ. ᐲᑕᓴᓐ. 
 
ᑲᑎᒪᔨᕋᓛᑦ ᐱᒋᐊᖅᑎᑕᖓᑦ 001 – 2(2): ᐅᖓᕝᕙᕆᐊᕈᑦ ᐃᓐᓇᕐᓄᑦ ᐃᓕᓴᐃᓂᕐᒧᑦ ᐊᒻᒪ 

ᐃᓕᓐᓂᐊᕕᔾᔪᐊᒧᑦ ᐱᔨᑦᑎᕋᐅᑎᓄᑦ 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑰᓕ ᐅᖃᖅᑲᐅᒻᒪᑦ ᐃᓄᓕᒫᓄᐊᖓᓂᖓᓂᒃ, ᐃᓄᓕᒫᓄᑦ ᑮᓇᐅᔭᕆᔭᐅᒻᒪᑕ. 
ᐱᔪᒪᑐᐃᓐᓇᖅᑐᖓ ᐃᒻᒪᖄ ᐅᖓᕝᕙᕆᐊᕆᒍᑦᑎᒍ ᓯᓚᑦᑐᓴᕐᕕᒃᑯᓐᓄᑦ ᐃᑲᔫᓯᐊᒃᓴᐃᑦ $15,707,000ᓂᑦ 
ᐊᖓᔪᖅᑳ ᓴᖅᑭᑎᑦᑎᓇᓱᓐᓂᖓᓂᒃ ᓯᕗᓕᖅᑎᓄᑦ ᓇᐃᓈᕈᑎᓕᐊᒥᒃ ᖃᐅᑉᐸᑦ ᕿᒥᕐᕈᒍᓐᓇᖅᓯᓂᐊᕋᑦᑎᒍ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐲᑕᓴᓐ. ᐲᑕᓴᓐ ᐊᐱᕆᔪᒪᔭᕋ, ᐅᖓᕝᕙᕆᐊᕆᕖᑦ ᐱᒋᐊᕈᑎᒥᒃ, ᐱᒋᐊᕈᑎᓕᐅᖅᐲᑦ 
ᐃᓐᓇᕐᓄᑦ ᐃᓕᓴᐃᓂᕐᒧᑦ ᐊᒻᒪ ᐃᓕᓐᓂᐊᕕᔾᔪᐊᒧᑦ ᐱᔨᑦᑎᕋᐅᑎᓄᑦ? 
 
ᐲᑕᓴᓐ: ᐄ. 
 
ᐃᒃᓯᕙᐅᑕᖅ: ᐱᒋᐊᖅᑎᑕᒧᑦ. ᐊᖏᖅᐱᓰ ᐱᒋᐊᖅᑎᑕᒧᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 

ᐃᒃᓯᕙᐅᑕᖅ: ᑐᑭᓯᐊᕕᓰ ᐱᒋᐊᖅᑎᑕᒥᒃ ᐅᖓᕝᕙᕆᐊᖅᑕᐅᖁᓪᓗᒍ ᐃᓐᓇᕐᓄᑦ ᐃᓕᓐᓂᐊᓂᕐᒧᑦ ᐊᒻᒪ 
ᐃᓕᓐᓂᐊᕕᔾᔪᐊᒧᑦ ᐱᔨᑦᑎᕋᕐᓂᕐᒧᑦ? ᐱᒋᐊᖅᑎᑕᒧᑦ? ᐊᖏᖅᑐᐃᓐᓇᐅᕕᓰ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. G-14ᒧᐊᕐᓗᑕ. ᐃᓕᓐᓂᐊᖅᑐᓕᕆᓂᖅ. ᐱᓕᕆᕕᒻᒧᑦ ᓇᐃᓈᖅᓯᒪᔪᖅ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐲᑯ: ᖁᔭᓐᓇᒦᒃ ᐃᒃᓯᕙᐅᑖ. ᐃᒃᓯᕙᐅᑖ, ᓂᓪᓗᕈᓐᓇᖅᓯᖅᑲᐅᓐᖏᓐᓇᒪ ᑲᑎᒪᔨᕋᓛᓄᑦ ᐱᒋᐊᖅᑎᑕᒧᑦ. 
 
ᐱᓗᐊᖅᑐᒥᓪᓗ ᑲᑎᒪᔨᕋᓛᓄᑦ ᐱᒋᐊᖅᑎᑕᒥ ᑲᑎᒪᔨᓕᒫᑦ ᓂᓪᓗᕈᓐᓇᖅᑎᑕᐅᕙᒻᒪᑕ ᐱᒋᐊᖅᑎᑕᒧᑦ. ᑕᕝᕙᓂᓕ 
ᓇᓗᓇᐃᖅᓯᕕᐅᔪᒪᑐᐃᓐᓇᖃᑖᖅᑐᖓ, ᐊᖏᓐᖏᓪᓗᖓ ᓂᕈᐊᕋᓱᓐᖏᑦᑐᖓ. ᖃᐅᔨᔪᒪᑐᐃᓐᓇᖅᑐᖓ, 
ᐱᒋᐊᖅᑎᑕᕐᓂ, ᓱᓇᒥᒃ ᑭᓪᓕᖃᕐᒪᖔᖅ.  
 
ᐆᑦᑑᑎᒋᓪᓗᒍ ᖃᐅᑉᐸᑦ 2:30ᒧᐊᖅᐸᑦ ᐅᓐᓄᓴᒥ, ᑲᑎᒪᔾᔪᑎᒃᓴᑎᓐᓄᑦ ᑎᑭᒃᑯᑦᑕ ᓴᖅᑭᑎᑦᑎᓂᐊᕐᓂᕐᒥᒃ ᑎᑎᖅᑲᓂᑦ 
ᐊᒻᒪ ᐅᓂᒃᑳᖅ ᓴᖅᑭᖅᑎᔪᓐᓇᖅᓯᓐᓂᕈᒃᑯ, ᑲᑎᒪᔨᕋᓛᑦ ᑲᑎᒪᑐᐃᓐᓇᓕᖅᐸᑕ, ᐅᑎᕈᓐᓇᕐᓂᐊᖅᐱᑖ G-14ᒧᑦ 
ᐃᓐᓇᕐᓄᑦ ᐃᓕᓐᓂᐊᓂᕐᒧᑦ ᐊᒻᒪ ᐃᓕᓐᓂᐊᕕᔾᔪᐊᒥᒃ ᐱᔨᑦᑎᕋᐅᑎᓄᑦ, ᑭᖑᕙᕆᐊᕆᓇᓱᙱᑦᑐᖓᐅᒐᓗᐊᖅ. 
 
ᐃᓱᒪᓪᓗᖓ ᒪᓕᒐᓕᐅᖅᑎᐅᓪᓗᑕ ᐊᒻᒪ ᐅᐱᒋᓂᖃᖁᓪᓗᑕ, ᓂᓪᓕᕐᕕᒃᓴᖃᖅᑎᑕᐅᔭᕆᐊᖃᖅᑰᖅᑐᖓ 
ᐃᒃᓯᕙᐅᑕᒧᑦ, ᐹᑉ ᓕᓄᒧᑦ ᓴᖅᑭᓚᐅᙱᓂᕐᓂ ᒪᓕᒐᓕᐅᕐᕕᒻᒧᑦ ᐊᒻᒪ ᖃᐅᑉᐸᑦ ᓴᖅᑭᖅᑎᔪᓐᓇᕈᒃᑯ, G-
12ᒧᐊᑲᐅᑎᒋᔪᓐᓇᕐᓂᐊᕋᑦᑕ ᐊᒻᒪ ᓯᓚᑦᑐᓴᕐᕕᒻᒧᑦ ᑮᓇᐅᔭᖅᑐᕈᑎᒃᓴᐃᑦ ᐊᖏᖅᑕᐅᓗᓂ. ᐊᐱᔪᒪᑐᐃᓐᓇᖅᑐᖓ 
ᑕᕕᕙ ᓇᓗᓇᐃᕆᐊᖅᑕᐅᖁᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᐆᑮ, ᖁᔭᓐᓇᒦᒃ ᐊᖓᔪᖅᑳ ᐲᑯ. ᐱᒋᐊᖅᑎᑕᒧᑦ. ᐱᒋᐊᖅᑎᑦᑎᖅᑲᐅᔪᖅ ᐊᐱᕆᔪᒪᓪᓗᒍ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖓᔪᖅᑳᑉ ᐃᓱᒫᓘᑎᖓ ᑐᑭᓯᐊᔭᕋ ᐄ, ᓴᖅᑭᖅᑎᑕᐅᔪᓐᓇᖅᐸᑦ 2:30 
ᑎᑭᓯᒪᓕᖅᐸᑦ ᖃᐅᑉᐸᑦ, ᑕᒪᓐᓇ ᐅᑎᕐᕕᒋᓛᕐᓂᐊᕐᓗᒍ ᑲᑎᒪᔨᕋᓛᑦ ᑲᑎᒪᑐᐃᓐᓇᓕᖅᐸᑕ ᖃᐅᑉᐸᑦ ᐅᓐᓄᓴᒥ, ᒫᑦᓯ 
2-ᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐲᑕᓴᓐ. G-14ᒦᑉᐳᒍᑦ, ᐃᓕᓐᓂᐊᖅᑐᓕᕆᓂᕐᒧᑦ. ᐱᓕᕆᕕᒻᒧᑦ ᓇᐃᓈᖅᓯᒪᔪᖅ. 
ᐃᖅᑲᓇᐃᔮᓄᑦ ᐊᒻᒪ ᐃᓕᓐᓂᐊᓕᙱᑦᑐᓄᑦ ᐱᔨᑦᑎᕋᐅᑎᑦ. ᓇᑦᑎᒻ. 
 
ᓇᑦᑎᖅ (ᑐᓵᔨᒃᑯᑦ): ᑲᑎᒪᓂᕐᒥᒃ ᓄᖅᑲᖁᔨᓕᕋᒪ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐱᒋᐊᖅᑎᑕᐅᔪᖃᕐᒪᑦ ᓄᖅᑲᕈᒪᔪᖃᖅᑐᓂ. ᐋᔩᕈᑕᐅᔪᓐᓇᙱᓚᖅ. ᐊᖏᖅᐱᓰ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳᖅ ᖁᔭᓐᓇᒦᖅᐸᕋ ᐊᒻᒪ ᐃᖅᑲᓇᐃᔭᖅᑎᖁᑎᖏᑦ ᐊᐱᖅᓱᖅᑕᐅᕕᒻᒦᖅᑲᐅᒻᒪᑕ. 
 
ᐅᖃᖅᑎ (ᑐᓵᔨᒃᑯᑦ): ᐅᑎᕐᓄᑕ ᑲᑎᒪᔾᔪᑎᒃᓴᓄᑦ, ᓈᓴᐅᑖ 21. ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ. 
ᐃᕝᔭᕈᑕᐃᓚᒃ. 
 

ᑲᑎᒪᔾᔪᑎᒃᓴᖅ 21: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ ᐅᖃᖅᑎ. ᑲᑎᒪᔨᕋᓛᑦ ᐃᓱᒪᖅᓴᓯᐅᖅᑲᐅᕗᑦ ᒪᓕᒐᒃᓴᖅ 8ᒥᒃ ᐊᒻᒪ ᓇᓚᐅᒃᓵᒐᓂᑦ ᐊᒻᒪ 
ᓄᖅᑲᕈᒪᓕᖅᑐᑎᑦ. ᐊᒻᒪᓗ, ᐅᖃᖅᑎ, ᐱᒋᐊᖅᑎᑦᑎᕗᖓ ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋ5 ᐅᓂᒃᑳᖓᑦ 
ᐊᖏᖃᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐱᒋᐊᖅᑎᑕᐅᔪᖃᕐᒪᑦ. ᐊᐃᑉᐲᔪᖃᖅᐹ? ᒪᑉᓴᓚᒃ ᐊᐃᑉᐲᔪᖅ. ᐱᖁᔨᕗᖔᕈᑦ 
ᓈᒻᒪᑉᐳᖅ. ᓈᒻᒪᓴᖅᑐᑦ? ᓈᒻᒪᓴᖏᑦᑐᑦ. ᓂᕈᐊᖏᑦᑐᑦ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐅᖃᖅᑎ (ᑐᓵᔨᒃᑯᑦ): ᑲᔪᓯᔪᖅ ᐱᖁᔨᕗᖔᕈᑎ. ᐅᓪᓗᒥ ᑲᑎᒪᔾᔪᑎᒃᓴᐃᑦ. ᑲᑎᒪᔾᔪᑎᒃᓴᖅ 22. ᐱᖓᔪᐊᓂ 
ᐅᖃᓕᒫᖅᑕᐅᓂᖓ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 23. ᐅᓪᓗᒥ ᑲᑎᒪᔾᔪᑎᒃᓴᖅ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑏ. ᐃᖅᑲᐃᑎᑦᑎᔾᔪᑎ ᑲᑎᒪᓛᕐᒪᑕ ᐊᐅᓚᑦᑎᓂᕐᒧᑦ ᐱᔨᑦᑎᕋᐅᑎᖏᑦ ᑲᑎᒪᔨᖏᑦ 
ᖃᐅᑉᐸᑦ ᐅᓪᓛᒃᑯᑦ ᑕᐃᑲᓂ ᑐᒃᑐ ᐃᓪᓗᕈᓯᐊᓂ ᐊᒻᒪᓗ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᓗᑎᒃ ᖃᐅᑉᐸᑦ 11:00-ᐸᒥ 
ᓇᓄᖅ ᑲᑎᒪᕕᖓᓂ. 
 
ᐅᓪᓗᒥ ᑲᑎᒪᔾᔪᑎᒃᓴᐃᑦ ᐱᖓᑦᑎᕐᒥ, ᒫᑦᓯ 2-ᒥ. 
 
1. ᑐᒃᓯᐊᕐᓂᖅᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᑭᐅᔾᔪᑎᑦ ᑮᓇᐅᔭᓕᕆᓂᕐᒧᑦ ᐅᓂᒃᑳᒧᑦ 

11. ᐊᑎᓕᐅᕈᑕᐅᓯᒪᔪᑦ 

12. ᑲᑎᒪᔨᕋᓛᓂᑦ ᐅᓂᒃᑳᑦ 

13. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

14. ᑎᑎᖅᑲᓂᑦ ᓴᖅᑭᑎᕆᓂᖅ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

16. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

17. ᐱᒋᐊᖅᑎᑕᐃᑦ 

• ᐱᒋᐊᖅᑎᑕᖅ 11 

18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 13 

• ᒪᓕᒐᒃᓴᖅ 14 

19. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᓴᖅᑭᑕᐅᔪᖅ ᑎᑎᖅᑲᒃ 52 – 2(2) 

• ᒪᓕᒐᒃᓴᖅ 8 

21. ᑲᑎᒪᔨᕋᓛ ᑕᒪᐃᓐᓄᑦ ᐅᓂᒃᑳᖓᑦ 

22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

23. ᑲᑎᒪᔾᔪᑎᒃᓴᐃᑦ 

 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐱᒋᐊᒃᑲᓐᓂᓛᖅᐳᒍᑦ ᐱᖓᑦᑎᕐᒥ, ᒫᑦᓯ 02, 2005-ᒥ ᐅᓐᓄᓴᒃᑯᑦ 1:30-ᒥ. 
 
ᐃᕐᓱᖅᑎ. 
 
>>ᒪᓕᒐᓕᐅᖅᑏᑦ ᓄᖅᑲᑉᐳᑦ 18:07-ᒥ.



 

 

 


